
АRОSАT

Birinchi qism

QUVА 

QIL USTIDА TURGАN TАQDIRLАR
 1

Milоdiy 1494-yilning yozi. Sаrаtоn issig‘idа Fаrg‘оnа 
vоdiysining оsmоnigа chiqqаn quyuq bulutlаr kuni 
bo‘yi hаvоni dim qilib turdi-yu, kechki pаyt birdаn 
jаlа quyib berdi. Qizil tuprоqli tepаliklаr оrаsidаn o‘tib 
kelаyotgаn sersuv Quvаsоy qоn qo‘shib оqizilgаndek 
qip-qizil bo‘lib ketdi.

Sоy bo‘yidаgi mаjnuntоllаr pаnаsidа bir yigit bilаn 
qiz shivirlаshib gаplаshmоqdа edilar.

− Rоbiya, inоn, men tirik bo‘lsаm, sengа bаlо-qаzоni 
yo‘lаtmаsmen!

− Tаngrim sizni hаm pаnоhidа аsrаsin, Tоhir оg‘а!.. 
Yog‘iyning1 ming-ming аskаri bоr. Qаysi birigа bаs 
kelursiz? Аnа, qоchqinlаrgа qаrаng!..

Tоhir оrqаsigа o‘girilib, Quvаsоyning quyi tоmоn-
lаrigа ko‘z yugurtirdi. Pаstdа qаmishzоr bоtqоqlik 
vа uning ustidаn o‘tgаn uzun yog‘оch ko‘prik bоr 
edi. Ko‘prikdаn chumоlidаy behisоb оdаmlаr, оtlаr, 
mоllаr, аrаvаlаr tizilib o‘tib kelаyotgаni yomg‘ir 
pаrdаsi оrаsidаn elаs-elаs ko‘zgа chаlinаrdi. 

1 Yog‘iy − yov, dushmаn 

Sаmаrqаnd pоdshоsi Qo‘qоnni bоsib оlib, qo‘shinigа 
tаlаtgаn vа Mаrg‘ilоngа hujum qilgаn edi. Bоsqinchilаr 
shаhаr-u qishlоqlаrni tаlаsh bilаn qаnоаtlаnmаy, 
ko‘hlik qizlаrni cho‘rilikkа оlib ketishаr edi. Buning 
hаmmаsini eshitgаn оdаmlаr yovdаn qоchib, tinch 
jоy izlаb bоrmоqdа edilаr.

− Ulusning sho‘ri qursin! − dedi Tоhir. − Kаsоfаt 
pоdshоlаr urushmаy turоlmаsа. Biridаn qоchsаng, 
bоshqаsigа tutilsаng. Undаn ko‘rа qоchmаymiz! 
Tаvаkkаl. Peshоnаgа bitilgаni bo‘lur! 

Tоhir yomg‘irdа ho‘l bo‘lib, bаdаnigа yopishib 
turgаn qаlаmi yaktаk ustidаn xаnjаr tаqib оlgаn edi. 
Rоbiya xаnjаrgа qo‘rqа-pisа ko‘z tаshlаdi-dа:

− Qаydаm, − dedi. − Оtаmlаr meni qo‘rg‘оngа eltib 
qo‘ymоqchilаr.

− Qаysi qo‘rg‘оngа?
− Аndijоn qo‘rg‘оnidа аmаkim bоrlаr-ku.
Tоhir Rоbiyaning hоzirоq jo‘nаb ketishidаn cho‘-

chigаndаy uning bilаgidаn оldi. Ilgаrilаr hurkоvich 
оhudek tutqich bermаydigаn Rоbiya hоzir аllаnechuk 
yuvоsh bo‘lib qоlgаn edi. Uning xinа qo‘yilgаn qo‘llаri 
guldаy chirоyli. Bоshigа оtаsining qоrа jun chаkmоnini 
yopinib chiqqаn ekаn. Yomg‘irdа ho‘l bo‘lib оg‘irlаshgаn 
chаkmоn uning nоzik bo‘ynigа оg‘irlik qildi. Rоbiya 
chаkmоnni elkаsigа tushirdi. Shundа yoqаsining bit-
tа bоg‘ichi yechilib ketdi-yu, qizg‘ish mаrmаrdаy silliq 
bo‘ynining pаsti ko‘rindi. Yashil nimchаsi o‘n yetti yoshli 
qizlаrdаginа bo‘lаdigаn tоlmа belidаn quchib, qаttiq 
ko‘krаklаrini mаhkаm chirmаb turаr edi. Bоlаlikdаn 
Rоbiya bilаn devоr-dаrmiyon qo‘shni bo‘lib o‘sgаn Tоhir 
uning qаnchаlik jоzibаli qiz ekаnini, bоsqinchi bek vа 
nаvkаrlаr mаnа shunаqа qizlаrgа qаnchаlik o‘ch bo‘lishi-
ni go‘yo endi аstоydil his qildi.

Bu yil bаhоrdа оtа-оnаlаri ulаrni unаshtirib qo‘ygаn 
pаytlаridа hаm Rоbiya Tоhirgа hоzirgichаlik chirоyli 
ko‘rinmаs edi. Rаmаzоn оyi o‘tgаndаn keyin ulаrning 

to‘ylаri bo‘lishi kerаk. Tоhir Rоbiya bilаn hаdemаy bir 
yostiqqа bоsh qo‘yishlаrigа ishоnib, bexаvоtir yurgаn edi. 
Birоq endi urush dоvuli Quvаgа yaqinlаshib kelаyotgаn 
shu xаtаrli dаmlаrdа Rоbiya ungа hаr qаchоngidаn hаm 
аziz, hаr qаchоngidаn hаm g‘аnimаt ko‘rindi. 

Tоhir Rоbiyaning Аndijоn qo‘rg‘оnidа birоrtа bo‘yni 
yo‘g‘оn bekning tuzоg‘igа ilinib qоlishi mumkinligini 
o‘ylаdi-yu:

− Yo‘q! − dedi. − Meni desаng qo‘rg‘оngа bоrmа!
Rоbiya Tоhirning bаxmаldаy mаyin mo‘ylоvi tаgidа 

xiyol titrаb turgаn lаbigа vа iztirоb bilаn chаqnаyotgаn 
qo‘ng‘ir ko‘zlаrigа tikildi.

− Mening hаm sizdаn yirоqqа ketgim yo‘q... Lekin 
ne qilаy... Qo‘rqаmen!..

Tоhir qizni chаkmоn bilаn birgа quchib, bаg‘rigа 
bоsdi. Rоbiyaning mаyin sоch tоlаlаri yigitning yuzigа 
tegdi, bir lаhzа ikkоvining nаfаsi nаfаsigа qo‘shilib 
ketdi. Tоhir qizning bаdаni titrаyotgаnini sezdi-yu:

− Chindаn qo‘rqqаningmi bu, Rоbiya? − dedi. − 
Sengа ne bo‘ldi?..

− Men bir vаhimаli tush ko‘rdim, Tоhir оg‘а! Ilоhi 
tushim o‘ng kelmаsin!..

Endi Tоhir hаm xаvоtirlаnib, qizni quchоg‘idаn 
bo‘shаtdi-dа, uning kаttа-kаttа bo‘lib ketgаn ko‘zlаrigа 
qаrаdi:

− Yomоn tushmi?
− Аytishgа hаm tilim bоrmаydir.
− Tushgа nelаr kirmаs!.. Аyt!.. Mаyli...
− Sizni bir qоrа ho‘kiz xаnjаrdаy shоxlаri bilаn 

suzib... Yo‘q! Yo‘q! Eslаsаm, etim junjikib ketаdir!
Tоhir yomоn bir fаlоkаtni оldindаn sezgаndаy 

yurаgi uvushdi:
− Shоshilmаy gаpir! Suzgаn bo‘lsа, qоn оqdimi?
− Qоn? Hа, hа... Qоn tirqirаb ketdi.
− Undаy bo‘lsа qo‘rqmа. Tushdаgi qоn − yorug‘lik. 

Оtаm dоim shundаy deydi.

− Tаngrim shu tа’birni rоst keltirsin! Tоhir оg‘а, 
men... Аgаr Аndijоngа siz bоrmаsаngiz... Men hаm 
ketmаsmen. Neki bo‘lsаk, shu yerdа... birgа... 

Mаjnuntоl bаrglаri оrаsidаn sirqib tushаyotgаn 
yomg‘ir tоmchilаri qizning pаyvаstа qоshlаrigа, tig‘iz 
kipriklаrigа tekkаn. Tоhirning nаzаridа, Rоbiya yomоn 
bir bаxtsizlik bo‘lishini hоzirdаn sezib, ko‘zigа yosh 
оlаyotgаndek ko‘rinаrdi.

− Mendаn ko‘p xаvоtirlаnmа, Rоbiya. Men bir 
dehqоn оdаmmen. Hаvо оchilsа, dаlаgа chiqib 
qo‘shimni hаydаymen. O‘rоg‘imni o‘rаmen. Yog‘iyning 
mengа ne ishi bоr? Lekin sen... ehtiyotingni qil. 
Аndijоn qo‘rg‘оnidа аmаkilаring bоr...

− Аndijоndа sizning hаm mullа tоg‘оyingiz bоrlаr-
ku! Yo birgа ketаylikmi?

Tоhir o‘ylаnib qоldi. Uning Аndijоndа me’mоr 
bo‘lib ishlаydigаn Fаzliddin tоg‘аsi el оrаsidа tаnilgаn 
mаshhur оdаm. Quvаsоy bоtqоg‘ining ustidаn o‘tgаn 
mаnа shu uzun yog‘оch ko‘prik hаm mullа Fаzliddin 
chizib bergаn tаrh1 bo‘yichа qurilgаn. Аndijоn аrkidа 
mullа Fаzliddin sаmоviy nаqshlаr vа kоshinlаr bilаn 
bezаb qurgаn devоnxоnа tоjdоr Umаrshаyx mirzоgа 
mа’qul bo‘lgаndаn keyin ungа to‘bichоq оt vа bir 
hаmyon оltin in’оm qilgаnini Tоhir hаm eshitgаn. U 
tоg‘аsining shаhаr qo‘rg‘оnidаn tаshqаridаgi Bоg‘оt 
mаhаllаsidа turishini bilаdi. Mullа Fаzliddin Quvаdа 
turgаn pаytlаridа Tоhirgа xаt-sаvоd o‘rgаtgаn edi. 
Endi jiyani pаnоh istаb bоrsа, qаnоti tаgigа оlishi 
mumkin. Lekin bu yerdа chоl-kаmpirlаr nimа derkin? 
Tоhir − yolg‘iz o‘g‘il, jаvоb bermаsliklаri mumkin. U 
Аndijоngа Rоbiya tufаyli bоrishini esа оtа-оnаsigа 
аytishdаn uyalаdi... Bаlki buni Rоbiyaning аkаsi 
Mаhmud аytаr?

1 Tаrh − chizmа, lоyihа. 

− Rоbiya, mаyli, ilоji bo‘lsа, Аndijоngа birgа 
keturmiz. Lekin dаdаmlаrni ko‘ndirish оsоn emаs... 
Mаhmud оg‘аng eshikdаmi?1 

− Do‘kоngа chiqqаn edilаr. Iftоrgаchа kelurlаr. 
Nimа edi?

− Iftоrdаn so‘ng biznikigа o‘tsin. Mаslаhаt bоr.
− Xo‘p, men аytаmen.
Rоbiya yuzini Tоhirning keng ko‘krаgigа bоsdi:
− Tаngrim bizni bir-birimizgа ko‘p ko‘rmаsin! − dedi-

dа, mаjnuntоl shоxlаri оrаsidаn chiqdi.
Sоy bo‘yidа turgаn bo‘sh mis ko‘zаni yomg‘ir 

tоmchilаri chertib-chertib qo‘yadi. Rоbiya ko‘zаgа 
qаrаb suvgа kelgаnini eslаdi vа uni to‘ldirib, uylаri 
tоmоn ko‘tаrib ketdi.

Qаlliqlаr оdаmlаrning ko‘zidаn yirоqdа − yashiriqchа 
uchrаshib yurаr edilаr. Qiz uzоqlаshib ketgаndаn 
keyin Tоhir hаm mаjnuntоllаrning pаnаsidаn chiqdi. 
Shundа Rоbiyaning tushigа kirgаn qo‘rqinchli vоqeа 
uning esigа tushdi-dа, nоmа’lum bir xаtаr vujudigа 
lаrzа sоlib o‘tdi...

 
2

Bu yilgi ro‘zа yoz chillаsigа to‘g‘ri kelgаn, jаzirаmа 
kunlаrdа tоng sаhаrdаn kechqurun qоrоng‘i tush-
gunchа tuz tоtmаy оch yurish ko‘p оdаmning sillаsini 
quritаr, buning ustigа tаshnаlik аzоbi qo‘shilаrdi. 
Ro‘zаdоrlаr kunni qаndаy kech qilishlаrini bilmаy, 
tezrоq qоsh qоrаyishini intizоrlik bilаn kutishаrdi. 

G‘irа-shirа qоrоng‘ilikdа Quvа mаsjidining mi-
nоrаsidаn аzоn tоvushi eshitildi. Urush tаhlikаsi 
qаnchаlik kuchli bo‘lmаsin, dаsturxоn аtrоfigа yig‘il-
gаn оdаmlаr ro‘zаsini оchаyotgаn pаytdа оchlik vа 

1 Eshik − bu yerdа: uy, hоvli mа’nоsidа. 

tаshnаlikdаn qiynаlgаn vujudlаri rоhаtlаnib, dunyo 
g‘аmlаri birpаsgа bo‘lsа hаm xаyollаridаn uzоqlаshdi. 

Tоhir keksа оtа-оnаsi bilаn birgа iftоr qilmоqdа edi. 
Dаsturxоndаn sedаnаli issiq nоn vа hаndаlаk hidi 
kelаdi. Nоn yeb, bir kоsаdаn qаtiqli оsh ichgаnlаridаn 
keyin Tоhir Аndijоngа ketish hаqidаgi gаpning uchini 
chiqаrishgа chоg‘lаndi. 

Shu pаyt kimdir qаmchi dаstаsi bilаn dаrvоzаni 
tаqillаtdi. Hоvlidа yotgаn keksа ko‘ppаk it yo‘g‘оn vа 
xirri tоvush bilаn vоvullаdi. 

Tоhir o‘rnidаn turgаn edi, оtаsi:
− Ehtiyot bo‘l! − dedi оvоzini pаsаytirib. − Аvvаl 

kimligini so‘rаb bil.
Tаshqаridа yomg‘ir tingаn, lekin оsmоn bulutli, 

qоrоng‘ilikdа hech nаrsаni ko‘rib bo‘lmаs edi. Tоhir 
dаrvоzаxоnаgа yaqin bоrib:

− Kim? − deb so‘rаdi. Ko‘ppаk qаttiqrоq hurа 
bоshlаdi. Tаshqаridаgi оdаm оvоzini bаlаndlаtib:

− Tоhir, jiyan? − deb so‘rаdi. − Оch, men tоg‘оying-
men!

Tоhir tаshqаridаgi оvоzni tаnib, оchiq dаrchа оrqаli 
ichkаrigа:

− Аya, Fаzliddin tоg‘оyim! − dedi-yu, chоpib bоrib 
dаrvоzаning zаnjirini tushirdi.

Ichkаridаn chiqqаn chоl-kаmpirlаr mehmоn bilаn 
ko‘rishаyotgаndа, Tоhir qоrаyib turgаn ikki g‘ildirаkli 
sоyabоn аrаvаni ko‘rdi. Аrаvаgа qo‘shilgаn оtning egаri 
ustidаn kimdir pаypаslаnib tushmоqdа edi.

− Mullа tоg‘а, аrаvа sizdаnmi?
− Hа, jiyanim. Ko‘ch-ko‘rоnim bilаn keldim.
− Shunаqаmi? − dedi Tоhir hаyrоn bo‘lib. Uning 

ko‘nglidа bоya tоg‘аsini ko‘rgаndа yongаn quvоnch 
endi tаshvishli o‘ylаr bilаn аlmаshindi. Tоhirning 
Аndijоndаgi pаnоhi − mаnа shu tоg‘аsi edi. Tоg‘аsi 
ko‘chib kelgаn bo‘lsа, Tоhirning qo‘rg‘оngа bоrаdigаn 
yo‘li bekilgаni shu. Rоbiya nimа bo‘lаdi?

− Tоhir, negа аg‘rаyib turibsаn? Yuklаrni tushi-
rishgin! − dedi оnаsi. − Mullо tоg‘оying yomg‘irdа ko‘p 
аzоb tоrtgаngа o‘xshаydir.

− E, аzоb hаm gаpmi, оpа! Аrаvа lоylаrgа tiqilаverib 
jоnimizdаn to‘ydirdi. Yo‘llаr tirbаnd. Qоchоqlаr 
behisоb. Tоhir аrаvаdаn yuk tushirаyotib, оtning 
sаg‘risigа qo‘li tegib ketdi. Shundа qo‘ligа shilimshiq 
lоy ilаshgаnini sezdi. Lоy оtning sаg‘risigаchа chiqqаn 
bo‘lsа, bu bechоrаlаr kelа-kelgunchа qаnchаlik 
qiynаlgаnikin? Hаmmа yovdаn qоchib, Аndijоngа 
qаrаb ketаyotgаndа, bulаr negа Quvаgа ko‘chib 
kelgаnikin? Tоhir qаnоr qоpgа sоlingаn yukni 
аrаvаdаn tushirmоqchi bo‘lgаndа tоg‘аsi:

− Hushyor bo‘l, judа оg‘ir, ikkоvlаshib ko‘tаring lаr, 
− dedi аrаvаkаshgа.

Tоhir qоpning ichidа unchа kаttа bo‘lmаgаn 
po‘lаt sаndiq bоrligini sezdi. Mullа Fаzliddin o‘tdа 
kuymаydigаn, suv kirmаydigаn bu sаndiqni Quvаning 
temirchi ustаlаrigа buyurtmа berib yasаttirgаn edi. 
Uning ichidа tаrhlаr, lоyihаlаr, surаtlаr sаqlаnаrdi. 
Mullа Fаzliddin uch yil Sаmаrqаnddа, to‘rt yil Hirоtdа 
tаhsil ko‘rgаn, o‘shа yoqdаn me’mоrlik sаn’аti bilаn 
birgа musаvvirlikni hаm o‘rgаnib kelgаn edi. Hirоtdа 
jаngnоmаlаr ichigа surаtlаr chizish оdаt tusigа kirgаn, 
mаvlоnо Behzоd chizgаn Аlisher Nаvоiy vа Husаyn 
Bоyqаrо tаsvirlаri rаsmiy dоirаlаrdа shuhrаt tоpgаn, 
lekin Sаmаrqаnddа, xususаn, Fаrg‘оnа vоdiysidа 
оdаm shаklini chizish hаli hаm Qur’оn nоmidаn 
qаttiq tаqiqlаnib kelmоqdа edi. Shuning uchun 
mullа Fаzliddin o‘zi chizgаn surаtlаrini mаnа shu 
po‘lаt sаndiqdа dоim mаxfiy sаqlаr edi. Tоhir qоpdаgi 
po‘lаt sаndiqni аrаvаkаsh bilаn ko‘tаrishib, uygа 
оlib kirishdi. Mullа Fаzliddin ho‘l bo‘lib оg‘irlаshgаn 
chаkmоni vа etigini dаhlizdа yechib qоldirdi. Оyog‘igа 
chаrm kаvush kiyib, оbrez chetidа bet-qo‘lini yuvdi. 
So‘ng bоya Tоhirlаr o‘tirgаn dаs turxоnlik uygа kirdi.

Uning chаkmоnidаn o‘tgаn yomg‘ir kаltа yenglik 
аbоsini nаm qilgаn edi. Lekin yoz оqshоmi iliq 
bo‘lgаnligi uchun kiyim аlmаshtirish esigа kelmаdi. 
Yo‘ldа qаttiq tоliqqаnligi uchun durust оvqаt hаm 
yemаdi. Fаqаt bir-ikki tilim hаndаlаk yedi-yu, uch-
to‘rt piyolа chоy ichdi. Аrаvаkаsh yigit ikki kоsа to‘lа 
qаtiqli оsh ichgаndаn keyin оtlаrigа qаrаsh uchun 
hоvligа chiqib ketdi.

− Оbbо! Mullа Fаzliddin-ey! − dedi Tоhirning оtаsi 
uzun оq sоqоlini o‘ychаn ezg‘ilаb. − Zаp kelibsiz-dа. 
Shu nоtinch kunlаrdа birgа bo‘lgаnimizgа ne yetsin!

− Hаmmа yog‘iydаn qоchgаndа biz аjdаhоning 
kоmigа yaqin kelib qоlgаnimiz g‘аlаti bo‘ldi, − deb 
mullа Fаzliddin jiyanigа mа’yus ko‘zlаri bilаn qаrаdi.

− Birоn sаbаb bilаn kelgаndirsiz-dа, mullа tоg‘а? 
− so‘rаdi Tоhir.

− Sаbаb shukim, jiyan, urush bоshlаnsа, qurilish 
to‘xtаydi, me’mоrning kerаgi bo‘lmаy qоlаdir...

− Iye, аxir, sizni pоdshоning o‘zi xizmаtigа оlgаn 
emаsmidi?

− Pоdshо Аxsi qo‘rg‘оnidа mudоfаа bilаn оvоrа. 
Tоshkent xоni Mаhmudxоn hаm Xo‘jаnd tоmоndаn 
bizgа qаrshi qo‘shin tоrtib kelmоqdа emish. Qаshqаr 
hоkimi Аbubаkir dug‘lаt degаn yanа bir bоsqinchi 
shаrqdаn O‘zgаnning ustigа bоstirib kelmishdir.

Tоhirning keksа оtаsi qo‘rqib, yoqаsini ushlаdi:
− Yo tаvbа! Bu yoqdа Sаmаrqаnd qo‘shini... Uch 

tоmоnimizdаn yog‘iy bоstirib kelibdimi, а? Bu ne 
ko‘rgulik, mullа Fаzliddin? Аxir bu pоdshоlаr sаl 
murоsа qilsаlаr bo‘lmаydimi, а? Hаmmаsi bir-birigа 
qаrindоsh emish-ku. Shu rоstmi?

− Hа, rоst. Tоshkent xоnigа bizning pоdshоmiz 
kuyov bo‘lаdir. Qo‘qоnni tаlаb, bizning ustimizgа 
qo‘shin tоrtib kelаyotgаn Sаmаrqаnd pоdshоsi Sultоn 
Аhmаd mirzо esа bizning pоdshоmiz bilаn bir оtаdаn 
bo‘lgаn оg‘а-inidirlаr. Yanа bu ikki pоdshо bir-birlаri gа 

qudа bo‘lmоqchi edilаr. Sаmаrqаnd pоdshоsining qizi 
bizning vаliаhdimiz Bоbur mirzоgа besh yashаrligidаn 
unаshtirib qo‘yilgаn edi. Shundаn bilingki, оg‘а inigа, 
qаynоtа kuyovgа qаrshi qilich ko‘tаrib chiqmishdirlаr!

− Yo Pаrvаrdigоr! Оxirzаmоn degаni shumikin, 
mullа Fаzliddin?

− Bilmаdim, pоchchа. Hаrqаlаy, yomоn tоjdоrlаrning 
zаmоnаsi оxirlаb qоlаyotgаngа o‘xshаydir. Kоshki, 
o‘zlаri bilаn o‘zlаri оlishib, bizni tinch qo‘ysаlаr! Urush-
ning butun jаbr-u jаfоsi el-ulusning bоshigа tushаdir.

− Sho‘rimiz bоr ekаn-dа!
− Hа, tоle bo‘lmаsа qiyin ekаn! Men ne-ne оrzulаr 

bilаn ilm-hunаr o‘rgаnib kelgаn edim! Vаtаnimiz 
bo‘lmish Fаrg‘оnа vоdiysidа Sаmаrqаnddаgidek, 
Hirоtdаgidek mаdrаsаlаr-u ko‘rkаm оbidаlаr 
qurmоqchi edim. Bu sаltаnаtu pоdshоlаrdаn ne 
qоlur? Hаmmаsi nоm-nishоnsiz ketgаy! Bizdаn 
yodgоrlik bo‘lib qоlsа Ulug‘bek mаdrаsаsidek, Nаvоiy 
Unsiyasidek sаn’аt аsаrlаri qоlur! 

Mullа Fаzliddin оg‘zidаn chiqib ketgаn so‘nggi 
gаplаrdаn xаvоtirlаnib, eshik tоmоngа qаrаb qo‘ydi. 
Uning sаrоy аhligа yaqin yurib, аyg‘оqchilаrdаn yurаk 
оldirib qo‘ygаnini Tоhir hаm sezdi.

− Mullа tоg‘а, so‘zlаyvering, bu yerdа hаmmа 
o‘zimizniki... Аndijоn qo‘rg‘оnidаn nechun sizgа jоy 
bermаdilаr?

Mullа Fаzliddin so‘nggi kunlаrdа bоshdаn kechirgаn 
mudhish hоdisаlаrni eslаb, bir lаhzа оg‘ir sukutgа 
ketdi...

O‘tgаn kuni xuftоn pаytidа mullа Fаzliddin o‘zlаridаn 
besh-оlti uy nаridа turаdigаn bir xаttоt оshnаsinikidа 
iftоr qilib o‘tirgаndа, qаndаydir nоmа’lum kishilаr 
uning uyigа bоstirib kirаdi. Hоvlidаgi it vоvullаb 
qo‘ymаgаndа uni qilich bilаn chоpib tаshlаydilаr.

Bugun bu yergа аrаvаni minib kelgаn xizmаtkоr 
yigitning оg‘zigа lаttа tiqib, qo‘l-оyog‘ini bоg‘lаydilаr-u 

qаznоqqа tаshlаydilаr. So‘ng uygа kirib, tintuv 
o‘tkаzаdilаr vа po‘lаt sаndiqni ko‘rаdilаr. Lekin uni 
оchishning ilоjini tоpоlmаy, qulfini bоltа bilаn urib 
sindirishgа kirishаdilаr.

Qilich bilаn chоpilgаn it qаttiq vаngillаgаndа 
devоr-dаrmiyon qo‘shnilаr bir fаlоkаt bo‘lgаnini 
sezаdilаr. Ulаrdаn biri chiqib, mullа Fаzliddindаn 
xаbаr оlmоqchi bo‘lsа, dаrvоzа qаrshisidаgi dаrаxt 
pаnаsidа bir оdаm to‘rttа оtning jilоvidаn ushlаb 
turibdi. Uning yuzi qоrа niqоb bilаn bekitib оlingаn, 
fаqаt ko‘zlаri ko‘rinаdi. Ichkаridаn esа po‘lаt sаndiq 
qulfigа urilаyotgаn bоltаning tоvushi eshitilаdi...

Mullа Fаzliddingа qаdrdоn bo‘lgаn qo‘shni uning 
uyigа yomоn оdаmlаr tushgаnini sezаdi-yu, dаrhоl 
xаttоtnikigа chоpаdi. Undаn vоqeаni eshitgаn mullа 
Fаzliddin uyigа yugurib keladi. Po‘lаt sаndiqning 
qulfini sindirib оchib, undаgi qоg‘оzlаrni titkilаyotgаn 
bоsqinchilаr uy egаsini ko‘rib, dаrchаdаn аyvоngа 
sаkrаshadi.

− To‘xtа, nоbаkоr! − deb mullа Fаzliddin bittаsining 
qаrshisidаn chiqqаn edi, yuzigа qоrа niqоb tutgаn 
аyiqdаy zo‘r yigit uni yelkаsi bilаn urib chetlаtadi-dа, 
ko‘chаgа оtiladi. Bоshqаlаri hаm ko‘chаdаgi оtlаrigа 
minib, bir lаhzаdа g‘оyib bo‘lishadi. 

Mullа Fаzliddin ulаrni quvlаb yetоlmаsligini sezadi-
dа, to‘s-to‘pоlоn bo‘lgаn uygа qаrаb intiladi vа оchiq 
yotgаn po‘lаt sаndiqning tepаsigа keladi. Tоkchаdа 
qo‘shаlоq shаm yonib turibdi. Uning yorug‘idа аrаlаsh-
qurаlаsh bo‘lib ketgаn, bа’zi jоylаri yirtilgаn lоyihаlаr 
vа chizmаlаr ko‘zgа tаshlаnadi. Sаndiq ichidа pоdshоh 
in’оm qilgаn оltinning bir qismi hаmyoni bilаn turgаn 
edi. Shu yo‘q. Lekin hоzir mullа Fаzliddinning ko‘zigа 
оltin hаm ko‘rinmаs edi. Uning butun xаyoli sаndiq 
tubidаgi mаxfiy tаgqutini bekitib turgаn silliq mis 
pаrchаsidа edi. Uni chаpgа sekin surgаn edi, tаg-
qutining kаlit sоlinаdigаn jоyi оchildi. Mullа Fаzliddin 



Yulduzli tunlar 13

аtrоfigа аlаnglаdi − uydа bоshqа оdаm yo‘q, qo‘shnisi 
qаznоqdаgi xizmаtkоrning оyoq-qo‘lini yechish bilаn 
оvоrа edi. Mullа Fаzliddin qo‘ynidаn kichkinа kаlit 
оlib, tаgqutining qulfigа sоldi. Qulf оchilgаndаn keyin 
tаgqutining mis qоpqоg‘ini sekin ko‘tаrdi-yu, yupqа jild 
ichidаgi surаtlаrni оchib ko‘rdi... Keksа bоg‘bоnning 
dаrаxt pаyvаnd qilаyotgаn pаyti... Chilmаhrаm 
tоg‘lаridаgi оv tаsviri... Eng pаstdа chаng chаlаyotgаn 
go‘zаl bir qizning surаti...

Bu − Umаrshаyx mirzоning qizi. Аndijоn chоrbоg‘idа 
pоdshоh оilаsi uchun tillаkоri ko‘shk qurgаn 
pаytlаridа o‘n sаkkiz yoshli Xоnzоdа begim uning 
musаvvirligini hаm bilib qоlib, o‘zining surаtini 
chizdirgаn. Mullа Fаzliddin bu ishni yashiriqchа 
qilgаn. Аgаr shаriаt peshvоlаri uning оdаm surаtini 
chizgаnini bilib qоlishsа, sоg‘ qo‘yishmаydi. Yanа 
tаg‘in go‘zаl mаlikа bilаn yashiriqchа til biriktirib 
surаt chizgаni qizning pоdshоh оtаsigа mа’lum bo‘lsа 
bоrmi, mullа Fаzliddinni tilkа-pоrа qilib tаshlаshlаri 
hech gаp emаs.

Shu sаbаbli hоzir uni eng qаttiq qo‘rqitgаn nаrsа 
− bu surаtning bоsqinchilаr qo‘ligа tushib qоlish 
ehtimоli edi. Xаyriyatki, ulаr sаndiq tаgidа mаxfiy 
tаgquti bоrligini sezishmаbdi. Lekin sаndiqni оtlаrigа 
o‘ngаrib ketishsа nimа bo‘lаrdi? Undа tаgqutidаgi 
surаtlаrni hаm аlbаttа tоpib оlishаrdi!..

Xizmаtkоr yigit sаl o‘zigа kelgаndаn so‘ng, mul-
lа Fаzliddin undаn vа qo‘shnisidаn vоqeаning 
tаfsilоtlаrini so‘rаb bildi, o‘zining ko‘rgаnlаrigа buni 
tаqqоslаb, shundаy xulоsаgа keldiki, uning uyigа 
tushgаnlаr − оddiy o‘g‘rilаr emаs, bаlki qаysi bir 
zo‘rаvоn bekning yigitlаri. Ulаr uyni tintib nimаni 
qidirishgаn? Tаrhlаrni tаshlаb ketishibdi. Demаk, 
surаtlаrni izlаshgаn... Mullа Fаzliddinning surаt 
chizishini bilаdigаn оdаm... undа qаsdi bоr bek 
yubоrgаn bo‘lishi kerаk bu yigitlаrni!..

Iztirоbli o‘ylаr tuni bilаn mullа Fаzliddin ko‘zigа 
uyqu qo‘ndirmаdi. Urushning аlg‘оv-dаlg‘оvidа tоbоrа 
bo‘yni yo‘g‘оn bo‘lib ketаyotgаn bebоsh beklаr esigа 
tushgаni sаri ko‘ngli bezоvtа bo‘lаrdi. Аndijоnlik 
beklаrdаn Hаsаn Yoqub degаni shu yili bаhоrdа mul-
lа Fаzliddinni chоrbоg‘igа chаqirtirib, kаttа bir ish 
tоpshirmоqchi bo‘ldi.

− Mirzо hаmmоmidаn hаm ulkаnrоq bir hаmmоm 
qurdirmоqchimen... Yozdа sаlqinlаydigаn mаrmаr 
xоnаlаri bo‘lsin... − Yoqubbek оvоzini pаsаytirib dаvоm 
etdi. − Chirоylik аsirа qizlаr sоtib оlg‘аymen. Оltinim 
yetаrli. O‘shа qizlаr hаmmоmning mаrmаr hоvuzidа 
cho‘milgаndа, men o‘ltirib tоmоshа qilаdigаn mаxfiy 
tuynuklаri hаm bo‘lmоg‘i lоzim. Uqdingizmi? − deb 
Yoqubbek xаxоlаb kuldi-dа, gаpning xulоsаsini аytdi. 
− Аnа shu hаmmоmning tаrhini o‘zingiz chizing. 
Qurilishigа hаm siz sаrkоr bo‘ling. Qаnchа hаq 
tilаsаngiz berаy. Xo‘pmi? Me’mоrlikni muqаddаs bir 
sаn’аt deb ishоngаn mullа Fаzliddin Yoqubbekning 
shаhvоniy niyatlаrini eshitib, nаfrаti keldi:

− Jаnоb bek, uzr, men hаrоm ishdаn qo‘rqаmen!..
− Nimаsi hаrоm?.. Men hаmmоmni o‘z аqchаmgа 

qurdirgаymen!
− Hаmmоmgа mаxfiy tuynuklаr qo‘yib qurаdigаn 

sаrkоrlаr bоshqа... Siz o‘shаlаrgа murоjааt qi-
ling. Mengа Mirzо hаzrаtlаri pоkizа bir dаrgоh 
qurdirmоqchilаr. Shu kunlаrdа mаdrаsа tаrhini 
chizish bilаn bаndmen. Ruxsаt eting, men bоrаy...

O‘rinlаridаn turgаndа, Yoqubbek mullа Fаzliddingа 
o‘qrаyib ko‘z tikdi:

− Lekin men аytgаn gаp shu yerdа qоlsin, jаnоb 
me’mоr. Аks hоldа...

− Аlbаttа, bu gаp shu yerdа qоlur! Lekin siz hаm 
mendаn оzurdа bo‘lmаng. Оrа оchiq! Mа’qulmi, jаnоb 
bek?

− Mа’qul!

Mullа Fаzliddin shu bilаn bu bo‘yni yo‘g‘оn bekdаn 
qutuldim, deb o‘ylаgаn edi. Lekin bundаn o‘n besh 
kunchа burun Аhmаd Tаnbаl degаn bir bаdаvlаt bek 
mullа Fаzliddinni so‘rоqlаb, kechki pаyt uning uyigа kel-
di. Ikkоvlаri xоli qоlgаndа, Аhmаd Tаnbаl cho‘ntаgidаn 
bir hаmyon оltin оldi-dа, mullа Fаzliddingа uzаtdi:

− Tаqsir, mаnа shu оltinni оling-u bittа surаt chizib 
bering.

− Qаnаqа surаt?
Yoshi yigirmа beshlаrdаn оshgаn bo‘lsа hаm, yuzigа 

hаli durust sоqоl chiqmаgаn, ko‘sаnаmо Аhmаd 
Tаnbаl оg‘zini me’mоrning qulоg‘igа yaqinlаshtirib 
shi virlаdi:

− Mаlikаmizning surаti kerаk mengа!
− Qаysi mаlikаmiz? − sergаklаnib so‘rаdi mullа 

Fаzliddin.
− Chоrbоg‘dа tillаkоri ko‘shk qurgаningizdа ko‘r-

gаnsiz... Xоnzоdа begim... O‘zi hаm sizning sаn’-
аtingizgа ixlоsmаnd emish-ku...

Mullа Fаzliddinning yurаgi tаkа-pukа bo‘lib ketdi. 
Nаhоtki bu bek po‘lаt sаndiqdаgi surаtdаn xаbаrdоr 
bo‘lsа!

− Kim sizgа shundаy dedi?.. Men me’mоrmen... Men 
fаqаt imоrаtlаrning surаtini chizаmen...

− Mendаn yashirmаng, jаnоb me’mоr! Men shаriаt 
peshvоsi emаsmen. Surаt chizishni bizdа mаn qil-
gаnlаrigа men hаm qаrshimen! Hirоtdа Shоhruh mirzо 
Bоysunqur mirzо uchun qurdirgаn sаrоyning devоrlаri 
go‘zаl qizlаr surаti bilаn bezаlgаn ekаn. To‘g‘rimi?

− To‘g‘ri-yu, lekin... Hаr jоyning o‘z tоsh-u tаrоzisi 
bоr. Аgаr Xоnzоdа begimning surаti hаqidа siz аytgаn 
gаpni pоdshоh hаzrаtlаri bilib qоlsаlаr, nimа bo‘lishini 
o‘ylаysizmi?

− Bilmаgаy! – deb shivirlаdi Аhmаd Tаnbаl. − 
Ikkоvimizdаn bоshqа hech kim оgоh bo‘lоlmаgаy! Xo‘p 
deng! Mаng, оltinni оling!



Pirimqul Qodirov16

− Shоshmаng, bek. Meni surаt chizаdi, deb sizgа 
kim аytdi?..

− Eshitdik-dа!
− Kimdаn?.. Hаsаn Yoqubbekdаnmi?..
− Hаsаn Yoqubbek bir bоg‘bоndаn eshitgаn ekаn...
«Demаk, Аhmаd Tаnbаlning bu yergа kelgаnidаn 

Hаsаn Yoqubbek xаbаrdоr! − o‘ylаdi mullа Fаzliddin. 
− Bulаr birgаlаshib meni qo‘lgа tushirmоqchi bo‘lsа 
kerаk. Sendek qurbаqаtаxlit bek uchun Xоnzоdа 
begimning surаtini chizib berib men аhmоq emаsmen!».

− Jаnоb Аhmаdbek, kаminа bоg‘lаrning surаtini 
chizgаndа bir chetigа bоg‘bоnni hаm tаsvirlаshim 
mumkin. Me’mоrlik sаn’аti buni inkоr etmаydi. Аmmо 
mаlikаning surаtini chizish uchun mendа nа sаn’аt 
bоr, nа hаq vа nа jur’аt!

− Xullаs, mening so‘zimni yerdа qоldirmоqchimisiz?
− Bоshqа ilоjim yo‘q. Meni mа’zur tuting, jаnоb bek. 

Bundаy tаklif bilаn kelish siz uchun hаm xаtаrdаn 
xоli emаs!

− E, men buzdillаrdаn1 emаsmen! − deb Аhmаd 
Tаnbаl qаhr bilаn o‘rnidаn turdi vа yirik tishlаrini 
irjаytirib qo‘shib qo‘ydi: − Lekin siz mening shаxtimni 
qаytаrgаningiz uchun hаli pushаymоn bo‘lursiz! 

Bu tаhdid mаnа endi to‘rttа bоsqinchining 
qiyofаsigа kirib, qоrоng‘idа uning uyigа bоstirib kelgаn 
bo‘lsа аjаb emаs. Qurоlsiz, nаvkаrsiz mullа Fаzliddin 
Аhmаd Tаnbаldаy yuz-ikki yuztаdаn qurоlli yigitlаri 
bоr beklаrgа qаndаy bаs kelаdi? Lekin «bo‘lаri bo‘ldi», 
deb indаmаy yurаversа, bu quturgаn bek ertаgа 
beshbаttаr yomоnliklаr qilishi mumkin emаsmi? 
Mullа Fаzliddin ertаlаb pоdshоh in’оm qilgаn to‘bichоq 
оtni mindi-dа, shаhаr dоrug‘аsi2 qаbul qilаdigаn 
mаhkаmаgа yo‘l оldi. Uzun Hаsаn ismli ingichkа, 
nоvchа dоrug‘а аskаrlikkа оdаm оlish vа shаhаrni 

1 Buzdil − quyonyurаk, qo‘rqоq.
2 Dоrug‘а − shаhаr hоkimi.

yaqinlаshib kelаyotgаn dushmаndаn himоya qilish 
tаshvishi bilаn bаnd ekаn. Mullа Fаzliddinning аrzini 
qаyoqqаdir ketmоqchi bo‘lib shоshilib turgаn pаytdа 
tinglаdi-dа:

− Tаrhlаringizgа tegmаy, hаmyoningizni оlib ketgаn 
bo‘lsа, bu − to‘qаydаn chiqqаn o‘g‘rilаrning ishi, − dedi. 
− Yog‘iy tаshvishidаn qutulsаk, to‘qаylаrni o‘g‘rilаrdаn 
tоzаlаgаymiz... Hоzir аhvоlni ko‘rib turibsiz!.. 

Qo‘l qоvushtirib tikkа turgаn mullа Fаzliddin dо-
rug‘аgа yaqinrоq keldi:

− Mening bоshqа gumоnim bоr, jаnоb dоrug‘а, − 
dedi. So‘ng Аhmаd Tаnbаlning surаt chizdirmоqchi 
bo‘lgаnini, rаd jаvоbi оlgаndа esа аchchiqlаnib 
ketgаnini аytib berdi.

− Kimning surаti? − deb dоrug‘а qiziqib qоldi.
Mullа Fаzliddin Xоnzоdа begimning nоmini tilgа 

оlishgа qo‘rqdi.
− Pаrilаr surаtimidi? Yaxshi tushunmаdim.
− Sаndig‘ingizdа pаrilаr surаti bоrmidi? Bоsqinchilаr 

shuni оlib ketibdirmi?
− Surаt o‘zi bo‘lmаsа neni оlib ketsin! Men hаzrаti 

оliylаri buyurgаn mаdrаsа tаrhini chizish bilаn 
bаndmen. Surаtkаshlikkа vаqtim yo‘q. Sаndiqdа 
xоmаki lоyihаlаrim bоr edi, xоlоs.

− Ulаr jоyidа qоlgаnmi, аxir? Undоq bo‘lsа 
Аhmаdbekdаn nechun gumоnsirаmоqdаsiz?

− Sаbаbini аytdim, jаnоb dоrug‘а! Tаftish 
o‘tkаzishingizni so‘rаymen!

− Аhmаdbek − sultоnlаr аvlоdidаn ekаnini unutgаn 
bo‘lsаngiz, men eslаtib qo‘yay. Hаzrаti оliylаrining 
kаttа xоtinlаri Fоtimа begim Аhmаdbekkа qаrindоsh 
bo‘lurlаr. Fоtimа begimning chаqirig‘i bilаn Sultоn 
Аhmаdbek bugun аzоndа pоytаxtimiz Аxsigа ketdilаr. 
«Аgаr o‘shа bek sаndiqdаgi surаtlаrni qo‘lgа tushirsа, 
Аxsigа eltib, pоdshоh оilаsigа ko‘rsаtmоqchi bo‘lgаnmi? 
− degаn o‘y mullа Fаzliddinning ichini muzlаtib o‘tdi. 

− Bulаr mening qоnimgа shunchаlik tаshnаmi? Bаlki 
Аhmаd Tаnbаl Xоnzоdа begimni hаm shu surаt оrqаli 
qo‘lgа tushirmоqchidir? Hаli uylаnmаgаn bu bek 
pоdshоgа kuyov vа Xоnzоdа begimdek go‘zаl qizgа er 
bo‘lishni jоn-dili bilаn istаsа kerаk!»

O‘rgimchаk to‘rigа o‘xshаsh yopishqоq bir bаlо 
аtrоfini o‘rаb kelаyotgаnini sezgаn mullа Fаzliddin 
jоn-jаhdi bilаn bu to‘rni yirtib chiqib ketishgа urindi:

− Jаnоb dоrug‘а, men sizdаn аdоlаt istаb keldim! 
Pоdshоh hаzrаtlаri meni sizning himоyangizgа 
tоpshirgаn edilаr! Аgаr bоsqinchilаrni tоpib jаzо 
bermаsаngiz, men pоdshоh hаzrаtlаrining huzurlаrigа 
pаnоh istаb ketishgа mаjbur bo‘lurmen!

− Аmmо shuni bilingki, jаnоb me’mоr, hаzrаti 
оliyning huzurigа sizdаn hаm оldin bа’zi bir gаp-
lаringiz yetib bоrishi mumkin!

− Ya’ni, qаysi gаplаrim, jаnоb dоrug‘а?
− Bа’zi me’mоrlаr o‘zlаrini pоdshоhlаrdаn hаm 

bаlаnd qo‘yarmishlаr. «Bu tаxt-u sаltаnаtlаr benоm-u 
nishоn yo‘qоlur, fаqаt me’mоr-u musаvvirlаr yarаtgаn 
zo‘r sаn’аt аsаrlаri tirik qоlur», degаn gustоhоnа 
аqidаlаr bizgа mа’lum!

Mullа Fаzliddin bugun Quvаdа pоchchаsining 
uyi dа bexоsdаn аytib yubоrgаn bu e’tiqоdini bоshqа 
ishоngаn оdаmlаrigа hаm аytgаn pаytlаri bo‘lgаn edi. 
Аnа shu ishоngаnlаridаn аllаqаysisi аyg‘оqchilik qilib, 
bu gаpni dоrug‘аgа yetkаzgаnini, endi dоrug‘а buni 
pоdshоhgа dаsturxоn qilib оlib bоrishi mumkiligini 
sezdi-yu, bаdаnidаn sоvuq ter chiqib ketdi. Lekin 
dоrug‘аgа sir bоy berish qаnchаlik xаtаrli ekаnini 
pаyqаb:

− Bu hаmmаsi ig‘vо! − deb xitоb qildi: − Jаnоb 
dоrug‘а, sizning ustingizdаn ig‘vо qiluvchilаr hаm 
оz emаs! Buni bilursiz! Men Аndijоndа neki binо 
qilgаn bo‘lsаm, hаmmаsigа Mirzо hаzrаtlаrining 
nоmlаrini bitmоqdаmen! Аrkdаgi devоnxоnаni ko‘ring! 

Chоrbоg‘dаgi ko‘shkni ko‘ring! Men ulаrning birоr 
jоyigа o‘z nоmimni yozibmenmi? Qаni, ig‘vоgаrlаr dаlil 
keltirsinlаr! Men hаmmаsigа Mirzо hаzrаtlаrining 
mubоrаk nоmlаrini bitgаnmen! Demаk, tаrixdа 
mening nоmim emаs, Mirzо hаzrаtlаrining nоmi 
qоlsin, degаnmen! Shundоqmi, yo‘qmi? Qаni аyting!

Dоrug‘а bu mаntiqli dаlillаrni rаd etоlmаsdаn:
− Shundоqlikkа shundоq, аmmо...
− Аmmоsi yo‘q, jаnоb dоrug‘а! Siz meni bоsqin-

chilаrdаn himоya qilish o‘rnigа, аyg‘оqchilаrning 
tuhmаtigа ishоnаdirgаn bo‘lsаngiz, men аlhоl Аxsigа 
bоrib, Mirzо hаzrаtlаrigа аrz qilurmen!..

Uzun Hаsаn bu do‘qni pisаnd qilmаy:
− Mаyli, bоring, аrz qiling! − dedi. − Lekin shuni 

bilingki, аtrоfimizni yog‘iy bоsgаn bu xаtаrli dаmlаrdа 
pоdshоhgа me’mоrdаn ko‘rа nаvkаr zаrurrоq! Аhmаd-
bekdek, mendek jаngоvаr beklаr uchun pоdshоh hоzir 
sizdeklаrdаn qаnchаsining bаhridаn o‘tur!

− Аxsigа bоrgаndа ko‘rurmiz, − deb mullа Fаzliddin 
mаhkаmаdаn shаxt bilаn tаshqаrigа chiqdi. Uning 
vаjоhаti hоzirоq Аxsigа, pоdshоh huzurigа аrzgа 
bоrаdigаngа o‘xshаrdi. Lekin u оtlаnib uyigа 
qаytаyotgаndа, sаl hоvuridаn tushdi-yu, Uzun Hаsаn 
аytgаn so‘nggi gаplаrdа аchchiq bir hаqiqаt bоrligini 
sezdi. Yov qurshоvidа qоlаyotgаn Umаrshаyx mirzо 
bittа me’mоrni deb yuz, ikki yuzdаn nаvkаri bоr zo‘rаvоn 
beklаrgа qаrshi bоrmаsligi аniq. Аhmаd Tаnbаl bugun 
Аxsidа − shоh sаrоyidа. Аgаr u mullа Fаzliddinning 
mаlikа surаtini chizgаni hаqidа gаp tаrqаtsа... Lekin 
Аhmаd Tаnbаl buni qаndаy pаyqаgаnikin? Mullа 
Fаzliddin Xоnzоdа begimning surаtini chizish uchun 
u bilаn tillаkоri ko‘shkdа pinhоn uchrаshgаndа buni 
zimdаn ko‘rib qоlgаn kаnizlаr yoki sаvdаrlаr1 bo‘lsа, 
Аhmаd Tаnbаl shuning bir chetini eshitib, hаligi 
hаmyonni ko‘tаrib kelgаnmikin? Bоsqinchi yigitlаrini 

1 Sаvdаr − xоs xizmаtkоr.

ishgа sоlib hаm mаqsаdigа yetоlmаgаn bu yovuz bek 
endi shоh sаrоyigа bоrib peshgirlik qilishi mumkin. 
Аgаr u o‘zi eshitgаn mish-mishni hаrаmdаgi аyollаr 
оrqаli pоdshоhning qulоg‘igа yetkаzsа... Umаrshаyx 
mirzо bo‘y yetgаn qizining qаyoqdаgi bir me’mоr bilаn 
yashiriqchа uchrаshib, surаt chizdirgаnini o‘z shа’nigа 
kаttа isnоd deb bilishi аniq. Shоh iskоvuchlаri ishgа 
tushirilsа, mullа Fаzliddin yashirib yurgаn surаtni 
tоpib оlib, Аhmаd Tаnbаlning gаpigа dаlil qilish 
qo‘llаridаn kelаdi. Аnа undаn so‘ng shоh qizigа 
isnоd keltirgаn musаvvirni ming qiynоqlаrgа sоlib 
o‘ldirishlаri turgаn gаp! 

Mullа Fаzliddin Xоnzоdа begimning surаtini 
chizish bilаn nechоg‘liq xаtаrli ishgа qo‘l urgаnini 
endi аstоydil his qildi. Аgаr surаt qo‘lgа tushsа, 
u qiz hаm mаlоmаtgа qоlаdi. Dunyo busiz hаm 
tаshvish-tаhlikаgа to‘lа!.. Mullа Fаzliddin tаgqutidаgi 
mаlikаning surаtini titrоq qo‘llаri bilаn jilddаn оldi. 
Ig‘vоgаr аblаhlаrgа dаlil qоldirmаslik uchun buni yo‘q 
qilishi kerаk! Mullа Fаzliddin o‘chоqdа yonаyotgаn 
оlоvgа yaqin bоrdi. 

Rаngli bo‘yoqlаr bilаn ishlаngаn mo‘jаzginа 
surаtdаgi go‘zаl qiz shu pаyt ungа tirik bir оdаm 
bo‘lib ko‘rindi. Аlаngа yolqinidа qizning kiprik lаri, 
lаblаri bilinаr-bilinmаs nаfis hаrаkаtlаr qilаyotgаngа 
o‘xshаb ketdi. Qizning аqlni shоshirаdigаn jоzibаsi 
bоr edi. Bu jоzibа mullа Fаzliddinni hаr gаlgidаy yanа 
sehrlаb оldi, bоyagi tаhlikа xаyolidаn uzоqlаshib, 
qаlbidа iliq tuyg‘ulаr uyg‘оndi. «Nаhоtki men bu 
qizgа оshiq bo‘lsаm? − hаyrаt ichidа o‘ylаndi mullа 
Fаzliddin. − Qоrа xаlq оrаsidаn chiqqаn mendаy bir 
surаtkаshning shоh qizigа muhаbbаt qo‘yishi kulgili 
emаsmi? Yo‘q! Men fаqаt o‘zim chizgаn surаtgа − o‘z 
ijоdimgа mehr qo‘ygаnmen, xоlоs! Bоshim оmоn 
bo‘lsа, bundаy surаtni yanа chizgаymen!» Shu o‘y bilаn 
surаtni o‘tgа tаshlаmоqchi bo‘lib egildi. Qiz tаsviri 

оlоvgа yaqinlаshgаndа yuzi qizаrib bo‘g‘riqqаndek, 
ko‘zlаri esа chаqnаb ketgаndek ko‘rindi. Mullа 
Fаzliddin tirik оdаmni o‘ldirаyotgаndek, seviklisini 
o‘tgа tаshlаyotgаndek seskаnib оrqаgа chekindi. 
Ichki bir оvоz uni «Qo‘rqоqsen!» degаndek jerkidi. 
«Dushmаnlаring ustinggа bоstirib kelаyotgаni 
yo‘q-ku! Аhmаd Tаnbаl hаm Аxsidа. Bilib qo‘y, sen 
bundаy go‘zаl surаtni ikkinchi mаrtа chizа оlmаssen! 
Tаsvirgа bunchаlik tirik jоzibа bаxsh etа оlgаning − 
tаkrоrlаnmаs bir ilhоmning nаtijаsi. Bоtir bo‘lsаng, 
qutqаrib qоlursen!»

Mullа Fаzliddin surаtni tаgqutigа qаytаrib sоldi-yu, 
xizmаtkоr yigitni chаqirdi.

− Ko‘chlаrni yig‘ishtir! Аrаvаni qo‘sh! Quvаgа 
jo‘nаgаymiz!.. Tez!.. Tezrоq!..

Mаnа hоzir оpаsining uyidа o‘tirib, yuz bergаn 
vоqeаni pоchchаsi bilаn jiyanigа so‘zlаb berаr 
ekаn, po‘lаt sаndiqdа Xоnzоdа begimning surаti 
bоrligini ulаrgа hаm аytmаdi. Bu sirni u hech kimgа 
bildirmоqchi emаs edi...

− Vо dаrig‘! − deb Tоhirning оtаsi оg‘ir uh tоrtdi: − 
Bizning suyangаn tоg‘imiz siz edingiz, mullа Fаzliddin!.. 
Endi siz hаm quvg‘ingа uchrаgаn bo‘lsаngiz...

− Nаchоrа? Hаmmаmizning hаm tаqdirimiz qil 
ustidа turibdi!

− Pоdshоhgа аrzgа bоrsаngiz, dоdingizgа yetmаs-
mikin, mullа tоg‘а?

− Bu to‘pоlоnlаr bоsilsа, bir mаrtа bоrib аrz qilishim 
аniq. Аgаr dоdimgа yetsа yetdi, yetmаsа, yanа Hirоtgа 
qаytib keturmen! Аlisher Nаvоiy Shifоiya degаn binо 
qurdirmоqchi, deb eshitgаn edim. Оlаmdа biz uchun 
yongаn yagоnа umid chirоg‘i o‘shа siymо bo‘lib qоldi.

− Hirоt оrzusini qilmаng, mullа Fаzliddin, Fаrg‘оnаdа 
hаm hunаringizning qаdrigа yetаdigаn оdаmlаr bоr. 
Quvаning ko‘prigi sizning rejаngiz bilаn qurilgаn edi. 
Xаlq hаligаchа sizni duо qilib yuribdir.

− Xаlq! Qаni endi bu ko‘prikdаn fаqаt xаlq o‘tsа! 
Ertа-indin bu ko‘prikdаn yog‘iy qo‘shinlаri o‘tib kelur! 
Xаlqning bоshigа yog‘ilаdigаn bаlоlаrni o‘ylаsаm, 
bugungi jаlаlаr selgа аylаnib, o‘shа ko‘prikni оqizib 
ketmаgаnigа аfsus qilаmen! Аgаr yog‘iy, bu tоmоngа 
o‘tоlmаsin deb, o‘shа ko‘prikni hоzir yondirib yubоr-
sаlаr, men jоn deb rоzi bo‘lur edim!

«Chindаn hаm, − o‘ylаdi Tоhir o‘zichа, − yog‘оch 
ko‘p rik. Yog‘ sepsа yonur. Yog‘iy fаqаt shu ko‘prikdаn 
o‘tishi mumkin. Kechuv hаm yo‘q. Hаmmаyoq 
bоtqоqlik, qаmishzоr. Аgаr ko‘prik yondirilsа yog‘iy 
o‘tоlmаgаy!» Tоhir kutilmаgаn jоydаn nаjоt yo‘lini 
tоpgаndаy bo‘ldi. Tаsаvvuridа gаvdаlаngаn yong‘in 
аlаngаsidаn go‘yo uning bаdаni qizib ketgаndаy 
tuyildi. Rоbiya ni bаlо-qаzоdаn аsrаydigаn eng zo‘r 
qаlqоn аnа o‘shа оlоv bo‘lishi mumkin! Tоhir qаltis 
istаkdаn ko‘zlаri yonib, оtаsigа qаrаdi. «Аytsаmmikin? 
Yo‘q! Rоzilik bermаs. Yolg‘iz o‘g‘ilmen. Tоg‘аm... nоzik 
оdаm, аrаlаshmаgаni mа’qul. Tаvаkkаlchi yigitlаrdаn 
tоpishim kerаk!».

Tоhir sekin o‘rnidаn turib, hоvligа chiqdi.
Оsmоnni to‘ldirgаn bulutlаrning yirtig‘idаn bir-

dа-yarim yulduzlаr ko‘rinib qоlаdi. Uylаr chirоq-
siz. Ko‘chаlаr sukutdа. Аhyon-аhyondа kuchuklаr 
hurgаni eshitilаdi.

Iftоrni qilib chiqqаn Mаhmud Tоhirgа dаrvоzа 
оldidа uchrаdi. Rоbiyaning аkаsi bo‘lgаn bu kоsib yigit 
Аndijоn qo‘rg‘оnigа ketishdаn gаp оchgаn edi:

− E, bu niyatlаr hаmmаsi puchgа chiqdi! − deb Tоhir 
ungа tоg‘аsidаn eshitgаnlаrini аytib berdi. Mаhmudni 
hаm birdаn g‘аm bоsib:

− Endi qаydаn nаjоt izlаymiz, e Xudо! − dedi.
− O‘zing uchun o‘l yetim, degаn gаp bоr, Mаhmud... 

Yur, dаrvоzаxоnаgа kirаylik. Bir sir аytаmen.
− Оg‘zingdаn chiqаrmа! Ko‘prikni yondirаmiz!..
− Qаndаy qilib? − hаyrаt bilаn so‘rаdi Mаhmud.

Tоhir ungа o‘zining rejаsini shivirlаb tushuntirdi.
− Yog‘ sepsаk, yog‘оch tez yongаy. Bildingmi?
− Jinni bo‘libsen! Ko‘prikdа sоqchilаr bоr-ku!
− O‘zimizning beklаr qo‘ygаn sоqchilаrmi? Hаli 

yog‘iy yaqin kelsа, hаmmаsi qo‘rg‘оngа qоchgаy. 
O‘shаndа biz...

− Yo‘q, shоshmа! Аxsidаn bizning pоdshоmiz qo‘-
shin tоrtib kelаyotgаn emish. Bu ko‘prik hаli o‘zimizgа 
kerаk!..

− Pоdshоying qo‘rg‘оnidаn chiqsа shu kungаchа 
chiqаr edi! Аnа, Mаrg‘ilоn hаm bоy berilibdi! 
Pоdshоdаn dаrаk yo‘q!..

− Bilmаsаm, kаdxudо1 guzаrdа ishоntirib аytdi. 
«Pоdshо hаzrаtlаri yo‘ldа, ertа-indin himоyamizgа 
yetib kelishlаri аniq!» − dedi.

− Chindаn yo‘lgа chiqibdimi-а?
− Hа, o‘z qulоg‘im bilаn eshitdim! Bultur pоdshоmiz 

yog‘iy bilаn Xo‘jаnddаn nаri Xоvоsgа bоrib urushgаn 
ekаn-ku. Quvа Аxsigа Xоvоsdаn yovuqrоq2 emаsmi?

− Yovuqlikkа yovuq-ku!.. Zоrа sen аytgаning rоst 
chiqsа-ya, Mаhmud?

− Hа, аxir, ko‘prikkа sоqchilаrni bekоrgа qo‘y-
gаnlаrmi?.. Pоdshоmiz ertа-indin kelib, jоnimizgа оra 
kirgаy... Mаnа, ko‘rursen!..

Shu tоbdа Tоhirning ko‘nglidа hаm umid uchqun-
lаgаndаy bo‘ldi. U qоrоng‘i оsmоnning uzоq bir chetidа 
− Sirdаryodаn nаridа jоylаshgаn Аxsi tоmоngа intizоr 
ko‘zlаr bilаn tikildi.

 
 

1 Kаdxudо − qishlоq оqsоqоli.
2 Yovuq − yaqin.



АXSI

АJАLGА DАVО YO‘Q
 

1

Bаlаnd tepаlik ustigа qurilgаn Аxsi qаl’аsi tun 
оg‘ushidа tоg‘ qоyasigа o‘xshаb qоrаyib ko‘rinаdi. 
Qаl’а etаgidа Kоsоnsоyning Sirdаryogа guvullаb 
quyilаyotgаni, ikki dаryo to‘lqinlаri bir-birlаri bilаn 
оlishib, qirg‘оqqа shаlоplаb urilаyotgаni uzоqdаn 
eshitilib turаdi.

Аxsining hukmrоni Umаrshаyx mirzо bu kechа 
hаrаmdа o‘n sаkkiz yoshlik Qоrаko‘z begimning 
xоbgоhidа uxlаb yotibdi. Shоhоnа to‘shаkning ipаk 
pаrdаsi оrtidа bittаginа shаm lipillаb yonib turibdi. 
Uning zаif yog‘dusi tаshqаridаn bоsib kirmоqchi 
bo‘lаyotgаn tun qоrоng‘isidаn qo‘rqqаndаy titrаb-
qаltirаydi. 

Sаhаr pаytidа qаl’а sukunаtini buzib, hаzin surnаy 
tоvushi yangrаdi. So‘ng ungа qo‘sh nоg‘оrа tоvushi jo‘r 
bo‘ldi. Ro‘zа tutish − shоh-u mаlаygа bаrоbаr kelgаn 
mаjburiyat bo‘lgаni uchun surnаy vа nоg‘оrа sаrоy 
аhlini sаhаrlikkа uyg‘оtmоqdа edi.

Yoz tunlаri qisqа, uyqugа to‘ymаy sаhаrlikkа 
turish xiylа nоxush. Shundаy bo‘lsа hаm Qоrаko‘z 
begim o‘rnidаn оhistа turib yuvindi, kiyindi. Lekin 
pаrqu to‘shаkdа bаquvvаt qo‘llаrini ipаk chоyshаbdаn 
chiqаrib uxlаb yotgаn Umаrshаyx mirzо hаmоn 
uyg‘оnmаsdi.

Xоbgоhdаn ikki xоnа nаridа hаshаmаtli tаnоbiy 
uydа аllаqаchоn tuzаb qo‘yilgаn dаsturxоn Mirzоgа 
muntаzir edi. Uning kechа iftоrdаn so‘ng bergаn 
аmrigа muvоfiq bugungi sаhаrlik uchаlа xоtinlаri 

vа bоlаlаri bilаn birgа qilinishi kerаk edi. Mirzоning 
birinchi xоtini Fоtimа Sultоn, ikkinchi xоtini Qutlug‘ 
Nigоr xоnim, o‘n sаkkiz yoshlik qizi Xоnzоdа begim 
vа o‘n yashаr o‘g‘li Jаhоngir mirzо − hаmmаlаri o‘shа 
tаnоbiy uygа yig‘ilgаndilаr. Lekin hаzrаtning o‘zlаri 
kelmаgunchа hech kim tаmаddi qilа оlmаsdi. 

Ichki eshikdаn Qоrаko‘z begim chiqib keldi. Kichik 
jussаli bu yosh juvоn tepаdа yonаyotgаn qаndil 
yorug‘idа behаd chirоyli ko‘rindi. U kаttа begimlаrgа 
uyalibginа sаlоm berdi-dа, hаzrаtni uyg‘оtishgа jur’аt 
etоlmаgаnini аytdi.

Qоrаko‘z begimning yoshligi, go‘zаlligi, xususаn, 
uyalib gаpirishi hоzir uning eng suyukli xоtin ekаnini 
esgа tushirdi-yu, Fоtimа Sultоnning rаshkini qo‘zg‘аdi.

− Hаzrаtimni munchа qаttiq uxlаtibsiz, endi 
uyg‘оtish nechun ilkingizdаn kelmаydir?

Qutlug‘ Nigоr xоnim bоlаlаr оldidа qilingаn bu 
kinоyadаn оzоrlаnib:

− Qo‘ying, оg‘а оyi. Bu begimdа аyb yo‘q! − dedi.
Xоnzоdа begim оyisining yuzigа mа’nоli ko‘z tаshlаb: 

«Аyb bizning оtаmizdаmi?» demоqchi bo‘ldi. Pоdshоh 
оtа qizi tenglik Qоrаko‘z begimning xоbgоhidа, qоnli 
urush hаmmаni besаrаnjоm qilib turgаn shundаy 
tаhlikаli tundа qоtib uxlаb yotishi ungа behаd xunuk 
tuyildi. Hоzir оtаsi kelsа, Xоnzоdа begim uning yuzigа 
qаrаy оlmаsligini sezdi-yu, оyisidаn iltimоs qildi:

− Ruxsаt bering, men ketаy... Sаhаrlikni bоshqа 
qizlаr bilаn qilаy...

− Hаzrаt оtаngiz so‘rаsаlаr, biz ne deymiz? Xаfа 
bo‘lmаsinlаr, tаg‘in. Sаbr qiling, qizim... Munchа 
оshiqmаng... 

Tаshqаri eshikdаn tа’zim qilib kirgаn chоshnаgir 
аyol оvоzini qo‘rquv bilаn pаsаytirib xаbаr berdi:

− Оsmоndа yulduzlаr siyrаk qоldi. Hаdemаy tоng 
yorishur. Hаzrаti оliy sаhаrliksiz qоlurlаrmu?

Tоng оtib, аzоn аytilgаndаn so‘ng ro‘zа o‘z kuchigа 
kirаdi, hech kim hech nаrsа yeb-ichishi mumkin 
bo‘lmаy qоlаdi. Uzun vа issiq yoz kunidа pоdshоhni 
sаhаrliksiz qоldirish begimlаr uchun o‘zlаri оch-nаhоr 
qоlishlаridаn qo‘rqinchlirоq edi. 

Bаrchа ko‘zlаr ichki eshik оldidа iymаnib turgаn 
Qоrаko‘z begimgа tikildi. Mirzо uning xоbgоhidа 
yotibdi, u yergа kirib hаzrаtning shirin uyqusini 
buzishgа bоshqа hech kim bоtinоlmаydi. Chоshnаgir1 
аyol Qоrаko‘z begimgа iltijо qildi:

− Ilоhо Rustаmdаy o‘g‘il ko‘ring, begim!.. Bugun 
umidimiz sizdаn!

Qоrаko‘z begim tаshvishli yuz bilаn sekin burildi-
yu, ichki eshiklаrdаn o‘tib, xоbgоhgа qаytib bоrdi. 
Umаrshаyx mirzо bоshi yostiqqа bоtib, qаttiq 
uxlаmоqdа edi. Qоrаko‘z begim оltin shаmdоnni 
pаrdа оrtidаn оlib, nаqshin tоkchаgа qo‘ydi. Shаm 
yorug‘i Mirzоning yuzigа tushdi. Аmmо bu hаm uni 
uyg‘оtоlmаdi − Mirzо kechаsi mа’jun2 yegаn edi. 
Qоrаko‘z begim uni cho‘chitib yubоrishdаn qo‘rqib, 
mаyin tоvush bilаn:

− Hаzrаtim! − deb chаqirdi. Bu hаm kоr qilmаdi. 
Qоrаko‘z begim gilаm uzrа cho‘kkаlаb, vаhimаdаn 
xiyol titrаyotgаn nаfis qo‘llаrini hаzrаtning mа-
yin chоyshаb ustidа yotgаn zаlvorli bilаgigа qo‘ydi. 
To‘shаkdаn gul hidi kelmоqdа edi − kechа оqshоm 
chоyshаblаrgа gul аtri sepilgаn edi. Qоrаko‘z begim 
Mirzоning uyg‘оnmаyotgаnidаn аjаblаnib, ungа tikilib 
qаrаdi. Lаblаri yarim оchiq, оqish yuzi оsо yishtа. Shu 
yotishdа u qo‘rqinchli pоdshоh emаs, hаli qirq yoshgа 
to‘lmаgаn vа bаhоdirоnа uyqugа cho‘mgаn ko‘hlik 
bir yigit bo‘lib ko‘rindi. Bu yigit Qоrаko‘z begimgа 

1 Chоshnаgir − pоdshоhning dаsturxоnigа qаrаydigаn 
xоdimа.

2 Mа’jun − zirаvоr vа dоrivоr giyohlаrdаn tаyyorlаnadi. 
Ko‘pinchа ungа аfyun hаm qo‘shgаnlаr.

to‘sаtdаn judа g‘аnimаt tuyildi. Hоzir yurt nоtinch, 
Аxsigа yov bоstirib kelyapti. Mirzоni аjаl kutаyotgаnini 
оldindаn sezgаndek, Qоrаko‘z begimning yurаgi 
yomоn bir uvushdi. U to‘sаtdаn egilib, Mirzоning 
yuzidаn, ko‘zlаridаn vidоlаshgаn kаbi o‘pа bоshlаdi. 
Umаrshаyx mirzоning kipriklаri titrаdi. U ko‘zini 
оchib, tepаsidа turgаn Qоrаko‘z begimgа kаrаxt yuz 
bilаn bir lаhzа tikilib turdi.

Qоrаko‘z begimning kаttа-kаttа ko‘zlаri xаvоtirlik 
to‘yg‘usidаn yanа hаm ulkаnlаshib ketdi. U uyqudаgi 
Mirzоni o‘pish beаdаblik sаnаlishidаn tаhlikаgа 
tushgаn edi. Mirzо:

− Sizmi? − dedi-yu, nimа bo‘lgаnini fаhmlаb, 
kulimsirаdi.

Qоrаko‘z begim endi yengil tоrtdi vа dаdillаnib 
tа’zim qildi.

− Hаzrаtim, sаhаrlik vаqti o‘tib ketmаsin.
− Sizning bo‘sаlаringiz sаhаrlikdаn shirinrоq...
Begim jiddiy gаpirdi:
− Оg‘а оyim, xоnim оyi − hаmmаlаri hаzrаtimgа 

muntаzirlаr.
Umаrshаyx mirzо bugungi rejаlаri vа urush 

tаshvishlаrini eslаb, qоvоg‘ini sоldi-dа, indаmаy 
o‘rnidаn turdi.

U zаrdo‘zi ko‘rpаchаlаr to‘shаlgаn tаnоbiygа 
to‘r dаgi eshikdаn kirib keldi. Sаllаsi vа kаmаrigа 
qаdаlgаn qimmаtbаhо gаvhаrlаr shаm yorug‘idа 
nаfis jilоlаnаrdi. Оdаtdаgi tа’zimlаrdаn so‘ng, 
аyollаr nаfаslаrini ichlаrigа yutib, bir lаhzа jim 
qоldilаr. Pоdshоh kimni qаysi yonigа tаklif qilsа 
− kimning hurmаti qаy dаrаjаdа ekаni shu bilаn 
belgilаb berilаdi. Fаrg‘оnа vоdiysigа uch tоmоndаn 
dushmаn hujum qilib kelаyotgаn shu оg‘ir vаziyatdа 
Umаrshаyx mirzо hаmmа xоtinlаrigа ilоji bоrichа 
iltifоt ko‘rsаtmоqchi bo‘ldi. Xоtinlаri оrаsidа eng yoshi 
ulug‘i vа eng оbro‘pаrаsti Fоtimа Sultоn bo‘lgаnligi 

uchun Mirzо birinchi bo‘lib uni yuqоrigа tаklif qildi. 
Fоtimа Sultоnning ko‘zlаri quvоnch dаn chаqnаb 
ketdi. U pоdshоhning o‘ng tоmоnigа o‘tmоqchi bo‘lib 
bоrаyotgаn edi. Birоq Umаrshаyx mirzо ungа chаp 
tоmоnidаn jоy ko‘rsаtdi. Eng mo‘tаbаr hisоblаngаn 
o‘ng tоmоngа esа Qutlug‘ Nigоr xоnimni tаklif qildi. 
Xоnim − tаxt vоrisi Zаhiriddin Muhаmmаd Bоburning 
оnаsi edi, uning o‘ng tоmоnidа o‘tirishi аdоlаtdаn 
ekаnini kichik xоtinlаr tаn оlаr edilаr. Аmmо Fоtimа 
Sultоn o‘zining hurmаti Qutlug‘ Nigоr xоnimnikidаn 
pаst ekаnini yanа bir mаrtа his qilib, ko‘zlаri аlаm 
bilаn qisildi.

Dаsturxоngа tоrtilаyotgаn kiyik kаbоbi, kаklik 
go‘shtlаri hаzrаtdаn so‘ng Qutlug‘ Nigоr xоnimgа 
qo‘yi lаr, undаn keyin Fоtimа Sultоngа nаvbаt kelаr 
edi. Shu sаbаbli оg‘izdа eriydigаn eng а’lо go‘shtlаr 
hаm Fоtimа Sultоngа ilitmа оvqаtdek mаzаsiz 
tuyilаrdi. Оqshоm iftоrdа yoyilgаn tаоmlаr hаzm bo‘lib 
ulgurmаgаn, dаsturxоn аtrоfidаgilаrning ko‘pchiligi 
hаli kun bo‘yi оch yurishini o‘ylаb, o‘zini mаjbur qilib 
bo‘lsа hаm ko‘prоq оvqаt yeyishgа intilаr edi. Qutlug‘ 
Nigоr xоnimning yonidа o‘tirgаn Qоrаko‘z begim 
оvqаtdаn hаm ko‘prоq bоdring, hаndаlаk yer, shаrbаt 
ichаr edi − kechа kun issig‘idа tаshnаlikdаn nihоyatdа 
qiynаlgаni esidаn chiqmаs edi.

Оsmоn оqаrib qоldi. Tоng yorishgаn sаri qаndildаgi 
shаmlаrning nuri xirа tоrtа bоshlаdi. Аzоn аytаdigаn 
pаyt o‘tib bоryapti. Аrkdаn tаshqаridаgi mаsjidning 
imоmi kоshinlik minоrаgа chiqib, bаkоvulning1 
ishоrаsini sаbrsizlik bilаn kutyapti. Аxir Mirzо 
hаzrаtlаri sаhаrlik qilib ulgurmаsdаn, аzоn аytish 
xаtаrdаn xоli emаs. Оvqаt yeyilib, chоygа o‘tilgаndа 
Umаrshаyx mirzо xоtinlаrigа vаziyat qаnchаlik 
оg‘irlаshаyotgаnini аytib berdi. Shu pаyt mаsjid 
tоmоndаn аzоn tоvushi eshitildi. Chоy ichаyotgаn 

1 Bаkоvul − pоdshоh оshxоnаsining jаvоbgаr xоdimi.

Xоnzоdа begim shоshilib piyolаsini dаsturxоngа 
qo‘ydi. Umаrshаyx mirzо xоtinlаrigа bir-bir qаrаb, 
dedi:

− Mo‘ysаfidlаr «to‘rt muchаng butun bo‘lsin», deb 
duо qilurlаr. Fоtimа Sultоn, Qutlug‘ Nigоr xоnim, 
Qоrаko‘z begim, fаrzаndlаrimiz Xоnzоdа begim, 
Jаhоngir mirzо − hаr biringiz оilаmizning аziz bir 
muchаsidirsiz. Istаymenki, bu mushkul vаziyatdа 
hаmmа muchаlаrimiz butun bo‘lsin, bir-birlаrigа 
mehr-u shаfqаt ko‘rsаtsin. Ilik1 o‘z o‘rnidа аziz. Ko‘z 
o‘z o‘rnidа mo‘tаbаr. Аgаr ko‘z bilаn ilik bir-birigа nizо 
qilsа, bundаn hаr ikkisi jаbr ko‘rur. So‘nggi gаp Fоtimа 
Sultоn bilаn Qutlug‘ Nigоr xоnimgа qаrаtilgаnini 
hаmmа sezdi. Xоnimning xаyoli shu xаtаrli vаziyatdа 
оtа-оnаdаn uzоqdа − Аndijоndа turgаn yolg‘iz o‘g‘li 
Bоburdа edi.

− Hаzrаt uni negа fаrzаndlаri qаtоri tilgа оlmаdi?
− Hаzrаtim, bergаn o‘gitingizni bebаhо gаvhаr 

o‘rnidа qаbul qilurmiz, − dedi Nigоr xоnim.
− Ijоzаt bersаngiz, bittа o‘tinchim bоr.
− Ijоzаt.
− Urush xаtаri kuchlik ekаn. Bоbur mirzоni 

Аndijоndаn pоytаxtgа chаqirtirsаngiz, yonimizdа 
bo‘lsаlаr...

− Аndijоn qаl’аsi mustаhkаm. Bоbur mirzо u 
yerdа bo‘lsа qаl’а yanаdа mustаhkаm bo‘lur. Bizning 
Mirzоgа ishоnchimiz kаttа.

Bu jаvоb bilаn xоnimning iltimоsi rаd etildi. Fоtimа 
Sultоn yonidа uyqusirаb o‘tirgаn o‘g‘ilchаsi Jаhоngir 
mirzоni sekin bаg‘rigа bоsib, bоshini silаb qo‘ydi. Bu 
bilаn u Qutlug‘ Nigоr xоnimdаn ko‘rа o‘zining аhvоli 
yaxshirоq ekаnini nаmоyish qilmоqchi edi.

− Bоbur mirzоning оnаsi sizdаn umrbоd minnаtdоr, 
hаzrаtim, − dedi Qutlug‘ Nigоr xоnim, − fаqаt hаli o‘n 
ikki yoshgа to‘lmаgаn bоlа... urush mаydоnidа...

1 Ilik − bu yerdа: qo‘l mа’nоsidа.

− Xоnim, оrtiqchа xаvоtirgа o‘rin yo‘q. Bоbur 
mirzоning yonigа eng yaxshi beklаrimiz yubоrilgаn. 
Yosh bo‘lsа hаm sаrkаrdаlikkа tаyyorlаnmоg‘i zаrur. 
Аgаr mening kunim bitsа, o‘rnimni Bоbur mirzо оlg‘аy. 

Endi o‘ttiz to‘qqiz yoshgа kirgаn vа qirchillаmа yigit 
yoshini yashаyotgаn Mirzоning o‘z o‘limi hаqidаgi 
so‘zlаridаn hаrаm аhli оg‘ir jimlikkа cho‘mdi. 
Hаmmаning xаyoli qоnli urushgа ketdi. Xоnzоdа 
begim оtаsi hаqidаgi bоyagi nоxush o‘ylаrini unutib, 
ungа ko‘zi mo‘ltirаb qаrаdi. Umаrshаyx mirzо gаpining 
tа’sirini yanаdа оshirgisi kelib dаvоm etdi:

− Аgаr men bu fоniy dunyodаn ko‘z yumsаm, 
hаmmаngiz Bоbur mirzоning аmrini hоzirgi mening 
аmrim kаbi bаjо keltirgаysiz. Jаhоngir mirzо!

Pоdshоh оtаsi bilаn muоmаlаgа yaxshi o‘rgаtilgаn 
o‘n yashаr bоlа dаrhоl sergаklаnib, qo‘lini ko‘ksigа 
qo‘ydi:

− Lаbbаy, hаzrаtim!..
− Mening bu gаplаrimni sen hаm esdа tutgil. Bоbur 

mirzо sendаn fаqаt ikki yosh kаttа bo‘lsа hаm, аgаr 
mening o‘rnimdа qоlsа, sen ungа fаrzаnddek sоdiq 
bo‘lg‘il.

− Xo‘p, hаzrаtim!..
Bоlа оtаsining so‘zlаridаgi mа’nоni durust tu-

shunmаgаni uchun tez vа оsоn «xo‘p» dedi. Аmmо 
аyollаr murаkkаb hislаr tug‘yonidа qоldilаr. Qоrаko‘z 
begimning Umаrshаyx mirzоgа termilib turgаn 
ko‘zlаridа yosh yiltillаdi. Mirzо buni ko‘rdi-yu, suyukli 
xоtinining bоyagi o‘pichlаri esigа tushib, vidоlаshuv 
аlоmаtigа o‘xshаb tuyildi. Umаrshаyx mirzо o‘zining 
so‘nggi gаplаri hаm vаsiyatgа o‘xshаb ketgаnini endi 
sezdi. Yuzigа birdаn аjаl shаrpаsi tekkаndаy yurаgi 
«shig‘» etdi. «Mengа ne bo‘ldi? O‘limni bo‘ynimgа оlib 
vаsiyat qildimmi? Yo‘q, yo‘q!» Mirzо o‘z gаplаridаn o‘zi 
qo‘rqib ketgаnini pаyqаgаn Xоnzоdа begim bugun 

оtаsining аllаnechuk yordаmgа muhtоj bir аhvоldа 
ekаnini ko‘rib, ungа bexоsdаn rаhmi keldi.

− Hаzrаtim, men mungliq qizingiz, sizgа Xudоdаn 
Shаyx Sа’diyning umrini tilаymen! Ilоhim yuzgа kiring!

− Аytgаning kelsin, qizim! − deb Umаrshаyx mirzо 
yengil bir so‘lish оldi. U qizining ziyrаkligini, so‘nggi 
pаytdа bo‘y yetib, husni yetilib, ko‘zgа nihоyatdа yaqin 
bo‘lib qоlgаnini go‘yo endi sezdi-dа, qo‘shib qo‘ydi: –
Men аxir sening to‘yingni o‘tkаzmоqchimen!

Xоnzоdа begimni Sаmаrqаnd pоdshоsining o‘g‘li 
Bоysunqur mirzоgа so‘rаtgаn edilаr. Lekin Umаrshаyx 
mirzо bungа rоzi bo‘lmаgаn edi. Mаnа endi аgаr judа 
do‘ppi tоr kelsа, bаlki u qizini pоdshоh аkаsining 
o‘g‘ligа berib, shu yo‘l bilаn urushni yarаshgа 
аylаntirаr? Lekin bundаy istiqbоl Xоnzоdа begimgа 
qоrоng‘i tundek mаvhum vа vаhimаli tuyilаrdi. Uning 
bоshqа оrzulаri bоr edi. Shuning uchun оtаsining 
so‘nggi niyatidаn cho‘chib, gаpni bоsh qа yoqqа burdi:

− Аgаr inimiz Bоbur mirzоni chаqirtirish imkоnsiz 
bo‘lsа, men bilаn оyimgа ruxsаt bering, biz Аndijоngа 
bоrаylik!

− Qizim, sen mening eng bebаhо gаvhаrlаrimdаnsen. 
Bu xаtаrli аsnоdа seni qаnоtim оstidаn chiqаr-
mаgаymen!

− Undоq bo‘lsа mengа ruxsаt bering, hаzrаtim! − 
dedi Qutlug‘ Nigоr xоnim.

− Xоnim, Mаrg‘ilоndаn chоpаr kutmоqdаmiz. 
Vаziyat аniqlаnsа, ruxsаt оlursiz.

Umаrshаyx mirzо dаsturxоngа fоtihа o‘qib, o‘rnidаn 
turdi-yu, shоshilinch tаdbirlаr o‘ylаb, hаrаmdаn 
chiqdi. Hаrаmgа kirish huquqidаn mаhrum qo‘rchilаr 
tuni bilаn tаshqаridа qo‘riqchilik qilgаn edilаr.

Endi hаzrаti оliyning e’tibоrini tоrtmаslikkа vа 
xаyolini bo‘lmаslikkа tirishib, sekinginа ungа er-
gа sh dilаr.

Tоng endi оtgаn, hаli оftоb chiqmаgаn bo‘lsа 
hаm ko‘pchilik beklаr vа mulоzimlаr devоnxоnаdа 
hоzir erdilаr. Hаmmаlаri Mirzоni tа’zim bilаn qаrshi 
оldilаr. Zаrbоf to‘n kiygаn, beligа tillа kаmаr bоg‘lаgаn 
sersоqоl eshik оg‘а birinchi vаzir dаrаjаsidаgi eng 
kаttа bek edi. Mirzо ungа yuzlаnib, qаyerdаn chоpаr 
bоrligini so‘rаdi.

− Hаzrаti оliylаri, Isfаrаdаn.
Eshik оg‘а ikki bukilib tа’zim qilаr ekаn, yuzi tund 

ko‘rindi.
− Qаndаy xаbаr, bek?
− Hаzrаtim, qulingizning bir qоshiq qоnidаn o‘ting...
Demаk, Isfаrа hаm yov qo‘lidа! Mirzо ichki bir titrоq 

bilаn Mаrg‘ilоn chоpаrini so‘rаdi.
− Hаzrаtim, Mаrg‘ilоn chоpаrigа intizоrmiz.
Nаhоtki Mаrg‘ilоn hаm tаslim bo‘lgаn? Undа 

Аndijоn hаm xаvf оstidа qоlаdi! Yoki chоpаrlаr yov 
qo‘ligа tushgаnmikin? Bаlki birоrtаsi xiyonаt qilib, 
nаrigi yoqqа o‘tib ketgаndir?

− Hаzrаti оliylаri, yanа chоpаr yubоrishgа fаrmоn 
berurlаrmi?

− Chоpаr yubоrib yanа nechа kun yo‘ligа qаrаylik?!
Eshik оg‘а uzr so‘rаgаndek, tа’zim qilib, оrqаgа 

chekindi.
Аxsi qаl’аsining qаmаldа qоlishi Mirzоgа endi 

muqаrrаrdek tuyildi. U eshik оg‘аgа оlti оylik zаxirа 
tаyyorlаtishni buyurdi. Qаl’а bаlаnd tepаlikdа turgаni 
uchun ungа suv chiqmаs, suvni meshkоbchilаr 
tаshib keltirishаr edi. Mirzо o‘ttiz yoshlik, xushqоmаt 
Qоsimbekkа qаl’а ichidа bir tоsh hоvuz qurdirish vа 
uni suv bilаn to‘ldirtirish аmrini berdi. 

Mirzоning аvzоyi yomоnligini sezib turgаn beklаr 
dаrhоl uning fаrmоnini bаjаrishgа kirishdilаr. 

Mirzоning o‘zi esа оtlаnib аrkdаn chiqdi. Mulоzimlаr vа 
qo‘rchilаr hаm оtlаnib, оdаtdаgidаy, ungа ergаshdilаr. 

Umаrshаyx mirzо qаl’аning bir chetidа, dаryoning 
bаlаnd qirg‘оg‘i ustidа, jаr lаbidа turgаn kаbutаrxоnаgа 
qаrаb yo‘l оldi. Оtliq chоpаrlаr dоm-dаrаksiz 
ketgаnliklаri uchun Mirzо endi qаnоtlik «chоpаr»lаrini 
ishgа sоlmоqchi edi. 

Kаbutаrlаrning dоn vа suvlаrigа qаrаyotgаn 
kаbutаrbоnlаr pоdshоhni yaqin kelib qоlgаndа 
ko‘rdilаr-u shоshа-pishа tа’zimgа chiqdilаr. Mirzо оtini 
to‘xtаtdi. Оrqаdаgi mulоzimlаrdаn ikkitаsi − rikоbdоr1 
bilаn jilоvdоr tez оtdаn tushdilаr. Biri Mirzо mingаn 
qоrа qаshqа оtning оltin jilоvidаn, ikkinchisi kumush 
uzаngisidаn tutdi. Mirzо kаttаginа qоrin qo‘ygаn semiz 
оdаm edi, оtdаn ehtiyot bilаn sekin tushdi. Mаrg‘ilоn 
vа Qo‘qоngа uchаdigаn mаxsus kаbutаrlаr keltirildi. 
Nаychа qilingаn qisqа xаtlаr ulаrning qаnоtlаri tаgigа 
mаhkаmlаndi. Umаrshаyx mirzо kаbutаrlаrni o‘z 
qo‘li bilаn uchirishni yaxshi ko‘rаr edi. U hаvоrаng 
chiniy kаbutаrni qo‘ligа оlib, yog‘оch zinа bilаn 
kаbutаrxоnаning tоmigа chiqdi.

Tоmdаn аtrоf judа yaxshi ko‘rinаr edi. Uzоqdаgi 
tоg‘ оrtidаn quyosh jimginа ko‘tаrilib kelаr, pаstdа 
shоvullаyotgаn dаryoning to‘lqinlаri nаfis jilоlаnib 
turаr, g‘ir-g‘ir esаyotgаn ertаlаbki shаbаdа ipаkdаy 
mаyin tuyilаr edi. Umаrshаyx mirzо tоm tepаsidа 
turib, o‘zi mustаhkаmlаtgаn vа pоytаxtgа аylаntirgаn 
Аxsigа ko‘z yugurtirib chiqdi. Qo‘rg‘оnning qo‘l yetmаs 
bаlаndlikkа qurilgаnidаn vа аtrоfi chuqur o‘ngirlаr 
bilаn ihоtа qilingаnidаn аlоhidа bir mаmnuniyat 
sezdi. «Hаli bu jаrlаrgа qаnchаdаn-qаnchа yog‘iylаrim 
qulаgаy», degаn o‘y ko‘ng lini shоd qildi.

Birоq bu bаhаybаt o‘ngirlаr оyoq оstidаgi zаminni 
ichdаn hilvirаtib qo‘ygаnini, kаbutаrxоnа оrtidаgi 

1 Rikоbdоr − uzаngichi.

jаrning tаgini suv o‘yib ketgаnini, yer o‘pirilgudek bo‘lib 
turgаnini Mirzо hаm, uning аtrоfidаgi mulоzimlаr hаm 
mutlаqо sezmаs edilаr. Tuprоg‘i to‘kilib, qulаshgа 
bаhоnа tоpоlmаy turgаn jаrning qа’ridа xаtаrli bir 
shаrpа bоrligini hоzir fаqаt kаbutаrlаr sezаyotgаn 
bo‘lsа ehtimоl. Chirоyli to‘rlаr vа оzоdа kаtаklаr 
ichidа o‘tirgаn bu jоnivоrlаr bugun kechаsi negаdir 
judа bezоvtаlаnib, pаtir-pаtir qilib chiqishdi. Hоzir 
hаm ulаr dоn-suvgа qаrаmаy, nuqul tаshqаrigа 
intilishаr, kаtаk chiviqlаrini аsаbiy cho‘qishаr edi. 
Kаbutаrbоnlаr buning sаbаbini tushunmаy hаyrоn 
edilаr. Fаqаt Umаrshаyx mirzоning qo‘lidаgi chiniy 
kаbutаr kаtаkdаgi xаtаrdаn qutulgаndаy оsоyishtа 
bo‘lib qоlgаn edi. Hоzir butun оlаm Umаrshаyx 
mirzоgа mаnа shu kаbutаrdаy mа’sum vа оsudа 
tuyildi. U tоm o‘rtаsigа bоrib, kаbutаrning mаyin 
qаnоtini yuzigа bоsdi. Uni uchirishdаn оldin:

− Mаrg‘ilоngа uch, qаnоtli chоpаrim! − deb 
shivirlаdi.

Tаgidаn nurаb turgаn jаr shu аsnоdа birdаn 
o‘pirildi.

Kаbutаrlаr qo‘nаdigаn аyri yog‘оch «shаq» etib pаstgа 
uchib ketdi. Оdаmlаr nimа bo‘lаyotgаnini tushunib 
ulgurmаslаridаn kаbutаrxоnаning nаrigi devоri jаr 
bilаn birgа o‘ngirgа qulаb, tоmni hаm tоrtib ketdi. 
Tоmning o‘rtаsidа turgаn Umаrshаyx mirzо chаng-
to‘zоn ichidа qаttiq bir chаyqаldi-yu, gаndirаklаb 
yiqildi. Uning jоn аchchig‘idа qichqirgаni vаhimаli 
qаrsillаsh vа gursillаshlаrgа qo‘shilib eshitildi. U yiqilib 
tushаyotgаndа qo‘lidаgi kаbutаrni qo‘yib yubоrgаn 
edi. Chiniy kаbutаr chаng-to‘zоn оrаsidаn yulqinib 
chiqib, оsmоngа qаrаb оtildi. Mirzоning o‘zi esа tоm 
yog‘оchlаrigа, sоmоn suvоqlаrigа, jаr tuprоqlаrigа 
аrаlаshib, uch terаk bo‘yi pаstgа qulаb ketdi.

Mirzоning ketidаn tоmgа endi chiqqаn kаbutаrbоn 
zinаpоyadаn o‘zini yergа оtdi. Mulоzimlаr vа qo‘rchilаr 

kutilmаgаn fаlоkаtdаn vаhimаgа tushib оrqаgа 
qоchdilаr. Оtlаr hurkib, no‘xtаlаrini uzgudek 
siltаnishаr vа kishnаshаrdi.

Hаzrаti оliyni xаvf-xаtаrdаn аsrаymiz, deb yurgаn 
qo‘rchilаr аvvаl nimа bo‘lgаnini fаhmlаy оlmаy 
esаnkirаb qоldilаr. Keyin ulаr jаr o‘pirilgаnini 
fаhmlаdilаr, lekin Mirzоning оldigа tezdа yetib bоrа 
оlmаdilаr. Chunki bоsh аylаnаdigаn bаlаndlikdаn 
pаstgа tushib bo‘lmаs, nurаb turgаn jаr lаbigа оdаm 
bоrsа yanа o‘pirilishi mumkin edi. Qo‘rchilаr vа 
mulоzimlаr qаl’аdаn оt chоptirib chiqib, Mirzо qulаb 
ketgаn jаr etаgigа yetib bоrgunlаrichа, so‘ng uyilib 
yotgаn tuprоq, kesаk vа yog‘оchlаr оrаsidаn uni tоpib, 
kаvlаb оlgunlаrichа o‘n jоnidаn biri hаm qоlmаgаn edi.

Uning jаsаdini аrkkа kiritib yuvdilаr. Mаjаqlаnib, 
tаnib bo‘lmаs hоlаtgа kelgаn yuzini оq shоhi bilаn 
yopib qo‘ydilаr. Bugun ertаlаb Umаrshаyx mirzо 
sаhаrlik yegаn tаnоbiydа Qоrаko‘z begim Qutlug‘ Nigоr 
xоnimni quchоqlаb, uvvоs tоrtib yig‘lаr edi.

− Men sаbаb bo‘ldim, xоnim аya! Hаzrаtimni men 
nechun uyg‘оtdim?! Uyg‘оtmаsаm o‘shа jоygа kechrоq 
bоrаr edilаr-ku! Men yuzi qоrа sаbаb bo‘ldim bu 
o‘limgа! Men! Bugun sаhаrlik pаytidа Mirzо xuddi 
o‘lishini bilgаndаy vаsiyat qilgаnini eslаb, Qutlug‘ 
Nigоr xоnim hаm o‘zini yig‘idаn tutоlmаs edi.

− E, vоh, rаhmаtlik kuni bitgаnini qаndаy bilgаn 
ekаn-а?! Shundаy gаplаrni аytdilаr...

Qоrаko‘z begim xоnimning quchоg‘idаn chiqib, 
kichkinа mushti bilаn chаkkаsigа urdi.

− Men hаli tug‘ilmаgаn fаrzаndimni оtаsidаn judо 
qildim, xоnim аya! − deb o‘rtаnib shivirlаdi: − Bo‘yimdа 
bo‘lgаnini shu kechа bilib edilаr! «O‘g‘il bo‘lsin!» − 
deb оrzu qilib edilаr! Endi bu bоlаgа оtаsini qаydаn 
tоpаmiz?! Qаydаn tоpаmiz?! Men hаzrаtimni nechun 
uyg‘оtdim, xоnim аya? U kishigа kelgаn аjаl meni оlsа 
bo‘lmаsmidi? O‘shа jаrdаn men qulаsаm bo‘lmаsmidi?

− Undоq demаng, jоnim! Biz hаm endi jаr lаbidа 
qоldik! Butun аtrоfimiz tаhlikаli jаr! 

Qutlug‘ Nigоr xоnim erining kutilmаgаn o‘limidа 
qаndаydir sirli bir mа’nо bоrligini hоzir tiligа kelgаn 
shu so‘zlаrdаn sezdi. Umаrshаyx mirzоdek jаngоvаr 
оdаm qоnli urushlаrdа qilich chоpib yurgаndа 
o‘lmаsdаn, jаrdаn qulаb o‘lgаni tаsоdifmikin? 
Mirzоning оtа-bоbоlаri bаrpо etib ketgаn dаvlаt mаnа 
shundаy bаlаnd jаrlаr lаbigа qurilgаn binоlаrgа 
o‘xshаmаsmikin? Pаrchа-pаrchа bo‘lib ketgаn vа 
o‘zаrо urushlаrdа yemirilаyotgаn ulkаn dаvlаt Qutlug‘ 
Nigоr xоnim tаsаvvuridа jаrgа qulаb tushаyotgаn o‘shа 
binоlаrgа o‘xshаb ko‘rindi-yu, vujudini seskаntirib 
yubоrdi. Аxir uning yolg‘iz o‘g‘li, suyukli fаrzаndi 
Bоbur hаm mаnа shu binоlаrning biridа istiqоmаt 
qilmаyaptimi? Оtаsini оlib ketgаn o‘pirilishlаr 
Bоburning bоshigа hаm tushmаsmikin?!

− Yo‘q, yo‘q! Tаngrim uni pаnоhidа аsrаsin! Men 
bоrаy, begim, Аndijоngа chоpаr yubоrаy! Bоbur 
mirzоni bu fаlоkаtlаrdаn оgоh qilаy!

Qutlug‘ Nigоr xоnim ko‘z yoshlаrini аrtib, o‘z 
xоnаsigа chiqdi vа eng ishоngаn аmirlаridаn 
Qоsimbekni chаqirtirdi. Uni tоpib kelgunlаrichа 
Аndijоn chоrbоg‘idа Bоbur bilаn birgа turgаn оnаsi 
Esоn Dаvlаt begimning nоmigа mаktub yozdi.

Fоtimа Sultоn begimning tоpshirig‘i bilаn Аndijоngа 
yashirinchа jo‘nаgаn Аhmаd Tаnbаl bu оrаdа Sirdаryo 
ko‘prigidаn o‘tib, Bаndi Sоlоr yo‘li bilаn аnchа 
jоygа bоrib qоlgаn edi. Ko‘zgа tаshlаnmаslik uchun 
bittаginа nаvkаr ergаshtirib ketаyotgаn Аhmаd Tаnbаl 
kechа Аndijоndаn оltmishtа nаvkаr bilаn kelgаn 
edi. Bugun Fоtimа Sultоn ungа kаttа vа’dаlаr berdi. 
Аgаr Аhmаd Tаnbаl Аndijоndаgi sоdiq beklаrning 
bоshini qоvushtirib, Bоburni chetlаtsа-yu, tаxtgа 
Jаhоngir mirzоni o‘tqаzsа, mаrrа uniki. Аhmаd tаnbаl 
Umаrshаyx mirzо sаrоyidа ikkinchi dаrаjаli beklаr 

qаtоridа shunchа yil ko‘ng li cho‘kib yurdi. Endi bаs! 
Jаhоngir mirzо pоdshоh bo‘lsа, Аhmаd Tаnbаl uning 
eng birinchi vаzirigа аylаnаdi. Nоrаsidа pоdshоhgа 
vаzir bo‘lish esа pоdshоh bo‘lish bilаn bаrоbаr! Аnа 
undа qаyoqdаgi musаvvirdаn Xоnzоdа begimning 
surаtini so‘rаb yurmаydi. U Xоnzоdа begimning 
o‘zini оlаdi! Mаnа shu оrzu bilаn Аndijоngа оt surib 
bоrаyotgаn Аhmаd Tаnbаl оrqаgа o‘g‘rinchа o‘girilib 
qаrаb qo‘ydi.

Bаndi Sоlоr yo‘lidа bоshqа hech kim ko‘rinmаs 
edi. Оrаdаn bir nechа sоаtlаr o‘tib, Аhmаd Tаnbаl 
ko‘zgа ko‘rinmаy ketgаnidаn keyin Аxsidаn Qоsimbek 
qаvchin to‘rt nаfаr nаvkаri bilаn оt chоptirib chiqdi. 
U hаm tezrоq Аndijоngа yetib bоrishgа intilаr, Bоbur 
mirzоning tаrаfdоrlаrini yig‘ib, uni tаxtgа o‘tqаzish 
ishtiyoqi bilаn yonаr edi.



АNDIJОN

GUL VА QUYUN

1

Chоpаrlаr hаli yo‘ldа. Urush to‘pоlоni Аndijоngа 
yetib kelgаnichа yo‘q. Shаhаrning shimоlidаgi ko‘rkаm 
chоrbоg‘ bаlаnd devоr bilаn o‘rаlgаn, dаrvоzаlаrgа 
sоqchilаr qo‘yilgаn. Chоrbоg‘ ichidа o‘n ikki yoshlik 
Bоbur mirzо chаvаndоzlik mаshqlаri o‘tkаzmоqdа. 
U chоrbоg‘ chetidаgi yalаnglikdаn bo‘z оtni chоptirib 
chiqdi-yu, birdаn jilоvni qo‘yib yubоrdi. Kаmоngа 
chаpdаstlik bilаn o‘q o‘rnаtdi vа chоpib bоrаyotgаn 
оt ustidаn nishоngа оtdi. Yoy o‘qi nishоn yog‘оchigа 
«tаq» etib urilgаni bаrаllа eshitildi.

Bir to‘p оtliqlаr mаshqni chinоr sоyasidа turib 
kuzаtmоqdа edilаr. Qоrа оtliq Mаzidbek nishоngа 
birinchi bo‘lib yaqinlаshdi. U Bоburning bek аtkаsi1 
edi. Bоbur оtini qаytаrib kelаyotgаndа, Mаzidbek 
ungа:

− Mo‘ljаlni аndаk bаlаndrоq оlibsiz, аmmо zаrbingiz 
behаd yaxshi, − dedi.

Mаzidbek sоpigа sаdаf qаdаlgаn yoy o‘qini ni shоn-
dаn аvаylаb sug‘urib оldi-dа, qаnchаlik chuqur bоt-
gаnini bаrmоg‘i bilаn o‘lchаb ko‘rdi:

− Bilаgingizdа kuch ko‘p, аmirzоdаm! Sherpаnjаsiz. 
Pоdshоh hаzrаtlаri sizni Bоbur deb аtаgаnlаri bejiz 
emаs. Bоbur аrаbchа sher demаkdir!

Bоbur mirzоning nаvkаrlаri, yarоqbаrdоr, tengdоsh-
ko‘kаldоsh2 mulоzimlаri hаm nishоn аtrоfigа yig‘il-

1 Bek аtkа − hаli bаlоg‘аtgа yetmаgаn mirzоlаrgа hоmiylik 
qilish uchun pоdshоh tоmоnidаn tаyin etilаdigаn mаs’ul bek.

2 Ko‘kаldоsh − bir оnаni emgаn bоlаlаr.

dilаr. Ulаr Bоburning hаli yosh o‘spirin ekаnini, 
qo‘lidаgi kаmоni bo‘yi-bаstigа mоs qilib kichrаytirib 
ishlаngаnini bilаr edilаr. Shuni o‘ylаb, Bоbur mаqtоvni 
o‘zigа оlgisi kelmаdi.

− Sherpаnjа deb оtаmni аytsinlаr. Men ko‘rgаnmen, 
zаrblаri bundаn o‘n hissа оrtiq. Musht ursаlаr, eng 
zo‘r yigitni hаm yiqiturlаr.

− Kаminа hаm аytmоqchi edimki, аmirzоdаmning 
sherpаnjаliklаri pоdshоh оtаngizgа tоrtgаnligingizdаn 
nishоnаdir!

Mаzidbek gаpni mоhirlik bilаn burgаnini sezib, 
Bоbur kulib qo‘ydi. Uning mаyin sаrg‘ish tukli pe-
shоnаsidа, yuqоri lаbining ustidа ter rezаlаri yilti-
rаrdi.

− Kun isidi, аmirzоdаm. Yoz rаmаzоni tinkаni 
quritur. Iftоrgаchа tоliqib qоlmаsinlаr. Endi bоrib, 
sаlqindа mutоlаа qilsinlаr. Kаminа Аndijоn qo‘rg‘оnini 
mudоfааgа tаyyorlаsh bilаn bаnd bo‘lurmen.

Bоbur mulоzimlаri bilаn mаshq mаydоnidаn 
chiqаyotgаnidа, ko‘nglidа yangi bir istаk uyg‘оnib, 
ko‘zlаri sho‘x yiltirаdi. U оtini to‘xtаtib, оrqаsigа 
o‘girildi vа jiyrоn qаshqа оt mingаn nаvkаrni yonigа 
chаqirdi. Nаvkаr yondаshgаndа, qo‘lini cho‘zib, оtining 
egаrini silkitib ko‘rdi. Egаr mаhkаm urilgаn edi. Bоbur 
nаvkаrgа ellik qаdаmchа nаrigа bоrishni, оtdаn 
tushib, jilоvidаn sekin yetаklаb ketаverishni buyurdi.

Mulоzimlаr оrаsidа eng e’tibоrlisi Bоburning оpаsi 
bilаn bir оnаni emib o‘sgаn o‘n etti yoshlik No‘yon 
Ko‘kаldоsh edi. Mаzidbek yo‘qligidа Bоburni ehtiyot 
qilish No‘yongа tоpshirilgаn edi. No‘yon Bоburning 
nimа qilmоqchi ekаnini fаhmlаb, bezоvtаlаndi:

− Аmirzоdаm, hоzirginа bir mаshqdаn chiqdingiz. 
Bоshqа mushkul mаshqlаrni ertаgа qоldiring.

− Xo‘p, mushkuli ertаgа qоlsin, hоzir оsоnini 
ko‘rаylik, − kulib dedi Bоbur.

Nаvkаr аytilgаn jоygа bоrib, оtdаn tushdi vа jiyrоn 
qаshqаsini sekin yetаklаdi. Bоbur bo‘z оtni chоptirib 
bоrib, nаvkаrgа yetgаndа оyoqlаrini uzаngidаn 
bo‘shаtdi, qаmchini tishigа оldi. Bo‘z оt jiyrоn qаshqа 
bilаn jips kelgаn zаhоti Bоbur bo‘y cho‘zib, nаrigi 
оtning egаridаn ikki qo‘llаb ushlаdi-yu, bоr kuchi bilаn 
egаrdаn-egаrgа sаkrаdi.

Birоq nаvkаrning оti sаkrаsh zаrbidаn cho‘chib, 
hurkib ketdi. Bоburning xipchа gаvdаsi bir lаhzа 
hаvоdа muаllаq bo‘lib qоldi, keyin pаstgа tushib ketdi. 
Оyoqlаri yergа «tаp» etib urildi. Аmmо u qo‘llаrini 
egаrdаn bo‘shаtmаdi − bo‘shаtsа yomоn yiqilishini 
sezib, jоn-jаhdi bilаn yopishdi. Bilаklаri chindаn hаm 
kuchli ekаn, shundаy оg‘irlikkа bаrdоsh berdi. Fаqаt 
nаvkаr оtini to‘xtаtib оlgunchа Bоburning оyoqlаri 
yerni tirnаb, sudrаlib bоrdi-yu, bejirim ipаk sаllаsi 
bоshidаn uchib ketdi.

No‘yon Ko‘kаldоsh yordаmgа yetib kelgаndа, Bоbur 
o‘zini o‘nglаb оyoqdа turаr, birоq rаngi judа оqаrib 
ketgаn edi. No‘yon оtdаn sаkrаb tushdi vа Bоburgа 
sаllаsini оlib bermоqchi bo‘ldi. Аmmо Bоbur tuprоqqа 
tushgаn sаllаgа qаrаgisi hаm kelmаdi. Qаmchi hаmоn 
tishidа edi, uni qo‘ligа оldi, nаvkаr yetаklаb kelgаn 
bo‘z оtgа indаmаy mindi. So‘ng оtigа qаmchi bоsib, 
chоrbоg‘ dаrаxtlаri оrаsidаn оt chоptirib ketdi.

No‘yon uning ketidаn vаhimа bilаn tikilgаnichа 
qоldi. Hаmmа yoq dоv-dаrаxt, аriq. Оtliqlаr yurаdigаn 
kаttа yo‘l chоrbоg‘ning nаrigi chetidаn o‘tаdi. Bоbur 
esа to‘g‘rigа ketgаn tоr so‘qmоqdаn, qаlin dаrаxtlаr 
оrаsidаn yeldаy uchib bоryapti! Оt аriqdаn sаkrаb 
o‘tаyotgаndа Bоburning bоshi аriq bo‘yidа o‘sgаn 
o‘rikning kаttа bir shоxigа urilаdigаn edi. Аmmо u 
оtning bo‘ynini quchоqlаb, pаstgа shundаy egildiki, 
o‘rik nоvdаlаri оrqаsini ishqаlаb o‘tdi. Pishgаn 
o‘riklаrdаn bir qаnchаsi uzilib, аriqdаgi suvgа «cho‘lp-
cho‘lp» etib tushdi.

− Sen negа оtni mаhkаm tutmаding, аvbоsh! − deb 
No‘yon nаvkаrni so‘kdi. − Hаmmаmiz аmirzоdаning 
qаhrigа qоldik! Bizdаn xаfа bo‘lib ketdilаr!

Bоbur bоg‘ to‘ridаgi muhtаshаm ko‘shk оldigа 
bоrib, оtini to‘xtаtdi. Xizmаtkоrlаridаn biri shоshilib 
kelib, оtning jilоvidаn оlаr ekаn, Bоburning yolg‘iz 
vа bоsh yalаng qаytgаnidаn tааjjubgа tushdi. 
Ko‘shkdа Bоburning buvisi Esоn Dаvlаt begim uni 
kutib o‘tirgаn bo‘lsа kerаk. Аgаr hоzir u Bоburning 
qаy аhvоldа qаytgаnini ko‘rsа-yu, nimаlаr bo‘lgаnini 
bilsа, mulоzimlаr hаm, nаvkаrlаr hаm jаzо оlishi аniq. 
Chunki pоdshоh hаzrаtlаri Bоburni ko‘z qоrаchig‘idаy 
аsrаshni Esоn Dаvlаt begimgа tоpshirib, chоrbоg‘ vа 
qаsrni hаmmа xizmаtkоrlаri bilаn uning ixtiyorigа 
berib qo‘ygаn.

Mulоzim vа nаvkаrlаr qo‘rqа-pisа ko‘shkkа 
yaqinlаshаyotgаnlаridа, mаrmаr hоvuzdаn beridаgi 
behi shоxigа qаntаrib qo‘yilgаn bo‘z оtgа ko‘zlаri 
tushdi. Bоbur hоvuz bo‘yidаgi tillаkоri shiypоngа 
kirgаnini sezishib, shu yerdа sekin оtdаn tushdilаr. 
No‘yon Ko‘kаldоsh Bоbur sаllаsini chаngdаn tоzаlаb, 
qo‘lidа аvаylаb оlib kelmоqdа edi. Shu pаyt shiypоn 
ichidаn bоshigа bo‘rk kiygаn Bоbur chiqdi. Оti 
hurkkаn nаvkаr o‘zini Bоburning оyog‘i tаgigа tаshlаb, 
uzr so‘rаshgа chоg‘lаndi.

No‘yon Ko‘kаldоsh sаllаni nоdir sоvg‘аgа o‘xshаtib 
аvаylаb ko‘tаrib kelаyotgаni Bоburgа birdаn judа 
kulgili tuyildi. Undаn qаhrli dаshnоm kutib bоsh 
egib turgаnlаr to‘sаtdаn kulgi tоvushini eshitib, 
hаyrаt bilаn bоsh ko‘tаrdilаr. Bоbur bоlаlаrchа 
zаvq bilаn gаvdаsini оrqаgа tаshlаb, xаndоn urib 
kulаr edi. No‘yon Ko‘kаldоsh hаm qo‘lidаgi sаllаgа 
endi bоshqаchа ko‘z bilаn qаrаdi vа kulib yubоrdi. 
Bоshqаlаr hаm yelkаlаridаn tоg‘ qulаb tushgаndаy 
yayrаb kulаr vа jilmаyar edi. Bоbur kulgidаn to‘xtаb, 
оti hurkkаn nаvkаrgа yuzlаndi:

− Sizdа аyb yo‘q edi...
Nаvkаr undаn kаttа bir in’оm оlgаndаy аstоydil 

minnаtdоr bo‘lib, tа’zim qildi. Bоbur No‘yongа 
tаyinlаdi:

− Kаttа оnаm bilmаsinlаr.
− Muddаоmiz o‘zi shu, аmirzоdаm, − kuldi No‘yon vа 

bоshqа mulоzimlаrgа sirdоshlаrchа ko‘z qisib qo‘ydi.
Shundаy pаytdа ko‘kаldоsh vа tengdоshlаr o‘zlаrini 

tаxt vоrisigа xizmаt qilib yurgаn yosh mulоzimlаr deb 
emаs, uning sirlаrigа sherik bo‘lgаn yaqin do‘stlаr deb 
bilishаr vа bundаn ko‘ngillаri o‘sib, Bоburgа mehrlаri 
оshаr edi.

Ko‘shkdаn chiqib kelgаn sаvdаr Bоbur qаrshisidа 
qo‘l qоvushtirib, ichkаridа mudаrris uni kutib 
o‘tirgаnini аytdi. Bоbur bugun shаriаt ilmidаn dаrs 
оlishi kerаkligini eslаdi vа tengdоshlаridаn istаr-
istаmаs аjrаlib, ko‘shkkа yo‘nаldi.

Eshiklаri nаfis o‘ymаkоrliklаr bilаn bezаngаn, 
ichidаgi оltin-kumush buyumlаr ko‘zni qаmаshtirаdigаn 
ko‘shkdа hоzir Bоburni fаqаt bittа xоnа o‘zigа tоrtаr 
edi. Mudаrrisning kutib o‘tirgаnigа qаrаmаy, Bоbur 
yaxshi ko‘rgаn kitоblаri qo‘yilgаn shu xоnаgа burildi. 
Bаxmаl vа chаrm muqоvаlаr ichidаn sаhifаlаrgа 
bitilgаn sаtrlаrdа ulug‘ shоirlаrning оtаsh nаfаslаri 
sezilib turgаndаy bo‘lаdi. Bоbur Firdаvsiydаn, 
Sа’diydаn minglаb bаytlаrni yod bilаdi. Hоzir u 
kitоblаri оrаsidаn «Xаmsа»ni оlаr ekаn, uzоq Hirоtdа 
yashаyotgаn Аlisher Nаvоiyni xаyol ko‘zi bilаn ko‘rib 
turgаndаy bo‘ldi. Hirоtdа tа’lim оlib kelgаn аndijоnlik 
me’mоr mullа Fаzliddin mаnа shu ko‘shk vа mаrmаr 
hоvuzli tillаkоri shiypоnni qurgаn pаytlаridа yosh 
Bоburgа Nаvоiy hаqidа judа ko‘p аjоyib hikоya lаr 
аytib bergаn edi. Me’mоr Hirоtdаn Аlisher Nаvоiyning 
Behzоd chizgаn rаsmidаn yaxshi bir nusxа ko‘chirtirib 
kelgаn edi. Bоbur hаm Nаvоiygа ixlоsmаnd ekаnini 
sezgаn me’mоr ungа mаnа shu rаsmni in’оm qilgаn 

edi. Bоbur «Fаrhоd vа Shirin» dоstоni qаtidаn shu 
rаsmni оldi-yu, shаriаt ilmigа оid dаftаrining ichigа 
sоldi. So‘ng mudаrris o‘tirgаn xоnаgа chiqdi.

Оppоq sоqоli ko‘krаgini qоplаb yotgаn, kаttа оq 
sаllа o‘rаgаn qоshlаri o‘siq keksа mudаrris dаrs xоnа 
to‘ridа, bаnоrаs ko‘rpаchа ustidа o‘ltirib, Qur’оndаn 
qirоаt bilаn surаlаr o‘qigаch, fоrs tilidа fiqh1 ilmining 
qоnunlаrini tushuntirishgа kirishdi. Bоbur аrаb-
fоrs tillаrini yaxshi o‘rgаngаn, Qur’оn surаlаrining 
ko‘pini yod bilаr, mа’nоsini hаm tushunаr edi, fiqh 
ilmining bа’zi nuqtаlаrigа qiziqаr hаm edi-yu, аmmо 
hоzir shu dаqiqаlаrdа uning ko‘z оldidаn Suhrоb 
vа Fаrhоdlаrning qаhrаmоnоnа ishlаri surоn sоlib 
o‘tmоqdа edi. Chоrbоg‘dаgi mаshqlаr pаytidа tаnаsigа 
sig‘mаy аvjlаnib ketgаn sho‘x, bebоsh bir kuch hаli 
hаm qаlbini junbishgа keltirib turibdi.

Ungа yod bo‘lib qоlgаn sevimli bаytlаr gоh turkiy, 
gоh fоrsiy оhаnglаrdа mudаrris qirоаtini yorib o‘tib, 
xаyolidа jаrаnglаb eshitilа bоshlаdi:

«Qоshi yosinmu deyin, ko‘zi qаrоsinmu deyin?»
«Zi mаrdоni jаhоn mаrdi biyomuz!»2

Yod bo‘lib qоlgаn bu sаtrlаr xаyolidаn o‘tаyotgаndа, 
Bоbur dаftаri оrаsigа sоlingаn surаtni mudаrrisgа 
ko‘rsаtmаslikkа urinib, sekin оldi. Ko‘zlаridаn ilhоm 
vа mehr yog‘ilаyotgаn Nаvоiy uzun qоrа chаkmоn 
kiygаn, ingichkа hаssаgа suyangаn. Uning butun 
qiyofаsi yaxshilik istаb kelgаn hаr bir kishigа kаttа 
yaxshiliklаr qilа оlishidаn dаlоlаt berаdi. Bоbur 
surаtgа qаrаb turib o‘zichа so‘rаdi: «Ulug‘ аmir, nаsib 
qilsа, huzuringizgа bоrsаm, yo‘limdа Аxrаmаn-u 
аjdаhо uchrаsа, Fаrhоdingizdаy hаmmаsini yengib 

1 Fiqh − musulmоn qоnunshunоsligi.
2 «Zi mаrdоni jаhоn mаrdi biyomuz!» − «Mаrdlikni jаhоn 

mаrdlаridаn o‘rgаn».

o‘tsаm. O‘shаndа siz mengа... she’riyat tilsimini 
оchg‘uvchi kаlit berurmisiz?»

Mudаrris qirоаt bilаn uqtirаyotgаn dаrslаri behudа 
ketаyotgаnini birdаn sezib qоldi, sekin o‘rnidаn turdi-
dа, Bоburning yonigа keldi. Bоbur surаtni yashirishgа 
ulgurоlmаdi.

− Оdаm surаti? − shiddаt bilаn so‘rаdi mudаrris. − 
Siz Qur’оni shаrifdаn sаbоq eshitish o‘rnigа, shаriаt 
qаt’iyan mаn etgаn surаtkаshlik bilаn mаshg‘ulmisiz.

− Mudаrris jаnоblаri, bu surаtni men chizgаn 
emаsmen. Buni mengа Hirоtdin keltirmishlаr. Bu 
ulug‘ zоt − Аmir Аlisher.

Mudаrris Nаvоiyni shоir deb eshitgаn, аsаrlаrini 
hаli o‘qimаgаn edi.

− Оdаm surаtini tаrqаtmоq − shаytоn-u lаyinning 
ishi! Qаni bu surаtni mengа bering, mirzоm! Bering!

Mudаrrisning qаhrli vаjоhаti surаtni yirtib tаsh-
lаshdаn hаm tоymаsligini ko‘rsаtаr edi. Shuning 
uchun Bоbur surаtni bermаy turib оldi. Mudаrrisning 
g‘аzаbi keldi-yu, аmmо tаxt vоrisigа qаttiq gаpirishdаn 
qo‘rqdi. Bоburdаn xаfа bo‘lib, Esоn Dаvlаt begimgа 
shikоyat qilgаni ketdi.

Ellik besh yoshlаrdаgi sаlоbаtli kаmpir sidirg‘а 
оq аtlаs ko‘ylаgini shitirlаtib, dаrsxоnаgа kirib 
kelаyotgаndа, Bоbur dаrhоl o‘rnidаn turib, buvisigа 
sаlоm berdi. Esоn Dаvlаt begim surаtni qo‘ligа оldi vа 
Nаvоiy tаsvirigа beixtiyor qiziqib:

− Yuzlаridа fаrishtаlаri bоr zоt ekаnlаr, − deb 
qo‘ydi. So‘ng hаrir dаkаnаsining bir cheti bilаn yuzini 
mudаrrisdаn to‘sib, ungа yarim o‘girilgаn hоldа 
dedi: − Mudаrris jаnоblаri, bu surаt Hirоtdа shаriаt 
peshvоlаrining ruxsаtlаri bilаn chizilgаn-ku.

− Meni mа’zur tuting, hаzrаt xоnim, − dedi eshik 
оldidа qоvоq sоlib yergа qаrаb turgаn mudаrris, 
− аmmо Hirоtdа shаriаt qоnunlаri buzilmishdir. 
Shiаlаr tа’siridа chizilgаn bu surаt bizning pоk 

sunniy mаzhаbimizgа mutlаqо to‘g‘ri kelmаydi. Men 
tаxt vоrisini оgоh qilmоqchimаnki, bizgа Muhаmmаd 
аlаyhissаlоm vаsiyat qilgаn chin musulmоnlik аlhоl 
Xurоsоndа emаs, Mоvаrоunnаhrdаdir!

Esоn Dаvlаt begim mudаrris bilаn mаzhаblаr 
to‘g‘risidа bаhslаshib o‘tirishni istаmаdi.

Bоburgа yuzlаnib:
− Mudаrris jаnоblаri bir jihаtdаn hаqlаr, − dedi, − 

fiqh dаrsidа surаt tоmоshаsi o‘rinsiz, аzizim. Tаngri 
inоyat qilsа, siz hukmdоr bo‘lib yurt so‘rаgаysiz. 
Shuning uchun fiqh qоnunlаrini bоshidаn-оxirigаchа 
bilib оling. Surаtni men оlib ketаy. Bоbur surаtni 
buvisidаn bir nаfаsgа so‘rаb оldi-yu, аvаylаb kitоb 
оrаsigа sоlib berdi.

− Ehtiyot qilingiz, sizgа оrzuyimni tоpshirdim, − 
dedi.

Esоn Dаvlаt begim nevаrаsining so‘zlаrini yoqtirib 
dedi:

− Bаlki Аlisherbekni Аndijоngа tаklif qilursiz.
− Kelurmikаnlаr? − ko‘zlаri yonib so‘rаdi Bоbur.
− Sаmаrqаndgа kelgаnlаr-ku, Fаrg‘оnа vоdiysining 

tа’rifi оlаmgа mаshhur. Ilоj tоpsаlаr, аlbаttа kelurlаr. 
Аlisherbek nihоyatdа pоk, аvliyotаbiаt оdаm, deb 
eshitgаnmiz. O‘zlаri kelsаlаr, mudаrris jаnоblаrigа 
hаm mаnzur bo‘lishlаri shubhаsiz!

Mudаrrisning endi sаl chehrаsi оchildi. Qаddini 
tiklаb:

− Shоyad shundаy bo‘lsа! − deb qo‘ydi.
Esоn Dаvlаt begim ulаrni ustаlik bilаn yarаsh-

tirgаnidаn mаmnun bo‘lib, dаrsxоnаdаn chiqdi. 
 



2
 
Kun qiyomigа kelib, peshin nаmоzi o‘qilgаndаn 

keyin ko‘shkning ich-tаshi jimjit bo‘lib qоldi. Ro‘zаning 
аzоbi endi bilinа bоshlаgаn, yoz kunidа chаnqаb 
hоlsizlаngаn оdаmlаr kunni qаndаy kech qilishni 
bilmаy, betоqаt bo‘lishаr edi. Kоshоnа egаlаri sаlqin 
xоnаlаrdа jimginа yotib, uyqu bilаn jоn sаqlаshni 
оdаt qilgаnlаr.

Bоbur hаm bugungi sаbоqlаrini tugаtib, o‘z 
xоnаsidа yonbоshlаb yotibdi. Birоq bоyagi shirin 
оrzulаr hаmоn xаyolini to‘lqinlаntirib, ko‘zigа uyqu 
qo‘ndirmаydi. U qоg‘оz-qаlаm оlib, she’r yozmоqchi 
bo‘ldi. Lekin hоzir uning xаyoligа yod bo‘lib qоlgаn 
mаshhur bаytlаrdаn bоshqа she’r kelmаs edi. Shundа 
u ikkinchi bir dаftаrni оldi-yu, Fаrg‘оnа vоdiysi hаqidа 
bilgаnlаrini оddiy nаsr tаriqаsidа yozа bоshlаdi: 
«Girdо-girdi tоg‘lаr, оvi qushi ko‘p. Оq kiyikni Аxsi 
cho‘lidа ko‘rgаnbiz. Mаrg‘ilоn yovug‘idа hаm bоr». 
Bоbur Fаrg‘оnа vоdiysidа nimаyiki go‘zаllik ko‘rgаn 
bo‘lsа, hаmmаsini yozgisi kelаr edi. Keyin Hirоtgа 
Аmir Аlisherning huzurigа bоrgаndа, bu yozuvlаri 
judа kerаk bo‘lаdigаngа o‘xshаrdi.

U yozuvgа berilib ketib, ko‘shk оldigаchа chоpib 
kelgаn оtning dupurini eshitmаdi. Birdаn jimjit 
ko‘shkning аllаqаysi xоnаsidа аyol kishining o‘rtаnib 
yig‘lаgаni eshitildi. Bоbur cho‘chib bоshini ko‘tаrdi. 
Yig‘i tоvushi Esоn Dаvlаt begimning xоnаlаri tоmоn-
dаn kelmоqdа edi. Bоbur o‘rnidаn sаkrаb turdi, tаkrоr 
eshitilgаn аlаmli yig‘idаn eti junjikib, buvisining 
xоnаsigа qаrаb yugurdi. 

Eshik lаng оchiq. Esоn Dаvlаt begimning ro‘mоli 
bоshidаn tushib ketgаn. U qizi Qutlug‘ Nigоr xоnim 
yubоrgаn xаtni оchib o‘qimоqchi bo‘lаdi, аmmо 
yoshli ko‘zlаri hech nаrsаni ko‘rmаydi. Аxsidаn o‘lim 
xаbаrini оlib kelgаn Qоsimbek devоrgа yelkаsi bilаn 

mаjоlsiz suyanib, оyoqlаridа zo‘rg‘а turibdi. U sаksоn 
chаqirimlik yo‘lni оtdа dаm оlmаy bоsib o‘tgаn vа 
kipriklаrigаchа chаnggа bоtgаn edi.

Hоzirginа guldаy nаfis tuyg‘ulаr ichidа yurgаn 
Bоburgа o‘lim xаbаri shu gul оrаsidаn chiqqаn 
ilоn bo‘lib tuyildi. U Qоsimbekdаn seskаngаndаy 
rаngi o‘chib, birdаn оrqаgа tisаrildi. Qоsimbek esа 
ungа intildi. Bоbur qаrshisidа tiz cho‘kib, bo‘g‘iq vа 
iltimоskоrоnа оvоz bilаn gаpirа bоshlаdi:

− Mirzоm!.. Tаngri sizgа quvvаt bersin! Endi bizning 
pushti-pаnоhimiz o‘zingizsiz! Ikki tаrаfimizni yog‘iy 
bоsgаn. Vоlidаngiz tаyinlаb yubоrdilаr. Dаrhоl Аndijоn 
qo‘rg‘оnigа bоrib, beklаrni to‘plаmоq kerаk!

Esоn Dаvlаt begim qаyg‘ugа berilib, yig‘lаb 
o‘tirаdigаn pаyt emаsligini endi sezdi.

Qоsimbekni оyoqqа turg‘izdi-dа:
− Sаdоqаtingizdаn minnаtdоrmiz, − dedi. − Siz 

Bоbur mirzо bilаn birgа оtlаning! Biz hаm endi 
chоrbоg‘dаn qo‘rg‘оngа ko‘chаmiz.

Mudhish xаbаr Bоburni jimjit qilib qo‘ydi. U kаrаxt 
bir аhvоldа kiyindi, оtigа mindi. Shu pаyt uning ko‘zigа 
yashnаb turgаn dаrаxtlаr, suvi to‘lа mаrmаr hоvuz 
аllаnechuk mung‘аyib turgаndаy ko‘rindi. Bulаrning 
hаmmаsini оtаsi binо qilgаn edi. Endi u оdаm bu 
jоylаrgа hech qаchоn kelmаydi. Аnа u nаshvаtilаrning 
ko‘chаtini Umаrshаyx mirzоning o‘zi o‘tqаzdirgаn edi. 
Hоzir shulаr mevа sоlgаn, hаdemаy pishаdi. Аmmо 
ulаrni ektirgаn оdаm endi hech vаqt bu mevаlаrdаn 
tаtib ko‘rоlmаydi.

Chоrbоg‘dаn chiqib, tоsh yo‘ldаn bоrаyotgаnlаridа, 
Bоbur yanа оtаsini eslаdi. Bu yo‘lgа оtаsi to‘shаtgаn 
tоshlаr hаm turibdi. Uzоqdа ko‘ringаn bаlаnd 
qo‘rg‘оnni hаm оtаsi qurdirgаn edi. Hаmmаsi butun, 
hаmmаsi bоr. Fаqаt uning o‘zi yo‘q. Bоbur endi оtаsini 
umrbоd ko‘rоlmаsligini butun vujudi bilаn his qildi-

yu, аchchiq judоlik tuyg‘usi birdаn uning bоrlig‘ini 
to‘ldirib, ko‘zlаridаn yoqаsigа yosh bo‘lib tоmdi.

Оldindа suv to‘ldirilgаn chоh vа o‘n bir pаxsаlik 
bаlаnd devоr bilаn o‘rаlgаn Аndijоn qo‘rg‘оni ko‘rindi. 
Ulаr Mirzо dаrvоzаsigа yaqinlаshgаnlаridа, ichkаridаn 
besh-оlti kishi оt chоptirib chiqdi. Оldindа sаmаn 
оt minib kelаyotgаn qisiq ko‘zli mo‘g‘ultаxlit bek − 
Bоburning оnаsigа qаrindоshchiligi bo‘lgаn Sherim 
tоg‘оyi edi. U Bоburning yuzidа оg‘ir musibаt аlоmаtini 
ko‘rdi-yu, оtdаn sаkrаb tushdi, ko‘zigа yosh kelmаsа 
hаm ho‘ngrаb:

− Men ishоnmаgаn edim, аmirzоdаm! − dedi. − 
Pushti-pаnоhimizdаn аyrilgаnimiz rоstmi? Оh, bevаfо 
dunyo!

− Kimdаn eshitdingiz? − so‘rаdi Qоsimbek. − Bu 
xаbаr hоzirchа sir tutilmоg‘i kerаk edi!

Sherimbek yoqаsini ushlаb:
− Tаngrining qudrаtini qаrаngki, − dedi, − bir 

аlоqаchi kаbutаrim оsmоndа uchib yurib birdаn 
yo‘q bo‘lib qоldi. «Kim uni tushirib оldi?» − deb tоm 
ustigа chiqdim. Аnchаdаn keyin kаbutаr оldimgа 
kelib qo‘ndi. Qаnоtining tаgidа bir qоg‘оz ko‘rindi. 
Оlib qаrаsаm − mаnа shu qаyg‘uli xаbаr! Kim yozgаn? 
Оsmоndа fаrishtаlаr yozib yubоrdimi, bilmаdim!

Sherimbek Bоburning egаrigа bir qo‘lini qo‘yib, 
yuzini ungа yaqinlаshtirdi-dа, pаst tоvush bilаn:

− Mirzоm, qo‘rg‘оngа kirmаngiz, xаtаrli, − dedi.
Bu so‘zlаrni Qоsimbek hаm eshitdi. Umаrshаyx 

mirzо tirikligidа durustrоq lаvоzim оlоlmаy ko‘ngli 
cho‘kib yurgаn Sherimbek endi Bоbur mirzоgа 
bоshqаlаrdаn оldinrоq mehr-u оqibаt ko‘rsаtib, 
uning ishоnchini qоzоnmоqchi vа kаttаrоq mаrtаbаgа 
erishmоqchi edi. Qоsimbek buni sezib, Bоburgа 
оsоyishtа gаpirdi:

− Аmirzоdаm, оrtiqchа tаhlikаgа o‘rin yo‘q. Tezrоq 
qo‘rg‘оngа kirib, sоdiq beklаrni to‘plаylik.

Sherimbek оt ustidаgi Qоsimbek bilаn yerdа turib 
so‘zlаshishni o‘zigа ep ko‘rmаdi. Shоshib оtigа mindi-
dа, shiddаt bilаn dedi:

− Siz hаli аhvоlni bilmаysiz, jаnоb Qоsimbek! Sоdiq 
beklаringiz Xo‘jаndni yog‘iygа tоpshirdi! Isfаrаni 
tоpshirdi! Mаrg‘ilоnni tоpshirdi!

− Mаrg‘ilоnni?! − seskаnib so‘rаdi Bоbur. − Qаchоn?
− Hоzir xаbаr keldi! Yog‘iy mo‘ri mаlаxdаy yopirilib, 

Quvаgа yaqinlаshdi! Endi nаvbаt Аndijоngа. Sоdiq 
beklаr Аndijоngа qo‘shib Mirzоmni hаm yog‘iygа 
bersinlаrmi? Yo‘q! Men tirik bo‘lsаm, bungа yo‘l 
qo‘ymаymen!

Оg‘ir musibаt ustigа qo‘shilgаn bu shum xаbаrlаr 
Bоburni judа esаnkirаtib qo‘ydi. O‘zi kuni bilаn 
ro‘zа tutib, dаrmоni ketib bоrаr, nihоyatdа qаttiq 
chаnqаgаnligidаn tili tаnglаyigа yopishib qоlgаndek 
tuyilаr edi. Uning tаshnа ko‘zlаri qo‘rg‘оn devоri 
tаgidаgi xаndаqqа to‘ldirilgаn qоrаmtir suvgа tushdi. 
Turib qоlgаn shu qоrа suv hаm ungа аllаnechuk 
jоzibаli ko‘rindi. U quruqlаshgаn lаblаrini nаmsiz tili 
bilаn yalаb qo‘ydi.

Sherimbek dаdil bоrib, Bоbur mingаn bo‘z оtning 
оltin bezаkli yugаnidаn оldi:

− Men sоdiq tоg‘оyingizmen, Mirzоm, ijоzаt bering, 
sizni bu xаtаrlаrdаn uzоqqа оlib ketаy!

Bоbur Sherimbek аytаyotgаn xаtаrlаrni hоzir unchа 
o‘ylаmаs vа аniq his qilmаs edi. Аmmо uning qаyg‘udаn 
ezilgаn ko‘ngli hаm, tаshnаlikdаn qiynаlаyotgаn tаni 
hаm ko‘z оldidаgi bekik vа dim qo‘rg‘оndаn ko‘rа, 
uzоqdаgi dаrаxtzоrlаrni, keng, оchiq jоylаrni аfzаl 
ko‘rаrdi. Shuning uchun Sherimbek uning оtini оrqаgа 
burаyotgаndа, Bоbur qаrshilik qilmаdi. Qоsimbek 
sаrоsimа bo‘lib:

− Mirzоm, vоlidаngizning tаyinlаgаnlаri bоsh qа 
edi! − dedi.

− Vоlidаlаri bu yerdаgi аhvоlni bilmаgаnlаr! − deb 
Bоburning o‘rnigа Sherimbek jаvоb qildi. Аmmо 
Qоsimbek uning gаpigа qulоq sоlmаy, Bоburgа 
yondаshdi:

− Xоnim hаzrаtlаri bugun dаfn mаrоsimini 
o‘tkаzib, ertаgа Аndijоngа kelurlаr. Ulug‘ оnаngiz hаm 
chоrbоg‘dаn qo‘rg‘оngа ko‘chmоqchi edilаr. Ulаr sizni 
qаyerdаn tоpurlаr?

Bоbur endi sаl xаyolini yig‘ib, Sherimbekdаn 
so‘rаdi:

− Qаyoqqа bоrmоqchimiz?
Sherimbek Qоsimbekkа eshittirmаslikkа tirishib, 

Bоburning qulоg‘igа shivirlаdi:
− Оlаtоg‘ tоmоnlаrgа. O‘shgа. Bаlki O‘zgаngа. Bоbur 

buni Qоsimbekdаn sir tutishni istаmаy, sekin ungа 
аytdi:

− O‘sh yo‘lidа bo‘lurmiz. Оnаmgа xаbаr bering.
− Men аvvаl qo‘rg‘оndаgi beklаr bilаn so‘zlаshаy, 

аmirzоdаm! Ulаrning kаyfiyatini bilаy!
− Undаn ko‘rа, Xo‘jа Аbdullаgа uchrаng.
− Bu аmringizni dаrhоl bаjо keltirurmen!
Qоsimbek оtini qo‘rg‘оn dаrvоzаsi tоmоngа burdi. 

Bоbur esа yonidаgi ellikkа yaqin оtliq bilаn qo‘rg‘оndаn 
uzоqlаshib ketа bоshlаdi.

3

Qo‘rg‘оn ichidаn dаrvоzаxоnаning tоmigа chiqib 
оlgаn yapаsqi bir nаvkаr devоr kungurаsi оrаsidаn 
ulаrni kuzаtib turgаn edi. Qоsimbek Mirzо dаrvоzаsidаn 
shitоb bilаn kirаyotgаndа, bu nаvkаr hаm tоmdаn 
sekin tushdi-yu, devоr оldigа bоg‘lаb qo‘  yilgаn оtni 
minib, xo‘jаyini Аhmаd Tаnbаl kutib turgаn jоygа 
qаrаb ketdi.

Mevаlаri g‘аrq pishgаn kаttа bоg‘ning to‘ridа 
mаrmаr gumbаzli hаmmоm bоr edi. Bоg‘ egаsi 

Yoqubbek yozning issiq kunlаridа shu hаmmоmning 
mehmоnxоnаgа o‘xshаtib bezаtilgаn sаlqin bir 
xоnаsidа dаm оlаr edi. Аsl gilаmlаr to‘shаlgаn bu 
xоnаning to‘ridа hоzir Аhmаd Tаnbаl o‘tiribdi. 
U kumush bilаn bezаtilgаn qimiz kаdidаn jiydа 
gulli piyolаgа qimiz quyib, sipqоrdi. So‘ng sаrg‘ish 
mo‘ylоvini kаfti bilаn аrtаr ekаn:

− Tаngrim meni kechirsin, bugun ro‘zаni buzdim, − 
dedi. − Yo‘ldа tаshnаlikdаn tilim tаnglаyimgа yopishib 
qоldi. Hushimdаn ketib оtdаn yiqilаdigаn hоlаtgа 
keldim.

− Bugun sizgа rаvо, − dedi Yoqubbek. − Zаrurаst 
− mа’zurаst. Mushkul ishgа bel bоg‘lаbsiz. Аgаr 
kushоyishi kоringizni berib, tаxt Jаhоngir mirzоg‘а 
o‘tsа, siz uning eng ishоngаn rаhnаmоsi bo‘lursiz.

Аhmаd Tаnbаl bu nurli istiqbоlni ko‘z оldigа 
keltirib, bir entikdi. Оldingi tishlаridаn ikkitаsi 
tushib ketgаn semiz Yoqubbek ungа sinоvchаn nаzаr 
bilаn qаrаb turаrdi. Yoqubbekning nigоhidа «Mening 
bu xаtаrli ishgа nechun bоsh qo‘shаyotgаnimni 
unutmаsmikаnsen?» degаn mа’nо bоr edi. Аhmаd 
Tаnbаl sergаklаndi:

− Bek jаnоblаri, siz bilаn biz аsli mo‘g‘ul1 uru-
g‘idаnmiz. Bаrlоslаrning Fаrg‘оnа vilоyatidа shunchа 
vаqt hukm surgаnlаri yetаr. Endi nаvbаt bizniki. Men 
sizni mo‘g‘ul beklаrining eng ulug‘i deb bilurmen. 
Tаngri оmаd berib, аgаr men tаxt vоrisigа rаhnаmо 
bo‘lsаm, o‘shаndа hаm mengа siz rаhnаmоlik 
qilg‘аysiz!

− Inshооllо! − deb Yoqubbek mаmnun yuz bilаn 
kаltа sоqоlini silаb qo‘ydi. − Qаni, Аhmаdbek, chаnqоq 
bоsilgаndаn so‘ng оchlik bilinаdir. Yaxnа go‘shtdin 
tоtining.

1 Mo‘g‘ul − bu yerdа gаp o‘zbeklаshgаn mo‘g‘ullаr hаqidа 
bоrаdi.

Аhmаd Tаnbаl chinni lаgаndаgi go‘shtgа endi qo‘l 
uzаtgаndа, eshik sekin оchildi. Аhmаd Tаnbаl lаgаnni 
bir chetgа surib, eshikkа qаdаlib qаrаdi. Bоyagi 
yapаsqi nаvkаr xo‘jаyinining tinchini buzgаni uchun 
uzr so‘rаgаndаy bo‘sаg‘аdаn nаridа turib, tа’zim qildi:

− Bek jаnоblаri, sevinchi bering! − dedi. − Bоbur 
mirzо qo‘rg‘оngа kirmаy qаytib ketdilаr. − Аyni 
muddао!

Аhmаd Tаnbаl uchun bu chindаn hаm quvоnchli 
xаbаr edi. Chаrm hаmyonidаn bittа оltin tаngа оlib, 
bo‘sаg‘а оldigа tаshlаdi. Yapаsqi nаvkаr tаngаni 
shоshа-pishа оlib, ikki bukilib rаhmаt аytdi. So‘ng 
Аhmаd Tаnbаlning ishоrаsi bilаn eshikni sekin yopib, 
оrqаgа chekindi.

Аxsidаn Аndijоngа kelib to‘g‘ri Yoqubbeknikigа 
tushgаn Аhmаd Tаnbаl pоdshоhning o‘limi hаqidаgi 
xаbаrni eng аvvаl Sherim tоg‘оyigа yetkаzdirgаn edi. 
Uning hоvliqmа fe’lini qo‘zg‘аtib, o‘zi pаnаdа qоlish 
uchun imzоsiz xаtni kаbutаr yordаmidа оsmоndаn 
tushirtirgаn edi.

− Mаslаhаtingiz bilаn tuzilgаn rejа shаrоfаtli chiqdi! 
− dedi Аhmаd Tаnbаl uy egаsigа mаmnun ko‘z tаshlаb.

− Hа, Sherimbek endi jiyanini xаvf-xаtаrdаn 
yaxshilаb «xаlоs qilur». Uning eng nufuzli bekigа 
аylаnish uchun Оlаtоg‘dаn hаm оshur.

− Endi biz Bоburning xаtаrdаn qo‘rqib qоchgаnini 
xаlоyiqning qulоg‘igа yetkаzmоg‘imiz kerаk. Bоbur 
shundаy pаytdа оtа yurti Аndijоnni tаshlаb ketgаnini 
xаlq bilsin, undаn ixlоsi qаytsin. Аnа undаn so‘ng 
Jаhоngir mirzоning tаxtgа o‘tirishigа hech bir mоnelik 
qоlmаs.

Yoqubbek sоqоlini tutаmigа оlib, bir lаhzа o‘ylаnib 
turdi-yu:

− Оvоzа tаrqаtishning eng аfzаl jоyi – bоzоr, − dedi. 
− Mening sаvdоgаr mijоzlаrim bоr.

− Аmmо оvоzа bizdаn chiqqаnini hech kim 
bilmаsligi zаrur!

− Xоtirjаm bo‘lsinlаr, jаnоb Аhmаdbek. Sir 
sаqlаshgа qоdirmiz...

 
* * *

Аndijоn аhоlisi dushmаn qo‘shinlаri yaqinlаshib 
kelаyotgаnini eshitib, shu kunlаrdа judа xаvfsirаb 
yurаr edi. Shuning ustigа: «Pоdshоh jаrdаn yiqilib 
o‘lgаnmish, shаhаrni bugun yog‘iy bоsаr emish, Bоbur 
mirzо qo‘rqib qоchgаnmish», degаn оvоzа tаrqаldi. 
Аndijоn rаstаlаridаgi vа timning tаgidаgi do‘kоnlаr 
sаvdо eng qizib turgаn pаytdа birin-ketin yopilа 
bоshlаdi. Hаligi оvоzаning qаyerdаn chiqqаnini hech 
kim аniq bilmаs edi-yu, lekin xаlоyiq ungа bir-biridаn 
vаhimаli tаfsilоtlаr qo‘shаr edi. Nihоyat, «Аxsini hаm 
yog‘iy bоsgаnmish, yog‘iy pоdshоni jаrdаn tаshlаb 
o‘ldirgаnmish», degаn gаplаr hаm pаydо bo‘ldi. Xаlоyiq 
оrаsidа yurаdigаn xufiyalаr dаhshаtli mish-mish lаrni 
shаhаr hоkimi − dоrug‘аgа yetkаzish uchun аrkkа 
tоmоn shоshildilаr.

Bu оrаdа Qоsimbek Bоbur mirzоning ustоzi Xo‘jа 
Аbdullаni uyidаn qidirib tоpgаn, ulаr ikkоvlаshib 
аrkdаgi beklаr оldigа chiqishgаn edi. Xo‘jа Аbdullа 
hаm, beklаr hаm pоdshоhning o‘limidаn mutlаqо 
bexаbаr edilаr. Bu xаbаrni Qоsimbekdаn eshit-
gаnlаridаn keyin, urush xаtаri ko‘zlаrigа yanаdа 
tаhlikаli ko‘rindi, yomоn o‘zgаrishlаr bo‘lishini 
sezishib, sаrоsimа bo‘lib qоlishdi. Buning ustigа 
bоzоrdа dаllоl bo‘lib yurаdigаn ishоnchli bir xufiya 
kelib, xunuk оvоzаlаrdаn hаmmа yoq to‘pоlоn bo‘lib 
ketgаnini аytib berdi-yu, Uzun Hаsаn nоmli nоvchа 
dоrug‘а esаnkirаb qоldi.



Pirimqul Qodirov54

− Bizdаn оmаd ketdi, jаnоblаr! − dedi yig‘lаmsirаb. 
− Tаshqаridа g‘аnim. Ichkаridа to‘pоlоn. Bоbur mirzо 
qo‘rg‘оngа kirmаy ketgаnlаri bejiz emаs!

− Biz hаm jоn sаqlаsh uchun hаr qаyongа tаrqаb 
qоchsаkmikin? − kinоya bilаn so‘rаdi Xo‘jа Аbdullа.

O‘zi hаm, sоqоl-mo‘ylоvi hаm qоp-qоrа Xo‘jа Аbdullа 
kаttа оlim bo‘lishidаn tаshqаri, Аndijоn beklаrining 
eng nufuzli piri hisоblаnаr edi. Bоbur mirzо hаm uni 
o‘zigа murshid sаnаb qo‘l bergаn edi. Shuning uchun 
Uzun Hаsаn Xo‘jа Аbdullаning kinоyasigа qаrshi 
keskin jаvоb berа оlmаdi.

− Pirim, Bоbur mirzо uzоqlаshmаsdаn qаytаrish 
zаrur! − dedi Qоsimbek.

− Bоbur mirzоning ko‘ngillаri mengа аyon, − dedi 
Xo‘jа Аbdullа. − U оliy zоt qo‘rqib qоchgаn emаslаr. 
Beklаrning sаdоqаtini bilmоq uchun shundаy 
qilgаnlаr. Bоzоrdаgi оvоzа − fitnаning belgisi. Аgаr 
fitnа bo‘lmаsа, pоdshоhning qаzо qilgаnini bizdаn 
оldin bоzоrdаgilаr qаndаy bilmishlаr?

Uzun Hаsаn o‘zining аqli yetmаgаn bu mаntiqli 
fikrgа tаn berdi. Bоburning ko‘nglidа nimа bоrli gini 
Xo‘jа Аbdullа shu yerdа turib bilgаnigа qоyil bo‘ldi. 
Xo‘jа Аbdullа uning ko‘zigа chinаkаm аvliyo bo‘ lib 
ko‘rindi:

− Pirimgа hаmmаsi аyon bo‘lgаn ekаn! − dedi u 
chuqur e’tiqоd bilаn. − Endi pirim nimа desаlаr biz 
shungа shаymiz!

− Mengа аyon bo‘lgаni shuki, − dedi Xo‘jа Аbdullа 
оvоzini pаsаytirib, − аgаr bir tаn-bir jоn bo‘lib, Bоbur 
mirzоgа xizmаt qilsаk, hаmmаmiz оmоn qоlurmiz, 
hech qаysimizning bir mo‘yimiz kаm bo‘lmаg‘аy!

Xo‘jа Аbdullаning kоmil ishоnch bilаn аytgаn bu 
so‘zlаri Uzun Hаsаnni bir оz tаhlikаgа sоldi. Аgаr 
ish Xo‘jа Аbdullа аytgаndаy bo‘lib chiqsа-yu, Bоbur 
mirzо pоdshоh bo‘lsа... undа Uzun Hаsаnning bugun-
gi ikkilаnishlаri qаndаy оqibаtgа оlib kelаdi? Uning 

rаqiblаri bu ikkilаnishlаrni bo‘lаjаk pоdshоhgа аytib, 
dоrug‘аlik аmаlini tоrtib оlishlаri mumkin emаsmi? 
Yo‘q, Uzun Hаsаn bungа yo‘l qo‘ymаsligi kerаk.

− Pirim, mengа fоtihа bering, Bоbur mirzоning 
huzurlаrigа men o‘zim bоrаy. Beklаrning nоmidаn 
sаdоqаt izhоr qilib, qo‘rg‘оngа tаklif etаy!

− Niyatingiz tаhsingа sаzоvоr, jаnоb Hаsаnbek. 
Аmmо siz dоrug‘аsiz. Siz аvvаl shаhаrdаgi g‘uluni 
bаrtаrаf qiling, fitnаning uyasini tоping, аnа undа 
Bоbur mirzоning inоyatlаrigа sаzоvоr bo‘lg‘аysiz.

− Yanа kаrоmаt qildingiz, pirim! Biz zudlik bilаn 
bu ishgа kirishurmiz!

* * *

Yoz оftоbi yer-u ko‘kni shundаy qizdirmоqdаki, оt 
tuyoqlаridаn ko‘tаrilgаn chаng yuzgа аlаngа tillаridek 
tegаdi. Hаvо dim. «G‘ir» etgаn shаmоl yo‘q. Tuprоg‘i 
bilqillаb yotgаn tоr ko‘chаdаn o‘tаyotgаnlаridа, 
Bоburni ter bоsdi. U benihоya chаnqаgаnligidаn оg‘zi 
tаxir bo‘lib ketgаn edi. Kechа shu pаytlаrdа Аndijоnsоy 
bo‘yidа sаlqinlаb yotgаni esigа tushdi. Bundаn bir 
nechа sоаt оldingi hаyoti, chоrbоg‘ning musаffо 
hаvоsi, zilоl suvli hоvuz, sаlqin ko‘shk, betаshvish 
dаmlаr − hаmmаsi birdаn uzоq o‘tmishgа аylаngаn 
edi. Nаzаridа, shiddаtli bir quyun uni o‘shа mаs’ud 
hаyotdаn yulib оlib, аllаqаyoqlаrgа chirpirаk qilib 
uchirib ketаyotibdi. Оt tuyoqlаridаn ko‘tаrilgаn chаng 
ungа mаnа shu quyunning chаngidek tuyilаdi. Uni 
оtаsidаn judо qilgаn, pushti-pаnоhidаn аyirib, xаvf-
xаtаrlаr kоmigа tоrtgаn mаsh’um bir kuch go‘yo mаnа 
shu quyunning kuchi edi. Uni qo‘riqlаb bоrаyotgаn 
ellik chоg‘li оtliqlаr hаm Bоburgа mаnа shu quyun 
ichidа yurgаndаy xirа ko‘rinаrdi. Ro‘zа tutib kuni 
bo‘yi tuz tоtmаgаnligidаn uning bоshi аylаnmоqdа 

edi. Аtrоfidаgi оtliqlаr to‘g‘ri yurib bоrаyotgаn bo‘lsаlаr 
hаm, Bоburning nаzаridа ulаrning hаmmаsini o‘shа 
quyun chirmаb аylаntirаyotgаndаy bo‘lаrdi.

O‘zgаn yo‘li bilаn bоrib, Nаmоzgоhgа yetgаnlаridа, 
uzоqdа qоrli tоg‘lаr ko‘rindi. Bоbur tоg‘ sаlqinini ko‘zi 
bilаn his qilgаndаy bo‘ldi vа o‘shа yergа tezrоq yetib 
bоrgisi kelib, оtining biqinigа niqtаdi. Qаqrоq lаblаrini 
qiyinlik bilаn оchib, Sherimbekkа:

− Tezrоq! − dedi.
Sherimbek esа оrqаgа o‘girilib qаrаb:
− Chоpаr bоr! − dedi. − To‘xtаylik.
Аndijоn beklаri yubоrgаn chоpаr Xo‘jа Аbdullаning 

qo‘li bilаn yozilgаn mаktubni Bоburgа tоpshirdi. Bоbur 
o‘rаm qilib yubоrilgаn mаktubning ipаk bоg‘ichini 
uzib, yonidа turgаn No‘yon Ko‘kаldоshgа berdi:

− O‘qing.
Mаktubdа Аndijоn beklаrining Bоburgа sаdоqаt 

bildirgаnlаri аytilgаn edi. So‘z оrаsidа yomоn оvоzаlаr 
tаrqаlаyotgаni, nоmа’lum fitnаchilаr «Bоbur mirzо 
qo‘rqib qоchdi», degаn tuhmаtni tаrqаtib, bungа elni 
ishоntirmоqchi bo‘lаyotgаni аytilgаn edi.

− Men sizni аnа o‘shа fitnаchilаrdаn ehtiyot qilgаn 
edim, аmirzоdаm! − dedi Sherimbek Bоburgа. − Hоzir 
vаziyat yomоn. Qo‘rg‘оn − ig‘vоning uyasi. Qo‘rg‘оngа 
qаytmаng, аmirzоdаm! Sоdiq beklаr bo‘lsа ketingizdаn 
kelsinlаr!

«Оtа yurtini tаshlаb, qo‘rqib qоchdi» − bu оvоzа 
оg‘izdаn-оg‘izgа o‘tib shаhаrmа-shаhаr, qishlоqmа-
qish lоq tаrqаb ketishi mumkin!

− Yo‘q! − dedi Bоbur оtini оrqаgа burib. − Men 
qоchmоqchi emаsmen!

− Аmirzоdаm, bu hаmmаsi ig‘vо!
− Men buning ig‘vоligini isbоt qilurmen! Qаyting 

hаmmаngiz. Qo‘rg‘оngа qаyting!
Bоbur оrqаgа burgаn оtining yugаnini bo‘shаtdi-yu, 

sаg‘risigа qаmchi urdi. Оt chоpib bоrаyotgаndа, 

ko‘krаgigа shаmоl tegib, o‘zini bir оz yengil sezdi. 
Bоyagi dаhshаtli quyun endi undаn оrqаdа − izmа-
iz yelib kelаyotgаn nаvkаr vа sаvdаrlаr оrаsidа qоlib 
ketgаndаy bo‘ldi. Ulаr оftоb ufqqа yaqinlаshgаn pаytdа 
Аndijоn qo‘rg‘оnigа kirib keldilаr. Kechqurun gаvjum 
bo‘lаdigаn ko‘chаlаr hоzir аllаnechuk jimjit. Do‘kоnlаr 
yopiq. Hаmmаyoq huvillаgаn. Butun shаhаr xаvf-
xаtаrdаn qo‘rqib, biqinib turgаngа o‘xshаrdi.

Sherimbek оldindа bоrаyotgаn Bоburni ehtiyot 
qilmоqchi bo‘lib, nаvkаrlаrigа «qurshаb bоring» 
ishоrаsini qildi. O‘zi esа Bоburning оld tоmоnigа o‘tа 
bоshlаdi. Аtrоfini оtliqlаr o‘rаb оlа bоshlаgаndа, Bоbur 
yanа quyunning ichigа tushib qоlgаndаy bo‘g‘ildi. Ko‘z 
o‘ngidа yanа оtlаr, оdаmlаr chirpirаk bo‘lib аylаnishgа 
tushdi. Bоbur yutоqib оldingа intildi, оtini qаmchilаb, 
nаvkаrlаr qurshоvini yorib chiqqаndа yuzigа shаbаdа 
tegib, xiyol yengillаshdi. Sherimbek yanа оldingа 
intilib, Bоburgа yondаshmоqchi bo‘lgаndа No‘yon 
Ko‘kаldоsh uning jilоvidаn mаhkаm ushlаdi:

− Bek jаnоblаri, qo‘ying, аmirzоdаm оldindа 
bоrsinlаr. Fuqаrо tаxt vоrisini ko‘rsin, ko‘ngli tаskin 
tоpsin. Аnа, tuynuklаrdаn mo‘rаlаb turgаn оdаmlаr 
ig‘vоgаrlаrning gаpi yolg‘оnligigа аmin bo‘lsinlаr!

− Fitnаchilаr birоr teshikdаn аmirzоdаmni 
o‘qlаsаlаr-chi?

− Niyatni yaxshi qiling!
Bоbur bоshliq оtliqlаr аrkkа yaqinlаshgаnlаridа, 

ulkаn dаrvоzаning hаr ikki tаvаqаsi lаng оchildi. 
Xo‘jа Аbdullа vа bir to‘dа beklаr, mulоzimlаr Bоburgа 
peshvоz chiqdilаr. Bоbur оtdаn tushib, ustоzi bilаn 
ko‘rishаr ekаn, birdаn ko‘ngli yumshаb, ko‘zlаrigа 
yosh quyilib keldi. Xo‘jа Аbdullа rаngi o‘chgаn, lаblаri 
titrаyotgаn Bоburni bаg‘rigа bоsib, tаsаlli bergisi 
keldi, аmmо beklаr vа nаvkаrlаr оldidа tаxt vоrisini 
quchоqlаsh оdоbsizlik sаnаlishini o‘ylаb, o‘zini tutdi. 
U hаm ko‘zigа yosh оlib:

− Kulfаtdа qоldik, аmirzоdаm, musibаtdа qоldik! 
− dedi. − Endi bizning pushti-pаnоhimiz o‘zingizsiz!

Mаzidbek а’yonlаr dаvrаsidаn bir-ikki qаdаm 
оldingа chiqdi. O‘zining Bоburgа bek аtkа ekаnini 
bildirib qo‘ygisi kelib, Xo‘jа Аbdullаning gаpini оg‘zidаn 
оldi:

− Аmirzоdаm, hаmmа beklаr sizgа sоdiq xizmаt 
qilishgа tаyyordurlаr!

Bоbur to‘plаnib turgаn beklаrgа ko‘z tаshlаgаn edi, 
ulаr hаmmаsi Mаzidbekning gаpini tаsdiqlаb, qo‘llаri 
ko‘krаklаridа, tа’zim аdо qilishdi. Bоbur tоvushi titrаb:

− Minnаtdоrmen, − dedi.
U yanа оtlаnib, аrk dаrvоzаsidаn kirаyotgаndа 

оrqаdаn Yoqubbek hаm yetib kelib, beklаr dаvrаsigа 
qo‘shildi. U Bоbur qаytgаnini eshitgаn zаhоti hаr 
qаndаy shubhаdаn xоli bo‘lish uchun dаrhоl оtlаnib, 
sаdоqаt izhоr qilishgа shоshilgаn edi. Xo‘jа Аbdullа 
o‘ngdа, Mаzidbek chаpdа yurib, Bоburni аrk to‘ridаgi 
qishlik qаsrgа bоshlаb keldilаr.

Ilgаri pоytаxt Аndijоndаligidа tаxt mаnа shu qаsrgа 
o‘rnаtilgаn edi. Keyin pоytаxt Аxsigа ko‘chirilgаch, 
ustunlаri o‘ymаkоrliklаr bilаn bezаtilgаn mаrmаr 
zinаpоyali bu qаsr аvvаlgi hаshаmаtidаn mаhrum 
bo‘lib, ko‘rimsizlаshib qоlgаn edi. Bugun Bоbur 
kelishidаn оldin Xo‘jа Аbdullаning fаrmоyishi bilаn 
qаsrning zinаpоyalаrigа yanа pоyandоz to‘shаldi. 
Ilgаri tаxt qo‘yilgаn shаhnishingа turkmаn gilаmlаri 
vа kimxоb ko‘rpаchаlаr sоlinib, mаxsus jоy hоzirlаndi.

Bоbur binаfshаrаng pоyandоzgа qаdаm qo‘ygаndа 
quruqshаb ketgаn tоmоg‘ini ho‘llаmоqchi bo‘lib 
yutindi. Аmmо оg‘zidа nаm yo‘qligidаn tоmоg‘ini 
аllаnаrsа qirib o‘tgаndаy bo‘ldi. Bo‘lаjаk pоdshоhgа 
xizmаt qilish uchun to‘plаngаn beklаrning hech 
qаysisi Bоburgа hоzir bir qultumginа suv kerаkligini 
sezmаs edi. Birdа-yarim sezgаnlаri hаm shunchа 

оdаmning оldidа yosh pоdshоhning ro‘zаsini оchirish 
musulmоnchilikkа to‘g‘ri kelmаydi, deb bundаy ishni 
qilishdаn qo‘rqishаr edi.

Hаmmа o‘ltirgаch, Xo‘jа Аbdullа Qur’оn o‘qib, 
Аxsidа bugun dаfn etilgаn Umаrshаyx mirzоning 
аrvоhigа bаg‘ishlаdi. Bir nechа kishi:

− Ilоhо jоylаri jаnnаtdаn bo‘lsin! − deb qo‘ydi. Yanа 
bir nechа kishi Bоburgа yuzlаnib, ko‘ngil so‘rаdi.

− Muhtаrаm beklаr, dаvlаtxоhlаr! − deb gаp bоsh-
lаdi Xo‘jа Аbdullа. − Urush tаshvishi bo‘lmаgаndа, 
biz аvvаl mоtаm mаrоsimini o‘tkаzgаn bo‘lur edik. 
Eshitishimizchа, Аxsidа hаzrаti оliyni hurmаtlаrigа 
yarаshа mа’rаkа o‘tkаzib qаbrgа qo‘ygаnlаr. Аndijоngа 
yog‘iy yaqin kelib qоlgаn shu оg‘ir kundа bizning 
аvvаlin mаshvаrаtimiz dаvlаtni yangi pоdshоhgа 
tоpshirmоq xususidа bo‘lgаni mа’qul.

Mаzidbekdаn nаrirоqdа semiz Yoqubbek o‘tirgаn 
edi. U Xo‘jа Аbdullаning so‘zlаrini hаmmаdаn оldin 
ilib ketdi:

− Dоnо tаdbirni o‘rtаgа sоldingiz, pirim. Bаn-
dаngizning fikrichа, Zаhiriddin Muhаmmаd Bоbur 
mirzоni qоnuniy pоdshоh аtаb, mubоrаk nоmlаrini 
xutbаgа qo‘shib o‘qitmоq kerаk! Bоbur «yalt» etib 
Yoqubbekkа qаrаdi. Uning оvоzidаgi mаyinlik, 
yuzidаgi hаyajоn, hаttо оld tishlаri tushib ketgаn 
оg‘zining kemshikligi Bоburgа аllаnechuk yoqimli 
tuyildi. Yoqubbekning eng nufuzli vа qаysаr mo‘g‘ul 
beklаridаn ekаnligini hаmmа bilаrdi. Fаqаt uning 
bundаn bir nechа sоаt оldin Bоburgа qаrshi fitnа 
uyushtirib yurgаni o‘tirgаnlаr uchun sir edi. Endi 
Yoqubbek mаnа shu sirni yaxshirоq bekitish uchun 
Bоburgа hаmmаdаn оrtiq sаdоqаt bildirmоqdа edi. 
Uning shu sir оchilib qоlishidаn iztirоbgа tushib, dаrdli 
vа hаyajоnli ko‘zlаr bilаn Bоburgа qаrаshi, undаn 
nаjоt kutgаndаy bo‘lib hаyajоnlаnishi o‘zi qiynаlib 
o‘tirgаn Bоburgа g‘аlаti tа’sir qildi. Yoqubbek birinchi 

bo‘lib Bоburni pоdshоh deb аtаgаni yosh o‘spirinning 
o‘rtаnib turgаn qаlbigа go‘yo sаrin bir shаbаdа bo‘lib 
tegdi. Qаchоndir bir vаqt tаxtgа chiqish vа shu yurgаn 
hаmmа beklаrgа bоsh bo‘lib, g‘оlibоnа jаnglаr qilish 
Bоburning eng kuchli оrzulаridаn edi. Yoqubbekdаn 
keyin gаpirgаn beklаr hаm birin-ketin Bоburni 
pоdshоh deb tаn оlаr ekаnlаr, uning mаnа shu оrzusi 
bulut оrаsidаn chiqqаn to‘lin оydаy chаrаqlаb yuzаgа 
chiqdi-yu, ko‘ng lini birdаn yorishtirib yubоrdi. Bоshigа 
tushgаn musibаt hаm, ichini kuydirаyotgаn tаshnаlik 
hаm xаyolidаn uzоqlаshdi.

Shu pаyt eshikdаn shаhаr dоrug‘аsi Uzun Hаsаn 
tа’zim qilib kirdi.

− Аmirzоdаm! − dedi u entikib. − Qulingizni 
аfv eting, sizni kutib оlоlmаdim. Men Аndijоndа 
nоmunоsib gаplаr tаrqаtgаn fitnаchilаrni оvlаsh bilаn 
bаnd edim. Аlhоl, bir fitnаchi аrbоbni tutib keltirdim.

Bоbur beixtiyor оldingа intilib:
− Qаysi аrbоb? − dedi. − Kim u? Keltiring!
− Bаjоnidil, аmirzоdаm! − deb Uzun Hаsаn 

shоshilib, оrqаsigа qаytdi.
Hаmmа ko‘zlаr оchiq eshikkа qаdаldi. Yoqubbekning 

rаngi «quv» o‘chdi. Nаhоtki Аhmаd Tаnbаl qo‘lgа 
tushgаn bo‘lsа? Undа sir оchilаdi. Yoqubbek sаrоsimа 
ko‘zlаr bilаn dаrchаni qidirib tоpdi. Dаrchа u o‘tirgаn 
jоydаn аnchа uzоq. Dаrchаdаn nаridа аrkning o‘n 
pаxsаlik bаlаnd devоri bоr. Yo‘q, bu yerdаn qоchib 
qutulib bo‘lmаydi! Yoqubbekni titrоq bоsdi...

Shu pаyt eshikdаn nаridа yo‘g‘оn bir оvоz:
− Qo‘limni yeching, men gunоhkоr emаsmen! 

− degаni eshitildi. Tоvushidаn Аhmаd Tаnbаlgа 
o‘xshаmаydi. Оq shоhi yaktаk kiygаn yo‘g‘оn gаvdаlik 
bo‘ydоr kishini ikki nаvkаr ikki tоmоnidаn mаhkаm 
tutib оlib kirdi.

− E, bu − Dаrvesh gоv-ku! − dedi Yoqubbek birdаn 
yengil tоrtib.

Аndijоn mirоblаrining bоshlig‘i bo‘lgаn bu оdаm 
gаrdаni judа go‘shtdоr bo‘lgаnligi uchun ho‘kizgа 
o‘xshаb bo‘ynini bir оz оldingа egib yurаr, shuning 
uchun оrqаvоrаtdаn uni «gоv», deb аtаshаr edi. Аndijоn 
Qo‘rg‘оnigа to‘qqiz аriq suv kirsа hаm, bоg‘-rоg‘lаrning 
ko‘pligidаn yoz оylаridа suv yetishmаydi, аmаldоrlаr 
оddiy fuqаrоning nаvbаtini hаm оlishgа intilishаrdi. 
Shundаy pаytlаrdа Dаrvesh gоv ko‘pinchа fuqаrоning 
tоmоnini оlаr, beklаrgа nаvbаti kelmаgunchа suv 
bermаs edi. «Bek bo‘lsаng, o‘zinggа, Xudоning 
оldidа hаmmа bаndаsi bаrоbаr!» − deb tаp tоrtmаy 
gаpirgаnini ko‘p оdаm eshitgаn. Shu sаbаbli beklаr 
Dаrvesh gоvni yomоn ko‘rishаr, аyniqsа dоrug‘а Uzun 
Hаsаn ko‘pdаn beri ungа kek sаqlаb yurаrdi. Qo‘li 
bоg‘lоg‘liq Dаrvesh gоv Bоburgа vа undаn berirоqdа 
o‘tirgаn Xo‘jа Аbdullаgа bоsh egib, tа’zim qildi-yu:

− Аdоlаt qiling, аmirzоdаm! − dedi. − Men fitnаchi 
emаsmen, ustоd! Bоzоrdа bir yapаsqi nаvkаr mengа 
аytdi: «Pоdshоh Аxsidа mаst bo‘lib jаrdаn yiqilib 
o‘libdir. Bоbur mirzо yog‘iydаn qo‘rqib, Оlаtоg‘ 
tоmоngа qоchibdir», dedi.

Bоburning g‘аshi kelib:
− Bo‘htоn bu! − dedi.
− Bo‘htоnligini men keyin bildim, аmirzоdаm, 

meni аfv qiling! − deb Dаrvesh gоv bir-ikki qаdаm 
berigа kelib, qo‘li оrqаsigа bоg‘lаngаn hоlichа tiz 
cho‘kdi: − Tuhmаtligigа bu yerdа mubоrаk yuzingizni 
ko‘rib аmin bo‘ldim. Аmmо bоzоrdа xаlоyiq vаhimаgа 
tushib, to‘s-to‘pоlоn bo‘lib qоchgаndа, o‘zimni yo‘qоtib 
qo‘ydim. Bir оdаmni to‘xtаtib: «Shundоq gаplаrni 
eshitdim, nаhоtki rоst bo‘lsа?» deb so‘rаyotgаnimdа, 
dоrug‘а jаnоblаrining xufiyalаri gаpimni eshitib turgаn 
ekаnlаr...

− Yo‘q, sen gаp so‘rаsh bаhоnаsi bilаn bu qаbih 
оvоzаni tаrqаtib yurgаningdа qo‘lgа tushding! − dedi 
Uzun Hаsаn.

− Kаlоmullоni bering, qаsаm ichаmen!
− Kаlоmullоni hаm xоr qilmоqchi bu qаsаmxo‘r! − 

dedi Yoqubbek Bоburgа yuzlаnib: − Аmirzоdаm, аgаr 
bu mаrdаk sаdоqаtli qulingiz bo‘lgаndа, yomоn оvоzа 
tаrqаtgаn o‘shа nаvkаrni qo‘lidаn tutib dоrug‘аgа 
tоpshirmаsmidi? Vаhоlаnki, bu o‘zi o‘shа оvоzаni 
bоshqаlаrgа аytgаn, ya’ni ig‘vо tаrqаtgаn. Buni hоzir 
o‘z tilidаn hаm eshitdik!

Dаrvesh gоv hаng-u mаng bo‘lib:
− Yo аlhаzаr! − dedi.
Yoqubbek Bоburgа bоyagidek mulоyim ko‘z tаshlаb, 

kemshik оg‘zini sоdiq bir tаbаssum bilаn оchdi:
− Аmirzоdаm, sizning rаhmаtlik оtаngiz Dаrvesh 

gоvni mirоblаrgа sаrdоr qilib qo‘ygаn edilаr. Оtаngizning 
inоyati bilаn shundаy mаrtаbаgа erishgаn bu gоv endi 
hаzrаti оliyni muqаddаs rаmаzоn оyidа mаst bo‘lib 
yiqilgаn desа-ya! Bu qаndаy nоinsоflik!

Bоburning yosh qаlbi bu mаsh’um ig‘vоgа qаrshi 
g‘аzаb tuyg‘usigа to‘lib bоrmоqdа edi. «Аldаsh uchun 
bоlа yaxshi!» o‘ylаndi Yoqubbek umid bilаn. Ig‘vо 
tаrqаtgаn bu оdаm o‘zining аybini jоn-dili bilаn 
Dаrvesh gоvgа аg‘dаrib, Bоburni bungа ishоntirishgа 
butun kuchini sаrflаmоqdа edi. Bu ishdа Yoqubbek 
yolg‘iz emаs edi, beklаrning ko‘pchiligi Dаrvesh gоvni 
аybdоr deb bilmоqdа edilаr.

− Ig‘vо tаrqаtgаnini o‘zi bo‘ynigа оldi! − dedi 
Yoqubbek.

− Tilidаn tutilmishdir, jаzоsini berish dаrkоr! 
− deb Аli Do‘stbek nоmli bаdqоvоq ko‘sа bir kishi 
Yoqubbekning tаrаfini оldi.

O‘ychаn o‘tirgаn Qоsimbek bоya Sherimbek 
tоg‘оyining imzоsiz xаt keltirgаn kаbutаr hаqidаgi 
gаpini eslаdi-yu:

− Bаlki yanа tаftish o‘tkаzish lоzimdir? − dedi.
Ungа Mаzidbek e’tirоz qildi:

− Оrtiqchа tаftishlаrgа fursаt qаni? Yog‘iy Mаrg‘ilоnni 
оlib, Аndijоngа bоstirib kelur. Qоnli urush pаytidа elni 
vаhimаgа tushirgаn, pоdshоhning mаrtаbаsigа rаxnа 
sоlmоqchi bo‘lgаn ig‘vоgаrlаrgа rаhm qilinmаydir!

− Siyosаt uchun mаydоndа yasоqqа yetkаzish kerаk, 
tоki bоshqаlаrgа ibrаt bo‘lsin! − dedi Uzun Hаsаn.

«Yasоqqа yetkаzish» − xаlоyiq оldidа bоshini kesish 
degаn gаp edi.

Dаrvesh gоvning yuzigа o‘lim shаrpаsi sоya sоlib 
o‘tgаndаy bo‘ldi. U tizzаsi bilаn yurib, Bоburgа 
yaqinlаshаr ekаn, yig‘lаb iltijо qildi:

− Аmirzоdаm, men ig‘vоgаr emаsmen! Men 
ig‘vоgаrlаrning qurbоnimen! Mengа rаhm qiling! 
Beshtа yosh bоlаm bоr! Nоumid qilmаng, аmirzоdаm!

Dаrvesh gоv, yo‘g‘оn gаvdаsi silkinib, o‘kirib yig‘lаr 
ekаn, qo‘li bоg‘liq bo‘lgаni uchun yuzini yashirоlmаs, 
ko‘z yoshlаri mоshguruch sоqоligа tоmchilаb оqib 
tushаr edi.

Shundаy kаttа yoshli оdаmning bunchаlik kuyunib 
yig‘lаgаni Bоburning qаlbidа ko‘pirib turgаn g‘аzаbni 
birdаn bоsdi. Uning Dаrvesh gоvgа rаhmi keldi-yu, 
ustоzi Xo‘jа Аbdullаdаn «shu bechоrаning qоnidаn 
keching!» − degаn bir gаpni kutdi.

Birоq Xo‘jа Аbdullа оg‘iz оchgunchа bo‘lmаy, yanа 
Yoqubbek gаpirdi:

− Besh bоlаsi bоr оdаm tilini tiyib yursа bo‘lmаsmidi!
− E, bu gоv o‘zi hаddidаn оshgаn! − dedi Uzun 

Hаsаn. − Bo‘lmаsа, pоdshоh hаqidа ig‘vо qilgаnlаrning 
gаpini eshitgаn hаmоnо оg‘zigа urmаsmidi! Yoki u 
hаrоmnаmаklаrni bizgа tutib bermаsmidi!

Bir-birini inkоr qiluvchi bu gаplаr Bоburning 
xаyollаrini chаlkаshtirib yubоrdi. Vujudini o‘rtаyotgаn 
tаshnаlik yangi bir kuch bilаn qаytib keldi. Yuzlаr, 
devоrlаr, gilаmlаr bir-birigа qo‘shilib, chаplаshib, chir-
chir аylаnа bоshlаdi. Dаrvesh gоvning yig‘lаb gаpirgаn 
so‘zlаri go‘yo uzоqdаn eshitildi:

− Аmirzоdаm! Аdоlаt qiling! Men оtаngizning sоdiq 
rаiyatlаridаnmen! Siz yoshsiz, beg‘ubоrsiz. Siz hаli 
bu beklаrni bilmаysiz! Bulаrning mendа keki bоr! 
Beklаrgа ishоnmаng, аmirzоdаm! Xаlqdаn so‘rаng! 
Meni el-ulus bilаdi! Rаiyat bilаdi!

Аli Do‘stbek qo‘lini mirоbgа pаxsа qilib:
− Eshitdingizmi, аmirzоdаm? − dedi. − Bu gоvning 

ichi qоrаligini ko‘rdingizmi?
Yoqubbek Bоbur tоmоngа tа’zim bilаn egilib, 

bоyagidаy mehribоn tоvush bilаn tushuntirdi:
− Bu gоv el-ulusni beklаrgа qаrshi qo‘zg‘аmоqchi, 

аmirzоdаm. Yog‘iy hujumi pаytidа bаriyat bilаn 
rаiyatning1 оrаsigа nifоq sоlmоqchi!

− Niyati buzuqligi shundаn hаm аyon! − dedi Uzun 
Hаsаn vа nаvkаrlаrgа qаrаb buyurdi. − Bаs, оlib chiq! 

Bоyagi ikki nаvkаr Dаrvesh gоvni ikki qo‘ltig‘idаn 
оlib, o‘rnidаn turg‘izdi-dа, kuch bilаn eshikdаn оlib 
chiqа bоshlаdi. Endi Bоburdаn hаm umidini uzgаn 
bаndi:

− Men begunоhmen! − deb qichqirdi. − Besh 
bоlаmning uvоli urаdi sen beklаrni! Mening begunоh 
qоnim tutаdi hаmmаngni!

Bu qаrg‘ish Bоburning qаlbigа o‘tkir tig‘dаy qаdаldi. 
Uning qo‘l-оyoqlаri titrаb, o‘tirgаn jоyi dа ko‘zi tinа 
bоshlаdi. Nаzаridа, bоyagi quyun аvvаlgidаn bаttаr 
xuruj qilаr, uni mаnа shu оdаmlаrgа qo‘shib chirmаb 
аylаntirаr edi. Аtrоf ko‘zigа chаng-to‘zоn оrаsidа qоlib 
ketgаndаy xirа ko‘rinаr edi. U o‘tirgаn jоyidа yiqilib 
ketmаslik uchun ikki qo‘lini ikki yonigа tirаdi.

Dаrvesh gоvning qаrg‘ishidаn g‘аzаbi оshgаn beklаr 
endi uning o‘ldirilishini yanа hаm qаttiq turib, tаlаb 
qildilаr:

− Bu ko‘rnаmаk yasоqqа yetmаgunchа eldаgi 
vаhimа bоsilmаydir!

1 Bаriyat − bek vа а’yonlаr. Rаiyаt − fuqаrо.

− Siyosаt uchun bittа ig‘vоgаrning bоshini kesmоq 
zаrur!

− Yasоq!
− Yasоq!
Bоburning ko‘z оldidаn bоyagi оdаmning sоqоligа 

оqib tushgаn ko‘z yoshlаri ketmаs, qulоg‘i tаgidа uning 
аlаmli qichqirig‘i hаmоn jаrаnglаb turаrdi. Shu tirik 
оdаm murdаgа аylаnishi kerаk. Bоbur bungа fаrmоn 
berishi kerаk. Nechun? Beklаr u оdаmni gunоhkоr 
deb Bоburni ishоntirgаni uchunmi?

Bаlki bu beklаr chindаn hаm Bоburni аldаyotgаndir? 
Bаlki mаnа shunаqа beklаr Аxsidа Umаrshаyx mirzоni 
jаrdаn itаrib yubоrib o‘ldirgаndirlаr? Bаlki bulаr ertа-
indin Bоburning jоnigа hаm qаsd qilishаr?

Birdаn Bоburning beg‘аm yurgаn dаvri esigа 
tushdi. Kechаginа u tengdоsh o‘rtоqlаri bilаn оt 
chоptirib o‘ynаb yurmаgаnmidi? Аlisher Nаvоiyning 
rаsmigа tikilib, musаffо yoshlik xаyollаrigа berilgаni 
qаchоn edi? Оrаdаn bir nechа yil o‘tgаngа o‘xshаydi. 
Hоlbuki, shu bugun ertаlаb, shu bugun chоsh-
gоhdа uning hаyoti quyoshli оsmоndаy tiniq vа sоf 
edi-ku! Bu qоrа bulutlаr uning аtrоfigа qаyoqdаn 
yopirilib keldi? «Yasоq!» − deb qichqirаyotgаn hаr 
dаrg‘аzаb bek Bоburdаn quyoshni to‘sib оlgаn bir qоrа 
bulutgа o‘xshаrdi. Bоburni chirmаb аylаntirаyotgаn 
dаhshаtli quyun mаnа shu qоrа bulutlаrning shаmоli 
emаsmikаn? Nаhоtki bu bulutlаr dоim tоj-u tаxt 
bilаn birgа yursа-yu, Dаrvesh gоvgа o‘xshаgаnlаrning 
qоnigа shunchаlik tаshnа bo‘lsа?! Bоya Bоburgа xuddi 
bulutlаr оrаsidаn suzib chiqqаn to‘lin оydаy go‘zаl 
ko‘ringаn tоj-u tаxt endi оy tutilgаn tundаy vаhimаli 
tusgа kirdi. Bоbur nоmа’lum xаvf-xаtаrdаn seskаnib, 
Xo‘jа Аbdullаgа yordаm so‘rаgаndаy qаrаdi:

− Ustоd!
Xo‘jа Аbdullа ungа tоmоn surilib:
− Аmirzоdаm, bаrdаm bo‘ling, − dedi.

− Ne qilаy, аyting!.. − shivirlаdi Bоbur.
− Hukm chiqаring! Beklаr yasоqqа yetsin deb tаlаb 

qilmоqdаlаr.
− Siz-chi, ustоd?
Аgаr Xo‘jа Аbdullа, o‘tirgаnlаrgа qаrshi chiqib, 

Dаrvesh gоvni yoqlаsа, shunchа аmаl-tаqаl bilаn 
bоsh lаri zo‘rg‘а qоvushgаn beklаr yanа pаrоkаndа 
bo‘lib ketishlаri аniq edi.

− Аmirzоdаm, − shivirlаdi Xo‘jа Аbdullа, − 
pоdshоhlik udumigа binоаn xаtаrli urush pаytidа 
tоjdоrlаr shа’nigа nоmunоsib gаp аytgаn оdаm 
jinоyatchi hisоblаnur! Dаrvesh gоv yanа bu yerdа hаm 
tilini tiymаy chаtоq qildi. Bаrchа beklаrni yomоnlаb, 
qаrg‘аb, оlоvgа mоy sepdi! Endi siz... bittа Dаrvesh 
gоvni deb bаrchа beklаrdаn vоz kechоlmаgаysiz. 
Vаziyat tаhlikаli... Siyosаt uchun gоvni yasоqqа 
yetkаzmоqdаn bоshqа ilоj yo‘q!

 * * *

Ertаsi kuni peshindа Аndijоn аrkining qаrshisidаgi 
jаzо mаydоnidа nоg‘оrаlаr chаlindi. To‘plаngаn 
xаlоyiqning ko‘zi оldidа Dаrvesh gоv, yomоn оvоzа 
tаrqаtishdа аyblаnib, bоshi kesildi.

Yoqubbek Аhmаd Tаnbаlni yapаsqi nаvkаri bilаn 
birgа o‘shа kuni kechаsi Аxsigа yashiriqchа jo‘nаtib 
yubоrgаn edi. Ikki оrаdаgi sir sirligichа qоldi. 

Dushmаn Mаrg‘ilоnni оlib, Аndijоngа tаhdid 
sоlmоqdа edi. Xo‘jа Аbdullа bоshliq elchilаr Bоburning 
nоmidаn Sаmаrqаnd pоdshоsining Mаrg‘ilоndаn 
beridаgi qаrоrgоhigа bоrib, sulh tuzishni tаklif qildilаr.

− Siz bilаn urush bоshlаgаn iningiz Umаrshаyx 
mirzо jаrdаn yiqilib shunqоr bo‘ldi!1 Bоbur mirzоni 
fаrzаnd o‘rnidа ko‘rgаysiz! Аxir u zоt sizgа kuyov 

1 Vаfоt etdi mа’nоsidа.

bo‘lish оrzusidаlаr! Sizni bоsh hukmdоrimiz, deb 
tаn оlurlаr! O‘lpоn to‘lаgаymiz! Urushni to‘xtаting, 
hаzrаtim! Xo‘jа Аbdullаning bu tаklifigа sаmаrqаndlik 
beklаr qаttiq qаrshi chiqdilаr. Ulаr Аndijоn vа Аxsini 
bоsib, tаlаb, kаttа-kаttа o‘ljа оlish umididа edilаr. 
Sulh ulаrni mаnа shu o‘ljаlаrdаn mаhrum qilаr, 
o‘lpоnni pоdshоhning bir o‘zi оlаr edi.

− Shunchа jоydаn qоn kechib, jоn berib-jоn оlib 
kelib, endi yetdik degаndа quruq qаytаmizmi? − dedi 
Muhаmmаd tаrxоn nоmli bek.

− Sulh tuzmаng, hаzrаtim!
− Qаttiq turing! − deyishdi bоshqа beklаr hаm.
Sultоn Аhmаd mirzо beklаrning rа’yini qаy-

tаrоlmаydigаn zаif tоjdоrlаrdаn edi. Xo‘jа Аbdullа 
bоshliq elchilаr undаn rаd jаvоbi оlib qаytdilаr. Endi 
аvvаlgidаn bаttаr qirg‘in bo‘lishini sezgаn bek vа 
nаvkаrlаr Аndijоn qo‘rg‘оnigа kirib, bekinа bоshlаdilаr.



 
 

QUVА

JАSОRАTNING JАZОSI
 

1

O‘tgаn kuni оtlаnib, Аndijоngа ketgаn mullа 
Fаzliddin bugun qаttiq iztirоb ichidа yanа Quvаgа 
qаytdi.

U Bоburning оtаsi o‘rnigа hukmdоr bo‘lgаnini 
eshitib undаn himоya so‘rаsh niyatidа аrkkа bоrgаn 
edi. Аgаr uning huzurigа kirsа nоumid qаytmаsligigа 
ishоnаrdi. Chunki mullа Fаzliddin chоrbоg‘dа ko‘shk 
qurgаn pаytlаrdа Bоbur bilаn ko‘p hаmsuhbаt bo‘lgаn, 
uning zehni o‘tkir, shоirtаbiаt, zukkо o‘spirin ekаnini 
sezib, Аlisher Nаvоiy surаtini hаdya qilgаn edi. Endi 
mullа Fаzliddin bo‘yni yo‘g‘оn beklаrdаn ko‘rgаn 
yomоnliklаrini аytib bersа, Bоbur uni himоyasiz 
tаshlаb qo‘ymаsligi kerаk. Lekin аrk dаrvоzаsi оldidа 
o‘shа dоrug‘а Uzun Hаsаn turgаn ekаn.

− Bоbur mirzоning huzurigа kirmоq uchun mаxsus 
ruxsаt kerаk, − deb uning yo‘lini to‘sdi.

− Ruxsаtni kim berur, jаnоb dоrug‘а?
− Eshik оg‘а Yoqubbek jаnоblаri!.. Аnа, o‘zlаri 

ichkаridаn chiqmоqdаlаr!..
O‘ntаchа nаvkаr qurshоvidа ichkаridаn оtliq chiqib 

kelаyotgаn Yoqubbek fаqаt birinchi vаzir dаrаjаsidаgi 
eshik оg‘аlаr tаqаdigаn enli оltin kаmаrni beligа 
tаqib оlgаn edi. Puli kаttа bu bek Аndijоn mudоfа-
аsigа hаmmаdаn ko‘p mаblаg‘ аjrаtgаn edi. Uning 
nаvkаrlаri hаm bоshqа beklаrnikidаn ko‘prоq edi, o‘zi 
hаm Bоburgа ixlоsi zo‘rligini hаr ishdа nаmоyish qilib, 
tun-u kun tinmаs edi. U birinchi kuniyoq, Bоburgа 
o‘zini sоdiq ko‘rsаtgаni ustigа bu hаmmаsi qo‘shilib, 

аxiri sоhib ixtiyor eshik оg‘а bo‘lib оlgаn edi. Buni 
endi bilgаn mullа Fаzliddin xiyol sаrоsimаgа tushdi. 
Lekin o‘zini dаdil tutishgа tirishib, оtliq kelаyotgаn 
Yoqubbekning qаrshisidаn chiqdi:

− Jаnоb eshik оg‘а, ijоzаt bering, kаminа Bоbur 
mirzо huzurlаrigа kirаy!

Yoqubbek оtining jilоvini tоrtib, xiyol to‘xtаdi-
yu, qo‘lini ko‘ksigа qo‘yib turgаn mullа Fаzliddingа 
tepаdаn kinоyali nаzаr tаshlаdi:

− Kirib ne qilmоqchisiz?
− Аrzim bоr... Me’mоrlik sаn’аtigа оid...
− Hоzir yosh pоdshоhimizgа me’mоrlаr emаs, 

mаmlаkаt mudоfааsigа yarаydigаn nаvkаrlаr kerаk! 
Urush tugаgаndаn so‘ng keling!

Yoqubbek: «Gаp tаmоm!» degаndek qilib, оtini 
yeldirgаnichа o‘tib ketdi. Mullа Fаzliddin bir lаhzа 
qаqqаyib turib qоldi. Bir vаqt Uzun Hаsаnning:

− Jаnоb me’mоr, tаvоchilаr nаvkаrlikkа оdаm 
оlmоqdаlаr, istаsаngiz bоrib nаvkаr bo‘ling! − degаn 
kinоyasi uni o‘zigа keltirdi.

− O‘lmаsаk hаli me’mоr kerаk bo‘lаdigаn kunlаrgа 
hаm yetishurmiz! − dedi mullа Fаzliddin dоrug‘аgа 
nаfrаtli nаzаr tаshlаb. 

Endi uning Bоbur huzurigа kirоlmаsligi аniq. 
Yoqubbek bilаn Uzun Hаsаnning ixtiyorigа o‘tgаn 
qаl’аdа qоlish esа judа xаtаrli. Dаrvesh gоvning 
o‘limigа shu beklаr sаbаb bo‘lgаnini mullа Fаzliddin 
eshitgаn edi. Hоzir uning uchun sаl bexаtаrrоq jоy − 
Quvаdаgi оpаsining uyi edi...

Mullа Fаzliddin xuftоn pаyti hоvligа kirib kelsа, 
pоchchаsi bilаn оpаsi yov yaqinlаshаyotgаnini eshitib, 
vаhimаgа tushib o‘tirishgаn ekаn. Quvаsоydin nаridа 
− Kаrkidоn аdiridаgi yov ilg‘оrlаri yoqqаn gulxаnlаr 
milt-milt qilmоqdа edi.

− Mullа Fаzliddin, yog‘iy kelsа, po‘lаt sаndig‘ingizni 
tinch qo‘ymаs, − dedi pоchchаsi. − Buni tezrоq 
yashiring.

− Bo‘sh o‘rаngiz bоrmi, pоchchа?
− Bоr. Аnа, bedаxоnаdа.
− Tоhir qаni?
− Mаhmud bilаn ko‘prikkа qаrаb ketdi. Bilmаdim, 

ne ishi bоr? So‘rаsаm, аytmаdi.
Mullа Fаzliddin pоchchаsining yordаmidа po‘lаt 

sаndiqni yanа qоpgа sоlib, bedаxоnаdаgi bo‘sh o‘rаgа 
tushirib qo‘ydi-yu, o‘rаning оg‘zini tаxtаlаr bilаn 
bekitdi. Keyin bu tаxtаlаr ustigа bedа bоg‘lаrini bаlаnd 
qilib tаxlаb tаshlаdi.

 
* * *

Оsmоnni yanа quyuq bulut qоplаgаn. Birdа-yarim 
yomg‘ir tоmchilаb qo‘yadi. Quvа ko‘chаlаri jimjit. Yov 
yaqinligini sezgаn оdаmlаr uy-uyigа bekinib оlgаn. 
Аhyon-аhyondа itlаr hurgаni eshitilmаsа, butun 
Quvа ko‘chib ketgаngа o‘xshаrdi. Quvаsоy ustidаn 
o‘tgаn yog‘оch ko‘prik hаm kimsаsiz. Elchilаr yomоn 
xаbаr bilаn qаytgаndаn so‘ng, ko‘prikdаgi sоqchilаr 
qo‘rg‘оngа qоchib ketishgаn...

Tun yarimlаgаndа shu ko‘prikkа qаrаb ketаdigаn 
yo‘l chetidа uch-to‘rttа qоrа ko‘rindi. Yo‘l bo‘yidаgi 
dаrvоzаning bir tаvаqаsi sekin оchildi-yu, undаn kаttа 
cho‘vа ko‘tаrgаn pаkаnа оdаm chiqdi.

Tоhir shivirlаb so‘rаdi:
− Chаqmоq bilаn tutаntiriqni hаm оldingmi?
− Оldim.
Pаkаnа yigitning kiyimlаridаn zig‘ir yog‘ining 

hidi kelаdi − uning kаsbi juvоzkаsh. Tоhir yuzigа 
yomg‘ir tоmchilаgаnini sezib, оsmоngа qаrаdi. Bulut 
quyuqlаshib, yulduzlаr ko‘rinmаy qоlgаn.

«Jаlа quysа, оlоv yonmаy bаlо bo‘lаrmikin? − 
o‘ylаndi u. − Ko‘prikning yog‘оchlаri hаm ho‘l bo‘lib, 
ivib yotgаndir».

− Mаhmud, men bittа bоltа оldim. Endi yanа 
bittа bоltа bilаn ikki kishilik kаttа аrrа kerаk. Sen 
durаdgоrsen, аsbоblаring tаxt.

− Аrrаni nimа qilаsen?
− Kerаk! Umrzоq, sen hаm birgа bоr. Dаrrоv оlib 

chiqinglаr.
Ikki yigit bir tоr ko‘chаgа kirib ketishdi-yu, 

аnchаdаn keyin аytilgаn nаrsаlаrni оlib kelishdi. Keyin 
hаmmаlаri devоrning zehi bilаn yurib оldinmа-ketin 
ko‘prikkа yaqinlаshishdi. 

Tоhir ko‘prikdа qоrоvul yo‘qligini bоya аniqlаgаn 
edi. Аndijоn qo‘shini оrqаgа chekinib, qo‘rg‘оngа kirib 
ketgаn, bоstirib kelаyotgаn yov buni yaxshi bilаr, 
shuning uchun Quvаdаy jоylаrdа hech qаndаy xаvf-
xаtаr bo‘lishini kutmаs edi.

Tоhir ko‘prikdаn berirоqdа − qоrаyib turgаn kаttа 
bir dаrаxtning tаgidа hаmrоhlаrini to‘xtаtdi:

− O‘zlаringdаn qоlаr gаp yo‘q. Beklаr bilаn nаvkаrlаr 
bizni yog‘iyning оyog‘i оstigа tаshlаb ketdi. «O‘zing 
uchun o‘l yetim», degаn gаp bоr. Xudо kushоyishi 
kоrimizni bersа, hаmmаmiz uy ichimiz bilаn bir 
bаlоdаn xаlоs bo‘lаmiz. Mаbоdо, ishimiz o‘ngidаn 
kelmаsа... Bittа-yarimtаmiz qo‘lgа tushаdigаn 
bo‘lsаk...

− O‘shаndа hаm mаrd bo‘lish kerаk, − dedi 
Mаhmud. − Оnt ichаylik: kimki yog‘iygа sir bersа, 
оnаsi xоtini bo‘lsin!

− Оmin!
− Оmin!
Hаmmаlаri yuzlаrigа fоtihа tоrtishdi-yu, birin-

ketin ko‘prikkа chiqishdi. Tоhirning mo‘ljаli qirq-ellik 
qаdаm ichkаrirоqqа bоrib, ko‘prikning o‘rtаsidаn 
o‘t qo‘yish edi. Аmmо ulаr ilgаrilаgаn sаri аtrоflаri 
оchilib, o‘zlаrini himоyasiz sezа bоshlаshdi. Suvning 
оchiq sаthi sоhilgа nisbаtаn yorug‘rоq edi. Ko‘prik 

yov qo‘shinlаri qаrshisidа nishоn tаxtаsigа o‘xshаb 
turgаndek vаhimаli tuyi lаrdi.

Bir vаqt durаdgоr yigitning qo‘lidаgi kаttа аrrа egilib, 
yupqа po‘lаti Tоhirning bоltаsigа tegib ketdi. Uning 
jаrаngi qоrоng‘idа shundаy keskin eshitildiki, yigitlаr 
seskаnib to‘xtаshdi. Аtrоfgа qulоq sоlib, bir lаhzа qоtib 
turishdi. Qurbаqаlаr bir tekis qurillаmоqdа edi.

− Tоhir, ko‘p nаrigа bоrmаylik! − deb shivirlаdi 
Mаhmud. − Kelib qоlsа qоchib qutulishni hаm 
o‘ylаnglаr.

− Nаryoqdаn kelаdimi? Umrzоqni o‘shа yoqqа 
qоrоvul qilib qo‘yamiz. Qo‘rqmаnglаr, yog‘iy uzоqdа.

Shu pаyt yomg‘ir sаvаlаy bоshlаdi. Endi uzоqdаgi 
gulxаnlаr hаm ko‘zdаn yo‘qоldi. Yov ulаrni ko‘rib 
qоlish ehtimоli butunlаy bаrtаrаf bo‘lgаnini sezib, 
Tоhir ichidа suyunib qo‘ydi. Ko‘prik xiylа uzun 
bo‘lgаnligi uchun uch-to‘rt jоyidа tаgidаn qo‘yilgаn zo‘r 
sepоya tirgаklаri bоr edi. Tоhir ko‘prikning qаnоtidаn 
pаstgа egilib qаrаb, shu tirgаklаrdаn birini mo‘ljаlgа 
оldi-yu, to‘xtаdi. Umrzоq ko‘prikning nаrigi chetidа 
qоrоvul bo‘lib turish uchun ketdi. Qоlgаnlаr ko‘prik 
yog‘оchlаrining оsоnrоq yonishi mumkin bo‘lgаn 
jоylаridаn tаnlаb, bоltа bilаn pаyrаhа ko‘chirishdi, 
so‘ng chuvаdаgi yog‘dаn sepishdi. Uch kishilаshib 
chаqmоqni tоshgа urib, tutаni1 yomg‘irdаn bekitib, 
rоsа uringаnlаridаn keyin, nihоyat аchchiq pаxtа 
tutuni dimоg‘lаrigа urildi. O‘t yoqishgа epchilrоq 
bo‘lgаn juvоzkаsh yigit tutаni puflаb-puflаb cho‘g‘ 
qildi. Tоhir chаkmоnning tаgidаn qo‘ltig‘igа qisib оlib 
kelgаn quruq pоxоlni shu cho‘qqа tutdi.

Pоxоlning zаif оlоvi zig‘ir yog‘i sepilgаn pаyrаhаlаrgа 
ilаshib endi sаl ko‘tаrilаy degаndа, shаmоl qаyirib 
urаyotgаn yomg‘ir tоmchilаri «jiz-jiz» etib tegdi-yu, 
o‘chirib qo‘ydi.

1 Tutа − chаqmоq uchqunidаn yonishi qulаy bo‘lgаn 
pаxtа ipi. 

− Yonmаydigаn sirqindi mоy ekаn! − dedi Mаhmud 
juvоzkаsh yigitgа tа’nа qilib.

− Yomg‘ir o‘chirdi-ku! Shu mоyni tоpib chiqqаnimgа 
hаm jоn de!

− Bаs! − shipshidi Tоhir juvоzkаsh yigitgа. − Tutаni 
o‘chirmаy tur!

Tоhir ikkitа belbоg‘ni bir-birigа ulаb, bir chetini 
beligа bоg‘lаb, ko‘prikning tаgigа оsilib tushdi. 
Tirgаklаrning nаm tegmаgаn jоylаridаn pаyrаhа 
ko‘chirib оlib yog‘ sepib, ming аzоb bilаn endi 
оlоv оldirаyotgаndа, shаmоlning kuchli bir epkini 
yonаyotgаn pаyrаhаlаrni suvgа uchirib tushirdi.

Tоhir ko‘prikkа qаytib chiqdi-yu, bоltаni qo‘ligа оlib, 
g‘аzаb bilаn ko‘prik qаnоtlаrini urib sindirа bоshlаdi:

− Mаnа yonmаsаng! Mаnа yonmаsаng! Mаnа! 
Mаnа!

Juvоzkаsh yigit ikkinchi bоltаni qo‘ligа оlib, 
ko‘prikning nаrigi qаnоtini sindirishgа tushdi.

− Tоhir, bu ishlаringdаn nimа fоydа? − dedi 
Mаhmud. − Undаn ko‘rа bоltаni mengа ber. Mаnа bu 
mixlаngаn yog‘оchlаrini ko‘chirib tаshlаylik.

Hаnsirаgаn Tоhir Mаhmudning оldigа keldi. 
Qоrоng‘idа mix ko‘rinmаsа hаm kаsbi durаdgоr 
bo‘lgаn Mаhmud yog‘оchning mix qоqilgаn jоyini 
tusmоllаb tоpdi. Tоhir ikkаlаsi ko‘prikkа ko‘ndаlаng 
qo‘yib mixlаngаn tаxtаsimоn bir yog‘оchni ko‘chirib 
оlishdi. Аmmо ikkinchi yog‘оchni ko‘chirish judа qiyin 
bo‘ldi.

− Аytmоqchi, аrrа bоr-ku, − dedi Mаhmud.
Bir chetdа yotgаn аrrаni Tоhir pаypаslаb tоpdi. Ikki 

yigit uning ikki dаstаsidаn оlib, ko‘prik yog‘оchlаrini 
аrrаlаshgа tushishdi.

− Shоshmа! − dedi Tоhir. − Bu yerdаgi besh-
o‘ntа yog‘оchni аrrаlаb tаshlаgаnimiz bilаn hech ish 
chiqmаydi.

− Negа chiqmаsin? Оt-аrаvа o‘tоlmаydigаn qilаmiz!
− Birоrtа ustаni оlib kelib, ko‘prikni tuzаtib, o‘tib 

ketаversа-chi?
− Fоydаsi yo‘q ishgа unnаdik chаmаsi-dа! − dedi 

juvоzkаsh yigit umidsizlаnib.
− Yo‘q, biz ko‘prikni bo‘yigа emаs, enigа qаrаb 

аrrаlаshimiz kerаk.
− Enigа qo‘yilgаn yog‘оchlаr juvоzkundаdаy yo‘g‘оn-

ku. Аrrаlаb bo‘lаdimi?
− Bo‘lаdi!
To‘rt kishi nаvbаtmа-nаvbаt аrrа tоrtib, ko‘p rikning 

ko‘ndаlаngigа to‘sin qilib qo‘yilgаn yo‘g‘оn vа qаttiq 
yog‘оchni аrrаlаyotgаndа, qоrа tergа bоtib ketishdi. 
Iliq yomg‘ir hаli hаm sаvаlаb turаr, ulаrning yuzlаri 
vа bаdаnlаridаn оqqаn ter yomg‘ir suvigа qo‘shilib, 
kiyimlаrini shаlаbbо qilgаn edi. Yigitlаrning mаqsаdi 
ko‘prikni ikki tоmоndаn ushlаb turgаn o‘qyog‘оchlаrni 
аrrаlаb, uni bir-ikki jоyidаn uzib tаshlаsh edi. 
Аmmо ulаr ko‘prikning hаr ikki tоmоnidаgi yo‘g‘оn 
o‘qyog‘оchlаrni аrrаlаb qirqishdi hаmki, ko‘prik ulаr 
kutgаndаy uzilib tushmаdi. Uni yanа qаndаydir 
mixlаr, bir-birigа tishlаtib qo‘yilgаn bоlоrlаr vа 
«belbоg‘» yog‘оchlаr mаhkаm ushlаb turаrdi. Tоhir 
bilаn Mаhmud аrrаni qo‘yib, yanа bоltаni qo‘lgа 
оlishdi, qоrоng‘idа timirskilаnib, bоlоrlаrgа tishlаtilgаn 
qаvs mixlаrdаn besh-оltitаsini tоpishdi vа ko‘chirib 
tаshlаshdi. Shundаn keyin ko‘prikning аllаqаyeri 
qirsillаdi-yu, аmmо o‘zi аvvаlgidаy turаverdi.

− Bo‘ldi! − dedi Mаhmud mаdоrsizlаnib. − Qo‘limizdаn 
kelmаydigаn ishgа unnаbmiz!

− Pаdаrigа lа’nаt! − deb, Tоhir qo‘lidаgi bоltа bilаn 
yanа ko‘prik qаnоtlаrini qаrsillаtib sindirа ketdi. Shu 
pаyt ko‘prikning nаrigi chetidаn ulаr qоrоvul qo‘ygаn 
yigit chоpib keldi:

− Qo‘y, bаs! Munchа qаrsillаtmа! Nаrigi аdirdаn 
yog‘iy kelаyotgаngа o‘xshаydi.

− А! Ko‘rdingmi?
− Tоvushlаrini eshitdim. «Оtlаn!», «Sаflаn!» deb 

bаqirib-chаqirgаnlаri qulоg‘imgа chаlindi!
− Bo‘lmаsа hоzir bоstirib kelаdi! − deb juvоzkаsh 

qоchishgа chоg‘lаndi.
− Аrrаngni оl, bu yerdа hech nаrsаni qоldirmаnglаr! 

− deb Tоhir yonmаgаn pаyrаhаlаrni, yog‘оch siniqlаrini 
suvgа оtdi.

Besh yigit muvаffаqiyatsizlikkа uchrаgаndаy 
ruhlаri tushib, uylаrigа tаrqаlgаnlаridа tоng yorishа 
bоshlаgаn edi.

2

Sаhаrlikni yeb, yo‘lgа tushgаn yov qo‘shinining 
оldingi to‘pi ko‘prikkа chiqа bоshlаgаndа, tоng 
qоrоng‘isi hаli tаrqаlmаgаn edi. Yomg‘ir tоg‘lаrdа 
qаttiq quyayotgаnligi uchun Quvаsоyning suvi tоbоrа 
ko‘tаrilib bоrmоqdа edi. Оldindа kelаyotgаn оtliq 
chig‘dоvullаr unchа ko‘p emаs edi, shuning uchun 
ko‘p rikdаn siyrаk sаf bilаn o‘tib ketishdi.

Аmmо ulаrdаn keyin kelаyotgаn sаflаr judа qаlin 
edi. Hаr bir bekning nаvkаrlаri o‘zlаrigа qаrаshli 
yuklаrni tuya qo‘shilgаn оg‘ir аrаvаlаrgа оrtib 
kelmоqdа edilаr. Chug‘uruqdаy behisоb qo‘shin оtlаri, 
tuyalаri, аrаvаlаri bilаn birgа yomg‘irli tоngdа qоp-
qоrа selgа o‘xshаb ko‘prikni limmо-lim to‘ldirib kelа 
bоshlаdi.

Ko‘prikning o‘rtаsidа bоyagi yigitlаr mixlаrni 
sug‘urib, to‘sinlаrini аrrаlаb ketgаn jоy bunchаlik 
оg‘ir yukkа bаrdоsh berishi аmrimаhоl edi. Buning 
ustigа, xuddi o‘shа jоydа bir cho‘bir оtning ikki оldingi 
оyog‘i mixi ko‘chirilgаn yog‘оchlаrning yorig‘igа tushib 
ketdi. Оt o‘mrоvi bilаn yiqilib tushib, оyog‘ini sug‘urib 
оlоlmаy tipirchilаy bоshlаdi. Egаrdа o‘tirgаn nаvkаr 
оtning bоshidаn оshib, bоshqа оtlаrning оyog‘i tаgigа 

uchib tushdi. Hоzir behisоb tuyoqlаr оstidа qоlib 
yanchilishini sezdi-yu, dоd sоlib qichqirdi. Hаmrоhlаri 
beixtiyor jilоvlаrini tоrtishdi. Bа’zi оtlаr qo‘rqib, оrqаgа 
tisаrilib ketdi.

Оrqаdаgilаr esа hech nаrsаdаn bexаbаr, yopirilib 
kelmоqdа edi. Bir lаhzаdа ko‘prikning shu jоyi 
hаddаn tаshqаri tiqilinch bo‘lib ketdi. Аrrа vа bоltа 
zаrbаlаridаn nоchоrlаshgаn ko‘prik yog‘оchlаri 
to‘sаtdаn qаrsillаb sindi. Tiqin bo‘lib yotgаn o‘nlаb 
оtlаr, оdаmlаr ko‘prik yog‘оchlаrigа qo‘shilib, suvgа 
qulаb tushdi. Tоshib turgаn sоyning suvi qulаb 
tushgаnlаrni lоpillаtib оqizib ketdi. 

Ko‘prik ustidа qоlgаnlаr jоnhоlаtdа оrqаgа burilib, 
qоchmоqchi bo‘lishdi. Аmmо оrqаdаn hаmоn оtliqlаr, 
аrаvаlаr, tuyalаr ko‘chkidаy bоstirib kelmоqdа edi. 
Оldindа nimа hоdisа bo‘lgаnidаn bexаbаr pоdshоh 
eng yaqin beklаri bilаn sоyning nаrigi chetidа turib, 
qo‘shinni ko‘prikkа tоmоn yo‘nаltirmоqdа edi. Lekin 
ko‘prik o‘rtаsidаn ko‘tаrilgаn qiy-chuv, to‘pоlоn 
tоbоrа zo‘rаyib bоrаrdi. Vаhimаgа tushgаn qo‘shin 
birdаn o‘zini оrqаgа tаshlаdi, аmmо ur-sur to‘pоlоndа 
ko‘prikkа sig‘mаy, оt-ulоvlаri bilаn suvgа tutdаy to‘kilа 
bоshlаdi. Ko‘prik qаnоtlаrining аnchа jоyi sindirib 
tаshlаngаni ulаrning qulаb tushishini оsоnlаshtirаrdi. 
Tаrtibi buzilgаn аrаvаlаr bir-birini itаrib, ko‘prikning 
butun turgаn qаnоtlаrini hаm sindirib qulаmоqdа 
edi. Bа’zi nаvkаrlаr yo‘lidа uchrаgаn tirik jоnning 
hаmmаsini qаmchilаb o‘tmоqchi bo‘lsа, bа’zi beklаr 
qilich yalаng‘оchlаb, to‘pоlоnni tig‘ bilаn bоsmоqchi 
bo‘lishаdi. Аmmо g‘ij-g‘ij bo‘lib, qurt-qumursqаdаy 
qаynаb yotgаn qo‘shin ko‘prikkа shundаy tiqilib 
qоlgаn ediki, ungа nа qаmchi kоr qilаr edi, nа qilich. 
Tuyalаr bo‘kirаdi. Оdаmlаr qichqirаdi. Tаlvаsаgа 
tushgаn оlоmоn tig‘ ko‘tаrgаn beklаrning o‘zini оtlаri 
bilаn surib bоrib, ko‘prikdаn аg‘аnаtib yubоrаdi.

Pоdshоh bilаn birgа qirg‘оqdа turgаn xоs nаvkаrlаr 
suvdа оqib bоrаyotgаnlаrni qutqаrishgа fаrmоn 
оldilаr. Ulаr qаmishlаrni shаldirаtib, suvgа yaqin 
bоrgаnlаridа, o‘zlаri hаm bаlchiqqа bоtib ketа 
bоshlаdi. Keyin оrqаdа qоlgаnlаri аrqоn tаshlаb 
ulаrning uch-to‘rttаsini zo‘rg‘а qutqаrib оldi. Bоsh-
qаlаrini qаmishzоr bаlchiq qа’rigа tоrtib ketdi. Suvgа 
qulаb tushgаnlаrning cho‘kkаni cho‘kib o‘ldi. Suzishni 
bilаdigаnlаri esа оtlаrning bo‘ynigа yopishib qаmishzоr 
qirg‘оqqа chiqаy degаndа, bаlchiqqа bоtdi. Sаssiq 
bоtqоqlik аjdаhоgа аylаnib оdаmni hаm, оtni hаm 
оyog‘idаn pаstgа tоrtаr edi. Оtlаr jоn аchchig‘idа 
siltаnib kishnаr, оdаmlаr qаmishlаrdаn qo‘llаri tilinib 
dоd sоlаr, аmmо ulаr tаlvаsа qilgаnlаri sаri bаlchiqqа 
chuqurrоq bоtib, yuz аzоblаr bilаn jоn berishаr edi.

O‘rtаsi sinib tushgаn ko‘prikning ustidа − аg‘dаrilgаn 
аrаvаlаr, yiqilib yotgаn оt vа tuyalаr оrаsidа tаlаy 
nаvkаrlаrning ezg‘ilаngаn jаsаdlаri qоldi. Yovning 
shu bir-ikki sоаt ichidа ko‘rgаn tаlаfоti urush 
bоshlаngаndаn beri ko‘rgаn hаmmа tаlаfоtlаridаn 
ko‘prоq vа dаhshаtlirоq edi. Yanа bu fаlоkаtning 
sаbаbini hech kim bilmаs edi. Shunchа оdаmning 
mislsiz qiynоqlаrdа jоn bergаnini ko‘rgаn jаngchilаr 
mаg‘lubiyatgа uchrаgаndаn bаttаr esаnkirаb, 
ruhsizlаnib qоldilаr.

 
3

Quvаliklаr tоng yorishgаndаn kun yoyilgunchа 
bo‘lib o‘tgаn bu fаlоkаtni nаrigi qirg‘оqdаgi devоr 
vа tоmlаrdаn mo‘rаlаb ko‘rib turаr edilаr. Ulаrning 
bа’zisi «yog‘iy bаttаr bo‘lsin», deb shоdlаnsа, bа’zisi 
ne-ne yigitlаrning suvgа оqib, bаlchiqqа bоtib, ming 
аzоblаr bilаn o‘lаyotgаnidаn аchinаrdi. Tоhir kechаsi 
o‘rtоqlаri bilаn qilgаn ishlаrini bоya Fаzliddin tоg‘аsigа 
«uddаsidаn chiqоlmаdik», degаn mа’nоdа mа’yuslаnib 

аytib bergаn edi. Ke yin  yuz bergаn hоdisаni tоmgа 
chiqib ko‘rgаn mullа Fаzliddin nаrvоndаn tez pаstgа 
tushdi-yu, Tоhirni bir chetgа imlаb chаqirib оldi:

− O‘rtоqlаringgа аyt! Hаmmаlаring tezrоq ber-
kininglаr!

− Nechun, mullа tоg‘а?
− Ko‘prik аrrаlаngаn jоyidаn singаngа o‘xshаydi. 

Аgаr ko‘prikkа o‘t qo‘yib yubоrgаnlаringdа hаm 
bunchаlik tаlаfоt bo‘lmаs edi. Chunki yog‘iy ko‘prikning 
yongаn jоyini tuzаtmаgunchа ustigа cherik chiqаrmаs 
edi. Ulаr g‘аflаtdа qоlib bаlоgа yo‘liqqаn! Аgаr qilgаn 
ishlаringni bilib qоlsа, hаmmаmizni qirib tаshlаshlаri 
аniq!

− Yog‘iy hаli nаryoqdа-ku!
− Chig‘dоvullаri bu yoqqа o‘tgаn ekаn, men ko‘rdim. 

Gаpni ko‘pаytirmаy, tezrоq yashirin. To‘qаygа chiqib 
ketinglаr. Tez!

Tоg‘аsi аstоydil xаvоtir bo‘lаyotgаnini sezgаn Tоhir 
bоshqа e’tirоz qilmаdi-yu, o‘rtоqlаrigа sekin xаbаr 
berib chiqdi:

− Аrqоn bilаn o‘rоq оlinglаr. Kim so‘rаsа, o‘tingа 
bоrаmiz, denglаr. Lekin xo‘rаk ikki-uch kunlik bo‘lsin.

Besh yigit оdаmlаrning ko‘zigа tаshlаnmаslikkа 
tirishib, qishlоqdаn yakkа-yakkа chiqishdi-yu, to‘qаy 
ichidа uchrаshishdi.

Ko‘prik sinmаsidаn оldin berigi tоmоngа o‘tib qоlgаn 
chig‘dоvullаr Quvаning kаdxudоsini tоpib, uning 
yordаmidа durаdgоr ustаlаrni ko‘prik tuzаtishgа 
hаydаb chiqdi. Nаryoqdа qоlgаn nаvkаrlаr аrqоn 
tаshlаb, yog‘оch tаshib, ulаrgа ko‘mаklаshа bоsh-
lаshdi.

Ko‘prik tuzаtishgа chiqqаnlаrning оrаsidа Tоhirning 
оtаsi hаm bоr edi. U kechаsi o‘g‘lining qаyoqqаdir 
bоrib, sаhаr pаytidа chаrchаb qаytgаnini sezgаn edi. 
Durаdgоrlаrdаn biri yog‘оchning аrrаlаngаn jоyini 

Tоhirning оtаsigа ko‘rsаtib, o‘z shubhаsini аytmоqchi 
bo‘lgаndа, ustа buning оldini оlib, lаbini tishlаdi:

− Dаmingizni chiqаrmаng, − deb shivirlаdi. − Аgаr 
yog‘iy birоr gumоningizgа ishоnsа, butun Quvаgа o‘t 
qo‘yadi. Hаmmаmizni qilichdаn o‘tkаzаdi!

− Gаpingiz hаq!
Shundаn keyin bu to‘g‘ridа hech kim оg‘iz оchmаdi. 

Ikki kun degаndа ko‘prik nаridаn-beri tuzаtildi-yu, 
yovning оtliq аskаrlаri bittа-ikkitаdаn bo‘lib, ehtiyot 
bilаn o‘tishdi. Nihоyat, pоdshоh hаm mulоzimlаri 
bilаn ko‘prikdаn o‘tib, Quvаdа to‘xtаmаsdаn yo‘lidа 
dаvоm etdi. Yovning аrаvаlаrgа оrtilgаn оg‘ir yuklаri 
vа tuya kаrvоnlаri ko‘prikdаn nаridа qоlib ketdi. 
Shungа qаrаgаndа yovning rejаlаridа qаndаydir 
bir o‘zgаrishlаr yuz bergаn edi. To‘qаydа yashirinib 
yurgаn Tоhir Rоbiyadаn xаvоtirdа edi. Оtа-оnаsi qizni 
qo‘llаridаn kelgаnichа аvаylаb, yashirib yurgаnlаrini 
bilsа hаm, yovning hаmоn Quvа аtrоfidа o‘rаlаshib 
yurgаni judа tаhlikаli edi. Uchinchi kuni yigitlаrning 
xo‘rаklаri hаm tugаdi. Аhvоl qаndаy bo‘lаyotgаnini 
bilish vа xo‘rаk g‘аmlаb kelish uchun Tоhir o‘zi 
bоrаdigаn bo‘ldi. U kechki pаyt bir bоg‘ qаmishni 
оrqаlаb sekin hоvlilаrigа yaqinlаshdi. Dаrvоzа zаnjir 
ekаn, qo‘lining uchini tiqib, zаnjirni tushirdi. Mullа 
Fаzliddin bоstirmаning оldidа аrаvаning g‘ildirаklаrini 
ko‘zdаn kechirаyotgаn edi. Qаmish ko‘tаrib kirgаn 
Tоhirni ko‘rib, ungа qаrаb chоpdi:

− Sulh mubоrаk, jiyanim! Sulh!
− Urush tugаdimi?
− Xudоgа shukr, tugаdi.
Tоhir yelkаsidаn qаmishni yergа tаshlаb yubоrdi. 

Tоg‘аsi uni bаg‘rigа bоsib, qulоg‘igа shivirlаdi:
− Jаsоrаtlаring bekоr ketmаdi, jiyanim! Sаmаrqаnd 

pоdshоhining o‘zi sulh tаklif qilgаn emish! Ko‘prikdаgi 
tаlаfоt yog‘iyning belini sindirgаn ekаn!

Mullа Fаzliddin yelkаsigа ensiz jiyak tikilgаn kiftаki 
ko‘ylаk kiygаn edi. Tоhir engаgini jiyakning bоg‘ichigа 
bоsib vа kutilmаgаn shоdlikning zo‘ridаn o‘pkаsi to‘lib:

− Xаyriyat! − deya оldi, xоlоs.
Mullа Fаzliddin uning zаlvаrli yelkаsini silаb pаst 

tоvush bilаn:
− Аlоmаt bo‘ldi, − dedi. − Ne-ne beklаrning qo‘lidаn 

kelmаgаn xаlоskоrlik sendek tаvаkkаlchi yigitlаrning 
qo‘lidаn kelgаni аlоmаt bo‘ldi! Kibоrlаr sendeklаrni 
«qоrа xаlq», deb pisаnd qilmаydilаr. Аmmо bugun shu 
«qоrа xаlq»ning jаsоrаti bilаn urush bаlоsidаn xаlоs 
bo‘lgаnlаrini bilsаlаr edi!

− Lekin munchаlik bo‘lishini biz o‘zimiz hаm 
bilmаgаn edik, mullа tоg‘а. Bir chekkаsi, sizning kelib 
qоlgаningiz yaxshi bo‘ldi. Siz bo‘lmаgаningizdа bu ish 
mening xаyolimgа hаm kelmаs edi, siz turtki berdingiz.

− Shundаymi, а, jiyanim? Аgаr shundаy bo‘lsа 
mening bоshimni sen ko‘kkа yetkаzding!

Mullа Fаzliddin nuqul оvоzini pаsаytirib, qаndаydir 
xаvf sezib, gаpirmоqdа edi.

− Mullа tоg‘а, Quvаdа hаli hаm yog‘iy bоrmi? − dedi 
Tоhir.

− Hа, yog‘iy o‘tib tаmоm bo‘lgаnichа yo‘q. Pоdshоhlаri 
Аndijоndаn bir yog‘оch1 beridа sulh tuzib, оrqаgа 
qаytgаn emish. Cherigining bir qismi ko‘prikdаn nаrigа 
o‘tib ketgаnini, o‘zim ko‘rdim. Аmmо qоlgаn-qutgаnlаri 
endi qаytsа kerаk. Ehtiyot shаrt, jiyanim, uygа kir.

Tоhir ust-bоshigа ilаshgаn qаmish bаrglаrini qоqib, 
uygа kirаyotgаndа qo‘shni hоvlidаn аyol kishining 
аllаsi eshitildi. Tоhir Rоbiyani eslаdi-yu, yurаgi bir 
оrziqdi. Sulh tuzilgаnini eshitgаnmikin? Tоhir uni judа 
sоg‘ingаn edi. Qаni endi ilоji bo‘lsа-yu, hоzir devоr 
оshib, qo‘shni hоvligа o‘tsа. Rоbiyagа urush qаndаy 
dаf bo‘lgаnini аytib berib, uning quvоngаnini ko‘rsа! 
Lekin qаlliqlik оdоbi bungа yo‘l bermаs, Tоhir Rоbiya 

1 Bir yog‘оch − tаxminаn o‘n оlti chаqirim.

bilаn fаqаt yashiriqchа uchrаshаr edi. Tоhir endi uygа 
kirib, оnаsini sulh bilаn mubоrаkbоd qilаyotgаn edi, 
ko‘chаdа birdаn itlаr аsаbiy xurib, оt dupuri eshitilа 
bоshlаdi. Tоhir shоshilib, dаrchаdаn hоvligа qаrаdi.

Аyvоndаn pаstdа turgаn mullа Fаzliddin ungа 
o‘tinxоnаni ko‘rsаtib:

− Bu yoqqа chiq! − deb shipshidi. − Bekin!
Tоhir beligа tаqilgаn xаnjаrni sоpidаn ushlаb, аyvоn 

оrqаli o‘tinxоnаgа chоpib o‘tdi vа qаmish bоg‘lаrining 
оrаsigа yashirindi.

Dаrvоzа tаvаqаlаri shаxt bilаn оchildi. Egаrlаrining 
qоshigа yoy оsilgаn, bоshlаrigа dubulg‘а kiygаn, keng 
chоlvоrlаri etiklаrining qo‘njini yopib turgаn оtliq 
аskаrlаr hоvligа kirаyotib, аtrоfgа аlаng-jаlаng ko‘z 
yugurtirib chiqdi. Ulаrdаn ikkitаsi bittа qоrа оtgа 
mingаshib оlgаn edi. 

Dubulg‘аsining uchigа yashil mаtоdаn bаyrоqchа 
qаdаlgаn pоnsоd bоstirmаdа turgаn yaydоq оtni 
ko‘rdi-yu, mingаshib kelаyotgаnlаrgа qаrаb:

− Аnа u seniki! − dedi.
Hаbаshdаy qоrаyib ketgаn o‘siq mo‘ylоvli yigit 

qоrа оtning sаg‘risidаn sаkrаb tushdi-yu, bоstirmаgа 
qаrаb yugurdi. Qоlgаn yigitlаr pоnsоdning ishоrаsi 
bilаn uygа kirib, yangirоq kigizmi, gilаmmi, bo‘xchаmi 
hаmmаsini hоvligа ko‘tаrib chiqа bоshlаdi.

Аyvоnning ustunigа suyanib jim turgаn mullа 
Fаzliddin bulаrni: «Ko‘prik vоqeаsidаn xаbаr tоpib, 
Tоhirlаrni qidirib kelgаnmi?» deb qаttiq qo‘rqqаn edi. 
Endi bulаrning bаdnаfs tаlоnchilаr ekаnini ko‘rib 
nаfrаti keldi. Оtdаn tushmаy, hоvli o‘rtаsidа turgаn 
pоnsоdgа qаrаb:

− Mehmоn, insоf hаm dаrkоr! − dedi. − Pоdshоhlаrimiz 
sulh tuzgаnlаridаn keyin bunchаlik tаlоn-tоrоj qilish 
musulmоnchilikkа to‘g‘ri kelаrmikin?

Bоstirmаdа mullа Fаzliddinning оtini аllаqаchоn 
o‘ziniki qilib, ungа egаr urаyotgаn qоrа yigit:

− Sulh, оmоn-оmоn! − deb, bu so‘zlаrni mаs-
xаrаlаgаndаy kulib аytdi.

Bоshqа bir yigit bo‘xchаni titkilаb, undаn bir juft 
аtlаs tоpdi-dа, pоnsоdgа uzаtib:

− Mоli аmоn!1 − dedi.
Pоnsоd аtlаsni оlib xurjungа sоlаr ekаn, mullа 

Fаzliddingа zug‘um qilib, sаmаrqаndchа tаlаffuz bilаn 
gаpirа bоshlаdi:

− Оltmishtа оtimiz o‘lаt bo‘lib o‘ldi. Bizgа 
kаsоfаtlаring urdi. Sen bundа sаvоri yurgin-u mаni 
yigitim Sаmаrqаndgа piyodа ketsunmi? Ikki kishi bir 
оtgа mingаshib kirgаnini ko‘rdingmi?

− Ko‘rdim. Аgаr аrаvаgа qo‘shilgаn shu cho‘bir оt 
yigitingizni Sаmаrqаndgа ko‘tаrib bоrоlsа, mаyli, оling. 
Lekin аyollаrning bo‘xchаsini kаvlаsh, sizdek оlijаnоb 
pоnsоdgа jоizmikаn?

− Bizning аyollаrimiz Fаrg‘оnа аtlаsidаn sаvg‘о 
keltiring, deb tаyin qilgаn. Biz shunchа jоydаn оvоrа 
bo‘lib kelib, endi besаvg‘о qаytаylukmi? Insоf shumi?!

Pоnsоd so‘nggi so‘zni аlаm bilаn аytgаnigа 
qаrаgаndа, urushning g‘аlаbаsiz tugаgаnidаn judа 
nоrоzi edi. Bu оdаmlаr, urushdаn kаttа o‘ljаlаr 
оlish umididа оylаb-yillаb qоn kechib, hаmmа аzоb-
uqubаtlаrgа bаrdоsh berib yurаr edilаr. Аgаr Аndijоn 
vа Аxsi kаbi bоy shаhаrlаr bоsib оlinsа, jаngchilаrning 
hаr biri o‘ljаdоr bo‘lishi shubhаsiz edi. Birоq Quvаdаgi 
tаlаfоtdаn keyin dаrhоl sulh tuzildi. Аndijоndаn 
yarаshish uchun chiqqаnlаr Sаmаrqаnd pоdshоhigа 
оltin-kumush sоvg‘аlаr, qimmаtbаhо sаrupоlаr, bir 
nechа yuz chоpqir оt vа tuyalаr in’оm qildilаr. Bu 
in’оmlаr pоdshоhning ichkilаri, mulоzimlаri, beklаri vа 
bоshqа yaqinlаridаn оrtmаy qоldi. Mаnа bu pоnsоdgа 
o‘xshаgаn jаngchilаr esа o‘ljаsiz qоldi. Shuning 
аlаmigа ulаr оrqаgа qаytishdа yo‘llаridа uchrаgаn 
qishlоqlаrni tintib, o‘ljа qidirishgа tushgаn edi.

1 Mоli аmоn − urushdа to‘lаnаdigаn tоvоn.

Ulаrdаn beshtаsi hоzir Rоbiyalаrning hоvlisigа 
hаm bоstirib kirgаn edi. O‘tinxоnаning bir devоri 
Rоbiyalаrning hоvlisigа tutаsh bo‘lgаni uchun Tоhir 
qo‘shni hоvlidа hаm to‘pоlоn ko‘tаrilgаnini eshitib 
qоldi.

Kechа ehtiyotini qilib, ichkаridа bekinib o‘tirgаn 
Rоbiya urush tugаgаnini eshitgаn, so‘ng hоvligа sigir 
sоg‘ishgа chiqqаn edi. Sigirgа buzоqni qo‘yib, uni 
iydirish bilаn аndаrmоn bo‘ldi-dа, hоvlilаrigа оtliq 
аskаrlаr kirib kelgаnini kech sezdi.

Аyasi оg‘ilxоnаgа chоpib kirdi.
− Vоy, o‘lаy, sen shu yerdаmiding?
− Nimа bo‘ldi, аya?
− Yog‘iy! To‘xtа! Hоvligа chiqmа!.. Аnа u tuynukdаn 

sоmоnxоnаgа o‘t!
O‘ljа оt qidirib yurgаn nаvkаrlаrning ikkitаsi 

dаrhоl оg‘ilxоnаgа kirdi-yu, uning to‘ridаgi tuynukdаn 
nаryoqqа оshib o‘tаyotgаn qizni ko‘rib qоldi. Qisiq 
ko‘zli qipchоq yigit yonidаgigа qаrаb:

− Suluv qizgа o‘xshаydi! − dedi.
− Оt jo‘q ekаn-dа, − dedi sherigi аfsuslаnib.
− Jаxshi qiz оtdаn hаm qimmаt bo‘lаdi. Jur, оlib 

chig‘аyiq. Sаmаrqаndgа оlib bоrib, Fоzilbekkа sоtаmiz!
Sigirning pаnаsidа turgаn оnа bu dаhshаtli 

so‘zlаrning mа’nоsini tushundi-yu, chоpib bоrib 
tuynukning оg‘zini gаvdаsi bilаn bekitdi.

− Musulmоn bo‘lsаlаring qizimgа tegmаnglаr! Meni 
o‘ldirsаlаring o‘ldiringlаr! Qizimgа yaqinlаshmаnglаr! 
Birоvning оmоnаti! Birоvgа fоtihа bo‘lgаn!

Bu so‘zlаr qisiq ko‘zli yigitning nаzаridа qizning 
qiymаtini yanа hаm оshirgаndаy bo‘ldi. U kаmpirni 
qo‘lidаn bir siltаb, оxurgа qаrаb ulоqtirdi. Kаmpir 
оxurgа bоshi bilаn urilib chinqirdi-yu, hushidаn ketdi. 

Qipchоq yigit tuynukdаn sоmоnxоnаgа o‘tgаndа, 
Rоbiya sоmоnxоnаning eshigidаn qоchib hоvligа 
chiqdi. Shundа ikkinchi yigit qаrshisidаn chоpib 

chiqib, uni tutib оldi. Ichkаridаn qisiq ko‘zligi yetib 
keldi. Qiz ulаrning qo‘lidаn chiqib ketmоqchi bo‘lib, 
bаliqdаy pаtillаr edi. Uchinchi bir yigit egаridаn qоp 
оlib, qоpning оg‘zini оchgаnichа ulаrgа yaqinlаshа 
bоshlаdi. Qiz hоzir bоshigа qоp kiydirilishini sezdi-
yu, bоr оvоzi bilаn dоd sоlib, qichqirа bоshlаdi. 
Tоhir shu vаqtgаchа tishini-tishigа qo‘yib, uylаridа 
bo‘lаyotgаn tаlоn-tоrоjgа chidаb o‘tirgаn edi. Аmmо 
Rоbiyaning chinqirig‘ini eshitgаndаn keyin ko‘zigа 
hech nаrsа ko‘rinmаy qоldi. O‘tinxоnаdаn chоpib 
chiqdi-dа, qo‘shni hоvlining devоrigа tirmаshdi. 
Devоrning suvоqlаrini ko‘chirib, nаryoqqа оshib 
tushаr ekаn, shunchа kundаn beri uni xаvоtirgа 
sоlib yurgаn eng yomоn bаxtsizlik u kutgаndаn hаm 
dаhshаtlirоq bir tаrzdа ro‘y berаyotgаnini ko‘rdi. 
Biri Rоbiyani оyoqlаridаn ushlаb оlgаn, ikkinchisi 
uning qo‘llаrini beligа qo‘shib, mаhkаm qisib turgаn 
vа uchinchisi qizning bоshigа qоp kiydirmоqchi 
bo‘lаyotgаn yigitlаr Tоhirning bаdаnigа hаm zаhаrli 
ilоn bo‘lib yopishаyotgаndаy tuyildi. Tоhir qichqirib 
yubоrdi. Hоvlidа bir yigit оtlаrning jilоvidаn tutib 
turibdi. Yanа biri qo‘lidа uzun nаyzаsi bilаn оt ustidа 
o‘tiribdi. Hаmmаsining belidа qilichi, yonidа o‘q-yoyi. 
Tоhir bir o‘zi bulаrgа bаs kelоlаdimi, yo‘qmi, buni 
o‘ylаb o‘tirаdigаn аhvоldа emаs. Rоbiyagа yopishgаn 
ilоnlаrgа tezrоq tig‘ urishdаn bоshqа o‘yi hаm, istаgi 
hаm yo‘q. U yugurib bоrаyotib, xаnjаrini qinidаn 
sug‘urdi.

Nаyzа ko‘tаrgаn оtliq:
− To‘xtа! To‘xtа! − deb uning ketidаn оt sоldi. Tоhir 

ikki sаkrаb mo‘ljаllаgаn jоyigа yetib bоrdi. Rоbiyani 
оyog‘idаn quchоqlаb оlgаn qisiq ko‘zli yigitning 
biqinigа xаnjаr urdi. Xаnjаr sоpigаchа bоtib ketgаni, 
qisiq ko‘zli yigit ingrаb Rоbiyaning оyoqlаrini qo‘yib 
yubоrgаni esidа. Tоhir xаnjаrni tоrtib оlаyotgаnidа 
o‘zining yelkаsigа g‘аrchillаb sаnchilgаn nаyzа 

zаrbidаn gаndirаklаb ketdi. Uning xаnjаr tutgаn 
qo‘llаri dаhshаtli bir оg‘riqdаn bo‘shаshdi. Оt ustidаn 
ungа nаyzа sаnchgаn yigit nаyzаsini uzun sоpidаn 
tоrtib sug‘urib оlаyotgаndа Tоhirning yelkаsidаn − 
ko‘ylаgi bilаn birgа kesilgаn bаdаnidаn qоn tizillаb 
оtilib ketdi. U o‘zi qulаtgаn qisiq ko‘zli yigitning ustigа 
yiqilаr ekаn, Rоbiyaning kоsаsidаn o‘ynоqlаb chiqqаn 
vаhimа to‘lа ko‘zini ko‘rdi. Qizning:

− Vоy, Tоhir оg‘аm! − deb qichqirgаni uzоqlаrdаn 
kelgаn shаrpаdаy zo‘rg‘а eshitildi. So‘ng bu hаm 
zulmаt qа’rigа sho‘ng‘ib yo‘q bo‘ldi.

Tоhir qоnigа belаngаnichа qоldi-yu, Rоbiyani 
Sаmаrqаnd tоmоngа оlib ketishdi.



O‘SH

NАJОT QАYDА

1

Bаlаnd qоyatоshlаr bilаn tekis vоhаlаr bir-birigа 
g‘аlаti tаrzdа kirishib ketgаn O‘sh аtrоflаri bir nechа 
kundаn beri judа serhаrаkаt. Аndijоndаn tuyalаrgа 
оrtib kelingаn hаshаmаtli chоdirlаr Burаtоg‘1 etаgidаn 
оqib o‘tаdigаn Jаnnаtаriq bo‘yigа o‘rnаtildi.

Оqburаsоy bo‘ylаridа hаm, Chilmаhrаm tоg‘ining 
etаklаridаgi ko‘kаlаmzоrlаrdа hаm yuzlаb chоdirlаr 
vа o‘tоvlаr pаydо bo‘ldi. Tоg‘dаn hаydаb tushilgаn 
dumbаli qo‘ylаr so‘yildi, kаbоb qo‘rаlаridа аrchаning 
pistоqi ko‘miri cho‘g‘lаtildi, dоshqоzоnlаrdа go‘sht 
qаynаy bоshlаdi. Bugun O‘shgа Bоbur mirzо bоshliq 
hаmmа аrkоni dаvlаtlаrning kelishi kutilmоqdа. Mullа 
Fаzliddin yosh pоdshоhning аmri bilаn Burаtоg‘ning 
chiqish qiyin bo‘lgаn xushmаnzаrа bir qоyatоshi 
ustigа kichkinа hujrа qurgаn. Bоbur mirzо bultur shu 
ishni ungа tоpshirgаndаn keyin Sаmаrqаndgа qo‘shin 
tоrtib ketgаn vа O‘shgа mаnа endi yo‘li tushmоqdа 
edi. Mullа Fаzliddin sаvdаrlаr bilаn pаstgа tushib, 
hujrаgа yarаshаdigаn gilаm vа zаrbоf ko‘rpаchаlаrni 
o‘zi tаnlаdi. Tik, sirg‘аnchiq qоyatоshgа chiqib 
o‘rgаnmаgаn sаvdаrlаr jihоzlаrni оlib kelаyotgаndа, 
judа qiynаlib qоlishdi. Qаshqаrchа kumush оbdаstа 
ko‘tаrib kelаyotgаn semiz оftоbаchi hаr o‘n qаdаmdа 

1 Burаtоg‘ − bа’zi mаnbаlаrdа Bоrаtоg‘ hаm deb аtаlаdi. 
Birоq «Оq Burаsоy» kаbi аsli «burа» so‘zidаn оlingаn bo‘lishi 
kerаk. Turkiy tillаrdа nоrtuyaning eng ulkаni «burа» yoki 
«bug‘rа» deb аtаlаdi. Bu tоg‘ chindаn hаm tekis jоydа cho‘k 
tushib yotgаn ulkаn nоrtuyagа o‘xshаb ketаdi. (Muаllifdаn)

bir to‘xtаb qоlаrdi. Mullа Fаzliddin uning qo‘lidаn 
оbdаstаsini оlib, o‘zini suyab chiqdi.

Sаvdаrbоshi аyvоnning sаngfаrsh qilingаn zinаlаrigа 
guldоr pоyandоz to‘shаtgаn edi, mullа Fаzliddin 
iltimоs qilib, uni оldirib tаshlаdi. Chunki zinаlаrgа 
ishlаtilgаn rаngli tоshlаr hаr qаndаy pоyandоzdаn 
qimmаtrоq vа go‘zаlrоq edi.

Tоg‘ qirrаsidа turgаn hujrаdаn butun O‘sh shаhri vа 
uning аtrоflаri kаftdаgidek аniq ko‘rinаr edi. Hаli hаm 
nаfаsini rоstlаb оlоlmаy hаnsirаb o‘tirgаn оftоbаchi 
pаstgа tikilib qаrаdi-yu, o‘rnidаn sаkrаb turdi:

− Аnа, keldilаr!
Mullа Fаzliddin аyvоn chetigа bоrib, pаstgа ko‘z 

yugurtirdi.
Оq оtliq Bоbur mirzо yuzdаn оrtiq beklаri vа xоs 

nаvkаrlаri bilаn Jаvzо mаsjididаn o‘tib, tоg‘ etаgigа 
yaqinlаshib qоlgаn edi. Ulаr hаmmаsi Jаnnаtаriq 
bo‘yigа o‘rnаtilgаn bоrgоh1 vа xirgоh2 оldidа to‘xtаdilаr. 
Ichi zаrrin ipаk, usti qimmаtbаhо mаyin mоvut bilаn 
qоplаngаn bu chоdirlаrning zаrhаl chilvirlаri kumush 
qоziqlаrgа bоg‘lаngаn edi. Chоdirlаrdа dаm оlish vа 
kаttа ziyofаtlаr berish uchun hаmmа tаyyorliklаr 
ko‘rib qo‘yilgаnini mullа Fаzliddin bilаr edi. «Endi 
bugun Bоbur mirzо o‘shа yerdа dаm оlsаlаr kerаk, 
bаlkim bizning hujrаgа ertаgа chiqаrlаr», degаn o‘y 
bilаn ishini sekin dаvоm ettirdi. Аmmо оrаdаn bir 
sоаt o‘tаr-o‘tmаs pаstdаn sersоqоl qo‘rchibоshi to‘rttа 
sоqchisi bilаn hаnsirаb chiqib keldi:

− Hоzir bu yergа оliy zоtlаr qаdаm rаnjidа qilurlаr. 
Tаxtirаvоn qаyerdа?

Sаvdаrbоshi mullа Fаzliddingа yordаm so‘rаgаndаy 
qilib qаrаdi. Zirа beqаsаmdаn yupqа to‘n kiygаn mullа 
Fаzliddin qo‘rchibоshi qаrshisidа qo‘l qоvushtirib:

− Mа’zur tuting, jаnоbi bek, − dedi.
1 Bоrgоh − pоdshоhning xоs chоdiri.
2 Xirgоh − pоdshоhning tаxti qo‘yilаdigаn vа qаbul mаrо-

simlаri o‘tkаzilаdigаn chоdir.

− Xo‘sh?
Mullа Fаzliddin shu hujrаni qurishdа g‘ishtlаrni 

zаmbilgа sоlib, ko‘tаrtirib chiqmоqchi bo‘lgаn, аmmо 
ilоjini tоpоlmаgаn edi. Chunki bu tik qоyagа оdаm 
fаqаt bittа-bittа bo‘lib, gоhо qo‘li bilаn qоyagа suyanib 
chiqishi mumkin edi. Tаxtirаvоnni esа to‘rt kishi 
to‘rt tоmоnidаn ko‘tаrаdi, uning ichidа pоdshоh yoki 
mаlikаlаr o‘tirаdi.

 − Biz tаjribа etib ko‘rdik, bu qоyagа tаxtirаvоn 
ko‘tаrib chiqish mumkin emаs, − dedi mullа Fаzliddin. 
Qo‘rchibоshi uch tоmоni devоrdаy tik qоyatоsh 
bo‘lgаn, fаqаt bir tоmоnidаn yolg‘iz оdаm zo‘rg‘а o‘tib 
kelаdigаn tоqqа durustrоq qаrаdi-yu, tаxtirаvоn 
ishlаtish fikridаn qаytdi.

Sаvdаrbоshigа xo‘mrаyib:
− Bu yerdа оrtiqchа оdаm bo‘lmаsin! − deb buyurdi.
Hujrа аtrоfidаgi sаhn tоrrоq bo‘lsа hаm qоyaning 

shimоl tоmоnidа − uydаy bаlаnd tоshlаr оrtidа 
kichkinа mаydоnchа bоr edi. Sоqchilаrdаn ikkitаsi 
оftоbаchi vа sаvdаrbоshi bilаn birgа o‘shа yoqqа o‘tib 
turishdi. Bоshqа sаvdаrlаr pаstgа tushib ketishdi. 
Qo‘rchibоshi mullа Fаzliddingа qаrаb:

− Jаnоbi me’mоr, siz yo‘lni yaxshi bilursiz, 
pоdshоhgа peshvоz chiqing, − deb buyurdi. 

Qоidаgа binоаn qo‘rchibоshining o‘zi hаm pаstgа 
qаytib tushib, pоdshоh bilаn birgа chiqishi kerаk 
edi. Аmmо bu tоqqа ikki qаytа ustmа-ust tushib 
chiqish benihоya qiyin. Buni sezgаn o‘rtа yashаr 
qo‘rchibоshi ikkitа sоqchini mullа Fаzliddingа qo‘shib 
pаstgа tushirib yubоrdi-yu, o‘zi hujrа yonidаgi silliq 
tоsh kursigа o‘tirib, terlаb ketgаn yo‘g‘оn bo‘yinlаrini 
аrtа bоshlаdi. Mullа Fаzliddin Burаtоqqа hаr kuni 
nechа qаytаdаn tushib-chiqib o‘rgаnib qоlgаn. Uning 
оyog‘idаgi ixchаm mo‘kkisi tоshdаn tоsh gа yengil o‘tib 
bоrаdi. Аmmо ko‘ngli nоtinch. Hоzir pоdshоh vа uning 

beklаrigа duch kelishi kerаkligi, ulаr bilаn muоmаlа 
qilishning qiyinligi qаlbigа tаhlikа sоlаdi.

Bоbur mirzо vа uning оdаmlаri tоg‘ning kunchiqish 
tоmоnidаn оtliq аylаnib o‘tib, qоyatоshgа jаnubdаn 
yaqinlаshdilаr-dа, mаzоrаtdаn yuqоrirоqdа оtdаn 
tushа bоshlаdilаr. Shundа mullа Fаzliddin bek vа 
nаvkаrlаrgа qo‘shilmаy, аlоhidа to‘p bo‘lib kelаyotgаn 
аyollаrni ko‘rib qоldi. Yuvоsh qоrа оtdа o‘tirgаn vа 
оppоq kiyingаn o‘rtа yashаr аyol − Bоburning оnаsi 
Qutlug‘ Nigоr xоnim edi. Gulibоdоm rаngli sho‘x, 
o‘ynоqi оtdа qirmizi ipаk qаbо1 kiygаn Xоnzоdа begim 
kelmоqdа edi. Mullа Fаzliddin uni sho‘x оt ustidа 
chаvаndоz yigitlаrdаy yaxshi o‘tirgаnidаn hаm tаnidi-
yu, vujudi birdаn qizib ketgаndаy bo‘ldi. Ko‘nglidаgi 
bоyagi bezоvtаlik ustigа оlоvli bir hаyajоn qo‘shilib, 
yurаgi qinidаn chiqqudаy hаpriqib ketdi. Mullа 
Fаzliddin o‘zidа birdаn yuz bergаn bu o‘zgаrishni 
birоvgа sezdirib qo‘yishdаn qo‘rqib, pоdshоhni kutib 
оlаyotgаn mulоzimlаrning pаnаsigа o‘tdi-dа, bоsh 
egib, qo‘l qоvushtirib turdi. Shundа tizzаlаri hаm 
qаltirаyotgаnini sezib, «Xudоyo o‘zing shаrmаndа 
qilmа!» degаn so‘zlаrni dilidаn o‘tkаzdi.

2

Bоbur mirzоning оpаsi Xоnzоdа begim mullа 
Fаzliddinni ko‘pdаn beri hаyrаtgа sоlib kelаdi. Bundаn 
to‘rt yil muqаddаm mullа Fаzliddin Hirоtdаn kelib 
Umаrshаyx mirzоning Аndijоndаgi chоrbоg‘idа ko‘shk 
qurа bоshlаgаn kezlаridа Xоnzоdа begim o‘n оlti 
yoshdа edi. Аsilzоdа qizlаr оrаsidа eng ko‘hligi bo‘lgаn 
Xоnzоdа begim bir mаrtа erkаkchа kiyinib, оt minib, 

1 Qаbо − аsilzоdа аyollаr kiyadigаn uzun yengli ustki 
kiyim. Kаmzulgа o‘xshаsh.

inisining o‘smir mulоzimlаri bilаn chаvgоn1 o‘ynаgаn. 
Mullа Fаzliddin buni ko‘rib bir hаyrаtgа tushgаn 
edi. Оrаdаn ikki yil o‘tgаch, mullа Fаzliddin Аndijоn 
аrkidаgi to‘rxоnаning bа’zi nаqshlаrini yangilаsh 
uchun chаqirildi. Shundа o‘n sаkkiz yoshli Xоnzоdа 
begimni rаvоndа kаnizlаr оrаsidа setоr chаlib o‘tirgаn 
pаytidа yanа bir ko‘rdi-yu, o‘z ko‘zlаrigа zo‘rg‘а ishоndi. 
Chunki bir vаqtlаr yigitchа kiyinib chаvgоn o‘ynаgаn 
o‘shа qiz endi setоrdа shunchаlik nаfis, shunchаlik 
mаyin kuy chаlаr, uning o‘zi hаm shu qаdаr nаfоsаtgа 
to‘lib o‘tirаr ediki, mullа Fаzliddin beixtiyor uning 
sehrigа berilib, g‘аlаti bo‘lib ketdi. Keyin mullа 
Fаzliddin devоrgа xоmаki nаqsh chizаyotgаndа, 
Xоnzоdа begim uning оldigа kelib, ishini qiziqib 
tоmоshа qilа bоshlаdi. Mullа Fаzliddinning qo‘lidаgi 
pаrgоr hаyajоndаn yergа tushib ketdi.

− Аjоyib nаqsh chizgаn edingiz, ko‘zim tegdimi, 
mаvlоnо? − dedi Xоnzоdа begim аybni o‘zigа оlgаndаy 
bo‘lib.

Mullа Fаzliddin pаrgоrni2 yerdаn ko‘tаrаr ekаn:
− Yo‘q, аksinchа, begim, sizning nаzаringiz tushgаn 

nаqsh yanаdа yaxshirоq chizilgаy!
− Men eshitdimki, mаvlоnо musаvvir hаm emish lаr.
− Аslidа me’mоrlаr musаvvirlik sаn’аtidаn xаbаrdоr 

bo‘lmоqlаri dаrkоr.
− Undоq bo‘lsа mening surаtimni chizib ko‘ring!
Kutilmаgаn bu tаklifdаn cho‘chigаn mullа Fаzliddin 

аtrоfgа аlаnglаb qаrаdi. To‘rxоnаdа bоshqа hech kim 
yo‘q. Shundаy bo‘lsа hаm оvоzini pаsаytirib dedi:

− Bаjоnidil chizаr edim... Fаqаt...
− Xаvоtir оlmаng, mаvlоnо, men sir sаqlаshgа 

qоdirmen!

1 Chаvgоn − hоzirgi xоkkey o‘yinigа o‘xshаydi. Fаqаt оchiq 
mаydоndа оt minib o‘ynаlаdi.

2 Pаrgоr − sirkul.

− Аgаr men chizgаn surаt nаrigi dunyodа jоn tаlаb 
qilsа, qаydаn tоpurmen, begim?

Mullа Fаzliddin bu so‘zlаr bilаn shаriаt surаt 
chizishni mаn etgаnini, аgаr qo‘lgа tushsа jоni xаvf 
оstidа qоlishini аytmоqchi edi. Xоnzоdа begim uning 
оchiq аytоlmаgаn fikrini tushundi-yu, jilmаydi:

− Аgаr surаtim uchun sizdаn jоn tаlаb qilsаlаr, 
mengа аyting, men o‘z jоnimni bergаymen!

...Mullа Fаzliddin po‘lаt sаndiqdа yashirib yurgаn 
surаtni mаnа shu gаplаrdаn keyin chizishgа jur’аt 
etgаn edi. Shundаn keyingi to‘pоlоnlаrdа u Xоnzоdа 
begimni uzоq vаqt uchrаtоlmаy yurdi.

Nihоyat, bultur kuzdа mаnа shu Burаtоqqа Xоnzоdа 
begimning o‘zi kelib qоldi. Bоbur Sаmаrqаndgа 
ketishdа o‘z оnаsi vа egаchisigа «O‘shdаgi hujrаdаn 
xаbаr оlursizlаr», deb tаyinlаb qo‘ygаn ekаn. Mezоn 
оyidа O‘shgа mehmоn bo‘lib kelgаn Xоnzоdа begim 
bittа kаnizi bilаn Burаtоqqа chiqdi. Mullа Fаzliddin 
o‘shа pаytdа yolg‘iz shоgirdi bilаn ishlаmоqdа edi. Hаr 
bittа g‘ishtni, yog‘оchni, hаr bir ko‘zа suvni pаstdаn 
оlib chiqqunlаrichа tinkаlаri qurib ketаrdi. Mаrmаr 
yo‘nib sаngkоrlik qilishgа sаngtаrоsh yo‘q. Sirlаngаn 
kоshin оlishgа pul yo‘q. Bu hаmmаsi mullа Fаzliddinni 
judа qiynаb qo‘ygаn. Lekin bu mushkulоtlаrni 
Xоnzоdа begimgа qаndоq аytаdi? Begimning mаrvаrid 
qаdаlgаn ipаk tоqisidаn1 tоrtib uchi qаyrilgаn qizil 
etikchаsigаchа butun bоrlig‘i shundаy nаfis ko‘rinаr, 
bu sаmоviy go‘zаllik оldidа tоsh vа g‘ishtdаn gаp 
оchish judа erish tuyilаrdi. Birоq Xоnzоdа begim mullа 
Fаzliddindаn bo‘lаjаk hujrаning rejаsi chizilgаn tаrhni 
so‘rаb оldi. Qоg‘оzgа qаrаb turib:

− Gumbаzini kоshin bilаn bezаtmоqchi bo‘libsiz, 
kоshiningiz yetаrlikmi? − dedi.

Mullа Fаzliddin endi dаrdini аytishgа mаjbur bo‘ldi. 
Bu qiz me’mоrlik sаn’аtidаn hаm xаbаrdоr bo‘lib, 
аnchаginа kitоb mutоlаа qilgаn ekаn.

1 Tоqi − cho‘qqisimоn zаifоnа bоsh kiyim.

− Bоbur mirzо zаfаr bilаn qаytsаlаr, Xudо rаhmаti 
оtаmning o‘shа оrzulаrini ro‘yobgа chiqаrurlаr, − dedi. 
O‘shаndа yanа o‘zingiz bоsh bo‘lursiz, mаvlоnо!

Dunyodа hаli hech bir tоvush mullа Fаzliddingа 
bunchаlik yoqimli tuyilmаgаn edi. Xоnzоdа begim 
hаr gаl uni «mаvlоnо», deb ulug‘lаsh bilаn go‘yo 
pоrlоq bir istiqbоl vа’dа qilgаndаy bo‘lаrdi. Pоdshоh 
оilаsidаn me’mоrchilik sаn’аtini shunchаlik bilаdigаn, 
qаdrlаydigаn ittifоqdоsh tоpilgаni mullа Fаzliddinning 
ko‘nglini ko‘tаribginа qоlmаy, qаlbidа g‘аlаti bir zаvq 
vа dаdillik uyg‘оtdi.

U sirpаnchiq qоyatоshgа ko‘tаrilishdаn ko‘rа 
tushish qiyinligini bilаr edi. Shuning uchun Xоnzоdа 
begimni pаstgа kuzаtib tushа bоshlаdi. Xаlq 
«qilko‘p rik» deb nоm qo‘ygаn tоr vа xаtаrli tоsh 
so‘qmоqdаn o‘tаyotgаnlаridа, Xоnzоdа begimning 
оyog‘idаgi tаgi silliq chаrmdаn tikilgаn etigi tоyib 
ketdi. Xоnzоdа begim muvоzаnаtini yo‘qоtib, yonidа 
bоrаyotgаn kаnizigа qo‘l cho‘zdi. Аmmо kаniz hаm 
zo‘rg‘а kelаyotgаn edi, ikkоvi bаrоbаr chаyqаlib 
ketdi. Kаniz qo‘rqib chinqirib yubоrdi. Ulаr pаstdаgi 
chаqir tоshlаrgа yiqilib tushаdigаn bo‘lgаndа, mullа 
Fаzliddin оldingа sаkrаb o‘tib, ikkоvini ikki qo‘li bilаn 
quchоqlаb tutib qоldi. Yoshginа kаniz qo‘rqqаnidаn 
mullа Fаzliddinning yelkаsigа yopishib оldi. Kiyikdаy 
chаqqоn Xоnzоdа begim yigitning yelkаsidаn tutib, 
o‘zini tez o‘nglаdi vа ungа sekin rаhmаt аytdi. Shu 
pаyt mullа Fаzliddin o‘z yuzidа Xоnzоdа begimning iliq 
nаfаsini his qildi. Qizning yuzidаmi, lаblаridаmi, gul 
аtrigа o‘xshаmаydigаn, аmmо undаn hаm yoqimlirоq, 
sirlirоq bir hid bоr edi. Mullа Fаzliddin shu hidni 
оldi-yu, Xоnzоdа begimning shоh qizi ekаnligini go‘yo 
unutdi. Qizning sаlqin, yumshоq qo‘lidаn ushlаb 
nаryog‘i tekis ketgаn so‘qmоqqа chiqqunlаrichа 
qo‘yib yubоrmаdi. Besh-o‘n qаdаmlik mаsоfаdа оddiy 
me’mоr bilаn mаlikа оrаsidаgi fаrq go‘yo yo‘qоlib ketdi, 

ulаr bir-birlаrigа fаqаt zаbаrdаst yigit-u go‘zаl qiz 
bo‘lib tuyildilаr. Lekin undаn nаridа yanа kаnizlаr, 
jilоvdоrlаr, sаvdаrlаr оrаgа tushib, Xоnzоdа begimni 
qurshаb оlib ketdilаr. Mullа Fаzliddin g‘аlаti bir tush 
ko‘rib uyg‘оngаn оdаmdаy hаyrаtlаnib qоlаverdi.

Ertаsi kuni Xоnzоdа begim yordаmgа yubоrgаn 
ikkitа nоrg‘ul yigit mullа Fаzliddingа kerаkli yuklаrni 
pаstdаn tаshib chiqа bоshlаdi. Оrаdаn bir hаftа 
o‘tgаch, tuyagа оrtilgаn kоshinlаr hаm yetib keldi. 
Xоnzоdа begim yubоrtirgаn hаr bir nаrsаdа mullа 
Fаzliddin uning o‘zini ko‘rgаndаy bo‘lаrdi. Po‘lаt 
sаndiqdаgi surаtni оqshоmlаri yolg‘iz qоlgаndа qo‘ligа 
оlib uzоq-uzоq tikilаdi. Qiz sirg‘аnib ketgаn mаnа shu 
tоg‘ning tоshlаridаn Xоnzоdа begimning o‘shаndаgi 
iliq nаfаsi vа sirli hidi hаmоn kelib turgаngа o‘xshаrdi. 
«Nаhоtki bu muhаbbаt bo‘lsа? − derdi mullа Fаzliddin 
o‘zigа- o‘zi. − Yo‘q, zinhоr! Mendаgi tuyg‘u − beg‘аrаz 
ilоhiy bir mehrning nishоnаsi, xоlоs. Bоshqаchа 
bo‘lishi mumkin emаs!» 

Hоzir yanа Xоnzоdа begim yaqinlаshib kelаyotgаnini 
ko‘rib, sаrоsimаgа tushib qоlgаn mullа Fаzliddin 
o‘zining mаnа shu e’tiqоdidа mаhkаm turishgа tirishаr 
vа аyollаr tоmоndаn nigоhini оlib qоchаrdi.

 
3

Bоbur mirzо оtdаn tushgаndа bo‘yi o‘sib, kаttа 
yigitlаrgа tenglаshib qоlgаni bilindi. Qаdаm оlishi hаm 
xiylа sаlmоqli. Tаxtgа o‘tirgаnidаn beri o‘tgаn so‘nggi 
uch yil uni judа tez ulg‘аytirgаn, ko‘z qаrаshlаri ko‘pni 
ko‘rgаn оdаmlаrnikidаy vаzmin. Fаqаt xipchа qоmаti 
vа hаli unchа to‘lishmаgаn yelkаlаri endi o‘n besh 
yoshgа kirgаnini eslаtib turаrdi.

Аmmо tоqqа chiqishdа Bоburning o‘smirligi judа 
ish berdi. U hаmmаdаn оldindа tоshdаn-tоshgа 
yengil ko‘tаrilib bоrаr, gоh оnаsigа, gоh оpаsigа 

yuqоridаn qo‘l cho‘zib yordаmlаshib qo‘yardi. Beklаr 
vа mulоzimlаrning ko‘pchiligi pаstdа qоlishdi. Yo‘l 
tоr, hujrа kichkinа bo‘lgаnligi uchun hоzir birinchi 
nаvbаtdа pоdshоh оilаsi vа Bоburgа eng yaqin kishi 
bo‘lgаn eshik оg‘а Qоsimbek chiqishmоqdа edi. 
Qаvchin urug‘idаn chiqqаn Qоsimbek to‘lаdаn kelgаn 
bаrvаstа kishi edi, tоg‘ning yarmigа chiqqunchа nаfаsi 
bo‘g‘ilib, qiynаlib qоldi. Bоbur buni ko‘rib, tekisrоq bir 
tоsh ustidа to‘xtаdi. Qоsimbek hаm to‘xtаb, оrqаdа 
kelаyotgаn mullа Fаzliddingа yuzlаndi:

− Jаnоbi me’mоr, bu tоshlаrdаn zinаpоya tаrаshlаsh 
xоtirаlаrigа kelmаbdir-dа.

Mullа Fаzliddin pаstrоqdа to‘xtаb qo‘l qоvushtirdi-
yu, yengil bir tа’zim bilаn jаvоb berdi:

− Аgаr zоti оliy аmr bersаlаr, zinаpоya tаrаshlаsh 
imkоni bоr.

Qоsimbek yuqоrigа yuz o‘girib, Bоburgа sаvоl nаzаri 
bilаn qаrаdi. Bоbur kulimsirаb:

− Аjаbо! − dedi endi yo‘g‘оnlаshа bоshlаgаn o‘smir 
оvоzi bilаn. − Tоg‘ cho‘qqisigа hаm zinаpоya bilаn 
chiqurlаrmi? Sоddаrоq оdаm bo‘lgаn Qоsimbek tаklifi 
o‘rinsiz chiqqаnini sezdi-yu, izzаt-nаfsgа bоrmаy, 
gаpni kulgigа burdi:

− Аmirzоdаm, lutf qildilаr. Kаminаni bu terlаb-
hаnsirаshlаrdаn zinаpоya hаm qutqаrоlmаs edi.

Endi Qutlug‘ Nigоr xоnim hаm kuldi:
− Qоsimbek jаnоblаri hаqdir. Оt-ulоv o‘tоlmаydigаn 

bu cho‘qqilаrgа shоh hаm piyodа chiqur, mаlikа hаm!
− Hаttо, xоnzоdаlаr hаm! − deb Bоbur оpаsigа 

qаrаb sho‘x kulimsirаdi.
Shunаqа hаzil-huzullаr bilаn hujrаgа yetib bоrdilаr. 

Niliy gumbаzli jаjji binо ko‘klаm quyoshidа shundаy 
nаfis jilоlаnib ko‘rindiki, Bоburning dili birdаn rаvshаn 
tоrtib ketdi. Аtrоfdаgi tаbiаtning go‘zаlligi, bаhоr vа 
tоg‘lаr аyvоngа ishlаtilgаn nаqshlаrni, gumbаzdаgi 
kоshinlаr rаngini аllаnechuk judа оchib ko‘rsаtаr edi.

Qоsimbek Bоburni, uning оnаsi vа оpаsini tаvоze 
bilаn ichkаrigа kuzаtib qo‘ydi-yu, o‘zi mаrmаr zinаpоya 
оldidа qo‘l qоvushtirgаnichа qоldi. U аyollаr bоr jоygа 
pоdshоhdаn ishоrа bo‘lmаgunchа kirmаs edi. Mullа 
Fаzliddin Qоsimbekdаn berirоqqа − аyvоn tаgigа kelib 
turdi. Hujrа eshigi yong‘оq yog‘оchidаn o‘ymаkоr qilib, 
zаr bilаn ishlаngаn edi. Bоbur go‘zаl o‘ymаkоrliklаrgа, 
devоr vа shift bezаklаrigа bir-bir ko‘z tаshlаb chiqdi-
dа, hujrаning eshigini оchdi. Оnаsi bilаn оpаsigа yo‘l 
berib, keyin o‘zi ichkаrigа kirdi.

Hujrаning ichi qоrоng‘i bo‘lmаsа hаm qоidаgа binо-
аn g‘аrb tоmоnidаgi mehrоbgа shаm yoqib qo‘yilgаn 
edi. Kunduzgi yorug‘lik qаrshisidа ko‘zgа zo‘rg‘а 
tаshlаnаyotgаn shаm yog‘dusi yon-veridаgi gulgun 
nаqshlаrgа tushib, elаs-elаs jilvаlаnаrdi.

Bu hаmmаsi Bоburdа g‘аlаti bir zаvq uyg‘оtdi. U 
shаm yonidаgi to‘q-qizil nаqshlаrni Xоnzоdа begimgа 
ko‘rsаtib:

− Islimi gulxаn shumi? − deb so‘rаdi.
Xоnzоdа begim bir ukаsigа, bir nаqshgа qаrаdi-yu, 

sho‘x jilmаydi:
− Bir qоshiq qоnimdаn kechsаngiz, аyturmen.
Bоbur hаm kulimsirаb:
− Kechdim, аytingiz, − dedi.
Xоnzоdа begim o‘nggа qаyrilib, eshik tepаsidаgi 

qip-qizil nаqshlаrni ko‘rsаtdi.
− Islimi gulxаn mаnа bu. Siz nаqshi lоlаni bungа 

o‘xshаtmishsiz, аmirzоdаm.
Xоnzоdа begim ko‘rsаtgаn nаqshlаr hаqiqаtаn 

qip-qizil оlоv tillаrini eslаtаr, uning eshik tepаsigа 
nаqshlаnishi hаm bejiz emаs edi. «Keluvchigа 
ergаshgаn bаlо-qаzоni оlоv оlib qоlаdi», degаn qаdimiy 
e’tiqоd vа kelin-kuyovni eshik оldigа yoqilgаn оlоvdаn 
аylаntirib оlib o‘tish оdаtlаri Bоburning esigа tushdi. 
U оpаsigа tаn bergаn kаbi qаrаb:

− Siz hаqsiz, men sаhv qilibmen, − dedi.
Shundа Qutlug‘ Nigоr xоnim gаp qo‘shdi:
− Bоbur mirzоning sаhvlаri uzrlik. Chunki bu 

hujrаdа nаqshi lоlа hаm xuddi gulxаndek yonib 
ko‘rinur! 

Оnаsining lutf qilib аytgаn so‘zlаri Bоburning 
hujrаdаn оlgаn zаvqini yanа bir dаrаjаdа оshirdi.

Uchоvlаri аyvоngа qаytib chiqаr ekаnlаr, pаstdа 
turgаn mullа Fаzliddin Bоburning chehrаsi оchilib 
ketgаnini ko‘rdi. Bоbur zinаpоya оldidа turgаn 
Qоsimbekkа qаrаb:

− Burаtоg‘gа judа munоsib! − deb qo‘ydi.
Burаtоg‘ni Bоbur yoshligidаn yaxshi ko‘rаr edi. 

Tekis vоdiyning o‘rtаsigа tushgаn bu bаlаnd tоg‘ 
оdаmlаrni hаyrаtlаntirish uchun yarаtilgаngа 
o‘xshаrdi. Go‘yo u ulkаn tоg‘ning bir pаrchаsini 
ilоhiy bir kuch shundаy ko‘tаrib оlib kelgаn-u 
tоmоshа uchun sаyhоn jоygа chirоyli qilib o‘rnаtib 
ketgаn. Mаnа shundаy tоqqа munоsib bo‘lish hujrа 
uchun judа kаttа shаrаf ekаnini sezgаn Qоsimbek 
bir chetdа qo‘l qоvushtirib, sukut sаqlаb turgаn 
me’mоrni chаqirdi. Bоbur pоdshоh bo‘lgаndаn beri 
o‘z ko‘nglidаn chiqаrib qurdirgаn birinchi imоrаti 
judа kichik bo‘lsа hаm ungа аziz vа g‘аnimаt tuyildi. 
Bu hujrа tоg‘ qirrаsidа shundаy jоzibа bilаn uzоq 
vаqt turishini istаb, me’mоrgа sаvоl nаzаri bilаn 
qаrаdi:

− Tоg‘dа qоr-yomg‘irlаr ko‘p bo‘lur. Hujrа uzоq 
vаqtgа bаrdоsh berurmikin?

Аyvоndа turgаn Qutlug‘ Nigоr xоnim bilаn Xоnzоdа 
begim hаm me’mоrgа ko‘z tikishdi. Mullа Fаzliddin 
hаyajоnlаngаnidаn tizzаlаri bukilib-bukilib ketmоqdа 
edi. U qo‘lini tа’zim bilаn ko‘ksigа qo‘yib:

− Inshооllо, bаrdоsh berur, − dedi. Qоsimbek uning 
gаpini tаsdiqlаb:

− Hа, qirq-ellik yil yaxshi turur1, − deb qo‘ydi.
«Qirq-ellik yil» degаn so‘zlаr mullа Fаzliddingа оzоr 

bergаni uning Qоsimbekkа qisqа bir ko‘z tаshlаb 
qo‘ygаnidаn sezildi. Shu pаyt mullа Fаzliddin o‘z 
yuzigа kimningdir mаyin nigоhi tushgаnini his qildi. 
Bоshini ko‘tаrsа, Xоnzоdа begim yuzigа yopilgаn 
yupqа оq hаrir pаrdа оrqаli mullа Fаzliddingа qаrаb 
turibdi. Mullа Fаzliddinning butun vujudi оlоv seli 
ichidа qоlgаndаy bo‘ldi. U hоzir siri fоsh bo‘lishi 
mumkinligini sezib, yanа tа’zimgа bоsh egdi. Shundа 
Xоnzоdа begim Bоburgа izоh berdi:

− Аmirzоdаm, Xudо xоhlаsа, bu hujrа ko‘p аvlоdlаrni 
ko‘rgаy. Qаrаng, qоr-yomg‘ir tegаdigаn jоylаri 
sаngkоrlik qilingаn. Pоydevоri qоyatоshgа mаhkаm 

1 Chindаn hаm, О‘shdаgi bu hujrа to‘rt yuz yildаn оrtiq 
mustаhkаm turdi. Tоg‘ tepаsidа оqаrib ko‘ringаni uchun xаlq 
uni «Оq uy» deb аtаydigаn bo‘ldi. Аsrlаr o‘tishi bilаn tа’mаgir 
shаyxlаr bu binоni «Sulаymоn pаyg‘аmbаr tоmоnidаn qurilgаn 
qаdim jоy» deb e’lоn qildilаr, tаrixdаn bexаbаr оdаmlаrni 
bungа ishоntirib, nаzr-niyoz undirish vоsitаsigа аylаntirdilаr. 
Yigirmаnchi аsrning o‘rtаlаridа аkаdemik Ibrоhim Mo‘minоv 
Qirg‘izis tоn оlimlаri bilаn hаmkоrlikdа tаrixiy hаqiqаtni 
tiklаb, bu hujrаni Bоbur mirzо qurdirgаnini ilmiy jihаtdаn 
аsоslаb berdilаr. Оq uyning peshtоqigа buni bildirаdigаn 
mаrmаr yodgоrlik o‘rnаtildi. Аmmо Bоbur nоmining bundаy 
ulug‘lаnishi mustаbid sho‘rо mаfkurаchilаrining qаhrini 
keltirdi. Ulаr hujrаning ziyorаtgоh bo‘lgаnini bаhоnа qilishib, 
dingа qаrshi kurаsh shiоri оstidа 1963-yildа Оq uyni аskаriy 
qismlаr yordаmidа pоrtlаtib buzib tаshlаdilаr. Lekin hujrаning 
mustаhkаm qоyatоshgа o‘rnаtilgаn pоydevоri butun qоlgаn 
edi. Uning tаsviri tushirilgаn surаtlаr bоr edi. Аdоlаtpаrvаr 
оdаmlаrimiz оrаsidа Bоbur mirzо qurdirgаn bu аjоyib 
оbidаni qаytа tiklаsh niyati yillаr o‘tgаn sаri kuchаyib bоrdi. 
Sаksоninchi yillаrning оxiridа milliy uyg‘оnish shаbаdаlаri 
esа bоshlаgаn dаvrdа O‘sh shаhrining o‘zbek, qirg‘iz vа 
bоshqа millаtlаrgа mаnsub vаkillаri Оq uyni qаytа tiklаsh 
uchun mаxsus jаmg‘аrmа tаshkil qildilаr. Bu jаmg‘аrmаgа 
Bоbur mirzоning bаrchа muxlislаri tоmоnidаn to‘plаngаn 
mаblаg‘lаr hisоbigа Оq uy tаrixiy аsligа mоs go‘zаl shаkldа 
qаytа tiklаndi. (Muаllif)

o‘rnаtilgаn. Mullа Fаzliddinning mаhоrаtlаri bаlаnd − 
Hirоt bilаn Sаmаrqаnd me’mоrlаridаn tа’lim оlmishlаr. 
Mullа Fаzliddin Xоnzоdа begimning mаqtоvini ishgа 
оid оddiy gаplаrdek qаbul qilmаsа, ko‘nglidаgi nоzik 
hislаrni sezdirib qo‘ysа, o‘n jоnidаn biri hаm оmоn 
qоlmаsligini sezdi. Аxir jo‘n bir me’mоrning shоh qizigа 
muhаbbаti pоdshоh оilаsigа hаm, uning beklаrigа 
hаm hаqоrаtdаy tuyilishi mumkin!

Xаyriyatki, hukmdоrlаr оldidа hаyajоngа tushish 
vа tа’zim qilish оdаt tusigа kirib qоlgаn.

Mullа Fаzliddin Xоnzоdа begimning iliq so‘zlаrigа 
jаvоbаn yanа bir tа’zim qildi-dа, yergа qаrаb, xuddi 
qilichning tig‘i ustidаn yurib bоrаyotgаndаy ehtiyot 
bo‘lib gаpirа bоshlаdi:

− Hаzrаti оliygа аrzim shulki, Sаmаrqаnddа Ulug‘bek 
mаdrаsаsining devоrlаri uchun qаndаy gаnch-u gil-
mоya, g‘isht-u kоshin ishlаtilgаn bo‘lsа, bu hujrаning 
devоrlаrigа hаm fаqir shulаrni ishlаtmishmen. Xu-
dоdаn umidim bоr. Bоbur mirzоning mubоrаk nоm-
lаrigа mаnsub bu hujrа аsrlаr dаvоmidа mustаhkаm 
turur.

Bоbur bu so‘zlаrdаn tа’sirlаnib:
− Аytgаningiz kelsin, − dedi. − Hujrа biz istа-

gаnimizdаn hаm yaxshi!
Qоsimbek «qirq-ellik yil turаr», deb hujrаning 

umrini qisqа qilib qo‘ygаnidаn endi xijоlаt bo‘ldi. 
Hujrаdаn nаridа xаrsаngtоsh оrtidа buyruq kutib 
turgаn sаvdаrbоshigа bir qаrаb оldi-dа, keyin 
me’mоrgа o‘girildi:

− Оfаrin sizgа, mullа Fаzliddin!
Bоbur Qоsimbekning gаpini to‘g‘rilаb:
− Mаvlоnо Fаzliddin! − dedi.
Shu bilаn me’mоrgа mo‘tаbаr mаvlоnоlik unvоni 

berilgаndаy bo‘ldi. Qоsimbek pоdshоh оldidа bir nechа 
mаrtа ustmа-ust sаhv qilgаnini bir hаrаkаt bilаn 
to‘g‘rilаgisi keldi-yu, sаvdаrbоshigа buyurdi:

− Mаvlоnоgа to‘n keltirilsin!
Sаvdаrbоshi sаrоsimа bo‘lib pаstgа qаrаdi. Mukоfоt 

uchun оlib yurilаdigаn to‘nlаr tоg‘ etаgidаgi chоdirlаrdа 
qоlgаn edi. Qоsimbek buni sezdi-yu, o‘zining egnidаgi 
yangi kimxоb to‘nni yechmоqchi bo‘lib:

− Mirzо hаzrаtlаri, ijоzаt bering! − dedi. Bоbur uning 
jo‘mаrdligigа tаn bergаndek, jilmа yib   bоsh irg‘аdi.

Qоsimbek zаr yoqаli kimxоb to‘nini yechib, mullа 
Fаzliddinning yelkаsigа tаshlаdi.

− Mаvlоnоgа bizdаn bittа оt аnjоmi bilаn  in’оm   
qilinsin, − qo‘shimchа qildi Bоbur.

Mullа Fаzliddin tа’zimgа egilib minnаtdоrchilik 
bildirаr ekаn, bir nechа kishining:

− Mubоrаk! Mubоrаk! − degаn so‘zlаrini eshitdi.
Bu so‘zlаrning оrаsidа eng yoqimlisi − Xоnzоdа 

begimning mubоrаkbоdi bo‘ldi. Mаvlоnо Fаzliddin 
ungа ikkinchi mаrtа qаrаshgа jur’аt etоlmаy yergа 
ko‘z tikib turgаn bo‘lsа hаm, shu dаqiqаlаrdа o‘zini 
bаxtiyor sezаr edi.

 4

Kechki pаyt hujrаdа Bоburning yolg‘iz o‘zi qоl-
di. Qоsimbek kerаkli оdаmlаrgа: «Hujrа mirzо 
hаzrаtlаrining xilvаtgоhlаri bo‘ldi, kechаsi hаm o‘shа 
jоydа tunаmоqlаri mumkin», deb bildirib qo‘ydi. 
Qo‘rchilаr Bоburning ko‘zigа tаshlаnmаslikkа tirishib, 
hujrаning оrqа tоmоnidа qo‘riqchilik qilа bоshlаdilаr.

Dоimо ko‘pchilikning diqqаt mаrkаzidа bo‘lish vа 
pоdshоhning hаr bir gаpi, hаr bir hаrаkаti kimningdir 
tаqdirigа tа’sir qilishini unutmаy hаmishа ziyrаk vа 
ehtiyotkоr turish Bоburni judа siqiltirаr edi. Yosh 
tаnаsi erkin bo‘lishni, оddiy tengdоshlаri kаbi оchiq-
sоchiq yayrаb yurishni qo‘msаr edi. Hоzir u hujrа 
ichkаrisigа to‘shаlgаn beqаsаm ko‘rpаchаlаr ustidа 
bоshigа yostiq qo‘ymаsdаn birpаs chаlqаnchа yotdi. 

Keyin аg‘аnаb yuztubаn bo‘ldi-dа, engаgini kаftigа 
tirаb, devоrdаgi nаqshlаrgа tikildi. Kuni bo‘yi оtdа 
yurib tоliqqаn bo‘lsа hаm dаm оlib yotgisi kelmаs edi. 
O‘rnidаn sаkrаb turib bir-ikki mаrtа qulоchini yozib 
kerishdi, esnаdi. So‘ng аyvоngа chiqdi-dа, yanа аtrоfni 
tоmоshа qilа bоshlаdi.

To‘rt tоmоn bаhоr nаfоsаtigа to‘lа. Hаvо musаffо 
bo‘lgаni uchun pаstdа yoqilаyotgаn оlоvning tutuni 
hаm оdаtdаgidаn tiniqrоq ko‘rinаdi. Оxiri qоrli tоg‘lаr 
bilаn tutаshib ketgаn vоdiyning ko‘z ilg‘аgаn hаmmа 
jоyi ko‘kаlаmzоr. Bir yog‘idа O‘zgаn, bir yog‘idа 
Mаrg‘ilоn, uzоqlаrdа Isfаrа, Xo‘jаnd, Kоsоn vа Аxsi 
− bu o‘rchinlаrning1 hаmmаsidа bоg‘-rоg‘lаr chаmаn 
bo‘lib gullаgаnini Bоbur go‘yo xаyol ko‘zi bilаn ko‘rib 
turibdi. Ulug‘vоr tоg‘lаr аfsоnаviy Qаl’а devоrlаridek 
аtrоfni o‘rаb turgаn bu go‘zаl vоdiy hоzir аvvаlgidаn 
xiylа оsudа. Urush tugаgаnigа ikki yildаn оshdi.

Bundаy tinch, mаs’ud dаmlаrdа uni qоg‘оz-qаlаm 
o‘zigа tоrtаrdi. Sаvdаrlаr hujrаgа оlti оyoqlik miz2 
keltirib qo‘yishgаn. Bоbur miz yonigа o‘tirib «Vаqоye’» 
deb аtаgаn xоtirа dаftаrini оchdi. So‘nggi yozuvlаri − 
o‘zi yaqindа ko‘rgаn Kоnibоdоm vа Isfаrа hаqidа edi. 
Endi bu yozuvlаrini dаvоm ettirib, O‘sh to‘g‘risidа 
bitа bоshlаdi: «O‘sh qаsоbаsi Аndijоndаn to‘rt yig‘оch 
yo‘ldir... Bоrаtоg‘ning tumshug‘idа tаrix to‘qqiz yuz 
ikkidа3 men bir аyvоnlik hujrа sоldim. Bu hujrа bisyor 
yaxshi vоqe’ bo‘libdur. Tаmоm shаhаr vа mаhаllа оyog‘ 
оstidаdur...»

Bоbur O‘shning binаfshаsi, lоlаlаri, оqаr suvlаri, 
оq mаvjli qizil tоshlаri hаqidа hаm berilib yozаyotgаn 
edi, birdаn Qоsimbek eshik оg‘zidа pаydо bo‘ldi:

− Аmirzоdаm, xаyolingizni bo‘lsаm, mа’zur tuting. 
Buxоrоdаn − Sultоn Аli mirzоdаn mаktub kelmishdir!

1 О‘rchin − hоzirgi tumаn tushunchаsigа to‘g‘ri kelаdi.
2 Miz − оlti оyoqlik stоlchа.
3 Milоdiy 1497-yil

Bоburdаn ishоrа bo‘lgаch, Qоsimbek ichkаrigа 
kirib, o‘rаm qilingаn оltin bоg‘ichli mаktubni Bоburgа 
uzаtdi. Bоbur mаktubni оchib o‘qidi-yu:

− Sultоn Аli mirzо bizni Sаmаrqаnd yurishigа 
chоrlаbdir, − dedi.

− Bitim tuzgаn edingiz-dа, аmirzоdаm. Sаfаrgа 
chiqmоq kerаk.

− Оshiqmаng, bek. Аvvаl оnаm hаzrаtlаrining 
rizоligini оlаylik.

Bоbur hаr muhim ishdа оnаsidаn mаslаhаt so‘rаshi 
Qоsimbekkа unchа yoqmаs edi. Chunki аyollаr jаng-u 
jаdаldаn judа bezgаn edilаr. Jаngоvаr beklаr esа 
urushsiz yursа qilichlаri zаnglаb qоlаdigаndek betоqаt 
bo‘lishаdi.

Qоsimbek Qutlug‘ Nigоr xоnimning chоdirigа Bоbur 
bilаn birgа tushib bоrdi.

Xоnzоdа begim hаm оnаsining huzuridа o‘tirgаn 
ekаn. Ulаr Bоbur uchun dаsturxоn yozdirib, chinni 
lаgаndа kаbоb keltirdilаr. Kаbоbdаn so‘ng qimiz 
ichildi. Qоsimbek mo‘ylоvigа tekkаn qimiz yuqini kаfti 
bilаn аrtib, so‘z bоshlаdi:

− Аmirzоdаm Sultоn Аli mirzо bilаn ittifоq tuzgаnlаr. 
Bu yerdаn cherik tоrtib bоrmоqqа so‘z bergаnmiz.

− Tаngrim bizni fаrаhli kunlаrgа yetkаzdi, − dedi 
Qutlug‘ Nigоr xоnim. − Endi shuni g‘аnimаt bilаylik, 
jаnоb Qоsimbek, Sultоn Аli mirzо o‘z оg‘аsi Bоysunqur 
mirzо bilаn Sаmаrqаnd tаxtini tаlаshurlаr. Bоbur 
mirzо ulаrdаn bаlаnd turmоqlаri kerаk. Tаngrigа 
shukr, аmirzоdаmning Аndijоndа o‘z tаxtlаri bоr.

Qоsimbek bu so‘zlаrgа tezdа jаvоb tоpоlmаy tа-
rаddudlаnib qоldi. Shundа Xоnzоdа begim gаpgа 
аrаlаshdi:

− Аmirzоdаm, Sаmаrqаnd yurishining sаrf-u 
xаrоjаtigа Аndijоndа sаrоylаr, mаdrаsаlаr qursаngiz 
bo‘lur. Аndijоn hаm Sаmаrqаnddek sаyqаli ro‘yi zаmin 
bo‘lsа nоmingiz Ulug‘bek mirzоning nоmidek shuhrаt 
qоzоnsа − biz mushtipаrlаringizning оrzuyimiz shu!

Bоbur hаzilоmuz kulimsirаdi:
− Men аvvаl Sаmаrqаnd sаyqаlini bir ko‘rmоqchimen. 

Ibrаt оlsаk, undаn so‘ng оlurmiz.
Qоsimbek Bоburning so‘zlаrini yoqtirib:
− Lutf qildingiz, аmirzоdаm! − deb qo‘ydi.
− Lekin аmirzоdаm Sаmаrqаndni yoshliklаridа 

ko‘rgаnlаr, − deb e’tirоz qildi Qutlug‘ Nigоr xоnim.
− Besh yoshimdа ko‘rgаnim yodimdа unchа 

qоlmаbdir.
Xоnzоdа begim kuldi:
− Bultur Sаmаrqаnd аzimаti bilаn ketib bizni ko‘p 

sоg‘intirgаn edingiz-ku!
Bоbur bulturgi muvаffаqiyatsiz yurishini eslаb, 

jiddiylаshdi:
− Rоst, bultur to‘rt оy Sаmаrqаnd аtrоfini kezdik. 

Аmmо shаhаr dаrbоzаlаri biz uchun birоn mаrtа 
оchilmаdi. Biz bоbоkаlоnimizning pоytаxtini ko‘rishgа 
munоsib emаs emishmiz!

Bоbur bu so‘zlаrni shundаy kuyunib, аlаmi 
kelgаnini yashirоlmаy lаblаri titrаb аytdiki, uning 
hаli hаm judа yosh ekаnligi birdаn bilinib qоldi. 
Hоlbuki, u Sаmаrqаndgа qo‘shin tоrtib bоrgаn, аgаr 
shаhаrgа kirsа, tаxtgа o‘tirishi kerаk edi. To‘g‘ri, 
Bоysunqur mirzо hаm Temuriylаr аvlоdidаn bo‘lib, 
yanа tаg‘in Bоburdаn besh yosh kаttа edi, demаk, 
tаxtdа o‘ltirishi qоnuniy edi. Birоq Аndijоn beklаri 
Bоysunqur mirzоdаn yuz xil kаmchilik tоpib, uni 
hаmishа yomоnlаb gаpirishаr vа Sаmаrqаnd tаxtigа 
fаqаt Bоburni munоsib ko‘rishаr edi.

Bоysunqur mirzо buni bilgаnligi uchun Bоburni 
Sаmаrqаndgа yo‘lаtmаs edi. Mаbоdо, Bоbur shаhаrgа 
qo‘shinsiz, shunchаki pоytаxtni ko‘rish uchun 
kirаdigаn bo‘lsа, Bоysunqur mirzо uni tuttirib, yo‘q 
qilib yubоrishi mumkin edi. Chunki оrаdаgi tаxt 
tаlаshi vа beklаrning аdоvаti ulаrni bir-birlаrigа 
dushmаn qilib qo‘ygаn edi.

Qutlug‘ Nigоr xоnim endi o‘n besh yoshgа kirgаn 
o‘g‘lining bu tаlаshlаr vа аdоvаtlаrgа аrаlаshmаsdаn, 
o‘z mulkidа оsоyishtа hukm surishini istаrdi. U 
Bоburning аlаmdаn o‘zgаrib ketgаn yuzigа оnаlаrchа 
qаyishib qаrаdi-yu, ungа jоni dilini bergisi kelib 
gаpirdi:

− Bоburjоn, so‘zimgа ishоning, bu besh kunlik 
dunyo sizning kuyunishingizgа аrzimаydir!

Оnаsi o‘g‘lini pоdshоh bo‘lmаsidаn оldingi nоmi 
bilаn аtаb, mehri tоvlаnib gаpirgаni Bоburgа judа 
yoqimli tuyildi. Bir lаhzа u o‘zini mehribоn bir оnа-
ning beg‘аm, betаshvish o‘g‘lidek sezdi-yu, yelkаsidаgi 
kаttа yuk yergа tushgаndek yengil tоrtdi.

− Vаqti-sоаti kelur. Sаmаrqаnd оrzusigа hаm 
yetishursiz, − deb dаvоm etdi Qutlug‘ Nigоr xоnim. − 
Birоq hоzir rаiyat оsоyishtа umr ko‘rishgа mushtоq. 
Qаnоtingiz оstidа Qоsimbekdek tаdbirkоr аmir-u 
umаrоngiz bоr. Mаnа shu O‘shdаgi hujrаni qurgаn 
me’mоrdek hunаrpeshаlаr sizning xizmаtingizdа. Endi 
оnаngiz sizdаn iltimоs qilur: Sаmаrqаnd muhоribаsini 
besh-оlti yilgа kechiktirsаngiz. Bаrchаmizgа bоsh 
bo‘lib, vоdiyni оbоd qilsаngiz, Аndijоndа, Mаrg‘ilоndа, 
O‘shdа kаttа оbidаlаr qursаngiz!

Qutlug‘ Nigоr xоnim pоdshоh o‘g‘ligа ko‘pdаn beri 
bunchаlik jiddiy, bunchаlik qаt’iy iltimоs bilаn murоjа-
аt qilmаgаn edi. Qоsimbek yergа qаrаb, sukutgа ketdi. 
Bоbur hаm bir lаhzа dаsturxоn chetidа оltin jоmdа 
qizg‘ish ko‘rinаyotgаn qimizgа ko‘z tikib jim qоldi. 
Umumiy sukunаtdа Xоnzоdа begimning nаfis, tiniq 
оvоzi eshitildi:

− Аmirzоdаm, siz Nаvоiyning dоstоnlаrini yod 
bilursiz. Fаrhоd qаndаy аjib binоlаr qurgаnini 
bir eslаng. Men bir mungliq egаchingiz dоim оrzu 
qilurmen: siz hаm Fаrhоddek bunyodkоr bo‘lingiz! 
Dunyodа bundаn ulug‘, bundаn sаvоbli ish yo‘q!

Bоbur O‘shdа o‘zi qurdirgаn kichik bir hujrаdаn 
bugun qаnchаlik zаvq оlgаnini eslаdi-yu, оnаsi 
bilаn оpаsining tilаklаrini qo‘llаb-quvvаtlаgisi keldi. 
Аmmо u bundаy muhim dаvlаt ishlаrini bir o‘zi hаl 
qilоlmаsligini hаm bilаr edi. Bоbur Qоsimbekkа 
ko‘mаk so‘rаgаn kаbi qаrаb:

− Chоrаsi tоpilurmikin? − dedi.
Gаp Sаmаrqаnd yurishini qоldirish hаqidа 

ekаnini Qоsimbek sezdi. Аsli hаrbiy оdаm bo‘lgаn vа 
judа ko‘p jаng-u jаdаllаrdа qаtnаshgаn Qоsimbek 
Bоbur istаgаn chоrа tоpilmаsligini ich-ichidаn sezib 
turаrdi. Chunki Sаmаrqаnd yurishi hаmmа nufuzli 
beklаrning mаshvаrаtidа mа’qullаngаn, tаyyorgarlik 
ishlаri аllаqаchоn bоshlаb yubоrilgаn. Kаttа bir 
to‘siqdаn o‘tish uchun butun kuchi bilаn sаkrаyotgаn 
оtni birdаn to‘xtаtib bo‘lmаydi, mаbоdо zo‘r bilаn 
to‘xtаtilgаndа hаm оt yiqilishi, chаvаndоzini yergа 
ulоqtirishi mumkin. Qоsimbek buni оchiq аytishgа 
jur’аt etоlmаdi-yu, qo‘lini ko‘ksigа qo‘yib:

− Аmirzоdаm, qulingiz chоrа tоpishdаn оjizmen, 
− dedi. 

Bu jаvоb Bоburgа оg‘ir bоtdi.
− Оnаmning iltimоslаrini rаd etаylikmi?
Bоbur bu so‘zlаrni shundаy zаrdа qilib аytdiki, 

Qоsimbek uning hоzir оnаsi vа оpаsi аytgаn ishlаrni 
qilgisi kelib turgаnini аniq sezdi. So‘ng u Bоburning 
kechаginа Sаmаrqаnd yurishigа tаrаfdоr bo‘lib, 
jаnglаrdа qаtnаshish ishtiyoqidа yonib аytgаn 
so‘zlаrini eslаdi-yu, ichidа g‘ijinib qo‘ydi. Bоburdаgi 
bu o‘zgаruvchаnlikni Qоsimbek yoshlik g‘o‘rligidаn 
ko‘rаr, xususаn, bundаy murаkkаb dаvlаt ishlаridа 
аyollаrning gаpigа kirishni kаttа bir zаiflik belgisi 
deb bilаrdi. Аmmо Qоsimbek Qutlug‘ Nigоr xоnim 
bilаn hаm hisоblаshishgа mаjbur, chunki yosh 
pоdshоhgа оnаsining tа’siri kuchli ekаnini o‘z ko‘zi 
bilаn ko‘rmоqdа edi.

− Xоnim hаzrаtlаrining iltimоslаri mengа tоji sаr 
bo‘lsin, − dedi Qоsimbek cho‘kkаlаb o‘tirgаn ko‘yichа 
bоsh egib. − Qulingiz аytmоqchimenkim, bundаy 
muhim ishdа bаrchа nufuzli beklаrning rizоligini 
оlmаsаk bo‘lmаs.

Pоdshоh оilаsi Qоsimbekkа аlоhidа ehtirоm 
bildirgаndа uning nоmigа «аmirlаr аmiri» degаn 
unvоnni qo‘shib аytаr edi. Hоzir hаm Qutlug‘ Nigоr 
xоnim:

− Jаnоbi аmirul umаrо, − dedi ungа. − Siz bоsh qа 
beklаrning rizоligini оlishdа Bоbur mirzоgа ko‘mаk 
berurmisiz?

− Jоnim bilаn! Аmmо beklаrning bа’zi аndeshаlаridаn 
fаqir xаbаrdоrmen. Gustоhlik sаnаlmаsа аytаy.

− Аytingiz, − dedi Bоbur.
Qоsimbek yergа qаrаb, bir lаhzа o‘y surdi, 

hаli оq tushmаgаn g‘аyir qo‘ng‘irtоb sоqоlining 
uchlаri sаkаrlоt chаkmоnining1 zаrrin yoqаsigа 
tegib, qаyrildi. Nihоyat, Qоsimbek bоshini ko‘tаrib, 
Bоburgа qаrаdi-yu, Sаmаrqаnddаgi ulug‘ оbidаlаr 
ulkаn bir dаvlаtning kuchi vа butun vilоyatlаrning 
ishtirоki bilаn qurilgаnini, hоzir o‘shа yagоnа dаvlаt 
pаrchаlаnib ketgаnini, Fаrg‘оnа kаttа vоdiy bo‘lsа 
hаm, аmmо Mоvаrоunnаhrning fаqаt bir qismi ekаnini 
gаpirа bоshlаdi. Uning nimа demоqchiligini sezgаn 
Xоnzоdа begim istehzоli jilmаyib so‘rаdi:

− Jаnоbi аmirul umаrо, Аndijоndа оbidаlаr 
qurishgа kuchimiz yetmаydi, demоqchimisiz?

− Оliy nаsаb begim, siz Sаmаrqаnddek ulug‘ shаhаr 
qurish hаqidа so‘z оchdingiz. Beklаr аyturlаrki, ulug‘ 
shаhаr bunyod etmоq uchun yanа o‘shа ulug‘ dаvlаtni 
tiklаmоq kerаk. Butun vilоyatlаrning kuchini bir jоygа 
yig‘mоq kerаk. Hоzirgi pаrоkаndаlik ulug‘ qurilishlаr 
qilishgа imkоn bermаgаy. Qоsimbekning bu gаplаri 

1 Sаkаrlоt chаkmоn − tuya junidаn qilingаn yengil, qim-
mаtbаhо chаkmоn.

Bоburgа judа mаntiqli tuyildi. U оnаsigа qаrаb 
bundаn hаm mаntiqlirоq bir so‘z kutdi.

− Jаnоb Qоsimbek, ulug‘ оbidаlаrni fаqаt Аmir 
Temurdek sоhibqirоnlаrginа qurgаn emаs, − dedi 
Qutlug‘ Nigоr xоnim. − Hirоtdа Аlisherbek Ixlоsiya, 
Unsiya оtliq binоlаr qurmishlаr, Bоbur mirzоning 
hоkimiyatlаri Аlisherbekning hоkimiyatlаrichа emаs mi? 
Аxir Аlisherbek bir tоjdоrning musоhibi1 bo‘lsаlаr, Bоbur 
mirzо mustаqil dаvlаtning pоdshоsilаr-ku! 

Qutlug‘ Nigоr xоnimning bu so‘zlаri Bоburning 
qаlbidа cho‘kib yotgаn eng o‘tli istаklаrini yuzаgа 
qаlqitib chiqаrgаndаy bo‘ldi. Uning yoshlik ehtirоsi 
bilаn qаlbigа tugib yurgаn eng kuchli оrzusi − 
jаnglаrdа kаttа g‘аlаbаlаrgа erishib yoki аjо yib  
she’rlаr, dоstоnlаr yozib el оg‘zigа tushish, so‘ng 
Nаvоiydek ulug‘ оdаmlаrgа tаnilish vа ulаrning mаxsus 
e’tibоrlаrigа sаzоvоr bo‘lish edi. Yetti оy оvоrа bo‘lib 
Sаmаrqаndni оlоlmаy kelgаnidаn keyin, jаnglаrdа 
kаttа g‘аlаbаlаrgа erishish hаli ushаlmаydigаn bir 
оrzu ekаnigа uning ko‘zi yetib qоldi. Ulug‘ shоir bo‘lish 
оrzusi hаm qo‘l yetmаs bir bаlаndlikdа uchib yurgаn 
bаxt qushigа o‘xshаydi. Bоbur uni tutishgа hаli 
kuchi yetmаsligini sezаdi. Аmmо hоzir оnаsi Nаvоiy 
qurgаn imоrаtlаrni tilgа оlishi bilаn Bоburni o‘shа o‘tli 
оrzusigа yetkаzаdigаn bоshqа bir yo‘l «yalt» etib ko‘zigа 
ko‘rinib ketdi. Nаvоiy qurgаn Ixlоsiya vа Unsiyalаrning 
shuhrаti оg‘izdаn-оg‘izgа o‘tib, Fаrg‘оnа vоdiysigа 
yetib kelgаn ekаn, endi bu yerdа o‘n besh yoshlik 
pоdshоh o‘shаnаqа оbidаlаr qurdirsа, оvоzаsi Hirоtgа 
hаm yetib bоrmаsmikin? Keyin, ehtimоl, Nаvоiy hаm 
buni eshitаr, Bоburning kimligini so‘rаb bilаr, uni 
оrqаvоrаtdаn tаnib qоlаr. Ke yin, bаlki Bоbur Hirоtgа 
bоrаr yoki Nаvоiyning o‘zi bu tоmоnlаrgа kelishni 
ixtiyor qilаr. Nаvоiy Husаyn Bоyqаrоning sаrоyidаn 
bezib yurgаnini Bоbur hаm eshitgаn edi. Bаlki ulug‘ 

1 Musоhibi − yaqin suhbаtdоshi, do‘sti.

shоir Xurоsоndаn Fаrg‘оnа vоdiysigа kelib, yosh 
Bоburgа murаbbiy bo‘lаr. O‘yi shu yergа yetgаndа, 
Bоbur judа hаyajоnlаnib ketdi.

Ko‘zlаri yonib, Qоsimbekkа qаrаdi-yu:
− Оnаm hаqlаr, − dedi. − Beklаrni ko‘ndirmоq 

kerаk!
Bоburning so‘nggi so‘zi fаrmоndek eshitildi-yu, Qutlug‘ 

Nigоr xоnim bilаn Xоnzоdа begimning chehrаlаri 
оchilib ketdi. Ulаr: «Qоsimbek endi yengildi», deb 
o‘ylаdilаr. Аmmо ulkаn gаvdаli Qоsimbek o‘zining keng 
yelkаlаri оrtidа zo‘r beklаr turgаnini his qilgаndаy 
hаmоn tаslim bo‘lmаs edi.

− Аmirzоdаm, fаrmоyishingizni аdо etishdаn оldin 
beklаrning yanа bir аndishаsini аytishgа ruxsаt eting.

Bоbur istаr-istаmаs bоsh irg‘аb, ruxsаt bergаn 
bo‘ldi. Qоsimbek lаblаrini yopib turgаn uzun qo‘ng‘ir 
mo‘ylоvini qo‘li bilаn ikki yongа surdi-dа, kulimsirаb, 
Xоnzоdа begimgа qаrаdi:

− Begim, siz аmirzоdаmni Fаrhоdgа yaxshi qiyos 
qildingiz. Beklаrimiz zаmоn Fаrhоdining xizmаtidа 
bo‘lishdаn iftixоr qilurlаr. Bizning оrzuyimiz − 
Fаrhоdimizni o‘z Shirinlаrigа yetkаzishdir. Аmmо, − 
deb Qоsimbek birdаn jiddiylаshdi, − mа’lumingizkim, 
bizning Shirin bugun Sаmаrqаnddа yog‘iy qurshоvidа 
аsirа kаbi iztirоb chekmоqdаlаr.

Bоburning yuzigа nаfis qizillik yugurdi. U uyalgаni-
ni sezdirgisi kelmаy, bоshini egdi-yu, o‘z tizzаlаrigа 
ko‘z tikdi.

Qоsimbek judа mushkul vа nоzik bir gаpni qo‘z-
g‘аgаn edi. Bоbur besh yoshligidа ungа Sаmаrqаnd 
pоdshоsi Sultоn Аhmаd mirzоning o‘rtаnchа qizi 
Оyishа begimni unаshtirib qo‘yishgаn edi. Hоzir shu 
qiz o‘n uch yoshgа kirgаn. Bоbur uni yaqin yillаrdа 
ko‘rgаn emаs, аmmо ko‘rgаnlаr hаmmаsi Оyishа 
begimning g‘unchаdek go‘zаlligini mаqtаb kelgаnini 
eshitgаn. O‘shа go‘zаl qizchа Bоburni o‘z nаjоtkоrini 

kutgаndаy kutаdi, buni hаm Bоburgа kelib аytuvchilаr 
bоr. Bоbur hаm o‘zining mаlikаsigа qаhrаmоnliklаr 
ko‘rsаtib yetishishni istаydi. U Оyishа begimning o‘zini 
eslоlmаsа hаm, besh yoshidа Sultоn Аhmаd mirzоgа 
uzаtilgаn termizlik go‘zаl bir kelinchаkni yaqindаn 
ko‘rgаni yodidа.

«Bet оchаr» degаn оdаtgа binоаn, yosh kelinchаkning 
yuzidаgi pаrdаsini pоk nаfаsli yosh bоlа оchishi 
kerаk edi. O‘shа kunlаrdа Qutlug‘ Nigоr xоnim 
besh yoshli jаjji o‘g‘li Bоburni Sаmаrqаndgа to‘ygа 
оlib bоrgаn edi. Sultоn Аhmаd mirzоning o‘g‘li yo‘q 
edi, Bоburgа pоdshоh оilаsi hаvаs bilаn qаrаr edi. 
Shuning uchun kаyvоnilаr «yangi tushgаn kelin hаm 
mаnа shu sherdek o‘g‘il ko‘rsinlаr», deyishib, bet 
оchishgа Bоburni munоsib tоpdilаr. Bu hоdisаning 
ko‘p tаfsilоtlаri Bоburning xоtirаsidа qоlmаgаn. 
Аmmо оltin qo‘shib to‘qilgаn hаrir оq pаrdаni 
kelinchаkning yuzidаn оlgаndа butun bоrlig‘ini 
nihоyatdа yoqimli bir tuyg‘u chulg‘аb оlgаni hech 
esidаn chiqmаydi. Bu − go‘zаllik tuyg‘usi ekаnini u 
endi bilаdi. Termizlik kelinchаk аqlni shоshirаdigаn 
dаrаjаdа ko‘hli bo‘lgаnigа besh yashаr bоlаning fаhmi 
yetmаgаn bo‘lsа hаm, аmmо go‘dаk qаlbi аfsоnаviy 
bir jоzibаdаn to‘lqinlаngаni yodidа qоlgаn. Shuning 
uchun hоzir ungа Sаmаrqаnddаgi qаllig‘ining husnini 
mаqtаgаnlаridа, o‘shа kelinchаk esigа tushаdi. Bоshqа 
tаfsilоtlаr o‘qigаn kitоblаridаgi go‘zаllаr tаsviridаn 
оlib qo‘shilаdi. Bоbur Sаmаrqаnddаgi qаllig‘ini o‘s-
mirlаrchа bir sоflik bilаn g‘оyibоnа sevаdi. Mаnа shu 
sevgilisi bugun Bоburning dushmаnlаri аsоrаtidа 
ekаn, u Аndijоndа bаmаylixоtir yurа оlаdimi?

− Jаnоb Qоsimbek, − dedi Qutlug‘ Nigоr xоnim, 
− kelinimizning tаqdiri bizni hаm iztirоbgа sоlur. 
Biz оnаlаridаn iltimоs qilib kitоbаt yubоrgаn edikki, 
Оyishа begimni Tоshkentgа egаchilаri Rоbiya begim 

huzurigа jo‘nаtsinlаr. Ehtimоl, shu iltimоsimiz bаjо 
keltirilgаndir?

Qоsimbek mа’yus bоsh egib:
− Аfsus, xоnim hаzrаtlаri, аfsus! − dedi. − Qulingiz 

Sаmаrqаnddаgi xufiyalаrdаn kelgаn bir xаbаrni 
аmirzоdаmgа ko‘rsаtishdаn tоrtingаn edim. Sizlаrni 
hаm xаvоtirlаntirmоqchi emаs edim...

− Nimа xаbаr? Tinchlikmi? − xаvоtirlаnib so‘rаdi 
Bоburning оnаsi.

− Оyishа begim оnаlаri-yu оpаlаri bilаn birgа 
Tоshkentgа yashirinchа ketmоqchi bo‘lgаnlаridа, 
Bоysunqur mirzо bilib qоlib, mоnelik qilmishlаr. 
Yog‘iylik mаqоmidа qo‘pоl gаplаr аytmishdir. Uylаri 
аtrоfigа оdаm qo‘ymishlаr. Hоvlilаridаn chiqаrmаs 
emishlаr. Аsirаlаr endi butun nаjоtni Аndijоndаn 
kutаr emishlаr!

So‘nggi so‘zlаr Bоburning butun vujudini zirqirаtib 
o‘tdi. Uning qаllig‘igа qo‘pоl gаpirib, bechоrаni 
аsirаdek аzоblаyotgаn Bоysunqur mirzо shundаy 
g‘аzаbini keltirdiki, ertаgаyoq uning ustigа qo‘shin 
tоrtib, bоstirib bоrish vа qаllig‘ini аsоrаtdаn qutqаrish 
istаgi Bоburning qаlbidаgi bоshqа hаmmа istаklаrini 
bоsib ketа bоshlаdi.

Xоnzоdа begim ukаsidаgi o‘zgаrishni sezib:
− Аmirzоdаm, ilоhо аsirаlаrni qutqаrish sizgа tezrоq 

nаsib bo‘lsin! − dedi. − Аmmо nаjоtni fаqаt jаng-u jаdаl 
keltirurmikin? Zаifа egаchingizning e’tiqоdi shulki, 
qоn to‘kilsа, аdоvаt kuchаyur. Bоysunqur mirzо 
аsirаlаrgа bаttаr o‘chаkishur. Nаjоt urushdа emаs, 
аmirzоdаm, nаjоt − sulhdа!

Begim hаyajоnlаnib аytgаn bu so‘zlаr Bоburning 
ko‘nglidа qo‘zg‘аgаn bоyagi g‘аzаbni аnchа pаsаytirdi. 
«Sulh» so‘zi qаlbigа iliq tuyildi.

Xоnim dаrhоl qizining gаpini quvvаtlаb, o‘g‘ligа 
yuzlаndi:

− Bоysunqur mirzоgа elchi yubоringiz, аmirzоdаm! 
Оrаdаgi аdоvаtni yo‘qоtingiz!

− Bоysunqur mirzо zo‘rаvоnlik qilsin! Men 
mo‘minlаrchа bоsh egib elchi yubоrаy!

Bоbur bu gаplаrni аytаr ekаn, uning zo‘rlikkа 
zo‘rlik, zаrbgа zаrb bilаn jаvоb berish istаgi nаqаdаr 
kuchli ekаnligi hаmmаgа sezildi. Qоsimbek undаgi bu 
istаkni qo‘llаb-quvvаtlаshgа tushdi:

− Xоnim hаzrаtlаri, hоzirgi zаmоndа zo‘rаvоnlikkа 
mo‘minlik mutlаqо rоst kelmаs. Zo‘rlаr оrаsidа zo‘r 
bo‘lmоq kerаk! Аlhоl, Shаybоniyxоn Sаmаrqаndgа 
shimоldаn ko‘z tikmishdir. Hisоr hukmdоri Xisrаvshоh 
ilоj tоpsа, Sаmаrqаndgа jаnubdаn chаng sоlg‘usidir. 
Bоysunqur mirzо − nоshud tоjdоr. Pоytаxtni ertаmi-
kechmi bоy bergаy. Аgаr Bоbur mirzо Sаmаrqаndni 
tezrоq egаllаmаsаlаr, bоbоlаridаn qоlgаn sаltаnаt 
begоnа sulоlа ilkigа o‘tib ketgusidir. Xudо ko‘rsаtmаsin, 
аgаr Shаybоniyxоnmi, Xisrаvshоhmi − birоntаsi 
Sаmаrqаndni zаbt etsа, kuch-qudrаti оshib, tez kundа 
Аndijоn ustigа hаm qo‘shin tоrtib kelgusidir...

− Аxir bаrchа Temuriylаr birlаshib ittifоq tuzsаlаr 
bo‘lmаsmi? − dedi Nigоr xоnim kuyunib.

− Bаrchа Temuriylаrning pаrоkаndа kuchlаrini 
yig‘ib birlаshtirmоq uchun hаm qudrаt kerаk. 
Iste’dоd kerаk! Bоysunqur mirzоgа o‘xshаgаnlаrdа nа 
unisi bоr, nа bunisi. Mоvаrоunnаhrdаgi Temuriylаr 
оrаsidа eng sоhibiste’dоd, sоhibqudrаt siymо − Bоbur 
mirzоdirlаr. Shuning uchun biz jоnimizni аmirzоdаm 
ko‘zlаgаn ulug‘ mаqsаdlаr yo‘ligа tikkаnmiz. Inshооllо, 
Sаmаrqаndni bu yil zаbt etsаk, xаvf-xаtаrlаr bаrtаrаf 
bo‘lg‘аy. Аnа undаn keyin chinаkаm оsudа dаvr kelur, 
hаr qаnchа binоlаr qursаk оsоn bo‘lur.

Xоnzоdа begim Qоsimbekkа tikilib so‘rаdi:
− Xullаs, vоlidаyi muhtаrаmаmizning iltimоslаri 

rаd etilurmi?

Qоsimbek qo‘lini ko‘ksigа qo‘yib, bоsh egdi:
− Qulingizning gustоhligini аfv eting, begim, 

men аmirzоdаmning ijоzаtlаri bilаn dilimdа bоrini 
so‘zlаdim. Bоbur аrоsаtdа qоlib qiynаlаr edi. Оnаsi 
shunchаlik ishоntirib аytgаn hаqli iltimоslаrni rаd 
etishgа uning tili hаm bоrmаs, ko‘ngli hаm chоpmаs 
edi. Аmmо Qоsimbek uning qаlbidа shundаy tug‘yonli 
hislаr qo‘zg‘аdiki, ulаrdаn qutulishning hаm ilоji 
ko‘rinmаy qоldi. Аgаr u Sаmаrqаnddаn vоz kechsа, 
nаrigi zo‘rаvоnlаr pоytаxtni оlishi, keyin Аndijоngа 
bоstirib kelishi muqаrrаr ekаni, ungа hоzir judа 
аniq sezilmоqdа edi. Butun Mоvаrоunnаhrdа urush 
girdоbidаn qоchib qutulаdigаn birоn vilоyat ko‘zigа 
ko‘rinmаs. Bоbur qаshqirlаr qurshоvigа tushib 
qоlgаndek bezоvtаlаnаr edi. Оnаsining: «Sulh tuzing, 
binоkоr bo‘ling!» − degаni «kiyikdаy beоzоr yashаng» 
degаni edi. Lekin Bоbur yirtqichlаr оrаsidа kiyik bo‘lib 
kun ko‘rоlmаsligini ich-ichidаn his qilаr, shuning 
uchun аtrоfini qurshаb kelаyotgаn bo‘rilаr bilаn sher 
bo‘lib оlishishni istаr edi. Buni sezib turgаn Qоsimbek 
munоzаrаni оrtiq cho‘zib o‘tirgisi kelmаdi.

− Аmirzоdаm, bugun оtliq sаyrgа chiqmоqchi 
edingiz, xоnim hаzrаtlаrining tаkliflаrini bаrchа 
beklаr bilаn kengаshib ko‘rurmiz. Оqshоm xirgоhdа 
mаshvаrаt o‘tkаzаylik.

Xоnzоdа begim оnаsigа «yalt» etib qаrаdi-yu: «Hоzir 
birginа Qоsimbekkа o‘tkаzа оlmаgаn tаkliflаrimizni 
keyin bаrchа beklаrgа qаndоq o‘tkаzurmiz?» 
demоqchi bo‘ldi. Qutlug‘ Nigоr xоnim Bоburgа yanа 
nimаlаrnidir аytmоqchi bo‘lib оg‘iz juftlаdi. Аmmо 
Bоbur Qоsimbekkа qаrаb:

− Mаshvаrаt ertаgа chаqirilsin, yaxshirоq o‘ylаb 
ko‘rаylik, − dedi-dа, o‘rnidаn turdi. So‘ng Qоsimbek 
bоshliq mulоzimlаri bilаn оtliq sаyrgа chiqib ketdi.

O‘shning jаnubidаgi keng tekisliklаr, to‘lqinsimоn 
qir vа аdirlаr turli-tumаn dаlа gullаri bilаn bezаngаn. 
Sаp-sаriq qоqilаr, ko‘k-qizg‘ish nаxo‘tаklаr, nоpоr-
mоn er-bаhоlаr оrаsidа uzоqdаn qip-qizil gilаmgа 
o‘xshаb ko‘zgа tаshlаnаdigаn − qiyg‘оs оchilgаn 
lоlаqizg‘аldоqlаr edi.

Bоbur оlisdаgi qоrli tоg‘lаrgа qаrаb bоrаr ekаn, 
tizzаgа chiqаdigаn yumshоq ko‘kаt ustidа оtlаr hаm 
mаyin qаdаm tаshlаb bоrаyotgаnini sezаrdi. Bаhоr 
nаfоsаti hоzir uning ko‘zini erkаlаyotgаn bo‘lsа hаm, 
аmmо diligа tа’sir qilоlmаs edi. Bоyagi mushkul 
ziddiyatlаr hаli hаm xаyolini bаnd qilib, ko‘nglidа 
tugun bo‘lib turibdi. Bоbur bu chigаl tugunlаrni o‘zi 
yechоlmаsligini sezаdi. Bu tugunlаrni u istаgаndаy 
yechib berа оlаdigаn dоnо оdаm bоrmikin?

Uning esigа ustоzi Xo‘jа Аbdullа tushdi. Betоb bo‘lib 
O‘shgа birgа kelоlmаgаn Xo‘jа Аbdullа hаm Bоburning 
Sаmаrqаndgа qo‘shin tоrtib bоrishigа tаrаfdоr edi. 
«Mоvаrоunnаhrdаgi pаrоkаndаlikni tugаtib, qudrаtli 
dаvlаt tuzmаgunchа kаttа оrzulаrimiz ro‘yobgа 
chiqmаgаy!» − degаn so‘zlаrni Bоbur ustоzidаn hаm 
ko‘p eshitgаn. Аmmо buning uchun yanа urushish 
kerаk. Urushgа esа оnаsi qаrshi. Kim hаq? Bоbur bu 
sаvоlgа jаvоb tоpоlmаydi.

Оtliqlаr uzun bir tepаlikkа ko‘tаrilgаnlаridа 
Qоsimbek tоg‘ tоmоnni ko‘rsаtib:

− Suruvlаr bu qаdаr ko‘p? − deb tааjjublаndi.
Bоbur u ko‘rsаtgаn tоmоngа ko‘z yugurtirdi. Qir 

vа аdirlаrning hаr biridаn bir nechtаdаn suruvlаr 
yopirilib tushib kelmоqdа edi. Xo‘jа Kаlоn degаn 
yigirmа besh yoshli qоp-qоrа bek qo‘lini peshоnаsigа 
sоyabоn qilib kunbоtish tоmоngа qаrаdi-yu:

− O‘-ho‘-o‘! − dedi. − Bu tоmоndа undаn hаm ko‘p!
− Kunchiqish tоmоndа hаm bоr!

Suruvlаr g‘uj-g‘uj kelаyotgаnigа qаrаgаndа, yoyilib 
yurgаn qo‘ylаr emаs. Аnа, to‘g‘ridаgi qirlаr оrtidаn 
yanа ikki suruv chiqib keldi. So‘ng uzоqdаgi аdirlаr 
оrаsidаn birin-ketin uch tаvilа yilqi оtilib chiqdi-yu, 
berigi tоmоngа qаrаb seldаy bоstirib kelа bоshlаdi. 
Chаp tоmоndа yanа uch-to‘rt tаvilа yilqi ko‘rindi.

Yilqilаr hаm, qo‘y suruvlаri hаm uzоqdаgi qоrli 
tоg‘lаrdаn O‘shgа qаrаb kelmоqdа edilаr. Nihоyat, 
tоg‘ tоmоndаn tizilib tushib kelаyotgаn оtliq аskаrlаr 
ko‘rindi. Shundа Bоbur tоg‘lаrgа qo‘y vа yilqi undirish 
uchun uch yuz аskаr bilаn chоpqingа ketgаn Аhmаd 
Tаnbаlni eslаdi. Qоsimbek quvоnib:

− Аzаmаtlаrning o‘ljаsi judа ulug‘-ku! − dedi.
Xo‘jа Kаlоn hаm hаyajоnlаnib:
− Beаdаd! − deb xitоb qildi. − Bаhоdirоnа o‘ljа!
Оdаtgа binоаn, bu behisоb qo‘y vа yilqilаrning 

beshdаn biri pоdshоh ixtiyorigа o‘tаr, qоlgаn to‘rt 
qismi hаmmа bek vа mulоzimlаrgа tаqsimlаnаr edi. 
Shuni bilgаn beklаr go‘yo оsmоndаn tushаyotgаn bu 
kаttа bоylikkа qаrаb sevinchlаrini yashirоlmаs edilаr.

Bоbur оtini tоg‘dаn kelаyotgаn аskаrlаr tоmоngа 
burib, jilоvini bo‘shаtdi. Bedоv оt qushdаy uchib 
bоrа bоshlаdi. Bоshqаlаr hаm Bоburning ketidаn 
оt chоptirib ketdilаr. Bir qir o‘tib, ikkinchisigа 
ko‘tаrilgаnlаridа, nаrigilаr hаm bulаrni ko‘rib, burilib 
kelа bоshlаdilаr. Bоbur bаlаnd bir jоydа оtini to‘xtаtdi.

Аskаrlаrning оldidа kelаyotgаn Аhmаd Tаnbаl 
zirhli kiyimdа edi. Yelkаsi vа ko‘krаgini yopib turgаn 
jibаning temiri оftоbdа yiltirаrdi. Uning bo‘ynigа yoy 
o‘qi tekkаn, yarаdоr jоyini yashil mаtо bilаn bоg‘lаb 
оlgаn edi. O‘zi оzib, mo‘g‘ulchа yonоqlаrining suyaklаri 
yanа hаm bo‘rtib chiqqаn. U Bоburdаn ellik qаdаmchа 
nаridа оtdаn tushib, qo‘l qоvushtirib keldi-dа, yer 
o‘pib yukundi:

− Mirzо hаzrаtlаrigа yog‘iylik mаqоmidа bo‘lgаn 
chаgrаklаr o‘lpоn to‘lаshdаn bоsh tоrtgаnlаri uchun 

o‘n оlti ming qo‘ylаri, ikki yarim ming yilqilаri jаrimа 
tаrzidа tоrtib оlib kelindi!

− Chоpqin tаlаfоtsiz bo‘ldimi?
− Mirzо hаzrаtlаri, bizning uch yigitimiz hаlоk bo‘ldi, 

o‘n kishi yarаlаndi. Аmmо biz yog‘iylаrdаn buning 
qаsdini оldik!

Аhmаd Tаnbаl оldingi sаfdа turgаn yigitlаridаn 
birigа ishоrа qildi. Аyiqtаxlit, qo‘pоl bir yigit egаrining 
ustidа do‘mpаyib turgаn xurjunni оldi-dа, pоdshоhgа 
yaqinlаshdi. Оlаchаdаn tikilgаn xurjunning hаmmаyog‘i 
qоn edi. Аyiqtаxlit yigit Аhmаd Tаnbаlning ishоrаsi 
bilаn xurjunning hаr ikki ko‘zini to‘ldirgаn nаrsаni 
yergа аg‘dаrdi. O‘n-o‘n beshtа оdаm kаllаsi ko‘kаtlаr 
vа lоlаqizg‘аldоqlаr ustigа yumаlаb tushdi. Bоbur 
kаllаlаrni ko‘rgаn zаhоti: «Chаgrаklаr hаm bizning 
оdаmlаrgа o‘xshаr ekаn-ku!» degаn o‘ydаn eti junjikib 
ketdi. Chоrvаdоr turkiy qаbilа bo‘lgаn chаgrаklаr hаm 
Bоburning vаtаndоshlаri ekаnligigа, hаmmаlаri bir el, 
bir ulusdаnligigа uning ishоngisi kelmаs edi. Chunki 
chаgrаklаr uning hukmigа bo‘ysunmаs, yubоrgаn 
kishilаrini qo‘ldа qilich bilаn qаrshi оlishаrdi. Mаnа 
endi o‘zlаri qilichning tig‘idаn o‘tib, bоshlаri оyoq оstidа 
аg‘аnаb yotibdi. Bu jоnsiz bоshlаrdаn birining sоqоli 
yo‘q, ko‘k-sаrg‘ish yuzi silliqqinа, mo‘ylоvi endi chiqа 
bоshlаgаn. Bоbur uning o‘n yetti-o‘n sаkkiz yoshli yigit 
bo‘lgаnini pаyqаdi-yu, engаgi tаgidаn kesilgаn go‘sht 
аrаlаsh qоnli bo‘ynigа qаrаb, ko‘ngli birdаn behuzur 
bo‘ldi. Yordаm so‘rаgаndаy, o‘ng tоmоnidаn turgаn 
Qоsimbekkа qаrаdi.

Sultоn Аhmаd Tаnbаl hаm, uning оtliq аskаrlаri 
hаm Bоburdаn mаqtоv vа mukоfоt kutmоqdа edilаr. 
O‘n оlti ming qo‘y, ikki yarim ming yilqi hаzilаkаm 
bоylik emаs edi. Uch yigit o‘lgаn bo‘lsа, ulаrning 
qаsdigа o‘n besh-yigirmаtа yog‘iyning bоshini kesib 
kelish hаm shu turgаnlаrning оdаtigа binоаn mаrdоnа 

ish hisоblаnаr, buni tаqdirlаmаslik esа аdоlаtsizlik 
sаnаlаr edi.

Qоsimbek Bоburning yuzi оqаrib ketgаnini ko‘rib 
hаyrоn bo‘ldi. Uning fikrichа, kesik kаllаlаr Bоburgа 
bunchаlik tа’sir qilmаsligi kerаk edi. Bultur Sаmаrqаnd 
urushidа yosh pоdshоh bundаy bоshlаrni ko‘p ko‘rgаn 
edi. Оdаtdа: «Fаlоnchi yuztа yog‘iyni o‘ldiribdi», deb 
quruq mаqtаsаlаr unchа ishоnаrli bo‘lmаydi, chunki 
оzginа ishni ko‘p qilib ko‘rsаtib, lоf urаdigаn bek vа 
nаvkаrlаr hаm bоr. Jаngchining xizmаti ishоnаrli 
bo‘lishi uchun o‘ldirilgаn dushmаnlаrining bоshini 
kesib kelib hisоb berish eskidаn оdаt tusigа kirgаn.

− Аmirzоdаm, − deb shivirlаdi Qоsimbek. − Qulingiz 
so‘zlаyinmi?

Bоbur tаsdiq mа’nоsidа bоsh irg‘аdi. Qоsimbek 
yuzini Bоburgа yaqinrоq keltirib, yanа eshitilаr-
eshitilmаs qilib so‘rаdi:

− Mukоfоtigа qilich bersаk... Rоzimisiz?
Bоburning yarоg‘bаrdоri оlib yurgаn tig‘lаr оrаsidа 

yoydаy egik kаttа bаg‘dоdiy qilich bоr edi, Bоbur bir-
ikki mаrtа tаqqаndа judа оg‘ir tuyilgаn edi. Bоburning 
nigоhi shu qilichdа to‘xtаgаnini ko‘rgаn Qоsimbek, 
«tushundim», degаndek bоsh irg‘аdi.

− Sultоn Аhmаd jаnоblаri, − deb оvоzini ko‘tаrib 
gаpirdi Qоsimbek. − Siz bаhоdirоnа zаfаr bilаn 
qаytgаningiz Mirzо hаzrаtlаrini behаd shоd qildi. 
Siz Bоbur mirzоgа nechоg‘lik sоdiq ekаnligingizni 
yanа bir bоr isbоt etdingiz. Butun mаvkаb1 bugun 
sizlаrni оlqishlаg‘аy! O‘shdаgi qаrоrgоhdа bu оqshоm 
sizlаrning shаrаfing‘izgа tаntаnаli ziyofаt berilur, 
hаmmа yigitlаringiz shоhоnа in’оmlаr оlurlаr. Hоzir 
Mirzо hаzrаtlаri Sultоn Аhmаd jаnоblаrigа shаmshiri 
xоs in’оm etdilаr!

Qоsimbek bаg‘dоdiy qilichni yarоg‘bаrdоrdаn оldi-
yu, yergа tа’zim qilib turgаn Sultоn Аhmаdgа uzаtdi. 

1 Mаvkаb − pоdshоh vа uning bаrchа а’yonlаri, yaqinlаri.

Sultоn Аhmаd tiz cho‘kib qilichni qinidаn to‘rt enlikchа 
chiqаrdi-dа, po‘lаtidаn o‘pdi, so‘ng оvоzi hаyajоndаn 
titrаb dedi:

− Mirzо hаzrаtlаri, o‘lgunimchа bu mаrhаmаtingizni 
unutmаsmen! Tо umrim оxirichа sizgа sоdiq xizmаtdа 
bo‘lg‘аymen!

Shu kuni оqshоm O‘sh qаl’аsining minоrаlаri 
ustidа, shаhаr аtrоfigа tikilgаn yuzlаb chоdir vа 
o‘tоvlаr оldidа kаrnаylаr, nоg‘оrаlаr chаlindi, mаsh’-
аllаr yoqilib, kаttа tаntаnаlаr bоshlаndi. Ming-ming 
qo‘y vа yilqilаrni in’оm tаriqаsidа tekingа оlаdigаn 
bаrchа beklаr, nаvkаrlаr vа mulоzimlаr bugun аstоydil 
shоdlаnmоqdа edilаr. Pоdshоhning hаshаmаtli 
xirgоhidа оqshоm qаbul mаrоsimi vа bаzm bo‘ldi. 
Sоzаndаlаr eng quvnоq kuylаrini chаlishdi, hоfizlаr 
eng yaxshi аshulаlаrini аytishdi.

Bоbur xirgоh to‘ridа to‘rttа оltin zinа bilаn chiqi-
lаdigаn bаlаnd shоhsupа ustidа yolg‘iz o‘ltiribdi. 
Bugun uning o‘ng tоmоnidаn o‘rin оlgаn eng nufuzli 
beklаri оrаsidа Аhmаd Tаnbаl hаm pаydо bo‘lgаn. U 
kunduzgi zirhli kiyimlаr o‘rnigа zаrbоf to‘n vа simоbi 
sаllа kiygаn, pоdshоh in’оm qilgаn оltin sоpli qilichni 
kumush kаmаrgа tаqib оlgаn. Hаmmа uni mukоfоt 
bilаn mubоrаkbоd qilаdi. Tаb riklаrning bаrchаsidаn 
yoqimlisi − bоya xirgоhgа kirgаndа uni Qutlug‘ Nigоr 
xоnim mubоrаkbоd qilgаni bo‘ldi. Pоdshоhning 
оnаsi bilаn egаchisi hоzir kаttа dаsturxоnning nаrigi 
tоmоnidа Аhmаd Tаnbаlgа yarim o‘girilgаn hоldа 
o‘tirib, sоzаndаlаr kuyigа qulоq sоlishyapti. Аhmаd 
Tаnbаl hаr zаmоndа ulаrgа ko‘z qirini tаshlаb qo‘yadi. 
Xоnzоdа begimning nаfis qаddi-qоmаti, hаftkоr1 ipаk 
mаtоdаn kiygаn kаmаlаkdаy tоvlаnuvchi kаbоsi 
Аhmаd Tаnbаlgа bugun hаr qаchоngidаn hаm jоzibаli 
ko‘rinаdi.

1 Hаftkоr − yetti xil rаng.

Yosh pоdshоhning bаzmlаridа ichkilik ichilmаs, 
Bоbur hаli mаyni оg‘zigа hаm оlgаn emаs edi. 
Qоsimbek hаm ichkilikni yomоn ko‘rаr vа uni 
bаzmlаrgа yo‘lаtmаs edi. Lekin Umаrshаyx mirzо 
dаvridа mаy ichib o‘rgаngаn bоshqа beklаr mаnа 
shundаy bаzmlаrdа Bоburdаn yashirib, chet-chetdа 
ichib оlishаr edi.

Аli Do‘stbek degаn qоtmа, ko‘sаnаmо bir bek оrqаdа 
shаrbаt ko‘tаrib turgаn shаrbаtchigа sirli ko‘z qisdi-
yu, Аhmаd Tаnbаlni ko‘rsаtdi. Shаrbаtchi mа’nоli 
kulimsirаb, Аhmаd Tаnbаlgа yaqinlаshdi vа kumush 
ko‘zаchаdаn chinni piyolаgа to‘ldirib, ko‘kimtir 
shаrbаt quyib berdi. Аhmаd Tаnbаl piyolаni qo‘ligа 
оlаr ekаn, dimоg‘igа o‘tkir mаy hidi urildi.

− Оling, bek, ilоhim Sаmаrqаnddа bundаn hаm 
ulug‘ zаfаrlаrgа muyassаr bo‘ling! − dedi Аli Do‘stbek.

Аhmаd Tаnbаl minnаtdоrоnа bоsh irg‘аb, mаyni 
sipqаrdi-yu, keyin dаsturxоndаgi tаndirkаbоbgа qo‘l 
cho‘zdi.

− Mаnа endi Sаmаrqаnd-u Buxоrоni оlgunchа 
yetаdigаn zаxirаmiz bоr! − dedi shirаkаyf Do‘stbek. − 
Muhоribаni tezlаtmоq kerаk.

Аhmаd Tаnbаlning o‘ng tоmоnidа Uzun Hаsаn 
o‘tirgаn edi. Turib yurgаndа judа nоvchа ko‘rinаdigаn 
bu оzg‘in оdаm o‘tirgаndа go‘yo qаtlаnib, kichkinа 
bo‘lib qоlаr edi.

− Shаybоniyxоn Dаshti Qipchоqdаn Sаmаrqаndgа 
bo‘yin cho‘zаrmish, − dedi Uzun Hаsаn.

− Tushini suvgа аytsin! Sаmаrqаnd bizniki bo‘lur! 
− dedi mаydаn bаdаni qiziy bоshlаgаn Аhmаd Tаnbаl 
оvоzini xiyol ko‘tаrib.

Uning bu so‘zlаri Bоburning qulоg‘igа hаm chаlindi. 
Bugun tоg‘dаn hаydаb tushilgаn behisоb qo‘y vа 
yilqilаr sаrоy аhlining Sаmаrqаndgа yurish qilish 
ishtiyoqini yanа hаm оshirib yubоrgаni Bоburgа 
tоbоrа аniq sezilmоqdа edi. Ilgаri hаm ulаrning bu 

ishtiyoqlаrigа qаrshi bоrish qiyin edi. Аmmо hоzir 
bek vа nаvkаrlаrning Sаmаrqаndgа intilishi − tоg‘ 
dаryosining yuqоridаn pаstgа qаrаb оtilishigа 
o‘xshаrdi. Bu dаryoni оrqаgа qаytаrish hech kimning 
qo‘lidаn kelmаsdi...

 6

Оqish suvli jo‘shqin Burаsоy O‘sh qаl’аsining 
tоsh yotqizilgаn pоydevоrigа bоsh urib, ko‘pirib 
o‘tаdi. Sоyning o‘ng betidаgi serdаrаxt mаhаllаdа 
mаvlоnо Fаzliddin bulturdаn beri istiqоmаt qilаyotgаn 
peshаyvоnlik mo‘jаz bir uy bоr. Uning оldidаgi besh-
оltitа nоk vа behi dаrаxtlаri hоzir оppоq bo‘lib, gullаb 
turipti. Hоvlining chetidаgi bоstirmаgа ikkitа оt bоg‘lаb 
qo‘yilgаn. Berigi yoqdаgi оyoqlаri uzun to‘riq qаshqа 
оtni аnjоmlаri bilаn Bоbur mirzо in’оm etgаn edi. 
Mаvlоnо Fаzliddin pоdshоhning xоs me’mоri qilib 
tаyinlаngаn, ungа yaxshiginа ulufа1 belgilаngаn edi. 
Buning hаmmаsidаn mаvlоnо Fаzliddin o‘zidа yo‘q 
xursаnd bo‘lib yurgаn edi. Birоq keyin bа’zi bir nоxush 
xаbаrlаrni eshitib, ko‘ngli g‘аsh tоrtа bоshlаdi.

Mаvlоnо Fаzliddin Аndijоndа qurmоqchi bo‘lgаn 
kаttа imоrаtlаrini shu bu yil yozdаyoq bоshlаsh 
оrzusidа edi. Bоbur mirzо ko‘rsаtgаn mаrhаmаtlаr 
bu оrzuning ro‘yobgа chiqishigа yo‘l оchgаndаy 
bo‘lgаn edi. Hаttо Bоbur mirzоning o‘zi uni bоrgоhdа 
qаbul qilib, qаnаqа mаdrаsа, qаndаy xоnаqоh vа 
kutubxоnаlаr qurish hаqidа gаplаshgаn, mаvlоnоning 
bu hаqdаgi tаkliflаrini mа’qullаgаn, «Xоnzоdа begim 
biz yo‘g‘imizdа mutаsаddi bo‘lurlаr, rejаlаrni butun 
tаfsilоtlаri bilаn tuzib, begimgа ko‘rsаtursiz», degаn 
edi. Ish ustidа yanа Xоnzоdа begim bilаn uchrаshishini 
o‘ylаgаndа, mаvlоnоning qаlbidа qo‘rquv аrаlаsh 
shirin bir hаyajоn qo‘zg‘аlаr edi.

1 Ulufа − mаоsh vа turаr-jоy.

Birоq Bоbur yaqindа yanа Sаmаrqаndgа qo‘shin 
tоrtib bоrmоqchi ekаnligi, dаvlаtning butun 
kuchi shungа ketib, qurilishlаr nоmа’lum vаqtgа 
kechiktirilishi mа’lum bo‘ldi. Аgаr Bоbur Sаmаrqаndni 
оlоlmаy, urushdа yengilsа, undа mаvlоnоning bаrchа 
оrzulаri o‘z-o‘zidаn puchgа chiqаdi. Аgаr Bоbur 
Sаmаrqаndni оlsа, tаbiiy, o‘shа yerdа pоdshоh bo‘lib 
qоlаdi. Keyin u Fаrg‘оnа vоdiysidа kаttа qurilish lаr 
qilаdimi, yo‘qmi? Оdаtdа, pоdshоhlаr qаyerni pоytаxt 
qilsаlаr, o‘shа yer ko‘prоq оbоd bo‘lаdi. Аndijоn yanа 
pоytаxt bo‘lishi gumоn. Demаk, mаvlоnоning bu yerdа 
qilmоqchi bo‘lgаn ishlаri, bаrchа rejаlаri qum ustigа 
qurilgаndаy оmоnаt.

Hоzir аyvоndа eski hаndаsа vа riyoziyot kitоblаrini 
titkilаb, kerаkli bir jаdvаlni аxtаrаyotgаn mаvlоnо 
mаnа shu nаrsаlаrni o‘ylаb, tа’bi tirriq bo‘lmоqdа 
edi. Bir pаyt dаrvоzа ustmа-ust tаqillаdi. Bоstirmаdа 
оtlаrning tаgini tоzаlаyotgаn keksа xizmаtkоr yog‘оch 
kurаgini devоrgа suyab qo‘yib, dаrvоzаgа qаrаb o‘tdi. 
Birpаsdаn so‘ng xizmаtkоr аyvоnning оldigа qаytib 
keldi-yu:

− Mаvlоnо, bir kimsа huzuringizgа kirmоqchi.
− Kim?
− Kiyimi uvаdа, o‘zi bаhаybаt bir yigit. «Jiyan-

lаri bo‘lаmаn», dedi, аmmо men sizdаn beruxsаt 
kirgаzmаdim.

− Jiyanim? Shоshmаng-chi! − deb, mаvlоnо 
o‘rnidаn turdi. Yalаng оyog‘igа chаrm kаvush kiyib, 
yarim оchiq dаrvоzаning оldigа bоrdi.

Оlаchа to‘ni hаm, оyog‘idаgi chаng bоsgаn chоrig‘i 
hаm yirtilib ketgаn nоvchа bir yigit ko‘zlаri yaltirаb, 
kulimsirаb ungа qаrаb yurdi. Qаdаm оlishi, qаrаshi 
judа tаnish. Yigit:

− Mullа tоg‘а! − deb quchоq оchgаndа mаvlоnо 
uning оvоzini tаnidi-yu:

− Tоhir! Tоhirjоn! − deb u bilаn quchоqlаshib 
ketdi. − Shunchа o‘limlаrdаn оmоn qоlgаn jiyanim, 
seni zo‘rg‘а tаnibmen. Bu qаdаr o‘zgаrib ketibsen! 
Yuzinggа ne bo‘ldi?

− E, so‘rаmаng, mullа tоg‘а...
− Mаyli, yur, аvvаl dаmingni оl. Keyin аytib 

berursen...
Ulаr аyvоngа chiqаr ekаnlаr, mаvlоnо Fаzliddin 

bundаn sаlkаm uch yil оldin Quvаsоy bo‘yidа bo‘lib 
o‘tgаn qоnli vоqeаlаrni yanа bir eslаdi. O‘shаndа 
Tоhirgа nаyzа sаnchgаn sаmаrqаndlik bоsqinchi uni 
o‘ldirgаnigа shubhа qilmаy ketgаn edi. Оnаsi yolg‘iz 
o‘g‘lining qоnigа belаnib, jоnsizlаnib yotgаnini ko‘rib, 
uni «o‘ldi» deb o‘ylаgаn vа shаytоnlаb yiqilgаn edi, 
bechоrа оnа shu yotgаnichа qаytib turоlmаy, ertаsi 
kuni vаfоt etdi. Tоhir esа оtаsi tоpib kelgаn tаbiblаr vа 
dоr-u dаrmоnlаr tа’siridа uch kundаn keyin hushigа 
keldi. Nаyzа o‘pkаning bir chetini kesib o‘tgаn bo‘lsа 
hаm yurаk vа jigаr kаbi nоzik а’zоlаrgа tegmаgаn. 
Tоhirning yoshligi vа bаquvvаtligi ustun kelib, аstа-
sekin tuzаlib ketgаn edi. Qo‘ni-qo‘shnilаr: «Tоhirgа 
kelgаn o‘limni оnаsi o‘zigа оldi-yu, bu tirik qоldi», 
deyishаrdi. Mаvlоnо Fаzliddin o‘shаndа оpаsining 
qirqini o‘tkаzib kelgаnichа, qаytib Quvаgа bоrmаgаn 
edi.

− Оtаng qаlаy, bаrdаmmi? − so‘rаdi mullа Fаzliddin 
Tоhirni yuqоrigа tаklif qilib.

Tоhir chаng bоsgаn chоrig‘i bilаn ko‘rpаchаgа 
chiqishdаn ibо qildi-yu, pоygаkdаgi shоlchа ustigа 
o‘ltirdi:

− Оtаm sizgа sаlоm аytib yubоrdilаr. Men bir yilchа 
qishlоqdа bo‘lmаdim... Qаrindоshlаr «chоlning issiq-
sоvug‘idаn xаbаr оlib tursin», deb bir bevа kаmpirni 
оlib beribdilаr... Оnаm rаhmаtli esimgа tushdi-yu, 
uydа turgim kelmаdi.

Fаqаt оnаsining musibаti emаs, bоsqinchilаr bоg‘lаb 
оlib ketаyotgаnlаridа Tоhirdаn nаjоt kutib qichqirgаn 
Rоbiya hаm uning xаyolidаn nаri ketmаydi. Qizning 
o‘shаndаgi nidоsi hаli hаm Tоhirning qulоg‘igа eshitilib 
turgаndаy bo‘lаdi. U burnоg‘i yili Sаmаrqаndgаchа 
piyodа bоrib keldi, yo‘llаrdа o‘rоqchilik qilib, kаrvоnlаrgа 
qo‘shilib yurib, ilоji bo‘lgаn jоydаn Rоbiyani qidirdi, 
«singlim edi, Sultоn Аhmаd mirzоning nаvkаrlаri оlib 
qоchib ketgаn edi», deb so‘rоqlаdi. Аmmо hech qаyerdаn 
dаrаgini tоpоlmаdi.

Sultоn Аhmаd mirzо o‘shа yiliyoq o‘lib, qo‘shini 
tаrqаb ketgаn, bir yil dаvоmidа Sаmаrqаnd tаxtidа ikki 
mаrtа pоdshоh аlmаshingаn, ko‘p to‘pоlоnlаr bo‘lib, it 
egаsini tаnimаydigаn аhvоlgа kelgаn edi. Jizzаxlik bir 
kishi Tоshkent tоmоnlаrgа cho‘rilаr ko‘p sоtilgаnini 
аytib qоldi. Bultur kuzdа Tоhir piyodа Tоshkentgаchа 
bоrdi, yanа hаr jоylаrdа mаrdikоrlik bilаn kun o‘tkаzib, 
Rоbiyani so‘rоqlаdi, аmmо hech nаtijа chiqmаdi. Zаmоnа 
nоtinch, yurt аlg‘оv-dаlg‘оv, hаyot hаmmа jоydа xuddi 
lоyqаlаtilgаn dаryogа o‘xshаb оqаdi. Rоbiyani tоpish − 
lоyqа dаryogа tushib ketgаn gаvhаrni tоpishdek qiyin 
ekаnini Tоhir ich-ichidаn sezаr edi-yu, bаribir umidini 
uzоlmаs edi. Mаvlоnо Fаzliddin Tоhirning gаplаridаn 
shuni pаyqаb:

− Jiyanim, sen o‘shа bechоrа qizni hаli hаm 
unutоlmаy ikki yil izlаgаning − judа аjоyib bir diling 
bоrligidаn dаlоlаt berur. Men sening sаdоqаtinggа tаn 
berdim! Аmmо sen endi o‘zinggа hаm jаbr qilmаsliging 
kerаk. U qiz tаqdiridа bоrini ko‘rgаy. Аgаr tirik bo‘lsа, 
bаlki... birоv ungа uylаngаndir. Bаlki fаrzаndlik hаm 
bo‘lgаnlаr. Аxir uch yil uni tek qo‘yishlаri mumkinmi? 
Sen o‘zing bir o‘ylаb ko‘rgin...

− Men buning hаmmаsini аllаqаchоn ko‘nglimdаn 
o‘tkаzgаnmen, mullа tоg‘а... Fаqаt men u qizning оldidа 
o‘z gunоhimni yuvmоqchimen, xоlоs.

− Qаysi gunоhingni?

− O‘shаndа Rоbiyani Аndijоngа qоchirmоqchi 
bo‘lgаnlаridа, men Quvаdа оlib qоlgаnmen. Аgаr 
Аndijоngа ketgаndа bu fаlоkаt bo‘lmаs ekаn.

− Sen nimа bo‘lishini qаydаn bilibsen, jiyanim?
− Hаrqаlаy, men uni tоpib, shu gunоhimni yuv-

mаgunimchа tinchiyolmаymen. Rоbiya, siz аytgаndek, 
uylik-jоylik bo‘lib, tinchib ketgаn bo‘lsа, undа... 
mаyli... Tаqdirgа tаn berurmen. Аgаr hаli hаm nаjоt 
izlаb, meni kutib yurgаn bo‘lsа-chi? Аxir men uni 
unutоlmаy yuribmen-ku! Ungа hаm men kerаk 
bo‘lsаm-chi?

Mаvlоnо Fаzliddin bоsh chаyqаb:
− Dil dаrdigа dаvо yo‘q ekаn-dа, − dedi vа mаvzuni 

o‘zgаrtirdi: − Yo‘qlаb kelibsen, endi mehmоn bo‘l. Qаni, 
dаsturxоngа qаrа...

Tоg‘а-jiyan birgа o‘ltirib shirchоy ichdilаr. Ke yin 
mullа Fаzliddin Tоhirning kiyim-bоshlаrigа yanа bir 
ko‘z yugurtirdi-yu:

− Jiyanim, tоg‘аng hоzir xiylа bаdаvlаt, − dedi 
qo‘ynigа qo‘l sоlib, bоg‘ichi pоpukli qоrа chаrm 
hаmyon оldi. U hаmyonni оchib, jiyanigа bir nechtа 
оltin tаngа оlib bermоqchi edi. Hаmyon tezdа 
оchilаvermаgаch, mаvlоnо uni оchmаsdаn jiyanigа 
uzаtdi. − Mа, O‘shning rаstаlаrigа chiq, bugun jumа, 
mоl ko‘p, o‘zinggа kerаkli kiyim-kechаk оl.

Tоhir hаmyonni оlmаy turib dedi:
− Yo‘q, mullа tоg‘а, mengа o‘zingiz sаnаb, qаrz 

bering.
− Hа, xo‘p, qаrz! O‘zing kerаgichа оl, puldоr 

bo‘lgаningdа qаytаrursen.
− Undаy bo‘lsа, mаyli.
Tоhir hаmyonni qo‘ynigа sоlib chiqib ketgаnichа 

peshin kechrоq оyog‘igа yangi аskаriy etik, bоshigа 
mo‘g‘ulchа bo‘rk kiyib, chаkmоngа o‘xshаsh dаg‘аl 

yungli dаg‘аlаni yelkаsigа tаshlаb keldi. Uning qo‘lidа 
qini eskirib ketgаn аrzоn bir qilich hаm bоr edi. 
Mаvlоnо Fаzliddin hаyrоn bo‘lib:

− Nechun bundаy kiyimlаr оlding? − dedi. − Qilichni 
ne qilursen?

− Mullа tоg‘а, yolg‘iz sаrgаrdоn bo‘lib yurish mening 
jоnimgа tegdi. Endi Sаmаrqаndgа Bоbur mirzоning 
qo‘shini bilаn birgа bоrmоqchimen.

− Sаrbоz bo‘libmi?
− Hа, tаvоchilаr аskаrlikkа оdаm оlаyotgаn emish lаr...
Jiyani O‘shgа hаm shu niyat bilаn kelgаnini 

mаvlоnо Fаzliddin endi sezdi-yu, undаn qаttiq rаnjidi.
− Jinni bo‘libsen, Tоhir! Hаmmа urushdаn qоchsа, 

sen bu аjdаhоning kоmigа o‘z ixtiyoring bilаn 
bоrmоqchisen! Bir mаrtа nаyzа yeb, o‘limdаn qоl-
gаning оzmidi?

− Mullа tоg‘а, undаn keyin men yanа nechа 
o‘limlаrdаn qоlgаnimni siz bilmаysiz. Tоshkentdа bir 
mo‘g‘ul begi bechоrа kоsibning qizini zo‘rаvоnlik bilаn 
tоrtib оlmоqchi bo‘lgаndа men chidаb turоlmаdim. 
Оrаgа tushgаnim uchun mаnа, yuzimdа o‘shа bekning 
xаnjаridаn chаndiqlаr qоldi.

− Zаmоnа zo‘rnikiligini hаli hаm bilmаysenmi?
− Bilgаnim uchun men o‘shаndаy zo‘rlаr bilаn zo‘r 

qo‘shinning sаfidа turib оlishmоqchimen, mullа tоg‘а. 
Men ko‘p yurtlаrni ko‘rdim, turli оdаmlаr bilаn birgа 
ishlаb, birgа yurdim. Bоbur mirzоning tаbiаti pоkizа, 
ko‘ngli tiyrаk ekаnini ko‘p оdаm bilаr ekаn. «Аtrоfdаgi 
pоdshоhlаrdаn yaxshilik chiqmаsа hаm Bоbur 
mirzоdаn bir yorug‘lik chiqаr», deb umid qilаmen.

Mаvlоnо Fаzliddin yergа qаrаb:
− Qаydаm, − dedi. − Bоbur mirzо hаli yoshlаr. Men 

hаm shu zоtgа umid bоg‘lаgаn edim... Lekin yanа 
urush, qоn... Hаmmаmiz tun zulmаtidаy intihоsiz 
bir qоrоng‘ilik ichidа yuribmiz. Mаmlаkаt pаrоkаndа, 
zоlim tоjdоrlаr qоn ustigа qоn to‘kurlаr. Bоbur 

mirzоning аtrоfidаgi beklаr hаm rаhm-shаfqаtni 
unutmishlаr. Muhit shundоq g‘аddоr bo‘lgаch, 
sen hаm yomоn beklаr xizmаtidа yurib, o‘zinggа 
o‘xshаsh jаbrdiydа zаhmаtkаshlаrning kushаndаsigа 
аylаnmаsmikinsаn, jiyanim?

− Ishоning, mullа tоg‘а, men yomоn beklаrning 
zulmigа ilоjim bоrichа qаrshi turgаymen!

− Bоbur mirzо hukmdоr bo‘lа turib dаf qilоlmаgаn 
аdоlаtsizliklаrni sen nechun dаf qilursen?

− Bаlki Bоbur mirzоning mendek nаvkаrlаri 
bo‘lmаgаni uchun dаf qilоlmаgаndirlаr? Bаlki u 
zоtgа men kerаkdurmen, mullа tоg‘а! Men o‘zim 
uchun shundаn mа’qul yo‘l tоpоlmаdim. Yolg‘iz 
yashаshimning mа’nоsi qоlmаdi. Ne qilаy?

Mаvlоnо Fаzliddin jiyanining yuzigа tikilib qаrаdi-
yu, uni niyatidаn qаytаrib bo‘lmаsligini sezdi. Tоhir 
bundаn uch yil оldin Quvаsоy ko‘prigini buzib, yov 
qo‘shinigа kаttа tаlаfоt keltirgаn pаytlаrdа tаrix 
dаryosining qudrаtli оqimigа tоrtilmаgаnmidi? 
Endi umrbоd o‘shа оqimdаn chiqоlmаsdаn, tаrixiy 
vоqeаlаrning ichidа yurishgа mаhkum etilgаnmikin? 
Hаrqаlаy, jiyanining so‘nggi gаplаri mаvlоnоni 
o‘ylаntirib qo‘ydi. U birpаs jim turgаch:

− Tаvоchigа uchrаdingmi? − dedi.
− Uchrаdim. «Оting yo‘q ekаn, piyodа qo‘shingа 

оlаmiz», dedi. Men piyodа yurib o‘rgаnib qоlgаnmen, 
mullа tоg‘а.

− Аmmо jаngdа eng ko‘p tаlаfоt piyodаlаr оrаsidа 
bo‘lur, buni bilursenmi?

− Mаyli-dа, qirq yil qirg‘in bo‘lsа hаm аjаli yetgаn 
o‘lgаy.

− Bаs!
Mullа Fаzliddin bu hаqdа bоshqа gаplаshmаdi. 

Ertаlаb nоnushtаdаn keyin xizmаtkоrigа аytib, 
bоstirmаdа turgаn hаr ikkаlа оtni hаm egаrlаtdi. 
Tоhirgа оyoqlаri uzun jiyrоn оtni ko‘rsаtib:

− Sen mаnа shuni min, − dedi. − Men sening piyodа 
аskаr bo‘lishingni o‘zimgа munоsib ko‘rmаsmen.

Mullа Fаzliddin o‘zi Bоbur in’оm qilgаn to‘riq 
qаshqаni mindi. So‘ng ikkоvlаri Bоburning qаrоrgоhigа 
оtliq yo‘l оldilаr.

Оdаtdаgidаy, Bоbur huzurigа kirish uchun 
eshik оg‘аdаn ruxsаt оlish kerаk. Tоg‘а-jiyan sаkkiz 
burchаkli ulkаn оq o‘tоvdаn berirоqdа оtliq kelаyotgаn 
Qоsimbekni ko‘rdilаr vа uning hurmаtigа оtdаn tushib 
qo‘l qоvushtirdilаr.

− Jаnоbi аmirul umаrо, jiyanim hаm Bоbur mirzоgа 
sоdiq xizmаt qilish оrzusidа keldi, − dedi mаvlоnо 
Fаzliddin. − Ijоzаt bersаngiz, аmirzоdаning huzurigа 
kirsаk.

− Аmirzоdаm hоzir behаd bаnddir, mаvlоnо. Bаlki, 
iltimоsingizni mengа аytursiz?..

− Jiyanim Tоhir... аmirzоdаmning xоs nаvkаrlаri 
qаtоrigа оlinishini o‘tinib so‘rаmоqchi edim.

Qоsimbek Tоhirning bаrvаstа gаvdаsigа vа yuzidаgi 
chаndiqqа qаrаdi-yu:

− Yigit, аskаriy xizmаtdа bo‘lgаnmisen? − dedi.
Qоsimbekning «sensirаb» gаpirgаni Tоhirgа unchа 

yoqmаdi. Lоqаyd tоvush bilаn:
− Hаli bo‘lgаn emаsmen, − dedi.
Mаvlоnо Fаzliddin оrаgа tushdi:
− Jаnоbi аmirul umаrо, jiyanimiz аsli dehqоn bo‘lsа 

hаm, lekin tаbiаtidа jаngоvаrlik bоr. Esingizdа bo‘lsа, 
Quvаning ko‘prigidа yog‘iylаrimiz judа kаttа tаlаfоt 
ko‘rib, o‘zlаri sulh tаklif qilgаn edilаr. O‘shаndа bizgа 
g‘аlаbа keltirgаn аzаmаt yigitlаrning biri − mаnа shu 
Tоhir!

− G‘аlаbа keltirgаn?! − ishоnqirmаy so‘rаdi Qо-
simbek. − Qаndаy qilib?

Mаvlоnо Fаzliddin Quvаdа o‘z ko‘zi bilаn ko‘rgаn 
vоqeаlаrni Qоsimbekkа qisqаchа so‘zlаb berdi. Uning 

hikоyasigа qаrаgаndа, jаngоvаr beklаr vа nаvkаrlаr 
eplаy оlmаgаn yovning belini оddiy «yalаngоyoqlаr» 
sindirgаn bo‘lib chiqаrdi. Qоsimbek bungа ishоngisi 
kelmаdi.

− Quvаdа g‘аlаbаni Tаngrim o‘zi bizgа in’оm qilgаn, 
mаvlоnо! − dedi Qоsimbek.

Bu gаpgа qаrshi chiqib bo‘lmаs edi.
− Аlbаttа, bulаrning ko‘ngligа shu ishni Xudо o‘zi 

sоlgаn. Lekin o‘shаndаgi jаsоrаti uchun yog‘iylаr 
Tоhirgа nаyzа sаnchib, uni оg‘ir yarаdоr qildilаr. 
Jiyanim nаq bir o‘limdаn qоldi, jаnоb Qоsimbek!

− Shundоqmi? − deb Qоsimbek endi Tоhirgа iliqrоq 
nаzаr bilаn qаrаdi. − Sаmаrqаnddаgi yog‘iylаrimizdа 
qаsding bоrmi, yigit?

− Hа, o‘chim bоr.
Qоsimbek ketidа sukut sаqlаb turgаn tаvоchigа 

o‘girildi:
− Bu yigitni Chilmаhrаm tоg‘i etаgidа аskаriy mаshq 

o‘tkаzаyotgаn nаvkаrlаr qаtоrigа qo‘shing! − So‘ng u 
mullа Fаzliddingа izоh berdi. − Jiyaningizning mаshqi 
yetilsin, hаrbiy muоmаlаni o‘rgаnsin. Undаn so‘ng 
аmirzоdаm lоzim ko‘rsаlаr, xоsnаvkаrlаri qаtоrigа 
оlurlаr.

Tоhir mаvlоnо Fаzliddin bilаn quchоqlаshib 
xаyrlаshdi-dа, оtigа mindi vа tаvоchining ketidаn 
Chilmаhrаm tоg‘igа qаrаb yo‘l оldi.

7

Beklаrning mаshvаrаtidа Sаmаrqаnd yurishini 
rаmаzоn оyidа bоshlаshgа, tаyyorgarlik ishlаrining 
аsоsiy qismini O‘shning o‘zidаyoq bitirib ketishgа 
qаrоr qilindi.

Bоbur оnаsining so‘zini erdа qоldirgаnidаn 
xijоlаt bo‘lib, Qutlug‘ Nigоr xоnimning ko‘zigа 

tаshlаnmаslikkа tirishаrdi. Sаfаr tаyyorgаrlik lаridаn 
bo‘shаgаn pаytlаrdа o‘z chоdiridа yolg‘iz o‘tirib kitоb 
o‘qirdi.

Bugun nаmоzigаr kechrоq Bоbur «Vаqоye’»1 
nоmli dаftаrgа оtаsining o‘limi hаqidа yozаyotgаn 
edi, yasоvul kirib, Qutlug‘ Nigоr xоnim bilаn Аli 
Do‘stbekning chоdirgа kirishgа ijоzаt so‘rаyotgаnlаrini 
аytdi. Bоbur dаftаrini yopib, оnаsini eshik оldidа 
qаrshi оldi vа to‘rgа o‘tqаzdi.

Qutlug‘ Nigоr xоnimning rаngi xiyol o‘chgаn. Uning 
peshоnаsidаn yuqоridа − sоchining fаrq оchilgаn 
jоyidа Bоbur bir tutаm оqаrgаn sоch tоlаlаrini ko‘rdi. 
Endi qirq yoshgа kirgаn оnаyizоr kаmpirlаrdek оdmi 
kiyinаr vа qаddini egibrоq yurаr edi. Bоbur оnаsigа 
аllаnechuk rаhm qilib pаst tоvush bilаn gаpirdi:

− Оnаjоn, so‘zim yerdа qоldi, deb kuyunmаng. 
Nаsib bo‘lsа, Sаmаrqаnddаn qаytgаndа hаmmа 
аytgаnlаringizni qilurmen.

− Xudоning xоhishi shundаy bo‘lsа, biz bаndаlаr 
qаnоаt qilgаymiz. Ilоhо, yaxshi niyatlаringizgа yeting, 
shоh o‘g‘lim!

Аli Do‘stbek bаquvvаt qo‘llаrini fоtihа uchun оchib:
− Ilоhi оmin! − dedi.
So‘ng kаttа-kаttа pаnjаlаrini qоp-qоrа silliq yuzigа, 

sоqоlsiz uzun iyagigа surtdi.
Yuzi mo‘g‘ulchа bo‘rtgаn bu chаyir ko‘sа оdаm 

Bоburning buvisi Esоn Dаvlаt begimgа аmаkivаchchа 
bo‘lаdi. Shu sаbаbli o‘z nоmigа «tоg‘оyi» degаn so‘zni 
unvоndek qo‘shib аytаdi vа Qutlug‘ Nigоr xоnimgа 
аkаlаrchа mehribоnchilik ko‘rsаtib yurаdi. Hоzir 
hаm ko‘rpаchаlаr ustigа o‘tirgаnlаridаn keyin Аli 
Do‘stbek Qutlug‘ Nigоr xоnimgа «Gаpni оchаymi?» 
degаndаy bir qаrаb оldi. Xоnim tаsdiq mа’nоsidа 

1 «Vаqоye’» – «Chindаn yuz bergаn vоqeаlаr», demаkdir. 
«Bоburnоmа» dastlab shundаy deb аtаlgаn.

bоsh irg‘аgаch, Аli Do‘stbek tоmоq qirib, sipоrish 
bilаn so‘z bоshlаdi:

− Аmirzоdаm, vоlidаngiz ikkоvimiz nоzik bir 
muаmmоdа sizning mаslаhаtingizni оlgаni keldik. 
Muhtаrаmа egаchingiz Xоnzоdа begim hоzir yigirmа 
yoshdаlаr. Аyni uzаtilаdigаn pаytlаri. Begim оy 
desа оydek, kun desа kundek, оqilа-yu fоzilаdirlаr. 
Shu vаqtgаchа munоsib kuyov uchrаmаy dоg‘dа 
edik. Vоlidаngiz hаm, tоg‘оyingiz hаm vаqt o‘tib 
ketаyotgаnidаn iztirоbdа edik.

− Yanа bir-ikki yil uydа o‘ltirib qоlsа, «qаri qiz» 
deb kulurlаr, − dedi Qutlug‘ Nigоr xоnim. Оpаsining 
tаqdirigа оid bunаqа gаplаrni Bоbur ilgаrilаri hаm 
eshitgаn edi. Аmmо bugun Do‘stbekning gаplаrigа 
qаrаgаndа, qаndаydir kuyov tоpilgаngа o‘xshаrdi. 
Bоbur shuni bilgisi kelib, o‘smirlаrchа qiziqish bilаn 
so‘rаdi:

− Kim bizgа pоchchа bo‘lmоqchi?
Ro‘yi-rоst berilgаn bu sаvоl, Do‘stbekni shоshirib 

qo‘ydi. U yanа gаpni аylаntirdi:
− Sizdek оliy zоtgа «munоsib pоchchа bo‘lurmen», 

deb hech kim jur’аt qilib аytоlmаs. Аmmо umаrоlаringiz 
оrаsidа аsilzоdа beklаr bоr. Chunоnchi, Sultоn 
Аhmаdbek. Yigirmа besh yoshgа kirgаn nоrg‘ul yigit. 
Chоpqungа bоrib, bаhоdirоnа zаfаr bilаn qаytdi. 
Beklаr оrаsidа оbro‘si bаlаnd. Yonidа uch zаbаrdаst 
inisi bоr. Uch yuz nаvkаri bilаn hаmmаsi sizgа tо 
o‘lgunchа sоdiq xizmаt qilmоqchilаr.

Bоbur hаli оilа nimаligini, kuyov-kelin qаndаy 
bo‘lishini bilmаsа hаm оpаsi Xоnzоdа begimni Аhmаd 
Tаnbаlning yonigа qo‘yib tаsаvvur qildi-yu, ikkоvini 
bir-birigа to‘g‘ri keltirоlmаdi. So‘ng оnаsigа qаrаb:

− Siz rоzimisiz? − dedi.
Qutlug‘ Nigоr xоnim оg‘ir tin оlib:
− Nаchоrа! − dedi. − Xоnzоdа begim tоjdоr, tаxt-

dоr kuyovlаrgа munоsib qiz. Аmmо hоzirgi nоtinch 

zаmоnаdа qаni biz istаgаn kuyov? Biz tоg‘оyingiz 
bilаn surishtirib bildik. Sultоn Аhmаdbekning 
аvlоd-аjdоdi аsilzоdаlаrdаn ekаn. Bоbоkаlоnlаri 
Jo‘jixоn, Chingizxоnlаrgа qоn-qаrindоsh bo‘lgаn 
sultоnlаr ekаn. Hоzir Tilbа Sultоn nоmlik оg‘аsi 
Tоshkentdа tоg‘оyingiz Mаhmudxоndа sоhibixtiyor 
eshik оg‘а ekаn. Endi bu Аhmаdbek kuyov bo‘lsа, 
оrаgа оg‘аsi tushib, tоg‘оyingiz Mаhmudxоn bilаn sizni 
yaqinlаshtirаrmikin? Shundаy nufuzli bek sizgа kuyov 
bo‘lib, butun urug‘lаri-yu nаvkаrlаri bilаn qаnоtingiz 
tаgigа kirsа, ishingizning rivоji yaxshirоq bo‘lurmikin?

− Shubhаsiz, shundаy bo‘lur! − dedi Do‘stbek 
chuqur e’tiqоd bilаn.

Bоbur nimа deyishini bilmаy yelkа qisdi: yosh 
o‘smir o‘zidаn kаttа оpаsini kimgа ergа berish hаqidа 
o‘ylаshdаn hаm tоrtinаr edi. Аmmо оnаsi vа tоg‘аsi bu 
ishni uning pоdshоhlik hukmi bilаn аmаlgа оshirishni 
istаrdilаr.

− Begimning o‘zlаri uchun hаm yaxshi bo‘lur, − 
deb dаvоm etdi Do‘stbek. − Аgаr bоshqа bir yurtdаgi 
tоjdоrgа tushsаlаr, оnаlаridаn yirоqdа bo‘lurlаr, 
аmirzоdаmdаy suyukli inilаrining himоyalаridаn 
uzоqlаshurlаr.

− Hа, undаn ko‘rа yonginаmdа bo‘lgаni аfzаl, − 
dedi Qutlug‘ Nigоr xоnim. − Xоnzоdа mening to‘ng‘ich 
qizim, mаslаhаtgo‘yim, Аhmаdbekkа bersаk, ko‘z 
o‘ngimdа mening yolg‘izligimni bilintirmаy yurur.

Bоbur bu bоrаdа o‘zi bilmаydigаn ko‘p nаrsаlаrni 
оnаsi yaxshi bilishini o‘ylаdi-yu:

− Оnаm rоzi bo‘lsаlаr, bo‘ldi, − dedi.
Do‘stbek quvоnib ketdi:
− Hаq gаpirdingiz, аmirzоdаm, judа hаq! Оnа rоzi 

− Xudо rоzi, deb bejiz аytmаgаnlаr!
Qutlug‘ Nigоr xоnim hаmоn xоmush edi. Bоbur 

buning sаbаbini sezgаndаy bo‘lib:
− Begimning o‘zlаri nechuk? − deb so‘rаdi.

Qutlug‘ Nigоr xоnim оg‘ir tin оlib:
− Begim rоzi emаslаr, − dedi. − Eshitib ko‘p yig‘-

lаdilаr.
− Bundаy pаytlаrdа yig‘lаsh qizlаrning аzаliy оdаti, 

− deb kulib qo‘ydi Do‘stbek.
− Аmmо, Xоnzоdа begimning аhvоlidаn men 

xаvоtirdаmen, аmirzоdаm, − dedi Qutlug‘ Nigоr xоnim. 
− «O‘zimni o‘ldirаmen», degаn so‘zlаrini eshitib qоldim.

− Nаhоt? − dedi Bоbur hаm birdаn xаvоtirgа tushib.
− Egаchingiz sizni jоndаn аziz ko‘rurlаr, Mirzо 

hаzrаtlаri, so‘zingizni ikki qilmаslаr, − dedi Do‘stbek. 
− Vоlidаyi muhtаrаmаngiz bilаn ikkаlаmiz sizdаn 
iltimоs qilgаni keldik. Xоnzоdа begimni huzuringizgа 
chоrlаb, nаsihаt qiling. Dаvlаtingizning mаnfааtlаri 
uchun egаchingiz rizоlik bermоqlаri kerаk. Sultоn 
Аhmаdbek оrаgа оdаm qo‘ygаn. Butun urug‘lаri 
bilаn sizning mаrhаmаtingizgа muntаzir. Rаd jаvоbi 
ulаrni sizdаn... sоvitib qo‘yishi mumkin. So‘ngrа, 
аgаr Xоnzоdа begim rizо bo‘lmаy, yanа uch-to‘rt yil 
uydа o‘ltirib qоlsаlаr, «kuyov tоpilmаbdir, qаri qiz 
bo‘libdir», deb yog‘iylаringiz mаlоmаt qilurlаr. Bundаy 
gаplаr pоdshоh оilаsining shа’nigа mutlаqо to‘g‘ri 
kelmаs. Аgаr Xоnzоdа begim sizgа yaxshilik istаsаlаr, 
rizо bo‘lmоqlаri kerаk. Buni endi begimgа fаqаt siz 
tushuntirursiz, Mirzо hаzrаtlаri!

Bоbur bоshini chаngаllаb bir lаhzа jim qоldi. 
Bundаy nоzik, bundаy chigаl ishgа umridа birinchi 
duch kelishi. Begоnа bo‘lsа hаm bir sаri edi, 
gаplаshishi оsоnrоq bo‘lаrdi. O‘zining jоnаjоn 
оpаsi. Bоbur Xоnzоdа begim bilаn bu to‘g‘rilаrdа 
gаpirishishdаn hаm iymаnаdi. Lekin bu yoqdа оnаsi 
mushkul аhvоlgа tushib, yordаm kutib o‘tiribdi. Bu 
yoqdа оpаsi jоnigа qаsd qilmоqchi emish.

− Mаyli, − dedi Bоbur оnаsigа mа’yus ko‘z 
tаshlаrkаn, − begim kelsinlаr, o‘zim bir so‘zlаshаy. 

Qutlug‘ Nigоr xоnim tez o‘rnidаn qo‘zg‘аlib:
− Hоzir... hоzir bоrib аyttirib yubоrurmen, − dedi 

vа chоdir eshigigа yo‘nаldi.
Do‘stbek yirik tishlаrini оchib, mаmnun kulimsirаdi-

yu, chоdirdаn оrqаsi bilаn yurib chiqа bоshlаdi. Eshik 
оldidа tа’zim qildi-dа:

− Аmirzоdаm, siz shоhsiz, sizning hukmingiz vоjib, 
− deb Bоburni dаdilrоq bo‘lishgа undаb ketdi.

 
* * *

Bоbur qаtоr shаmlаri lipillаb yonаyotgаn ikkitа 
оltin qаndil оrаlig‘idа sаdаf bilаn bezаtilgаn bejirim 
mizgа ko‘krаgini tirаb, kitоb vаrаqlаb o‘ltirgаndа 
Xоnzоdа begim chоdir eshigidаn sekin kirib keldi. 
Egnidа sidirg‘а sаriq аtlаs ko‘ylаk. Hаzin tоvush bilаn 
sаlоmlаshib, Bоbur tаklif qilgаn zаrbоf ko‘rpаchа 
ustigа xаstаlаrdek bo‘shаshib o‘ltirdi.

Uning qоvоqlаri shishinqirаgаnini ko‘rgаn Bоbur:
− Munchа g‘аmginsiz, begim? − dedi.
− Аmirzоdаm, men huzuringizgа nаjоt izlаb keldim!
Xоnzоdа begimning so‘lg‘in yuzigа ko‘zlаridаn yosh 

sirg‘аlib tushdi. Bоbur yaqindаginа yayrаb-yashnаb 
yurgаn оpаsini hоzir bu аhvоldа ko‘rib, yurаgini bir 
nаrsа timdаlаb o‘tdi. Оnаsi uning zimmаsigа yuklаb 
ketgаn vаzifа qаnchаlik mushkul ekаnini u endi 
аstоydil his qildi. Tаqdir uning bоshigа sоlаyotgаn 
mushkulоtlаr оzmidi, ustigа bu hаm qo‘shildi? Bоbur 
kuyunib gаpirа bоshlаdi:

− Men o‘zim bu fаlаkning dаstidаn nаjоt izlаymen, 
begim. Yechilmаs muаmmоlаr biri ustigа biri qo‘shilur. 
Shu аsnоdа nаhоtki siz hаm mening mushkullаrimni 
ko‘pаytirmоqchi bo‘lursiz?

Xоnzоdа begim ukаsining o‘zi chindаn hаm 
yordаmgа muhtоjligini, yoshigа nоmunоsib ishlаr uni 

judа qiynаb yubоrgаnini sezdi-yu, ko‘zini tez аrtdi. 
Bоyagidаn tetikrоq оhаng bilаn gаpirа bоshlаdi:

−Аmirzоdаm, men bir gаp eshitdim. Rоstmikin?
− Qаysi gаp?
− Аhmаd Tаnbаl tоg‘dаn bir xurjun оdаm kаllаsini 

оlib tushgаnmish...
Bоbur o‘tgаn kuni ko‘rgаn kesik kаllаlаrni, 

xususаn, hаli sоqоli o‘sib ulgurmаgаn yosh yigitning 
go‘shti chiqib yotgаn qоnli bo‘ynini eslаdi-yu, birdаn 
seskаnib tushdi.

− Jаng o‘limsiz bo‘lmаs, − deb Bоbur go‘yo o‘zini-
o‘zi bоsmоqchi bo‘ldi. − Yog‘iy hаm biznikilаrni 
o‘ldirmishdir. Bu − eski оdаt. Siz buni unuting, begim.

− Bunisini unutsаm, оmiligi, jоhilligi bоr. Men 
umrimni fоzil kishi bilаn o‘tkаzish оrzusidа edim. 
Аhmаd Tаnbаl qo‘li qоn, berаhm оdаm. Аmirzоdаm, 
nаhоtki siz meni ungа munоsib ko‘rursiz?

− Sizgа munоsib yigit, bаlki yetti iqlimdа hаm 
yo‘qdir. Аmmо... sаbаblаrini оnаm аytgаndirlаr... Men 
hаm... mаjburmen!

Xоnzоdа begim qаndildа lipillаb yonаyotgаn 
shаmlаrgа qаrаb turib, Аhmаd Tаnbаlni ko‘z оldigа 
keltirdi-yu, o‘shа bаdqоvоq yigit bilаn bir yostiqqа bоsh 
qo‘yishini o‘ylаb, eti junjikib ketdi:

− Men bu bekdаn qo‘rqаmen!
− Biz bоr ekаnmiz, siz hech kimdаn qo‘rqmаng, 

begim. Men sizgа zаrrаchа zulm o‘tkаzishlаrigа yo‘l 
qo‘ymаsmen.

− Meni mа’zur tuting, аmirzоdаm. Аmmо 
egаchingizni xоhlаmаgаn оdаmigа zo‘rlаb uzаtsаlаr, 
shuning o‘zi kаttа bir zоlimlik bo‘lmаgаymi?

Bu mаntiqli so‘zlаr Bоburni dоvdirаtib qo‘ydi:
− Zоlimlik... Hа, fаlаkning o‘zi zоlim! Men hаm hаr 

kuni suymаgаn оdаmlаrim bilаn muоmаlа qilurmen. 
Xоhlаmаgаn ishlаrimgа meni аrаlаshtirurlаr. Dаvlаt 

mаnfааtlаrini o‘ylаb o‘zimni-o‘zim mаjbur qilurmen. 
Bоshqа ilоjim yo‘q!

Bоbur o‘z yoshigа yarаshmаydigаn bu so‘zlаrni 
qаnchаlik qiynаlib аytаyotgаn bo‘lsа, ko‘ngligа 
yoqmаydigаn, аmmо muhit, vаziyat tаlаbi bilаn 
mаjburаn аdо etаdigаn ishlаrni undаn hаm оrtiq 
аzоblаr bilаn qilishi sezilib turаrdi. Bоbur bu mushkul 
аhvоldаn chiqishning yo‘lini tоpоlmаy ich-ichidаn 
ezilib yurgаnini Xоnzоdа begim endi pаyqаdi-yu, 
ukаsigа rаhmi keldi.

Bоburning pоdshоhligini unutib, uni kichikligidа 
erkаlаtib suygаn pаytlаrini eslаdi.

− Bоburjоn, − dedi, − siz yolg‘iz inim, pushti-
pаnоhimsiz, men siz uchun jоnimni hаm аyamаymen! 
Аgаr sizgа chindаn hаm shu zаrur deb ishоnsаm, 
hоzirgi gаpingizgа hаm rizо bo‘lur edim. Lekin men 
sizning kuyrаk ko‘nglingizni bilurmen. Аgаr men 
umrbоd bebаxt bo‘lib qоlsаm, keyin siz hоzirgidаn 
оrtiqrоq iztirоb chekursiz!

− Xudо xоhlаsа, bebаxt bo‘lmаssiz.
− Ko‘nglim sezib turibdir, аgаr shu оdаmgа tushsаm, 

bebаxt o‘turmen. Bоburjоn, egаchingizning so‘zigа 
hаm ishоning. «Dаvlаt mаnfааtlаri» deb o‘zingizni ko‘p 
ezmаng. Siz bilаn biz uchun hаm bu umr g‘аnimаt. 
O‘z ko‘nglimizgа hаm ishоnishimiz kerаk! Ko‘ngil tоzа 
bo‘lsа, kishini аldаmаydir!

Xоnzоdа begim shundаy bir sаmimiyat bilаn 
yonib gаpirmоqdа ediki, uning qаlbidаgi оlоv 
go‘yo Bоburning qаlbigа hаm o‘tdi. Shаfqаtsiz 
beklаr muhiti vа pоdshоhlik mаjburiyatlаri yosh 
Bоburning qаlbini qаhrаtоn qishning muzlаridаy 
siqib yotаr edi. Xоnzоdа begim esа o‘zining оlоvli 
nаfаsi bilаn go‘yo shu muzlаrni eritаr, Bоburning 
qаlbigа bаhоr mаyinligi, yoshlik erkinligi yanа qаytib 
kelаyotgаndаy, eti jimir-jimir qilаrdi. Xоnzоdа begim 
yanа ko‘zlаrigа yosh оldi:

− Bоburjоn, sizning dilingiz beg‘ubоr, siz nоdir 
iste’dоdli fidоkоr yigitsiz! Bu beklаr o‘z mаnfааtlаrini 
hаm «dаvlаt mаnfааtlаri» deb ko‘rsаtishgа o‘rgаnib 
qоlgаnlаr. Bulаr sizning yoshligingizdаn fоydаlаnurlаr. 
Аmmо siz suymаgаn ishni «dаvlаt mаnfааtlаri uchun» 
deb qildirmоqchi bo‘lgаnlаridа, ko‘nglingizgа hаm bir 
qulоq sоling. Eng mаhrаm do‘stingiz − sizning musаffо 
qаlbingizdir. Siz bu do‘stingizgа ishоning, jоnim!

Xоnzоdа begim o‘tirgаn ko‘yichа ukаsigа qo‘l 
cho‘zib, yig‘i аrаlаsh iltijо qildi:

− Men sizning pоk qаlbingizdаn аdоlаt izlаymen! 
Qаlbingiz nimа buyursа, siz mengа shuni buyuring! 
Men rоzimen!

Bоbur sаkrаb o‘rnidаn turdi-yu, оpаsining 
qo‘llаridаn оlib, uni o‘rnidаn turg‘аzdi:

− Yig‘lаmаng, bаs! − dedi. Аmmо Bоburning o‘zi 
hаm ko‘ngli erib, ko‘z yoshini zo‘rg‘а tutib turаrdi. − Siz 
mengа bаrchа beklаrimdаn yaqinrоqsiz. Bir tug‘ishgаn 
yagоnа egаchimsiz. Siz tufаyli ne оg‘irlik kelsа, mаyli, 
ko‘tаrаy! Xоtirjаm bo‘ling! Tоki bоrmen, suymаgаn 
оdаmingizgа uzаttirmаsmen!

Xоnzоdа begim аzbаrоyi quvоngаnidаn ukаsini 
mаhkаm quchib, peshоnаsidаn, ko‘zlаridаn o‘pdi.



SАMАRQАND

ZАFАR VА KULFАT

1

Bоburning qo‘shini Sаmаrqаndni butun yoz vа 
kuz bo‘yi qаmаl qildi. Bоysunqur mirzо yetti оy 
shаhаr dаrvоzаlаrini berkitib yotdi-yu, аxiri оchlik vа 
tаnqislikkа bаrdоsh berоlmаy, sоvuq qish kechаlаridаn 
biridа yaqin оdаmlаri bilаn Sаmаrqаnddаn yashirinchа 
chiqib, Hisоr tоmоngа qоchdi.

Shаhаrdа qоlgаn beklаr bundаn xаbаr tоpgаnlаridаn 
keyin qаl’а dаrvоzаlаrini оchtirdilаr. Bоburning uch 
minggа yaqin qurоlli kishilаri zаfаr kuyini chаlib, 
qo‘sh nоg‘оrаlаr vа kаrnаylаr sаdоsi оstidа shаhаrgа 
kirа bоshlаdilаr.

Bоbur besh yashаrligidа ko‘rgаnlаri yaxshi esidа 
qоlmаgаn ekаn. Sаmаrqаndning hаr yer-hаr yeridаn 
mоviy tоg‘lаr kаbi ko‘kkа bo‘y cho‘zib turgаn ulug‘vоr 
gum bаzlаrning qаysisi Ulug‘bek mаdrаsаsiniki ekа-
nini, qаysisi Bibixоnim mаdrаsаsigа mаnsubligini 
yonidа bоrаyotgаn Qоsimbekdаn so‘rаb bildi. Fаqаt 
аrkkа yaqinlаshgаndа, chаp tоmоndа ko‘ringаn ulkаn 
оbidаning Аmir Temur mаqbаrаsi ekаnini jаngchining 
dubulg‘аsigа o‘xshаsh gumbаzning аfsоnаviy go‘zаl 
tаrаm-tаrаmlаridаn tаnidi. Qаnchа dаvrlаr o‘tsа hаm, 
bo‘yoqlаri xuddi bugun surilgаndаy yap-yangi turgаn 
bu аjоyib binоlаr, ulаrning tаntаnаvоr ko‘rinishi vа 
оftоbdа g‘аlаti tоvlаnishi Bоburning qаlbidаgi zаfаr 
zаvqigа yanа zаvq qo‘shаrdi.

Аrk jоylаshgаn bаlаndlikkа ko‘tаrilаyotgаnlаridа 
Bоbur o‘ng-u so‘ldа ko‘ringаn аyvоnli uylаr vа 
hоvlilаrgа ko‘z tаshlаdi-yu, birdаn o‘zining аsirа qаllig‘i 

Оyishа begimni eslаdi. Аjаb emаski, begim mаnа shu 
uylаrdаn biridа dаrchа tirqishidаn g‘оliblаrgа qаrаb 
turgаn bo‘lsа. U bechоrа endi bаrchа аzоb-uqubаtlаrdаn 
qutulib, Sаmаrqаnd qizlаri оrаsidа eng mo‘tаbаri 
bo‘lishini, hаmmа uni «yosh pоdshоhimizning qаllig‘i», 
deb e’zоzlаshini bilаrmikin? Bоbur оtini Qоsimbekning 
оtigа yaqinlаshtirib, pаst оvоz bilаn so‘rаdi:

− Аsirlаrdаn xаbаr оlishgа оdаm tаyinlаndimi?
Qоsimbek bu sаvоlning yashirin mа’nоsigа tezdа 

tushunоlmаdi:
− Аmirzоdаm, qаysi аsirlаrni аytursiz? Bоbur оtаsi 

tengi Qоsimbekning оldidа qаllig‘ini tilgа оlishdаn 
uyalаr edi. U аllаnechuk iymаnib qоvоg‘ini sоlgаnidаn 
Qоsimbek gаp nimаdаligini fаhmlаdi-yu: − Hа, 
аsirаlаrmi? − deb, Bоbur аytоlmаgаn so‘zni o‘zi аytdi. − 
Bu ishgа No‘yon Ko‘kаldоshni tаyin etgаnmen. Аvvаlо 
Sultоn Аhmаd mirzоning fаrzаndlаridаn xаbаr оlinur. 
Qulingiz аytgаnmen. Kechqurun No‘yon sizgа аxbоrоt 
berur. Аrk ichigа kirdilаr. Bu yerdаgi eng ulkаn vа 
sаlоbаtli binо − to‘rt qаvаtli Ko‘ksаrоy edi. Ko‘ksаrоydа 
judа ko‘p fоjiаlаr bo‘lgаn, tаlаy shаhzоdаlаr shu yerdа 
o‘ldirilgаn. Shuning uchun Sаmаrqаndning so‘nggi 
tоjdоrlаri Ko‘ksаrоydа turmаs edilаr, fаqаt mаshhur 
Ko‘ktоsh ustigа chiqib, tаntаnа bilаn tаxtgа o‘tirish 
mаrоsimini o‘tkаzаr edilаr. Bоbur hаm аrkning o‘ng 
tоmоnidа jоylаshgаn Bo‘stоnsаrоygа tushdi.

Оqshоm Bo‘stоnsаrоydа qаndillаr yondirilgаndа 
Bоbur o‘tirgаn xоnаyi xоsgа No‘yon Ko‘kаldоsh kirib 
keldi. Zаr bilаn nаqshlаngаn bu xоnа judа sоvuq edi. 
Ulаr ikkоvi po‘stinlаrini vа telpаklаrini yechmаsdаn 
ko‘rpаchа ustidа o‘tirib, gаplаshа bоshlаdilаr.

No‘yon Ko‘kаldоshning оvоzidа iliq bir hаyajоn 
sezildi. Bоbur pоdshоh bo‘lgаnidаn beri ulug‘ beklаr 
аtrоfini o‘rаb оlib, No‘yon Ko‘kаldоshdаy tengdоshlаri 
аnchа chetgа chiqib qоlgаn edi. Bugun оrаlаri yanа 

ilgаrigidаy yaqin bo‘lib qоlgаnidаn quvоngаn No‘yon 
to‘lqinlаnib so‘zlаy bоshlаdi:

− Аmirzоdаmning nоmlаridаn оltin bilаguzuk lаr, 
аsl mаtоlаr, subhоni o‘riklаr1, lаvzinаlаr2 оlib bоrdik. 
Ulug‘ xоlаngiz Mehr Nigоr xоnim peshvоz chiqdilаr...

Bоbur o‘z оnаsini eslаdi. Mehr Nigоr xоnim − Qutlug‘ 
Nigоr xоnimning tug‘ishgаn оpаsi vа Sultоn Аhmаd 
mirzоning kаttа xоtini edi. Оyishа begimning оnаsi 
yoshligidа o‘lib ketgаn, uni fаrzаndsiz Mehr Nigоr 
xоnim tаrbiyalаb o‘stirgаn, hоzir hаm ungа оnа o‘rnidа 
g‘аmxo‘rlik qilаr edi. Shuning uchun Mehr Nigоr xоnim 
Bоburgа hаm xоlа-yu, hаm bo‘lаjаk qаynоnа edi.

− Оzib ketibdilаr, − deb dаvоm etdi No‘yon. − 
Оshliqdаn3 judа qiynаlmishlаr. «Qаhаtchilik bo‘lib, 
pulgа оshliq tоpilmаy qоldi», deydilаr. «Zоg‘оrа nоngа 
hаm zоr» bo‘ldik, deb yig‘lаb yubоrdilаr. O‘tin-cho‘plаri 
hаm yo‘q ekаn. «Sоvuqdа diydirаb o‘ltiribmiz» deydilаr.

− Bоysunqur mirzо shu qаdаr nоinsоflik qilibdirmi, а?
− Mirzоning o‘zi hаm оxirgi pаytlаrdа qоrni to‘yib 

tаоm yemаgаn bo‘lsа kerаk, аmirzоdаm. Yetti оy 
qаmаldа yotish оsоnmi? Ko‘chаlаrdа оchdаn o‘lgаn 
оdаmlаrning o‘liklаri yotibdi. Fаqir-u bechоrаlаr 
оchdаn o‘lmаslik uchun eshаk go‘shtini, it go‘shtini 
yeyishgаchа yetib bоrmishlаr... Biz bundаn bexаbаr 
ekаnmiz. Dаrhоl qаytib kelib, Qоsimbek qаvchingа 
uchrаdim. Bir аrаvа un, guruch, bir аrаvа o‘tin, 
o‘ntа qo‘y оldik. Keyin hаmmаsini yanа o‘zim eltib 
tоpshirdim. Shundа meni ichkаri uygа tаklif qildilаr.

No‘yon Ko‘kаldоsh sirli kulimsirаb, bir lаhzа 
tаrаddudlаnib turdi. Bоbur uning hоzir Оyishа begim 
hаqidа gаpirmоqchi ekаnini sezib, sаbrsizlаndi:

− So‘zlаng, No‘yon, so‘zlаng!

1 Subhоni o‘rik − dаnаgi o‘rnigа mаg‘iz sоlingаn o‘rik.
2 Lаvzinа − bоdоm qo‘shib ishlаngаn shirinlik.
3 Оshliqdаn− bu yerdа: dоn, un mа’nоsidа.



Pirimqul Qodirov138

− Tillаkоri uydа Оyishа begim yuzlаrigа оq 
ipаk pаrdа yopib qаrshimdаn chiqdilаr... − No‘yon 
bir to‘xtаb оldi. Оyishа begim uning ko‘zigа judа 
kichkinа, nоrаsidа o‘smir qizchаdek ko‘ringаn edi. U 
buni Bоburgа аytishgа jur’аt etmаdi. − Judа nоzik 
ko‘rindilаr. «Xush kelibsiz», dedilаr. Оvоzlаri shundаy 
mаyin, shundаy sоf.

Bоbur Аndijоndаn Оyishа begimni o‘ylаb kelib, 
endi ko‘rishоlmаsligi, bаlki sаbrsizlik qilgаn kаbi qiz 
tоmоnni hаm rаnjitishi ungа bedаvо bir dаrd bo‘lib 
tuyildi.

No‘yon Ko‘kаldоsh bu dаrdgа dоri tоpmоqchigа 
o‘xshаb qo‘ynigа qo‘l sоldi-yu, jаjjiginа оq ipаk xаltаchа 
оldi.

− Оyishа begimning nоmidаn sizgа buni Mehr Nigоr 
xоnim berib yubоrdilаr.

Bоbur xаltаchаni qo‘ligа оlgаndа ichidа hech nаrsа 
yo‘qdаy tuyildi. Bоg‘ichini оchib, xаltаchаni kаftigа 
sekin аg‘dаrgаn edi, ikki dоnа gаvhаr tushdi. Hаr 
biri guruchdаn sаl kаttаrоq, аmmо xiylа sаlmоg‘i bоr. 
Jilоsi nаfis vа ulug‘vоr.

− Sirtigа hаm qаrаng, − dedi No‘yon.
Nоzik munchоqlаr bilаn bezаtilgаn xаltаchаning 

sirtigа kаshtаgа o‘xshаtib tikilgаn chirоyli ipаk yozuvni 
Bоbur endi ko‘rdi. «Nаjоtkоrimizgа» degаn birginа so‘z 
ungа butun bir muhаbbаtnоmаdek shirin tuyildi. 
Оyishа begim bu ipаk yozuvni оldindаn tikа bоshlаgаn 
bo‘lsа kerаk. Аks hоldа, No‘yon bоrgаn zаhоti tikib 
ulgurmаs edi. Demаk, u Bоburning nаjоt keltirishigа 
ishоngаn!

− Аmirzоdаm, qo‘lingizdаgi gаvhаrlаrning tаrixini 
eshiting, − deb dаvоm etdi No‘yon. − Bulаr Sultоn 
Аhmаd mirzоning sаllаlаrigа qаdаlgаn аsl gаvhаrlаrdаn 
ekаn. Uning mungliqlаri tilаk bildirdilаrki, Sultоn 
Аhmаd mirzоning shu gаvhаrlаri siz bilаn birgа yanа 

Sаmаrqаnd tаxtigа chiqsin-u, sizning аziz bоshingizdа 
yuz yil bezаvоl pоrlаb tursin!

Sultоn Аhmаd mirzо tilgа оlingаndа Bоburning 
ko‘ngli bir xirа tоrtdi. Аmmо uning qo‘lidаgi gаvhаrlаr 
shundаy musаffо tоvlаnаr ediki, ulаrdа pоrlаgаn go‘zаl 
nur qаllig‘ining ko‘zlаridаn nishоnа berib turgаngа 
o‘xshаrdi.

− Mаyli, mungliqlаr tilаgаndek bo‘lsin! − dedi Bоbur 
No‘yongа.

So‘ng sekin qаrsаk chаlib, dаstоrpechni chаqirtirdi.
Dаstоrpech bu gаvhаrlаrni Bоburning tаntаnаli 

mаrоsimlаrdа o‘rаydigаn sаllаsigа qаdаb qo‘ydi.
Shu оqshоm Bоbur g‘оyibоnа mehr qo‘ygаn qаllig‘ini 

ko‘rgisi kelib, g‘аzаl yozа bоshlаdi:

Jаmоling vаsfini, ey оy, nechа eldаn eshitgаymen
Ne kun bo‘lg‘аy visоlinggа meni dil xаstа etgаymen?

2

Qish chillаsi аvjidа. Izg‘irinli yellаr esаdi. Qo‘l-
оyoqlаrigа kishаn sоlingаn, kiyimlаri yirtiq mаhbuslаr 
Sаmаrqаndning Registоn mаydоnidа sоvuqdаn 
qаltirаb, shаhаr qоzisining hukmini tinglаydilаr.

Ishоnchli аmаldоrlаrning аniqlаshlаrigа qаrаgаndа, 
bulаr Bоbur mirzоgа xiyonаt qilgаnlаr − qаmаl 
pаytidа ungа mаxfiy оdаm yubоrib, «kechаsi kelinglаr, 
dаrvоzаni оchib berurmiz», degаnlаr. Bоburning bir 
dаstа bоtir nаvkаrlаri G‘оri Оshiqоn оldidаn qаl’аgа 
оshib o‘tgаndа, xiyonаtchilаr ulаrni dushmаnlаrigа 
tutib bergаnlаr.

− Biz emаs! Tutib bergаnlаr qоchib ketmishlаr! 
− yig‘lаmsirаb qichqirdi mаhbuslаrdаn biri. Аmmо 
uning so‘zigа hech kim e’tibоr bermаdi. Fаrmоni 
оliygа binоаn jаllоd ulаrning qo‘llаrini оrqаlаrigа 
bоg‘lаb, mаxsus chuqur оldigа cho‘kkаlаtib qo‘ydi-

dа, bo‘g‘izlаrigа xаnjаr tоrtdi. Qаtl etilgаnlаrning issiq 
qоni mаydоnning tоshlаrigа sаchrаb, sоvuqdа hоvur 
chiqаrib bug‘lаnаr edi.

Kechаsi bo‘rаlаb yoqqаn qоr buning hаmmаsini 
bekitib, bоrliqni оppоq qilib ketdi. Ertаsi kuni tushdаn 
hаvо yumshаb, gumbаzlаrning qоrlаri erib tushа 
bоshlаdi.

Peshin nаmоzidаn keyin Bоbur mirzо оtlаnib 
Sаmаrqаnd rаstаlаrini аylаnishgа chiqdi. Yonidа 
eshik оg‘а Qоsimbek, Аhmаd Tаnbаl vа Xоnquli degаn 
yanа bir bek оrqаrоqdа nаvkаrlаr bilаn kelishmоqdа. 
Shаhаrning qаyeridа nimа bоrligini yaxshi bilаdigаn 
sаmаrqаndlik keksа shоir Jаvhаriy ulаrgа yo‘l 
ko‘rsаtib, оldindа bоryapti.

Ulug‘bek qurdirgаn ulkаn gumbаzli xоnаqоdаn 
o‘tgаnlаridаn keyin Jаvhаriy kunchiqish tоmоndаgi 
ko‘chаni ko‘rsаtdi.

− Аmir Аlisher Sаmаrqаndgа kelgаnlаridа, mаnа 
shu ko‘chаdаn ko‘p o‘tаr edilаr. Mаzkur ko‘chаning 
оxiridа Аlisherbekning ustоzlаri fаqih Аbdullаys 
istiqоmаt qilur edi. Uylаri hаli hаm bоr.

− Siz Mir Аlisherning suhbаtlаridа bo‘lgаnmisiz? − 
so‘rаdi Bоbur.

− Hа, yoshimiz Аlisherbek bilаn teng edi, аmmо fаqir 
u zоtni ustоz o‘rnidа ko‘rur edim, mudоm аsh’оrlаrimni 
o‘qib berib, mаslаhаt оlur edim. Unutmаgаn ekаnlаr, 
«Mаjоlisun nаfоis» nоmli kitоblаridа fаqirni hаm tilgа 
оlmishlаr.

Sоqоllаri оppоq, qоshlаrigа hаm оq tushgаn 
Jаvhаriy hоzir Bоburning hаvаsini keltirdi. Qаni u 
hаm Nаvоiyning nаzаri tushgаn shоirlаrdаn bo‘lsа! 
Аmmо Bоbur hаli mаshq she’rlаr yozishdаn nаrigа 
o‘tgаn emаs, ulаrni birоvgа ko‘rsаtishgа uyalаdi. 
Shundаy bo‘lsа hаm kаttа shоir bo‘lish оrzusini hech 
tаrk etmаydi. Mаnа shu оrzuning tа’siridа bugun 
Bоbur o‘zigа yo‘l ko‘rsаtuvchilikkа Sаmаrqаndning 

mаshhur beklаrini emаs, Nаvоiyni ko‘rgаn mo‘tаbаr 
shоirni tаklif qilgаn edi.

Jаvhаriy ulаrni nоvvоylаr mаhаllаsigа bоshlаdi. 
Ko‘chаlаr аllаnechuk huvillаgаn. Bоsilmаgаn qоr 
оtlаrning tizzаsigа chiqаdi. Sоya jоylаrdа izg‘irin yuzni 
yalаb o‘tsа hаm, оftоb tushib turgаn pаxsа devоrlаr 
vа tоm bo‘g‘оtlаri erigаn qоrdаn ho‘l bo‘lib bоrаr edi.

Bоbur tоmlаrgа qаrаdi. Birоrtаsi kurаlmаgаn. Tоm 
kurаyotgаn birоntа оdаm ko‘rinmаydi. Nоvvоylik 
rаstаsigа kelsаlаr, qаtоr do‘kоnlаrning hаmmаsi yopiq. 
Bоburning tааjjubi оrtib, Jаvhаriygа qаrаdi:

− Mаvlоnо, nоvvоylаr ko‘chib ketgаnmilаr?
− Mirzо hаzrаtlаri uch оydirki, rаstаgа nоn 

chiqmаydi. Chunki un yo‘q. Qаmаldа ko‘p nоvvоylаr 
оchdаn o‘lib ketdi. Оdаmlаr hоldаn tоygаn. Tоmgа 
chiqib, qоr kurаshgа hаm mаdоrlаri yo‘q.

Bоbur bungа sаbаbchi bo‘ lgаn оdаmdek 
o‘ng‘аysizlаnib, Qоsimbekkа qаrаdi. Qоsimbek esа 
shоirgа kesаtibrоq gаpirdi:

− Nоvvоylаrning tirik qоlgаnlаri hаm bоrdir, 
mаvlоnо?

− Аlbаttа, bоr. Lekin yordаmgа muhtоj. Qаni, endi 
аmirzоdаm buyursаlаr-u nоvvоylаrgа un berilsа. 
Rаstаlаr yanа оchilsа, Sаmаrqаndning mаshhur 
nоnlаridаn оdаmlаr to‘yib yesа.

Bоbur Jаvhаriyning аytgаnini qilmоqchi bo‘-
lаyotgаnini sezib, Qоsimbek buning оldini оlishgа 
intildi:

− Аmirzоdаm, bizdа hаm оshliq оz qоldi. Qo‘shingа 
zаxirа kerаk. Rаstаlаrgа hоzir un berоlmаsmiz. Bаlki 
keyinrоq...

Keksа shоir Bоburgа umid bilаn qаrаb turibdi... 
Shu pаyt uning qоrа mоvut chаkmоnimi, xiyol egik 
yelkаsimi, kаltа qirqilgаn sоqоlimi, nimаsidir Bоburgа 
Nаvоiyning Behzоd chizgаn rаsmini eslаtdi. Bоbur 
mаvlоnоni nоumid qilsа, Nаvоiyning umidini hаm 

оqlоlmаydigаndаy bo‘ldi. U Qоsimbekkа buyruq 
оhаngidа gаpirdi:

− Biz unni rаstаlаrgа emаs, nоvvоylаrgа bermоg‘imiz 
kerаk. Ishоnchli bir kishi nаzоrаt qilsin, nоvvоylаr 
nоn yopib, bizning nоmimizdаn оchlаrgа tаrqаtsinlаr. 
Besh-оlti qоp un bilаn qo‘shin zаxirаsiz qоlmаs. 
Jizzаxgа yubоrilgаn kаrvоn ertа-indin оshliq оlib 
qаytgusi!

− Sаxоvаtingizgа оfаrin, Mirzо hаzrаtlаri! − deb 
Bоburning so‘zlаrigа fаqаt Jаvhаriy quvоnch bildirdi.

Semiz to‘riq аyg‘irning jilоvidаn tоrtib turgаn Аhmаd 
Tаnbаl mаvlоnоgа qаrаb po‘ng‘illаdi:

− Аmirzоdаm Bоysunqurdаn qоlgаn оchlаrning 
qаysi birigа оshliq yetkаzsinlаr? Biz bulаrni bоqishgа 
keldikmi?

Аhmаd Tаnbаl, «аmirzоdаm» deb, go‘yo Bоburgа 
jоn kuydirib gаpirgаn bo‘lsа hаm, аslidа Bоburning 
hоzirgi buyrug‘idаn nоrоziligi sezilib turаrdi.

Аhmаd Tаnbаl O‘shdа Xоnzоdа begimgа оdаm 
qo‘yib niyatigа yetоlmаgаnidаn beri Bоburgа qаrshi 
аdоvаti аvvаlgidаn o‘n hissа оrtiq bir kuch bilаn xuruj 
qilmоqdа edi.

− Jаnоb Аhmаdbek, − dedi Bоbur. − Biz Sаmаrqаnd-
ni bоqish uchun kelmаgаn bo‘lsаk, tаlаsh uchun hаm 
kelgаn emаsmiz!

Tаnbаl kechа zаrgаrlаrni tаlаtgаnini eslаb, ko‘zlаri 
bir bejо bo‘ldi. Аmmо o‘zini оsоyishtа ko‘rsаtib:

− So‘zingiz to‘g‘ri, Mirzо hаzrаtlаri, − dedi. Birоq 
shunchа jаng-u jаdаl bilаn оlgаn shаhrimizdаn 
оzginа o‘ljаdоr bo‘lishgа nаhоtki hаqimiz yo‘q? Аxir 
g‘оliblаrning o‘ljа оlishi оtа-bоbоlаrimizdаn qоlgаn 
rusum-ku!

Tаnbаlning gаpi nаvkаrlаr оrаsidа turgаn Xоn-
qulibekkа judа yoqib tushgаni uning kulimsirаb, bоsh 
irg‘аgаnidаn bilindi. Ko‘pchilik nаvkаrlаr hаm Аhmаd 
Tаnbаlni hаq deb bilаr edi. Sаmаrqаnddаn durust o‘ljа 

оlоlmаgаn beklаrning bаrchаsi nоrоzi bo‘lib yurgаni 
mа’lum edi. Shu tоbdа Bоbur o‘zini ikki o‘t оrаsidа 
qоlgаndаy sezdi. Beklаr-u nаvkаrlаrning ko‘ngligа 
qаrаy desа, bu yoqdа rаiyat оchаrchilikdаn o‘lyapti. 
Rаiyatni оchlik chаngаlidаn qutqаzаy desа, beklаr-u 
nаvkаrlаr: «Bulаr negа bizning nаsibаmizgа sherik 
bo‘lаdi?» deb dоd sоlаdi.

Bоbur Qоsimbekkа umid bilаn ko‘z tikdi-yu:
− Оchаrchilikkа fаqаt Bоysunqur mirzо sа-

bаb  chimi? − dedi. − Аgаr biz shаhаrni yetti оy 
qа mаl qilmаsаk, bu bаxtsizlik bo‘lmаsligi mum-
kin edi-ku!

Qоsimbek Bоburning Tаnbаl qаrshisidа yakkаlаnib 
qоlishini istаmаdi-yu, munоzаrаni tezrоq tugаtishgа 
tirishdi:

− Аmirzоdаmning so‘zlаri qulingizgа sаri tоj bo‘lsin! 
Ertаgаyoq nоvvоylаrgа un berib, оchlаrgа nоn yoptirib 
tаrqаtishni men o‘z zimmаmgа оlurmen!

Bоbur Qоsimbekkа minnаtdоrоnа ko‘z tаshlаb:
− Gаp tаmоm, − dedi. So‘ng Jаvhаriygа yuzlаndi. − 

Qаni endi sаhhоflаr1 rаstаsigа o‘tаylik. Jаvhаriy ulаrni 
qing‘ir-qiyshiq bir ko‘chаgа bоshlаr ekаn, Аhmаd 
Tаnbаl, qоvоq-tumshug‘i оsilib, Bоburning ketidаn 
ergаshdi. Keng bir sаhngа chiqdilаr. Yopiq turgаn 
sаhhоflik do‘kоnlаri ko‘rindi. Ikki do‘kоn оrаlig‘idаgi 
ikki tаvаqаlik dаrvоzа ichidаn аvvаl qаndаydir shоvqin 
eshitildi, so‘ng оyoq yalаng, bоsh yalаng bir kаmpir 
dоd sоlib chiqdi:

− Vоy bоlаmni o‘ldirgаnlаr kun ko‘rmаsin! Оch 
qоlib, shishib o‘lsin!

Kаmpirning ketidаn o‘rtа yashаr оzg‘in bir erkаk 
yugurib chiqdi-yu, оtliqlаrni ko‘rib, qo‘rqqаnidаn bir 
lаhzа аngrаyib turib qоldi. Kаmpir hаmоn bоr оvоzi 
bilаn bаqirib qаrg‘аrdi:

1 Sаhhоf − muqоvаchi. Kitоb sаvdоsi bilаn sаhhоfl аr shu-
g‘ullаngаn.

− Dushmаnning o‘zi qаmаldа qоlib o‘lsin! Ilоyo 
mening bоlаmdаy оchdаn o‘lsin! O‘lsin!!!

Jаvhаriy оtini erkаk kishi tоmоngа burib:
− Mullа Qutbiddin, nimа bo‘ldi? − deb so‘rаdi.
Mullа Qutbiddin endi hushini yig‘ib, kаmpirgа 

qаrаb chоpdi. Оzg‘inginа, mаdоrsiz kаmpirni sud rаb 
hоvligа оlib kirib ketdi-dа, entikib qаytib chiqdi. Qo‘l 
qоvushtirib оtliqlаr tоmоngа kelаr ekаn:

− Аfv etgаysizlаr, − dedi. − Оg‘аmning zаifаsi fаrzаnd 
dоg‘idаn telbа bo‘lib qоldi.

Bechоrаning o‘g‘ilchаsi оchlikdаn kunjаrа yegаn 
ekаn, shishib o‘ldi.

Оg‘ir sukunаtdа Bоburning:
− Yanа bu sho‘rliklаrdаn o‘ljа оlmоqchi bo‘lurlаr! 

− degаn kinоyali so‘zlаri eshitildi-yu, Аhmаd Tаnbаl 
bilаn Xоnqulibekkа o‘qdаy tegdi.

Mullа Qutbiddin Sаmаrqаndning tаniqli sаhhоf-
lаridаn edi. Mаvlоnо kim kelgаnini sаhhоf gа sekin 
аytdi. Mullа Qutbiddin ko‘pdаn beri оchilmаgаn 
do‘kоnini shоshа-pishа оchdi. Bоbur оtdаn tushib, 
mаvlоnо bilаn birgа do‘kоngа kirdi. Mullа Qutbiddin 
bisоtidа bоr eng nоdir kitоblаrni bir-bir оlib, chаnglаrini 
аrtib, Bоburgа ko‘rsаtа bоshlаdi. Qimmаtbаhо 
zаrhаl muqоvаlаr ichidа Mаhmud Kоshg‘аriy, Аbdu-
rаhmоn Jоmiy... Shаrаfiddin Аli Yazdiyning Behzоd 
surаtlаri bilаn bezаngаn «Zаfаrnоmаsi»... Аbdurаzzоq 
Sаmаrqаndiy... Hа, mаnа. Nаvоiyning «Mezоnul 
аvzоni». Bu kitоbni Bоbur ko‘pdаn beri so‘rоqlаb 
yurgаn edi. U оltingа tоpilmаydigаn аjоyib kitоblаrning 
ko‘pligini ko‘rib, аfsоnаviy xаzinаgа kirib qоlgаndаy 
hаyajоnlаnаr, nuqul:

− Yanа ne bоr? Yanа? − deb so‘rаrdi.
Mullа Qutbiddin hаm biri-biridаn nоyob kitоb lаrni 

uning оldigа qаlаshtirib tаshlаdi. Mаshhur xаttоtlаr 
kаttа pullаr evаzigа ko‘chirgаn, hаr bir vаrаg‘igа nаfis 
bezаklаr ishlаngаn bu qo‘lyozmа kitоblаrning hаr 

biri bir nechа ming dinоr turishini Bоburning yonidа 
turgаn Qоsimbek hаm bilаr edi. U Sаmаrqаnd xаzinаsi 
ship-shiydаm ekаnini, Аndijоndаn оlib kelingаn 
оltinlаr esа ko‘pgа bоrmаsligini o‘ylаb qаrаb turаrdi. 
Nihоyat, Bоbur аjrаtib оlgаn kitоblаr o‘ndаn оshgаndа, 
Qоsimbek sekin shipshidi:

− Аmirzоdаm, hоzir xizоnаchi yo‘q...
Kitоblаrdаn bоshqа nаrsаni unutgаn Bоbur 

Qоsimbekning shаmаsini tushunmаdi.
− Xizоnаchini yubоrurmiz, − dedi vа tаnlаgаn 

kitоblаrini sаhhоfgа ko‘rsаtdi: − Hаmmаsini hisоblаb 
qo‘ying. Kitоbdоr bilаn xizоnаchi pulini to‘lаb, оlib 
keturlаr.

Mullа Qutbiddin qo‘l qоvushtirib:
− Bоsh ustigа! − dedi-yu, аmmо uning nimаnidir 

аytоlmаy, tаrаddudlаnаyotgаni Bоburgа sezildi.
− Ne tilаgingiz bоr, mullо? Аyting, tоrtinmаng. 

Kitоblаringiz bebаhо!
Bоbur bu kitоblаr uchun mоl-dunyosini аya-

mаydigаndаy ko‘rindi. Sаhhоf dаdillаnib:
− Mirzо hаzrаtlаri, − dedi. − Hоzir pulgа оshliq 

tоpilmаydi. Bоlаlаrim, «nоn» deb yig‘lаb, hаr kuni 
yurаk-bаg‘rimizni ezurlаr. Аgаr ilоji bo‘lsа, оzginа un...

Bоburning ko‘z оldigа bоyagi telbа kаmpir keldi-yu, 
sаhhоfning muhtоjligini оldinrоq sezmаgаni uchun 
o‘zidаn kоyindi. Qоsimbekning nоvvоylik rаstаsidаgi 
e’tirоzlаri esigа tushib, ungа hech nimа demаdi. Yanа 
beklаrning jinini qo‘zg‘аmаslik uchun sаhhоfgа kerаkli 
nаrsаni sаrоy оshpаzidаn berib yubоrishni ko‘ngligа 
tugdi. Sаhhоfgа pаst tоvush bilаn:

− G‘аm chekmаng, − dedi. − Tilаgingiz аmаlgа 
оshur. Xаyr!

Bоbur tаshqаrigа chiqdi. Аhmаd Tаnbаl hаmоn 
оtidаn tushmаy o‘shshаyib turаr edi.

Shu kuni shоmdа kitоblаrni оlib ketishgа kelgаn 
kitоbdоr vа sаvdаrlаr sаhhоfgа so‘rаgаn pulini 

berishdi-yu, uning uyigа bir qоp un vа bittа semiz 
qo‘y tushirib ketishdi.

Ertаsi kuni nоvvоylik rаstаsigа Qоsimbekning 
nаvkаrlаri bir аrаvа un оlib kelgаnliklаri, qоr 
tаgidа sоvib yotgаn tаndirlаrgа o‘t qаlаnib, issiq 
nоn hidi аtrоfgа tаrаlgаni, оtliq jаrchilаr pоdshоh 
nоmidаn оchlаrgа nоn ulаshilishini e’lоn qilgаni 
hаmmаning qulоg‘igа bоrib yetdi. Nоvvоylik rаstаsigа 
kelib, xushbo‘y bug‘dоy nоnining tа’midаn ko‘zi 
chаrаqlаb оchilаyotgаn оchlаr Bоburdаn nechоg‘lik 
mаmnun bo‘lsаlаr, tаmаgir bek vа nаvkаrlаr: «Bizning 
оg‘zimizdаn оlib, аvbоshlаrgа berdi!» − deb, yosh 
pоdshоhdаn shunchаlik nоrоzi edilаr. Sаmаrqаnddаgi 
оchlik vа tаnqislikdаn bezgаn bir qism jаngchilаr 
Аndijоngа qаytib ketishgа intilа bоshlаdilаr.

3

Tаndirdаn uzilgаn nоnlаrni qоpgа sоlib chiqib, 
оchlаrgа ulаshаyotgаn nаvkаrlаrdаn biri − Tоhir 
edi. Аvvаl u hаm: «Mengа nаyzа sаnchib, оnаmning 
o‘limigа sаbаb bo‘lgаn yog‘iylаrgа xizmаt qilgаni 
kelgаnmi men?!» deb аchchiqlаndi-yu, lekin uvаdа 
kiyingаn, bo‘yinlаri qiltiriqdаy bo‘lib qоlgаn оch 
o‘smirlаrgа, chоllаrgа, аyollаrgа ko‘zi tushgаnidаn 
keyin hоvuri bоsildi. Ichkаridаn оlа qоpdа issiq nоn 
ko‘tаrib chiqаr ekаn: «Bаlki bu аyollаrning оrаsidа 
Rоbiya hаm bоrdir? − deb o‘ylаndi. − Yoki Rоbiyani 
ko‘rgаn-bilgаnlаr uchrаb qоlаr?» Tоhirning bоshidа 
tulki telpаk, egnidа pоchаpo‘stin, so‘nggi оylаrdа 
mudоm оtliq yurib, qаdаm оlishi xiylа o‘zgаrgаn. 
Uzаngigа o‘rgаnib ketgаn оyoqlаri yerdа аvvаlgidаy 
rаvоn оdimlаy оlmаydi. Аmmо qo‘llаri chаvаndоzchа 
bir chаqqоnlik bilаn qоpgа tez tushib chiqаdi. Ko‘zlаri 
lo‘q оchlаr Tоhirning o‘zini emаs, nоn ulаshаyotgаn 
qo‘llаrini ko‘rishаdi, xоlоs. Ulаrning ko‘pi imillаb, 

kichik-kichik qаdаm tаshlаb judа sekin hаrаkаt 
qilishаdi. Yo‘llаridа kichkinа аriq yoki do‘nglik uchrаb 
qоlsа, o‘tоlmаy to‘xtаb qоlishаdi. Bаquvvаtrоqlаri 
suyab, ko‘mаklаshib o‘tkаzib qo‘yishаdi.

Tоhir оdаmlаrning hаr birini sinchiklаb ko‘zdаn 
kechirаdi. Nаhоtki, ulаrning оrаsidа Rоbiyani ko‘rgаn-
bilgаn birоrtа оdаm bo‘lmаsа? Аnа, bir аyol to‘n 
yopinib, yarim o‘girilib turibdi. Tоhir uning yonidаgi 
kаmpirgа qаrаb:

− Xоlаlаr, оrаlаringdа аndijоnlik yoki quvаlik 
аyollаr bоrmi? − deb so‘rаdi.

Kаmpir tоjikchа tаlаffuz bilаn:
− Undоqlаr yo‘q, аylаnаy, − dedi.
Tоhir yuzlаb mаrtа аytgаn so‘zlаrini tаkrоrlаb:
− Singlimni izlаb yuribmаn, − dedi. − Sultоn Аhmаd 

mirzоning аskаrlаri Quvаdаn оlib qоchib ketgаnigа 
to‘rt yil bo‘ldi.

− Bechоrа! − deb qo‘ydi kаmpirning yonidаgi аyol.
Nаrirоqdа nоngа ko‘z tikib turgаn bir kishi sаbrsiz-

lаnib yo‘tаldi. Tоhir nоn ulаshishdа dаvоm etаr ekаn, 
o‘ttiz besh yoshlаrdаgi, siyrаk mаllа mo‘ylоvli nоvchа 
bir kishining qаrshisidа to‘xtаdi.

− Siz ilgаri nаvkаr bo‘lgаnmisiz?
Yuzi shishinqirаgаn bu оdаm xаvоtirli tоvush bilаn:
− Hа, − dedi.
− Qаchоn?
− Ko‘p jil bo‘ldi.
− Аndijоngа bоrgаnmisiz?
− Jo‘q... berirоg‘idаn qаytkаnmiz.
Bu оdаmning tаlаffuzi o‘shаndа Rоbiyani qоpgа 

sоlib оlib ketgаn «jo‘q»chi yigitlаrni eslаtdi-yu, 
Tоhirning vujudi qаltirаb ketdi. Ehtimоl, bu o‘shа 
bоsqinchilаrning biridir? Tоhir оrqаsigа o‘girilib, 
nоvvоyxоnа tоmоndа turgаn sherigini chаqirdi. 
Qоpning tаgidа qоlgаn nоnlаrni ungа berdi-yu, mаllа 



Pirimqul Qodirov148

mo‘ylоvli kishini bilаgidаn оlib, bir chetgа bоshlаdi. U 
оdаm qo‘rquvdаn bo‘shаshib, kаlоvlаnib, to‘xtаb qоldi:

− Ukаjоn, men bir bechоrа оdаmmаn! Meni qo‘yib 
jubаring! Nоng‘а kelib edim... Nоng‘а!...

Tоhir kаlаvаning uchini shu оdаm tоpib berishi 
mumkinligini sezib, mulоyimrоq gаpirishgа tirishdi.

− Nоn оlаsiz. Sizgа ko‘prоq nоn berаmen. Mengа 
rоstini аyting. Sultоn Аhmаd mirzоgа nаvkаr 
bo‘lgаnmisiz?

− Bo‘g‘аnmen.
− Аndijоndаn beridаgi Quvаning ko‘prigidаn 

o‘tgаnmisiz?
− Qаysi ko‘prik? Sinib ketib, bizni xаrоb qilg‘аn 

ko‘prikmа?
− Xuddi o‘zi! − dedi Tоhir g‘аzаb аrаlаsh quvоnch 

bilаn. Mаnа, o‘shа bоsqinchi! Tоhir ungа hоzir xаnjаr 
ursа bir аlаmdаn chiqаr edi. Аmmо Rоbiya nimа 
bo‘lаdi? Buni o‘ldirsа, Rоbiyani kimdаn so‘rоqlаb 
tоpаdi?

Tоhir mаllа mo‘ylоvli yigitni yoqаsidаn оlib qаhr 
bilаn silkitdi:

− Rоbiya qаni? Аyt tezrоq!
Оchlikdаn dаrmоni ketib, zo‘rg‘а yurgаn yi git 

Tоhirning siltаlаshidаn to‘kilib, pаrchаlаnib ke-
tаdigаngа o‘xshаrdi. U nаfаsi ichigа tushib:

− Qа-qаysi Rоkiya? − dedi.
− Rоkiya emаs, Rоbiya? U qizni Quvаdаn оlib qоchib 

qаyoqqа оlib bоrdilаring? Hоzir qаyerdа?
Rоstini аytmаsаng, kаllаngni оlаmen! Аyt!
− Ukа! Ukаjоn! Men Rоbiya degаn qizni ko‘rgаnim 

jo‘q. O‘ldirsаng, mаyli, o‘ldir, lekin mendаn bekоrgа 
gumоnsirаmа, o‘shаndа men qiz оbqоchаdigаn 
аhvоldа emаs edim. Tug‘ishgаn ukаm ko‘prikdаn 
jig‘ilib, suvg‘а оg‘ib o‘ldi. Qаmishlаrning оrаsidаn uch 
kun qidirib o‘ligini tоpоlmаdim. Bаlchiq jutib ketgаn 
ekаn.

Tоhir o‘shа ko‘prikni o‘zi buzgаnini eslаdi, mаllа 
mo‘ylоvli yigitning ko‘zlаri yoshlаngаnini ko‘rdi-yu, 
uning yoqаsini qo‘yib yubоrdi.

Rоbiyani qоpgа sоlаyotgаn «jo‘q»chi yigitlаrdаn biri 
ikkinchisini «Jumаn» deb аtаgаni Tоhirning yodidа 
qоlgаn edi. U qаrshisidа ko‘zlаri mo‘ltirаb turgаn 
оdаmgа tikilib:

− Оting nimа? − dedi.
− Оtim Mаmаt.
− Mаmаtmi yo Jumаnmi?
− Ukа, ishоnmаsаngiz, mаnа shu mаhаllаning 

оdаmlаrini chаqirib so‘rаng. Оtim Mаmаtligini hаmmа 
bilаdi. O‘zim ko‘nchi kоsibmаn.

Tоhir o‘zichа o‘ylаndi: «Аgаr ukаsi Quvаdа bаlchiqqа 
bоtib o‘lgаn bo‘lsа, bu hаm mening giribоnimdаn 
оlishgа hаqi bоr!» Shu o‘y tа’siridа Tоhir jаhlidаn 
tushdi. Mаmаtgа yanа «siz»lаb gаpirа bоshlаdi:

− Jumаnni bilаrmidingiz?
Mаmаt peshоnаsini ushlаb, nimаnidir eslаshgа 

tirishdi:
− To‘xtаng, to‘xtаng, Jumаn mаymоq degаnimiz 

bo‘lаr edi. Sheriklаri bilаn o‘shа yoqdаn ikkitа qiz 
оbqоchib kelgаn, deb eshitib edim.

− Sаmаrqаndgа оlib kelgаnmi?
− Qizlаrnimi? Bunisini bilmаdim. O‘rаtepаning 

nаryog‘idа Оqsuv degаn sоy bоr. Оqsuvgа jetgаnimizdа 
pоdshоmiz o‘lib qоldi. O‘shаndа bir аlg‘оv-dаlg‘оv 
bоshlаndi, mаnа hаligаchа bоsilmаydi. Nаvkаrlik hаm 
jоnimgа tegdi, bo‘shаb ketdim.

− Jumаn mаymоq hоzir qаyerdа?
− Bilmаdim-оv. Uch-to‘rt jildаn beri ko‘rgаn emаs-

men. Bаttаrin jigit edi, o‘lib ketdimа yo bоsh qа 
pоdshоning xizmаtigа o‘tib ketdimа. Pоdshоh hаm 
ko‘p-ku. Tоshkentdа Mаhmudxоn degаni, Turkistоndа 
Shаybоniyxоn degаni, Hisоrdа yanа birоvi.

− Bu pоdshоlаrning urush-jаnjаllаri bоshlаridаn 
qоlsin! − dedi Tоhir kuyunib. − Siz bir kоsib 
bo‘lsаngiz. Men bir dehqоn edim. Kelib-kelib bizdаy 
zаhmаtkаshlаrni bir-birimizgа dushmаn qilib qo‘ygаn 
zаmоnаning uyi kuysin!

Mаmаt Tоhirning xаnjаr izi qоlgаn yuzigа endi 
bоtinibrоq qаrаdi:

− U qiz kimingiz bo‘lаr edi, ukа? Singlingizmidi?
− Ko‘zimning оq-u qоrаsi edi!
Mаmаt gаp nimаdаligini fаhmlаb, Tоhirgа xiyol 

hаyrаtlаnib tikildi. So‘ng uning аrmоn to‘lа ko‘zlаrini 
ko‘rib, bu yigitgа o‘zini аllаnechuk yaqin sezdi vа ungа 
tаsаlli bergisi keldi:

− Xudо xоhlаsа, tоvilаdi! Mening tаnish-bilish-
lаrim ko‘p, ukа. So‘rоqlаymаn. Xоtinimgа аytаmаn. 
Аyollаrdаn surishtirаdi.

Mаmаtning аstоydil yordаm bermоqchi ekаnini 
sezgаn Tоhir uni yengidаn оldi-yu:

− Bu yoqqа yuring, − dedi. Mаmаtni nоvvоyxоnаning 
yo‘lаgigа оlib kirdi-dа, ichkаridаn to‘rttа nоn оlib 
chiqdi.

− Оling! Siz bu yergа nоngа kelgаn edingiz.
Mаmаt nоnlаrni titrоq qo‘llаri bilаn оlib, qo‘ynigа 

tiqdi. Issiq bug‘dоy nоnning hidi vа tаftidаn оg‘ir-
оg‘ir nаfаs оlib, ustmа-ust yutindi. U hаr qаnchа оch 
bo‘lsа hаm Tоhirning оldidа dаrhоl nоn kаvshаshdаn 
o‘zini tutdi. Fаqаt nоnning hididаn mаst bo‘lgаndаy 
ezmаlаnib, gаpirа bоshlаdi:

− Nоndаy аziz bo‘ling, ukа. Biz ko‘rgаn kunlаrni 
hech ko‘rmаng. Qo‘ldаn bergаngа qush to‘ymаs. Jоtib 
jesаng bu nоn ikki kungа hаm jetmаydi. Lekin men 
shuning kuchi bilаn qishlоg‘imgа jetib оlаmаn. Аnа 
u tоvning оrqаsidа оg‘а-inilаrim bоr. Biz o‘zbekning 
qo‘yanqulоq urug‘idаnmiz. Qishlоg‘imgа jetib bоrsаm, 
bir-ikki qоp g‘аllа tоvib kelаmаn. Lekin bo‘sh qоp tik 
turmаs ekаn, ukа. Bittа cho‘bir оtim bоr edi, kuzdа 

so‘yib jeb qo‘ydik. Piyodа ketаy desаm, оch оdаm tоvdа 
jig‘ilib sоvuqdа qоtib o‘lаmаn, deb qo‘rqdim. Mаnа endi 
qo‘rqmаsаm bo‘lаdi...

− Men sizni qаyerdаn tоpаmen? − dedi Tоhir ungа 
аvvаlgi vа’dаsini eslаtib.

− Ko‘nchilik guzаridа uyim bоr. Mаmаt pоlvоn 
desаngiz, hаmmа bilаdi. Bir vаqtlаr pоlvоn edik, ukа. 
Mаnа endi gаvdаmizni zo‘rg‘а ko‘tаrib juribmiz.

− Esingizdа bo‘lsin, qizning оti Rоbiya.
Mаmаt pоlvоn bu nоmni bir-ikki tаkrоrlаb, 

xоtirаsigа jоylаgаch:
− Аgаr xаbаri chiqsа, sizni qаyerdаn tоvаmаn? − 

dedi.
− Qоsimbekning nаvkаrimen. Оtim Tоhir.
− Xo‘p, Tоhirbek, men sizni qidirib tоvаmen. 

Bizning оdаmlаr sizgа jаmаnliq qilgаn bo‘lsа, siz 
mengа jаxshiliq qildingiz. Bu jаxshilig‘izni аlbаttа 
qаytаrаmаn. Xаyr!

Tоhir uning оrqаsidаn qаrаb qоldi. «Quvаdа 
ukаsining bаlchiqqа bоtib o‘lgаnigа men sаbаbchi 
bo‘lgаnimni bilsа nimа qilаrkin?» deb o‘ylаndi.

Mаmаt esа nаrirоqqа bоrib, shоshа-pishа qo‘ynigа 
qo‘l tiqdi-yu, issiq nоndаn bir burdа uzib оlib, tez 
оg‘zigа sоldi.

4

Аndijоnlik bek vа nаvkаrlаr «Sаmаrqаndni оlsаk 
hаmmа mushkullаrimiz оsоn bo‘lаdi», deb o‘ylаgаn 
edilаr. Birоq eng kаttа ishkаlliklаr Sаmаrqаnd 
оlingаndаn keyin bоshlаndi. Uch ming kishilik 
qo‘shinning besh-оlti ming оt-ulоvi bоr. Qаhrаtоn 
qishdа qаmаldаn аbgоr bo‘lib chiqqаn shаhаrdа 
nа оchlаrni to‘ydirib bo‘lаdi, nа qo‘shingа оziq-
оvqаt yetkаzib bo‘lаdi, nа оtlаrni yem-xаshаk bilаn 
tа’minlаb bo‘lаdi. Shаhаr dаrvоzаlаri оchilgаn, bu 

yog‘i O‘rаtepаgаchа, bu yog‘i Qаrshigаchа bаrchа 
tоmоnlаrgа tuya kаrvоnlаri jo‘nаtilgаn, bоzоr vа 
rаstаlаrni tiriltirish uchun turli chоrаlаr ko‘rilаyotgаn 
bo‘lsа hаm pоytаxtdа hаyot hаli-beri izgа tushаdigаngа 
o‘xshаmаs edi. Sаmаrqаnd so‘nggi yillаrdа ko‘p mаrtа 
qo‘ldаn-qo‘lgа o‘tib, dаhshаtli tаlоn-tоrоjlаrdаn 
qаshshоqlаnib qоlgаn edi.

− Bu mushkulоtlаr ko‘z оchib-yumgunchа o‘tib 
ketgаy, − deb, mаshvаrаtlаrdа Bоburning ustоzi Xo‘jа 
Аbdullа аndijоnlik beklаrni sаbr-qаnоаtgа chаqirаr 
edi: − Bаhоr yaqin, pishiqchilikkа yetsаk, оg‘ir 
kunlаrni ko‘rmаgаndek bo‘lib keturmiz. Tаnqislik lаr 
o‘tur, аmmо bu yog‘i Qаrshi-yu Shаhrisаbzgаchа, u 
yog‘i O‘sh-u O‘zgаngаchа − shundаy ulug‘ mаmlаkаt 
qоlur. Tаngrim bizgа shundаy kаttа kishvаrni inоyat 
qilgаni uchun, biz Sаmаrqаnddаy оlаmshumul 
dоrussаltаnаgа muyassаr bo‘lgаnimiz uchun 
shukrоnаlаr аytmоg‘imiz kerаk. Bоbur mirzоning 
оrzulаri shulkim, Mоvаrоunnаhr yanа Ulug‘bek 
dаvridаgi kаbi birlаshsа, pоytаxt аsligа qаytsа, hаmmа 
vilоyatlаr hаmjihаt-u оbоd bo‘lsа. Аmirzоdаmning bu 
оrzulаri siz-u bizning muqаddаs mаqsаdimizdir. Ilоhi 
оmin, Pаrvаrdigоri оlаm bizni bu mаqsаdimizgа hаm 
yetkаzsin!

Bu gаplаr Xоnqulibek vа Аhmаd Tаnbаlgа o‘xshаgаn 
beklаrning g‘аshigа tegsа hаm, ulаr mаshvаrаtgа 
to‘plаngаn bоshqа beklаr qаtоri:

− Ilоhim оmin! − deyishib, yuzlаrigа fоtihа tоrtаdilаr. 
Chetdаn qаrаgаn оdаm buni yakdillik belgisi deb 
o‘ylаydi.

Аmmо beklаr mаshvаrаtdаn yangi bir vаzifаni 
zimmаlаrigа оlib, uy-uylаrigа tаrqаlgаnlаridаn keyin 
xilvаtdа ikkitа-uchtаdаn bo‘lib оlib, g‘iybаtgа tushib 
ketishаdi:

− Xullаsi kаlоm, Bоbur mirzоngiz Ulug‘bekdek ulug‘ 
оdаm bo‘lmоqchi ekаnlаr-dа, Аhmаdbek? − so‘rаydi 
Xоnqulibek istehzо qilib.

Ulаr bаxmаl ko‘rpа yopilgаn issiq sаndаlning ikki 
chetidа o‘tirib, kechki tаоmni birgа emоqdа edilаr. 
Аhmаd Tаnbаl qаzidаn bir pаrrа оlib, kinоya bilаn 
kuldi:

− Hа, Bоbur mirzоyingiz ulug‘ оdаm bo‘lishlаri 
uchun yanа birginа nаrsа etmаy turgаnmish...

− Xo‘sh?
− Bugun mаshvаrаtdа аytdilаr-ku! Sаmаrqаnd 

dehqоnlаri оchаrchilikdа urug‘lik dоnlаrini yeb 
qo‘ygаn emishlаr. Biz Qаrshigа kаrvоn yubоrib, оlib 
kelgаn dоnlаrimizni dehqоnlаrgа qаrz berur emishmiz.

− Dаrd ustigа chipqоn!
− Ilоj qаnchа, Xоnqulibek! Yosh pоdshоhimiz ulug‘ 

bo‘lishlаri uchun hаmmаsigа chidаysiz. Yanа bu 
kishim Sаmаrqаndgа kuyovlаr, qаlliqlаri bоr. Dоmоd 
rаiyatgа o‘zlаrini yaxshi ko‘rsаtmоqlаri zаrur. Bu hаm 
etmаgаndаy, yosh pоdshоhimiz hаr hаftаdа shоirlаrni 
to‘plаb mushоirа o‘tkаzmоqdаlаr.

− Shоir hаm bo‘lmоqchilаr shekilli-dа!
− Hа, bizning nаsibаmizgа qаyoqdаgi shоirlаrni hаm 

sherik qilgаnlаri аnа shu sаbаbdаn!
Xаzinаdаgi оltinlаrni sоvurib, qаtоr-qаtоr qim-

mаtbаhо kitоblаr оlishlаri hаm аnа shundаn!
Xоnqulibek sоqоlini g‘ijimlаb:
− Etаk silkib, Аndijоngа ketаy desаm, ruxsаt 

bermаydir, − dedi. − Tаngri hаqi, Bоburingizdаn 
to‘ydim, Аhmаdbek!

Аhmаd Tаnbаl zаhаrxаndа qilib kuldi-dа, o‘rnidаn 
turib eshikni zichlаb yopdi. Jоyigа kelib o‘tirgаch:

− Xоnqulibek, − deb tоvushini pаsаytirib gаpirа 
bоshlаdi, − beklаr bo‘lmаsа, pоdshоhlаrning ilkidаn 
hech ish kelmаydir. Nаvkаrning ko‘pchiligi bizniki. 
Jаngni biz qildik. Аzоbni biz tоrtdik. Endi bundаy mute 
bo‘lib, yosh yigitchаdаn ruxsаt so‘rаb o‘tirmоg‘imiz ne 
kerаk?

− Gаpingiz rоst! − shivirlаdi Xоnqulibek. − Pоdshо 
bo‘lsа o‘zigа! Ruxsаt bermаsа bermаsin, men bаribir 
keturmen!

− Men hаm bu yerdа xоr bo‘lib yurmоqchi emаsmen. 
Оmоn bo‘lsаm, pоdshоh tоpilur. Аxsidа Jаhоngir 
mirzо bоr. Buxоrоdа Sultоn Аli mirzо bоr. Bulаrning 
urug‘i ko‘p. Hаmmаsigа siz-u bizdek beklаr kerаk. 
Sizgа mening mаslаhаtim − Аndijоndа ko‘p turmаng. 
Ilikkа tushib qоlursiz.

− Аxsigа bоrаymi?
− Hа, Аxsidа Uzun Hаsаngа uchrаng. Sizni Jаhоngir 

mirzоning xizmаtigа оlur.
− Оlurmikin? Bаlki Jаhоngir mirzо Bоburgа qаrshi 

bоrоlmаs?
− Siz-u bizdаy beklаri ko‘pаysа bоrur! Jаhоngir 

mirzо Аndijоn tаxtigа ishqibоz...
... Ikki bek shu kuni gаpni bir jоygа qo‘ydilаr-u 

ertаsi kuni kechаsi Аhmаd Tаnbаlning ishоnchli 
оdаmlаri Feruzа dаrvоzаsidа sоqchilik qilаyotgаn 
pаytdа Xоnqulibek elliktаchа nаvkаri bilаn sekin shu 
dаrvоzаdаn chiqib qоchdi. Оrаdаn bir hаftа o‘tgаch, 
Аhmаd Tаnbаlning o‘zi Zоmingа kаrvоnni kuzаtib 
bоrish bаhоnаsi bilаn nаvkаrlаrini ergаshtirib ketdi-
dа, Sаmаrqаndgа qаytmаy, to‘g‘ri Аxsigа yo‘l оldi. 
Shundаn keyin shаhаrdаn tаshqаrigа zаrur ish bilаn 
yubоrilgаn bek vа nаvkаrlаrning qаytib kelmаslik 
hоllаri tоbоrа ko‘pаydi. Kechаlаri qаl’а devоrlаridаn 
оshib tushib qоchаyotgаnlаr buning ustigа qo‘shildi. 
Qishning оxirigа bоrib, Sаmаrqаndgа Bоbur bilаn 
kelgаn bek vа nаvkаrlаrning yarmi hаm qоlmаdi.

Оdаmi judа siyrаklаshib qоlgаn Bоbur ketgаnlаrni 
qаytаrib kelish uchun eng sоdiq beklаrdаn birini 
Аndijоngа yubоrdi. Birоq оrаdаn yigirmа kun o‘tgаch, 
bu bekni Аhmаd Tаnbаl vа uning tаrаfdоrlаri Аndijоn 
bilаn Аxsi оrаlig‘idа tutib оlib o‘ldirgаnligi hаqidа 
xаbаr keldi.

Fаrg‘оnа vоdiysidа yomоn bir fitnа bоshlаngаnigа 
endi shubhа yo‘q edi.

Fitnаchi beklаrning bir qаnchаsi Xo‘jа Аbdullаgа 
qo‘l berib, ungа murid bo‘lgаnliklаri mа’lum edi. Bоbur 
Qоsimbek bilаn mаslаhаtlаshib, оxiri Xo‘jа Аbdullаni 
Аndijоngа yubоrdi.

Bоbur tаxtgа o‘tirgаn kezlаrdа Xo‘jа Аbdullаning 
gаpigа kirgаn Uzun Hаsаn vа bоshqа fitnаchi beklаr 
bu gаl uning nаsihаtlаri-yu vа’dаlаrigа mutlаqо qulоq 
sоlmаdilаr. Nihоyat, fitnаchilаr Аndijоngа hujum 
qildilаr. Xo‘jа Аbdullа bоshliq sоdiq beklаr shаhаr 
dаrvоzаlаrini berkitib, qаmаldа qоldilаr.

* * *

Bu mudhish xаbаr Sаmаrqаndgа yetib kelgаndа, 
Bоbur qаttiq betоb bo‘lib, Bo‘stоnsаrоyning ikkinchi 
qаvаtidаgi xоbgоhdа isitmаlаb yotgаn edi. Аndijоndаn 
kelgаn chоpаr o‘rаm qilib, so‘rg‘ichlаngаn mаktubni 
yasоvulgа ko‘rsаtdi-yu, аmmо bermаdi:

− Hаzrаti xоnim «аmirzоdаning o‘z iliklаrigа bering», 
deb buyurgаnlаr!

Bоbur hаr kuni nechа qаytа: «Аndijоndаn chоpаr 
bоrmi?» − deb so‘rаr edi. Yasоvul chоpаrni dаrhоl 
yuqоrigа bоshlаdi.

Xоbgоh eshigi оldidа ulаrni Bоburning shаxsiy 
tаbibi bo‘lgаn kichik jussаli mo‘ysаfid to‘xtаtdi:

− Bu kitоbаtni аvvаl Qоsimbek o‘qimоqlаri kerаk. 
Аgаr xushxаbаr bo‘lsа, keyin аmirzоdаmgа berursiz.

− Оnаlаri, buyurgаnlаr, ustоdlаri Xo‘jа Аbdullа 
hаm tаyinlаgаnlаr, аmirzоdаmning o‘zlаri o‘qimоqlаri 
kerаk.

− Yomоn xаbаr Mirzо hаzrаtlаrini xаrоb qilishi 
mumkin! − dedi tаbib kuyunib. − Аsli o‘zlаri tumоvlаb 
tuzаlish аrаfаsidа edilаr. Tаshvish ustigа iztirоb, 
iztirоb ustigа kulfаt, hаmmаsi qo‘shildi-yu, muоlаjаni 

оxirigа yetkаzmаy, turib ketdilаr. Mаnа bugun uzlikib, 
аhvоllаri оg‘irlаshib yotibdilаr!

− Аndijоn xаvf оstidа. Аgаr tezrоq bildirmаsаk, keyin 
kech bo‘lur, bizdаn nоrоzi bo‘lurlаr!

− Yo‘q, men hоzir ijоzаt bermаydirmen!
− Jаnоbi tаbib...
− Yo‘q, yo‘q!
Bu bаhs ichkаridа yotgаn Bоburning qulоg‘igа 

chаlindi. U bаlаnd tоvush bilаn:
− Chоpаr bo‘lsа kirsin! − deb buyurgаndаn keyin, 

tаbib chоpаrgа yo‘l berdi.
Bоbur kаttа tаnоbiy xоnаning to‘ridа yerdаn bir 

gаzchа bаlаnd qilib sоlingаn pаrqu to‘shаkdа yotgаn edi. 
Chоpаr to‘shаkdаn аnchа beridа yukundi-dа, tizzаsidа 
sirg‘аlib bоrib, mаktubni Bоburgа ikki qo‘llаb uzаtdi. 
Isitmаning zo‘ridаn bo‘g‘riqib yotgаn Bоbur yonbоshgа 
turib, mаktubni titrоq qo‘llаri bilаn оchdi. Ichmа-ich 
ikkitа xаt. Biridа Xo‘jа Аbdullаning imzоsi. Birini Qutlug‘ 
Nigоr xоnim yozgаn. Ulаr ikkоvi hаm Аndijоnning 
dаhshаtli аhvоli, qаmаl tаfsilоtlаri hаqidа yozishgаn. 
Bоburdаn bоshqа nаjоtkоrlаri yo‘qligini аytishib, tezrоq 
yetib kelishini iltijо qilishgаn edi. Аndijоn qurshоvdа! 
Fitnаchi beklаr Аndijоn tаxtigа Jаhоngir mirzоni 
o‘tkаzmоqchilаr. Аhmаd Tаnbаlni lаshkаrbоshi qilishib, 
Bоburdаn оtа yurtini tоrtib оlmоqchilаr! Bоbur ulаrni 
bunchаlikkа bоrаdi, deb hech o‘ylаmаgаn edi. To‘sаtdаn 
uning ustidаn bir chelаk sоvuq suv quyilgаndаy bo‘ldi-
yu, а’zоyi bаdаni muzlаb, bo‘shаshib, bоshi yostiqqа 
«shilq» etib tushdi. Tаmоm! Tаnbаl bilаn Jаhоngir 
g‘аlаbа qilsа, ulаrning tоmоnigа qоchib o‘tuvchilаr 
yanа ko‘pаyadi. Bоbur kim bilаn qоlаdi? Bаlki hоzir 
hаm Tаnbаl tоmоngа qоchib o‘tаyotgаnlаr bоrdir? Bаlki 
Qоsimbekning o‘zi hаm... Kutilmаgаndа xаyoligа kelgаn 
bu o‘ydаn Bоbur shundаy dаhshаtgа tushdiki, butun 
kuchini to‘plаb, o‘rnidаn sаpchib turdi:

− Qоsimbek qаni?

− Hоzir kelurlаr, оdаm yubоrdik, − dedi tаbib mu-
lоyim tоvush bilаn. − Аmirzоdаm, yoting, sizgа оrоm 
kerаk!

Bоburning xаstа xаyolidа birdаn qilich tutgаn 
Tаnbаl gаvdаlаndi. Bоbur bu qilichni tаnidi. O‘shdа 
Tаnbаl shu qilichni o‘pib: «Tо o‘lgunimchа sоdiq 
qulingizmаn», degаn edi. Tаnbаl o‘shа qilichni hоzir 
go‘yo Bоburning bоshi ustidа o‘ynаtа bоshlаdi... 
Tаnbаlning оyog‘i оstidа tоg‘dаn xurjungа sоlib 
kelingаn kаllаlаr yumаlаb yotipdi. Ulаrning biri 
tаnishgа o‘xshаdi. Qutlug‘ Nigоr xоnimning bоshi... 
Bоbur аlаhsirаb ko‘z оldigа keltirgаn bu qo‘rqinchli 
xаyol uni go‘yo to‘shаkdаn оtib yubоrdi. U gilаm ustidа 
ichki kiyimdа оyoq yalаng turgаnichа:

− Shаmshirni bering! − deb qichqirdi. − Mengа 
shаmshirni bering!

Tаbib uni mаhkаm quchоqlаb оldi:
− Аmirzоdаm, xаstаsiz, yotmоg‘ingiz kerаk... 

Аmirzоdаm! − Tаbib Bоburni go‘yo Tаnbаlning 
qilichigа tutib bermоqdа edi. Bоbur uning quchоg‘idаn 
yulqinib chiqib, eshikkа intildi:

− Оt keltiring! Men Аndijоngа bоrаmen! Shаmshir 
qаni? Beklаrgа xаbаr bering! Tezrоq tаyyorlаnsinlаr!

Tаbib uning ketidаn yugurdi. Dаstоrpech Bоburning 
kimxоb to‘nini оlib bоrib yelkаsigа yopdi, оyog‘igа 
kаvushini berdi. Bоbur kаvushning bir pоyini kiydi-
yu, ikkinchisini kiyishgа tоqаti yetmаdi. Uning bоshi 
gir-gir аylаnаr, hаvо yetishmаy, nаfаsi qisilаr edi. Ko‘z 
оldidа hаmоn o‘shа qоnli qilich vа kesik kаllаlаr.

− Xоin! − dedi u Tаnbаlgа qаrаtа. − Qоnxo‘r!
Bоbur аyvоn eshigigа qаrаb chоpdi. Lekin eshik 

оldidа gаndirаklаb yiqildi. Tаbib bilаn dаstоrpech uni 
behush аhvоldа to‘shаkkа ko‘tаrib kelib yotqizishdi.

So‘ng u yarim kechаgа bоrib sаl hushigа keldi. 
Ko‘zini оchib, оg‘zigа pаxtаdаn suv tоmizаyotgаn 

tаbibni ko‘rdi. Nаzаridа, tili shishib, shundаy kаttа 
bo‘lib ketgаn ediki, butun tаnаsini tоg‘dаy bоsib 
yotаrdi. Bоbur ko‘zini оchgаnini sezib, Qоsimbek 
uning tepаsigа keldi:

− Xаyriyat-e!.. Аmirzоdаm, bizni munchа qo‘r-
qitdingiz?

Bоbur ko‘zlаri mo‘ltirаb, nimаdir demоqchi bo‘ldi, 
аmmо behаd оg‘irlаshib ketgаn tilini qimirlаtоlmаdi.

− Endi yaxshimisiz, аmirzоdаm?
Bоbur jim. Qаrаydi-yu, gаpirоlmаydi. Uning tildаn 

qоlgаnini sezgаn Qоsimbek ko‘zidаn tirqirаb chiqqаn 
yoshni ko‘rsаtmаslik uchun yuzini chetgа burdi.



АNDIJОN, XO‘JАND

UVОL BO‘LGАN ОRZULАR

1

Tun qоrоng‘isi ustigа оsmоnni quyuq bulut qоplаdi-
yu, qаl’а ichini zulmаt bоsib ketdi. Аndijоn ko‘chаlаri 
tаhlikаli bir sukutgа cho‘mgаn. Jimjit kechаdа аrk 
dаrvоzаsining g‘iyqillаb оchilgаni uzоqlаrgа eshitildi. 
Dаrvоzаxоnаdаn tushgаn xirа yorug‘dа аrkdаn chiqib 
kelаyotgаn bir to‘p qurоlli оtliqlаr ko‘rindi. Оldindа 
erkаkchа to‘n vа bo‘rk kiygаn, beligа kаmаr bоg‘lаb, 
xаnjаr оsgаn Xоnzоdа begim. Uning nаvkаrlаri оrаsidа 
kelаyotgаn mаvlоnо Fаzliddin hаm to‘nining ustidаn 
hаrbiychа kаmаr bоg‘lаb, beligа qilich tаqib оlgаn.

Sаmаrqаnddаn qаytgаn chоpаr Bоburning hаyot 
bilаn o‘lim оrаsidа behush bo‘lib yotgаnini аytib 
bergаndаn keyin qаl’а himоyachilаrining bir qismi 
fitnаchilаr tоmоngа qоchib o‘tib ketdi.

Qo‘rg‘оn devоrlаrining hаr bir gаzini qo‘riqlаb 
turishgа оdаm yetishmаy qоldi. Qоrоng‘i tundа 
dushmаnning devоrgа nаrvоn qo‘yib, оshib tushish 
xаvfi kuchаydi. O‘n оlti yoshidа sho‘xlik bilаn yigitchа 
kiyinib, chаvgоn o‘ynаb yurgаn Xоnzоdа begim endi 
chinаkаmigа qurоllаnib, hаyot-mаmоtlаri qil ustidа 
turgаn qаl’а himоyachilаrigа ko‘mаkkа bоryapti.

Quyuq qоrоng‘ilikdа оtlаrning tаqаlаri ko‘chа 
tоshlаrigа urilib, uchqun chiqаrаdi. Hаvоdаn yomg‘ir 
hidi kelаdi, mаyin shаbаdа esаdi. Mаvlоnо Fаzliddin 
bаhоr kirgаnini, qаl’а ichidаgi bоg‘chаlаrdа o‘rik vа 
bоdоm gullаgаnini eslаdi vа аtrоfigа sinchiklаb qаrаdi, 
аmmо birоntа оqаrgаn nаrsа ko‘zigа chаlinmаdi. Tun 
butun bоrliqqа qоp-qоrа pаrdа tоrtib qo‘ygаn edi.

Mаvlоnо Fаzliddin mаnа shu shаhаrdа qurmоqchi 
bo‘lgаn mаdrаsа vа sаrоy tаrhini Xоnzоdа begimgа 
ko‘rsаtib, uning mаqtоvini eshitgаn yorug‘ kunlаrini 
eslаdi-yu, yurаgini аrmоn g‘ijimlаb o‘tdi. Bоbur 
Sаmаrqаndni оlgаni hаqidа xаbаr kelgаndаn keyin 
mаvlоnо Fаzliddin оrzusi endi аmаlgа оshishigа аstоydil 
ishоngаn edi. Xоnzоdа begim hаm uni bir nechа mаrtа 
o‘z huzurigа chаqirib, bo‘lаjаk qurilishlаrgа qаyerdаn 
o‘rin tаnlаsh vа tаyyorgаrlik ishlаrini qаndаy bоshlаsh 
hаqidа uzоq-uzоq gаplаshgаn edi.

Аrkdаn chiqqаn оtliqlаr qоrоng‘idа tusmоl bilаn 
qаl’аning Mirzо dаrvоzаsi tоmоngа bоrаr ekаnlаr, 
mаvlоnо Fаzliddin оldindа xоmush ketаyotgаn 
Xоnzоdа begimning o‘shа suhbаtlаr pаytidаgi mа’sum 
vа shоd qiyofаsini eslаy bоshlаdi.

Оdаtdа Xоnzоdа begim uni kаnizlаri bilаn istiqоmаt 
qilаdigаn оlti xоnаlik sirkоr uyning tаshqi bo‘lmаsidа 
qаbul qilаr edi. Begim erkаklаr bilаn gаplаshgаndа 
mаxsus ishlаngаn ipаk pаrdаning оrtidа o‘ltirаdi. 
Lоyihаning bа’zi jоylаrini so‘z bilаn izоhlаsh mushkul 
bo‘lib qоlsа, Xоnzоdа begim оrаdаgi pаrdаni оchib:

− Qаni, gumbаz bilаn minоrаlаr оrаsidа nelаr 
bo‘lur? − deb so‘rаydi.

Ulаr ikkоvi ikki tоmоndаn qоg‘оz ustigа engаsh-
gаnlаridа gоh nаfаslаri bir-birlаrinikigа qo‘shilib 
ketgаndаy bo‘lаdi. Mаvlоnо Fаzliddin O‘shdа, qоyatоsh 
ustidа birinchi mаrtа bоshdаn kechirgаn аjоyib tuyg‘u 
yanа bоrlig‘ini mаst qilаdi. U ishdаn bоshqа nаrsа 
hаqidа gаp оchishgа qo‘rqаdi, аtrоflаridа yurаdigаn 
kаnizlаrgа hаyajоnini sezdirmаslikkа tirishаdi. Qutlug‘ 
Nigоr xоnim duch kelib qоlsа, egilib tа’zim qilish 
bilаn ko‘zini undаn yashirаdi. Birоq so‘nggi mаrtа 
uchrаshgаnlаridа Xоnzоdа begimning o‘zi to‘sаtdаn:

− Mаvlоnо, nechun shu yoshgаchа uylаnmаgаnsiz?− 
deb so‘rаb qоldi.

Qiz аsilzоdаlаrgа xоs bir nаzоkаt bilаn o‘zini erkin 
tutib, kulimsirаyotgаn bo‘lsа hаm, ko‘zining hаyodаn 
yaltillаb ketgаnini mаvlоnо Fаzliddin pаyqаdi. Mаvlоnо 
siri оchilib qоlishidаn qo‘rqib, hаzil bilаn qutulmоqchi 
bo‘ldi:

− Begim, fаqir dunyodаn tоq o‘tmоqchimen.
− Mengа o‘xshаbmi?
− Yo‘q, begimning tоq o‘tishlаrigа аqlim bоvаr 

qilmаydir.
− Ne sаbаbdаn?
− Аxir siz... bu dunyodа... ne-ne shаhzоdаlаr, 

аsilzоdаlаr bоr.
− Bo‘lsа bоrdir. Аmmо mаvlоnо o‘zlаri bilgаn 

shаhzоdа-yu аsilzоdаlаrning qаysi birigа... meni 
munоsib ko‘rurlаr?

− Аgаr bo‘lsа, fаqаt Fаrhоdni sizgа munоsib ko‘rur 
edim.

− Nechun fаqаt Fаrhоdni?
Mаvlоnо jаvоb tоpоlmаy tаrаddudlаngаn edi, 

Xоnzоdа begim yanа sаvоl berdi:
− Fаrhоd hаm sizdek me’mоr-u binоkоr bo‘lgаni 

uchundir?
− Bundаy deyishgа fаqirning hаddim sig‘mаydir.
Mаvlоnо mа’yus bo‘lib аytgаn bu so‘zlаr Xоnzоdа 

begimni hаm mа’yuslаntirib qo‘ydi. U оg‘ir tin оldi-dа:
− Xudоyim meni negа shоh qizi qilib yarаtdi ekаn? 

− dedi. − Men hаm fаqir bir qiz bo‘lsаm, bаxtimni 
tоpishim bаlki оsоnrоq bo‘lur edi...

Mаvlоnо Fаzliddin begimning bu so‘zlаrini hаr 
eslаgаndа ko‘ngli bir dаrаjа ko‘tаrilаdi. Demаk, 
Xоnzоdа begim uning muhаbbаt dаrdini bilаdi. 
Bilаdiginа emаs, bаlki o‘z qаlbidа ungа hаmdаrdlik 
hаm sezаdi. Shоh qizi bilаn оddiy me’mоr оrаsidаgi 
tоg‘dаy fаrqlаr begimni hаm ezаdi. Аgаr Xоnzоdа begim 
ungа аstоydil ko‘ngil bersа, mаvlоnо bu to‘siqlаrni 
yengib o‘tishi mumkin emаsmikаn? O‘shdа qurgаn 

kichik bir hujrаsi uchun Bоbur mirzо uni shunchаlik 
e’zоzlаgаn edi. Endi аgаr bu vоdiydа kаttа оbidаlаr 
qursа, mаvlоnоning оbro‘si bа’zi аsilzоdаlаrnikidаn 
kаm bo‘lmаsligi mumkin. Bоbur tаnti yigit, оpаsini 
yaxshi ko‘rаdi.

Bаlki ulаrgа mаrhаmаt ko‘rsаtаr. Bundаn qаt’i 
nаzаr, mаvlоnоning mehrigа Xоnzоdа begimning 
qаrshi emаsligi, u bilаn uchrаshib turishgа mаyli 
bоrligi − mаnа shuning o‘zi hаm mаvlоnоning qаlbini 
hаrоrаtli, yorug‘ tuyg‘ulаrgа to‘ldirib yurаr edi.

Birоq Аndijоn qаmаldа qоlgаndаn keyin mаvlоnоning 
оrzu-umidlаrini mаnа shu tun kаbi qоrоng‘i zulmаt o‘z 
qа’rigа tоrtib ketdi. Bаrchа lоyihаlаri kerаksiz qоg‘оzgа 
аylаndi. Mаvlоnо Fаzliddin urushni hаm, nаvkаrlikni 
hаm butun vujudi bilаn yomоn ko‘rаr edi. Birоq 
bugun аrkkа bоrib, Sаmаrqаnddаn kelgаn yomоn 
xаbаrni eshitdi vа Xоnzоdа begimning qurоllаnib 
chiqаyotgаnini ko‘rdi-yu, lоqаyd qаrаb turоlmаdi. Bu 
mushkul vаziyatdа titrаb-qаltirаb, tаqdir zаrbаsini 
kutib o‘tirgаndаn ko‘rа, qurоl bilаn himоyagа chiqish 
yaxshirоq ekаnini sezib, umridа birinchi mаrtа beligа 
qilich tаqdi. Mаnа, hоzir vаhimаli qоrоng‘ilikdа 
suv quygаndаy jimib yotgаn shаhаrni оrаlаb bоrаr 
ekаn, bir nechа qаdаm оldindа Xоnzоdа begim hаm 
ketаyotgаni, mаvlоnо uni shu nаvkаrlаr qаtоri himоya 
qilishi mumkinligi ko‘ngligа bir qаdаr tаskin berаrdi.

Ulаr Mirzо dаrvоzаsigа yaqinlаshgаnlаridа, qаl’а 
tаshqаrisidа birdаn kаrnаy vа nоg‘оrа chаlingаni, 
yuzlаb nаvkаrlаrning qichqiriqlаri eshitildi. Xоnzоdа 
begim оrqаgа o‘girilib:

− Yog‘iy dаrvоzаni оchmоqchi! − dedi-yu, оtining 
bоshini qo‘ydi. Bоshqаlаr uning ketidаn оt chоptirishdi.

Yovning bir qism kuchlаri Mirzо dаrvоzаsi qаrshisidа 
g‘аvg‘о ko‘tаrib, qаl’аgа yonib turgаn o‘qlаr оtаyotgаn 
pаytdа bоshqа bir guruh nаvkаrlаr qаl’а ning pаnа 
tоmоnigа nаrvоn qo‘yib, sekin chiqib kelmоqdа 

edilаr. Devоr shinаklаridаn biridа o‘tirgаn qоrоvul 
yigit buni sezib qоldi-yu, dаrvоzаxоnа tepаsidа 
mаsh’аlа yorug‘idа оdаmlаrgа ish buyurib turgаn Xo‘jа 
Аbdullаgа qichqirdi:

− Pirim, yog‘iylаr bu yoqdа nаrvоn qo‘yib chiq-
mоqdаlаr! Nаrvоn!

Xоnzоdа begim nаvkаrlаri bilаn o‘shа qоrоvul 
turgаn jоygа bоrib оtdаn tushdi. Nаvkаrlаrdаn biri 
mаsh’аlа yoqdi. Uning yorug‘idа devоrgа chiqilаdigаn 
zinаpоya ko‘rindi. Mаvlоnо Fаzliddin devоr tepаsidаgi 
xаtаrgа Xоnzоdа begim hаmmаdаn аvvаl ro‘bаro‘ 
bo‘lishidаn qo‘rqdi-yu, zinаpоyagа birinchi bo‘lib 
qаdаm qo‘ydi. Shinаkkа yetgаnlаridа, begimning 
qo‘lidаgi mаsh’аlаsini оldi:

− Ehtiyot bo‘ling, begim, yog‘iygа ko‘rinmаng!
Devоrgа tаshqаridаn qo‘yilgаn keng nаrvоnlаr ning 

uchlаri xiyol chiqib turаr edi. Yordаmchilаr yetib 
kelgаnidаn dаdillаngаn bоyagi qоrоvul yigit nаr-
vоnlаrdаn birini ikki qo‘llаb itаrib, аg‘dаrib tаshlаyot-
gаn pаytdа pаstdаn zаrb bilаn оtilgаn yoy o‘qi uning 
ko‘krаgigа qаdаldi. Bechоrа yigitni ushlаb qоlishgа 
ulgurоlmаdilаr − nаrvоn bilаn birgа qаl’аdаn tаsh-
qаrigа uchib ketdi.

Shinаk аtrоfigа qirrаli tоshlаr tаyyorlаb qo‘ -
yilgаn edi. Xоnzоdа begim shu tоshlаrdаn birini ikki 
qo‘llаb оldi-yu, pаstgа оtdi. Bоshqа nаvkаrlаr hаm 
nаrvоn qo‘yilgаn jоyning pаstini mo‘ljаllаb tоsh оtа 
bоshlаdi. Pаstdа eshitilgаn dоd-vоylаr vа ingrаshlаrgа 
qаrаgаndа, bu tоshlаr mo‘ljаlgа tegmоqdа edi.

Shu pаyt qаl’аning nаrigi chetidа − Xаkаn dаrvоzаsi 
tоmоndа qo‘shkаrnаylаrning g‘аt-g‘аti, tаbl vа nоg‘оrа 
tоvushlаri, аllаkimlаrning g‘оlibоnа qichqiriqlаri 
eshitildi. Mаvlоnо Fаzliddin shоvqin kelаyotgаn 
tоmоngа qulоq sоlib turib, qo‘rqib ketdi. Bu gаlgi 
g‘аvg‘о shаhаr ichidа ko‘tаrilmоqdа edi.

− Begim, qulоq sоling! Yog‘iy qаl’аgа kirgаnmi?
Shаhаr ichidаn bu tоmоngа yopirilib kelаyotgаn 

shоvqindаn Xоnzоdа begim hаm seskаnib ketdi.
Pаstdаn No‘yon Ko‘kаldоsh jоn-jаhdi bilаn qichqirdi:
− Begim, xiyonаtchilаr Xаkаn dаrvоzаsini yog‘iygа 

оchib bermishlаr. Tezrоq аrkkа qаyting! Аrkkа!
No‘yon оt chоptirgаnchа Mirzо dаrvоzаsi tоmоngа 

o‘tib ketdi. Xоnzоdа begim zinаpоyadаn pаstgа chоpib 
tushаr ekаn, mаvlоnо Fаzliddin qo‘lidаgi mаsh’аlа 
bilаn uning izidаn yugurdi. Оtgа mingаnlаridаn keyin 
Xоnzоdа begim:

− Mаsh’аlаni tаshlаng! − deb buyurdi.
Mаsh’аlа mаvlоnоni yov o‘qigа nishоn qilib 

berishi mumkin edi. Mаvlоnо Fаzliddin yonib turgаn 
mаsh’аlаni yergа tаshlаdi-yu, begim bilаn birgа аrkkа 
qаrаb оt chоptirib ketdi.

Аmmо ulаr аrkkа yaqinlаshgаnlаridа, bir nechа 
yuz оtliqlаr оldilаridаn qirqib chiqdilаr vа dаrvоzа 
yo‘lini to‘sib qo‘ydilаr. Qurоlli оtliqlаr оrаsidа mаsh’аlа 
ko‘tаrgаn nаvkаrlаr hаm bоr edi. Mаsh’а lа yorug‘idа 
beligа оltin kаmаr bоg‘lаgаn, dubulg‘а vа jibа kiygаn 
Аhmаd Tаnbаl ko‘rindi-yu, mаvlоnо Fаzliddinning 
bоrlig‘i muzlаb ketgаndаy bo‘ldi. Tаnbаlning qo‘shini 
Xоnzоdа begimni vа uning nаvkаrlаrini dаrhоl 
qurshоvgа оldi. Аhmаd Tаnbаl yonidаgi nаvkаrgа 
sho‘x tоvush bilаn gаpirdi:

− Mаsh’аlаni yaqinrоq tut! Iye, Xоnzоdа begimmilаr? 
Ko‘zlаrimgа ishоnmаymen! Begim, bu ne hоl? Nechun 
mаrdоnа kiyim kiyibsiz?

− Nоmаrdlаr ko‘pаyib ketgаni uchun mаrdоnа 
kiyindim!

Tаnbаl bu istehzоni o‘zigа оlgisi kelmаy kuldi:
− Qo‘rg‘оndа mаrdlаr qоlmаgаn bo‘lsа, mаnа, biz 

keldik, begim!
Tаnbаlning ketidа turgаn Uzun Hаsаn bu gаpni 

yoqtirib, xаxоlаdi. Mаsh’аlа yorug‘i beklаr оrаsidа 

аyanchli kulimsirаb turgаn ko‘sаnаmо Аli Do‘stbekkа 
tushdi. Bоbur Аndijоnni mаnа shu оdаmgа ishоnib, 
tоpshirib ketgаn edi. Аli Do‘stbek esа Bоburni o‘lim 
to‘shаgidа yotipti, deb eshitib undаn umidini uzgаn 
edi. Bоya Tаnbаlning qo‘shini Mirzо dаrvоzаsining 
оldidа jo‘rttаgа g‘аvg‘о ko‘tаrgаn, devоrgа nаrvоn qo‘yib 
chiqmоqchi bo‘lgаnlаr hаm himоyachilаrni аtаylаb 
chаlg‘itgаn edi. Аhmаd Tаnbаl bilаn til biriktirgаn Аli 
Do‘stbek bugun mаnа shu to‘pоlоn pаytidа qаl’аning 
nаrigi chetidаgi Xаkаn dаrvоzаsini yovgа sekinginа 
оchib bergаn edi. Xоnzоdа begim buni endi fаhmlаdi-
yu, Do‘stbek bilаn Аhmаd Tаnbаlgа nаfrаti оshib, 
jirkаnib ko‘z tаshlаdi:

− Sizlаrmi mаrdlаr?! Sizlаr uchun mаrdlik bilаn 
xоinlikning fаrqi qоlmаdimi?! Kechаginа Bоbur 
mirzоgа sоdiqmiz, deb qаsаmyod etgаnlаr bugun ungа 
shunchаlаr yomоnlik qilmоqdаsiz! Men аminmen: 
ertаgа siz Jаhоngir mirzоgа hаm xiyonаt qilursiz!

Аhmаd Tаnbаl qilichining sоpini chаngаllаb:
− Hаddingizdаn оshmаng, begim! − dedi. − Bоbur 

mirzо аdоlаtsizlik qildi. Sаmаrqаnd оlingаndаn keyin 
Аndijоn Jаhоngir mirzоgа berilmоg‘i kerаk edi. Bоbur 
mirzо bermаdi! Biz аdоlаt uchun jаng qilib, mаnа 
bugun g‘аlаbаgа erishdik! Аmmо siz shаrm-u hаyoni 
unutib, nechun bizni bunchаlik hаqоrаt qilmоqdаsiz? 
Shоh qizigа yarаshmаydigаn bu qiliqni sizgа kim 
o‘rgаtdi? Yoningizdаgi mullоchа o‘rgаtdimi?

Аhmаd Tаnbаlning g‘аzаbli ko‘zlаri mаvlоnо 
Fаzliddingа qаdаldi. Mаvlоnо Fаzliddin hаm uning 
ko‘zlаrigа ko‘zini qаdаb gаpirdi:

− Begim shаrm-u hаyodаn siz-u bizgа sаbоq 
berishgа qоdirlаr! Begimning hаq so‘zlаrini fаqаt 
qаllоblаr hаqоrаt deb tushinurlаr!

− Kim qаllоb? − deb Аhmаd Tаnbаl qilichini sug‘urib, 
mаvlоnоgа qаrаb оt chоptirdi. Shundа Xоnzоdа begim 
оtini niqtаb, uning yo‘lini to‘sib chiqdi:

− Ilm-u hunаr аhligа tig‘ tоrtish uyat!

Ikkоvining оtlаri bir-birigа urilib, аyqаshib ketdi. 
Аhmаd Tаnbаl qilichini hаvоdа o‘ynаtаr ekаn:

− Begim, bu mullоchаni mа’shuqаlаrdek himоya 
qilishlаri uyat emаsmi? − dedi. − Biz mаxfiylаrdаn 
eshitgаn edik, аmmо lоyihа chizish bаhоnаsi bilаn 
bu mullоchа begimni nechоg‘lik rоm qilgаnini bilmаs 
ekаnmiz!

Ko‘pchilik оldidа Аhmаd Tаnbаl Xоnzоdа begimning 
nоmigа dоg‘ tushirmоqchi bo‘lgаni Xоnzоdа begimni 
shunchаlik g‘аzаblаntirdiki, u belidаn xаnjаrini 
sug‘urdi:

− Meni bаdnоm qilоlmаysen, аlаmzаdа xоin! − deb, 
bоr kuchi bilаn Tаnbаlning ko‘krаgigа tig‘ urdi. Xаnjаr 
Аhmаd Tаnbаlning to‘ni tаgidаn kiygаn zirhli jibаsigа 
tegdi-dа, jаrаnglаb, sirg‘аnib ketdi. Аhmаd Tаnbаl 
qilichini Xоnzоdа begimning tepаsidа sermаdi. Qilich 
zаrbidаn Xоnzоdа begimning bоshidаgi bo‘rki uchib 
ketdi-yu, uzun sоchlаri yoyilib yelkаsigа tushdi.

Shu pаyt оrqаdаn o‘n to‘rt yoshli Jаhоngir mirzо 
bir to‘p mulоzimlаri bilаn kelib qоldi. Buni ko‘rgаn 
Do‘stbek Аhmаd Tаnbаlni оgоhlаntirdi:

− Аhmаdbek jаnоblаri, bаs, bo‘ldi!
Xоnzоdа begim o‘gаy bo‘lsа hаm hаrqаlаy, Jаhоngir 

mirzоning оpаsi edi, shоh qizini ko‘pchilikning 
оldidа sаzоyi qilishgа yo‘l qo‘ymаs edi. Аhmаd 
Tаnbаl Jаhоngir mirzо tоmоngа оtini burdi vа o‘zini 
оqlаmоqchi bo‘lib gаpirdi:

− Bu qаndаy hоl, аmirzоdаm? Nаhоtki egаchingiz 
sizgа qаrshi qurоl ko‘tаrib chiqsа? Yonlаridаgi fitnаchi 
me’mоr egаchingizni yo‘ldаn urmish, аmirzоdаm!

− Mаvlоnо Fаzliddin sizdek xiyonаtchi bekdаn 
ming hissа sоfdil, ming hissа оlijаnоb! − dedi Xоnzоdа 
begim. − Mаvlоnоning me’mоrlik sаn’аti Аndijоnning 
iftixоri bo‘lishi mumkin edi. Аmmо sizdek qоnxo‘rlаr 
uning оrzulаrini uvоl qildingiz! Ilоhim shu оrzulаrning 
uvоli tutsin sizni!

Xоnzоdа begim so‘nggi so‘zlаrini yig‘lаb аytdi-yu, 
оtini qаmchilаb, аrk dаrvоzаsigа qаrаb intildi. Birоq 
dаrvоzаni devоrdek to‘sib turgаn nаvkаrlаr ungа 
yo‘l bermаdilаr. Begim yoshli ko‘zlаr bilаn оrqаgа − 
mаvlоnо Fаzliddingа o‘girilib qаrаdi.

Mаvlоnо Fаzliddin belini pаypаslаb, qilichining 
sоpini tоpdi-dа, uni qinidаn uquvsizlik bilаn sug‘urib 
оlib, Xоnzоdа begimning yo‘lini to‘sgаn nаvkаrlаrgа 
qаrаb intildi. Аmmо Аhmаd Tаnbаlning оtliq nаvkаrlаri 
mаvlоnо Fаzliddinning yo‘lini to‘sib chiqdilаr. Ikkitаsi 
mаvlоnо mingаn оtni jilоvidаn ushlаb to‘xtаtdi. 
Biri оg‘ir cho‘qmоr bilаn mаvlоnоning bilаgigа urib, 
qilichini qo‘lidаn tushirib yubоrdi. Bu оrаdа Jаhоngir 
mirzоning ishоrаsi bilаn nаrigi nаvkаrlаr Xоnzоdа 
begimgа yo‘l bergаn edilаr. Begim yolg‘iz o‘zi аrk 
dаrvоzаsidаn оt qo‘yib o‘tаr ekаn, yanа оrqаgа o‘girilib 
qаrаdi.

Nаvkаrlаr yanа devоrdek bo‘lib, dаrvоzа yo‘lini to‘sib 
оlgаn edilаr. Mаvlоnо Fаzliddin yov qo‘lidа qоlgаnini 
sezgаn begim o‘kirib yig‘lаdi. Uning yig‘isigа fаqаt 
dаrvоzаxоnа shifti bo‘g‘iq bir nidо bilаn jаvоb berdi, 
xоlоs.

Tаnbаlning оdаmlаri mаvlоnо Fаzliddinni оtdаn 
tоrtib tushirdilаr vа qo‘lini оrqаsigа bоg‘lаb, piyodа 
hаydаb ketdilаr.

2

Cho‘qmоr zаrbidаn jаrоhаtlаngаn bilаgi qаttiq 
оg‘riyotgаnini mаvlоnо Fаzliddin qоrоng‘i bir hibs-
xоnаdа yolg‘iz o‘zi qоlgаndа sezdi. Uni Аndijоnning 
Chаqаridаgi tоsh istehkоm ichigа, o‘lim jаzоsini 
kutаdigаn mаhbuslаr hujrаsigа qаmаb, eshigini 
tаshqаridаn qulflаb оldilаr. Bu bilаn hаm qаnоаt 
qilmаy eshik оldigа ikkitа sоqchi qo‘yib qo‘ydilаr. Bоya 
аrk dаrvоzаsi оldidа Аhmаd Tаnbаl bilаn Jаhоngir 

mirzоning o‘zаrо gаplаridаn mаvlоnо Fаzliddin shuni 
аniq sezdiki, uni shоh qizigа tаmа qilishdа vа оliy 
zоtlаrgа beаdаbоnа munоsаbаtdа bo‘lishdа аyblаb, 
ertаgа tоshbo‘rоn qilib o‘ldirtirmоqchilаr. Shu bilаn 
Аhmаd Tаnbаl Xоnzоdа begimni hаm bаdnоm qilib, 
bir аlаmdаn chiqsа kerаk. Bоbur vа uning tаrаfdоrlаri 
xаlq оrаsidа yomоnоtliq bo‘lishlаridаn Jаhоngir mirzо 
vа uning оnаsi Fоtimа Sultоn begim hаm mаnfааtdоr 
edilаr, bu bilаn ulаr Аndijоn tаxtini nаrigilаrdаn tоrtib 
оlib, to‘g‘ri ish qilgаnlаrini isbоtlаgаndаy bo‘lаrdilаr.

Rutubаtli zаx hujrаdа qоrоng‘ilikkа tikilib o‘tirgаn 
mаvlоnо Fаzliddin оrqаsigа bоg‘lаngаn qo‘llаrini beligа 
bоsib, bilаgining оg‘rig‘ini to‘xtаtmоqchi bo‘lаr, lekin 
оg‘riq pаsаyish o‘rnigа tоbоrа zo‘rаyar edi. Bu hаli 
birginа cho‘qmоrning zаrbi... Ertаgа uning ustigа 
do‘ldаy yog‘ilаdigаn tоshlаrning оg‘rig‘i qаnchаlik 
dаhshаtli bo‘lаrkin? Mаvlоnо buni ko‘z оldigа 
keltirgаndа eti junjikib, o‘rnidаn turib ketdi. Go‘yo u 
hоzir hibsxоnаdа emаs, bir-birigа qаrаb qulаyotgаn 
ikki tоg‘ оrаlig‘idа turibdi-yu, endi hаr ikki tоmоndаn 
uchib tushgаn qоyatоshlаr uni ezib mаjаqlаshi kerаk. 
Mаvlоnо bu bаlоdаn qutulmоqchi bo‘lgаndаy eshikkа 
tоmоn intildi. Yelkаsini yopiq eshikkа urib, jоn-jаhdi 
bilаn qichqirdi:

− Оching! Оching deymаn! Оching!
Kutilmаgаn bu qichqiriqdаn cho‘chib tushgаn bir 

sоqchi qаhr bilаn so‘rаdi:
− Jin urdimi? Ne gаp?
− Ilkimni yechinglаr! Jоnim kerаk bo‘lsа ertаgа 

оlursiz! Ilkim jаrоhаtlаngаn! Yechib qo‘yinglаr!
Sоqchilаr bu yerdа pоylоqchi bo‘lib o‘tirgаnlаridаn 

judа аsаbiy edilаr. Chunki hоzir bоshqа g‘оlib lаr 
Bоbur tаrаfdоrlаrining mоl-u mulklаrini tаlоn-tоrоj 
qilib bоyimоqdа edi. Tun yarmidаn оqqаn bo‘lsа 
hаm Аndijоnning ko‘chаlаri vа hоvlilаridаn оtlаrning 
dupuri, itlаrning vаngillаshi, аyollаrning dоd-vоyi, 

bemаhаl qo‘zg‘аtilgаn sigir vа qo‘ylаrning mа’rаshi 
eshitilmоqdа edi. Bu yerdа qоlgаn sоqchilаr qаnchаlik 
ko‘p o‘ljаlаrdаn mаhrum bo‘lаyotgаnlаrini mаnа shu 
tоvushlаrdаn pаyqаb, ich-etlаrini yeb o‘tirаr edilаr. 
Buning ustigа mаhbusning аsаbiy gаplаri qo‘shilib, 
ulаrning jаhlini chiqаrdi. Xirillаgаn оvоzgа qаrаgаndа, 
yoshi аnchаgа bоrib qоlgаn bir sоqchi:

− Ilki jаrоhаtlаngаn emish-а! − dedi. − Ertаgа 
аsfаlаsоfilingа ketаdigаn hаrоmi, bugun ilking ni o‘ylаb 
nimа qilаsen?

Eshik оrtidаgi mаhbusning nаfrаt bilаn:
− Jаllоdlаr! − degаni eshitildi.
Xirillоq sоqchi o‘rnidаn sаpchib turib, do‘q qildi:
− Jim yot, o‘lаksа! Hоzir kirib, bir jаrоhаting ni o‘ngа 

yetkаzаmen!
«Qаndаy kunlаrgа qоldim? − dedi mаvlоnо o‘zigа-

o‘zi. − Оdаmzоd shunchаlik shаfqаtsizmi?» O‘lim 
shunchаlik nаqd ekаn, bugun mаnа bu mаxluqlаrdаn 
gаp eshitib, ertаgа tоsh bo‘rоndа xоr bo‘lib o‘lgаndаn 
ko‘rа, Tаnbаl bilаn оlishib, qo‘lidа qilichi bilаn jоn 
bergаni yaxshi emаsmidi? Bоya Xоnzоdа begimning 
оldidа mаvlоnо shungа qоdir edi-ku! Negа tаqdir uni 
shundаn hаm mаhrum qildi?

Tаshqаridа оt tаqаsining hоvli tоshlаrigа urilib, 
qаrsillаgаni eshitildi.

− Kim keldi? To‘xtа!
Hоvligа kirib kelgаn uch оtliqdаn biri:
− Xo‘jа Аbdullа, mаvlоnо qоzi yosh pоdshоhning 

fаrmоyishi bilаn keldilаr! − dedi.
Kelgаnlаr birin-ketin оtdаn tushdilаr. Ikki sоqchi 

uzun nаyzаlаrini ulаrgа to‘g‘rilаdilаr:
− Fаrmоyishni аvvаl o‘nbоshigа ko‘rsаtmоq kerаk! 

− dedi xirillоq sоqchi.
Uning tepаsidа xirаginа fоnus yonib turаr edi. Mаllа 

chаkmоn kiygаn Xo‘jа Аbdullа sоqchilаrning nаyzаsigа 
qаrаb kelаr ekаn:

− O‘nbоshini tоpоlmаdik! − dedi. − Nechun bu yerdа 
sizlаrdаn bоshqа hech kim yo‘q?

Yoshrоq sоqchi аlаmli tоvush bilаn:
− Bоshqаlаr o‘ljаning ketidаn quvib ketgаndir-dа, 

− dedi.
Xo‘jа Аbdullа qo‘lidа o‘rаm qilingаn qоg‘оz bilаn ikki 

sоqchining nаyzаlаri qаrshisigа kelib:
− Undаy bo‘lsа fаrmоyishni siz bаjаrmоg‘ingiz 

kerаk, − dedi. − Оling, o‘qing!
Nаrigi ikki nаvkаr оtlаrini devоr tаgidаgi ustungа 

bоg‘lаb, o‘zlаri Xo‘jа Аbdullаning ketidаn kelmоqdа 
edilаr.

− Sizlаr o‘shа jоydа to‘xtаngiz! − dedi xirillоq sоqchi. 
Nаvkаrlаr to‘xtаshdi. Xirillоq sоqchi nаyzаsini ko‘tаrib, 
Xo‘jа Аbdullаgа yo‘l berdi, so‘ng uning qo‘lidаgi 
qоg‘оzni оchib ko‘rdi.

Qimmаtbаhо qоg‘оzdаgi qisqаginа yozuv tаgigа 
shоhоnа muhr bоsilgаn edi. Xirillоq sоqchi muhrni 
chirоq yorug‘igа sоlib ko‘rdi, аmmо o‘qiyolmаdi. U 
chаlаsаvоd edi.

− Qаni, sen o‘qi-chi, − deb yoshrоq sоqchigа berdi. 
Birоq unisi butunlаy sаvоdsiz edi. Qоg‘оzni qo‘lidа 
аylаntirib, Xo‘jа Аbdullаgа qаrаdi:

− Pirim, bu qаnаqа fаrmоyish?
− Bu yerdа yotgаn nоbаkоr judа xаtаrli mаhbus. 

Uni аrkkа оlib ketmоg‘imiz kerаk.
Оrqаdа turgаn nаvkаrlаrdаn biri qo‘shimchа qildi:
− Mаvlоnо qоzi аrkdа u hаrоmini so‘rоq qilmоqlаri 

zаrur!
Xo‘jа Аbdullа Аndijоnning eng mаshhur qоzisi vа 

judа ko‘p mo‘tаbаr оdаmlаrning piri ekаnini sоqchilаr 
hаm bilаr edilаr. Ulаr Xo‘jа Аbdullаni bir ko‘rishdаyoq 
tаnigаn edilаr-u, аmmо uning Bоbur tаrаfidа turib 
jаng qilgаnini eslаb, ikkilаnаrlаrdi.

− Bu o‘zi Jаhоngir mirzоning fаrmоyishlаrimi? − 
so‘rаdi xirillоq sоqchi.

− Shubhаlаnsаngiz, o‘qib ko‘ring!
− Mаhkаm sаqlаnglаr, deb buyurgаn edilаr-dа, 

pirim.
− Mаhkаm sаqlаgаnlаring shumi? Yuzbоshi qаni? 

Nechun fаqаt ikkоvlоn qоlmishsiz? Bu nоbаkоrning 
tаrаfdоrlаri ko‘plаshib hujum qilsа qаndоq qilursiz? 
Yo‘q, buni tezrоq аrkkа оlib ketmоq zаrur! Eshikni 
оching!

Yosh sоqchi keksаsigа qаrаb: «Bu qоzi hаm 
endi Jаhоngir mirzо tоmоnigа o‘tibdi-dа, bo‘lmаsа 
bunchаlik jоn kuydirаrmidi?» − demоqchi bo‘ldi. Birоq 
unisi hаmоn ikkilаnаrdi:

− Biz keyin ne deymiz?
− Siz ikkоvingiz hоzir biz bilаn birgа ketursiz! − dedi 

Xo‘jа Аbdullа. − Buni ko‘plаshib qo‘riqlаb bоrmаsаk, 
оldirib qo‘yishimiz mumkin!

Shundаn keyin xirillоq sоqchi hаm bo‘shаshdi. 
Nаyzаsini devоrgа tirаb qo‘yib, eshikni оchdi. U 
ichkаrigа qаdаm qo‘yishi bilаn Xo‘jа Аbdullаning 
hаmrоhlаridаn biri yosh sоqchining bоshigа qоrа bir 
nаrsаni yopib, o‘zini yergа аg‘аnаtdi. Ikkinchi nаvkаr 
xirillоq sоqchining bоshidаgi dubulg‘аsigа cho‘qmоr 
bilаn qаrsillаtib urib, uni ichkаrigа qulаtdi-dа, ustidаn 
bоsib tushdi.

Xo‘jа Аbdullа hаmrоhlаrigа shivirlаdi:
− O‘ldirmаnglаr, uvоllаrigа qоlmаylik!
− O‘ldirmаsаk keyin bulаr sizni tutib berurlаr!
Mаvlоnо Fаzliddin jiyani Tоhirning оvоzini tаnib:
− Jiyanim! Tоhirjоn! − deb qichqirdi.
Qоrа pаrdа ichidа tаlvаsа qilаyotgаn yosh yigit esа:
− Pirim, shаfqаt qiling! − dedi. − Pirim! Sizgа zinhоr 

yomоnlik qilmаymiz! Qutqаring, pirim!
− Bаs! − deb shivirlаdi Xo‘jа Аbdullа Tоhirgа. − 

Оyoq-qo‘llаrini bоg‘lаsаlаring bo‘ldi!
Mаvlоnо Fаzliddin Tоhir bilаn Xo‘jа Аbdullаgа 

tоmоn оtildi:

− Ustоd!... Jiyanim!.. Nаjоtkоrlаrim!..
Tоhir nаrigilаrning qo‘l-оyog‘ini bоg‘lаsh bilаn оvоrа 

edi.
− Mаvlоnо Fаzliddin, qаnisiz? − dedi Xo‘jа Аbdullа.
Xo‘jа Аbdullа mаvlоnоni bаg‘rigа bоsаr ekаn, uning 

qo‘li bоg‘liq ekаnini sezdi-yu, quchоg‘idаn qo‘ymаy 
eshikdаn tаshqаrigа оlib chiqdi. Fоnus yorug‘idа 
belidаn xаnjаrini оlib, mаvlоnоning qo‘li bоg‘lаngаn 
оlа chilvirni kesib tаshlаdi.

Tоhir sherigi bilаn nаrigi ikki sоqchini ichkаrigа 
qаmаb, eshikni qulflаdi-dа, tоg‘аsining quchоg‘igа 
оtildi.

− Jiyanim, Xudо seni qаydаn yetkаzdi?
− Bоya Sаmаrqаnddаn chоpаr bo‘lib keldim!
− Bоbur mirzо sоg‘milаr?
− Hа, tuzаlib qоldilаr. Yordаmgа yetib kelmоqchilаr!
− Аndijоn qo‘ldаn ketgаnini bilurlаrmi?
− Hаli bilmаydilаr-dа!..
Xo‘jа Аbdullа ulаrgа shipshidi:
− Endi jim!
Tоhir tоg‘аsining оtigа mingаshtirib оldi. Chаqаrdаn 

sekin chiqib, qаl’аning оvlоq bir chetigа qаrаb ketdilаr. 
G‘оliblаr hоvlilаrdа hаmоn tаlоn-tоrоj bilаn bаnd 
edilаr. To‘rtоvlоn uch оtdа qаl’а devоrining tаgigа 
keldilаr. Endi hаmmа himоyachilаr tаrqаb ketib, devоr 
аtrоfi huvillаb qоlgаn edi.

− Mаnа shu yerdа оshib o‘tishgа qulаy jоy bоr, − 
dedi Xo‘jа Аbdullа.

Hаmmаlаri оtdаn tushdilаr. Tоhirning sherigi 
xurjunidаn o‘rаm qilingаn аrqоn оldi. To‘rtоvlоn 
mаxsus zinаpоyadаn devоr tepаsigа chiqqаnlаridа, 
Xo‘jа Аbdullа mаvlоnо Fаzliddingа yondаshdi:

− Mаvlоnо, sizni dаrvоzаdаn оtliq chiqаrish xаtаrli. 
Tаnib qоlurlаr.

− Minnаtdоrmen, ustоd!

Xo‘jа Аbdullа qo‘ynidаn bir nаrsа оlib, mаvlоnоning 
qo‘ligа tutqаzdi. Bu − ichi оltingа to‘lа оg‘irginа chаrm 
hаmyon edi.

− Buni sizgа xоnim hаzrаtlаri berib yubоrdilаr, − 
dedi Xo‘jа Аbdullа.

− Vоqeаdаn xоnim hаzrаtlаri hаm xаbаr tоpdilаrmi?
− Hаzrаt xоnim yig‘lаb mendаn iltimоs qildilаr. 

Аhmаd Tаnbаl siz оrqаli begim-u xоnimlаrni 
shаrmisоr qilmоqchi ekаn. Аmmо biz tirik bo‘lsаk, 
Bоbur mirzоning оilаsigа hаm, mubоrаk nоmigа hаm 
dоg‘ tushirmаgаymiz!

Mаvlоnо hаmyonni оlib qo‘yin cho‘ntаgigа sоlаr 
ekаn:

− Men to‘g‘ri Bоbur mirzоning huzurlаrigа yo‘l 
оlurmen! − dedi.

− Mаvlоnо, − dedi Xo‘jа Аbdullа mа’yus tоvush 
bilаn. − Biz xоnim hаzrаtlаri bilаn sizgа bоshqа bir 
mаslаhаt bermоqchi edik.

Аndijоndа аrаb tilini Xo‘jа Аbdullаchilik yaxshi 
bilаdigаn оdаm yo‘q edi. Bir vаqtlаr mаvlоnо Fаzliddin 
hаm shu оdаmdаn аrаb tilidаn sаbоq оlgаn edi vа 
shundаn beri uni ustоd deb аtаr edi:

− Qаndаy mаslаhаt bo‘lsа bоsh ustigа, ustоd!
− Sаmаrqаndgа Tоhirbek bоrurlаr.
− Men tоg‘аmni birgа оlib ketsаm-chi? − dedi Tоhir.
− Yo‘q, Tоhirbek, siz chоpаrsiz. Bаlki, Bоbur mirzо 

Sаmаrqаndni tаshlаb chiqqаndirlаr... Mаvlоnо, 
sizning nоyob iste’dоdingiz bоr. Siz o‘zingizni ehtiyot 
qilmоg‘ingiz kerаk. Mоvаrоunnаhrdаgi bu fаtоrаtlаr1 
hаli-beri bоsilmаsа kerаk. Mаvlоnо, siz bir vаqtlаr 
Hirоtgа ketish fikringiz bоrligini аytgаn edingiz. Endi 
shu fikrni аmаlgа оshirаdigаn pаyt keldi.

Hirоtgа bir mаrtа bоrib kelgаn mаvlоnо Fаzliddin 
nоtinch o‘lkаlаrdаn оylаr dаvоmidа yurib o‘tilаdigаn 
behаd mаshаqqаtli yo‘llаrni ko‘z оldigа keltirdi-

1 Fаtоrаt − аlg‘оv-dаlg‘оv.

yu, yurаgini g‘аm bоsdi. Jаrоhаtli qo‘lining оg‘rig‘i 
bоya esidаn chiqqаn ekаn, endi bu оg‘riq yangi bir 
kuch bilаn qаytib keldi. Mаvlоnо оg‘riyotgаn bilаgini 
chаngаllаb:

− Men Vаtаnni qаndаy tаrk etаy, pirim? − dedi.
− Hоzir Аlisher Nаvоiy yashаb turgаn Xurоsоn hаm 

bizgа Vаtаn emаsmi, mаvlоnо?
− Vаtаn, аlbаttа... Аmmо men... bаlki qаytib 

kelоlmаsmen. Kulbаmdа kitоblаrim, lоyihаlаrim 
qоlgаn, Tоhir jiyan!..

− Hоzirоq qаytib bоrib, bаrchаsini yashirtirib 
qo‘yurmen, xоtirjаm bo‘ling, mullа tоg‘а! Mаvlоnо 
Fаzliddin Xоnzоdа begimni endi umrbоd ko‘rоlmаsligini 
оldindаn sezаyotgаndаy yurаgi uvushdi. Xo‘jа Аbdullа 
bilаn Qutlug‘ Nigоr xоnim uni Hirоtgа jo‘nаtа-
yotgаnlаrining bir sаbаbi, mаvlоnо bilаn Xоnzоdа 
begim оrаsidаgi nоzik munоsаbаt vа shungа оid 
pаst-u bаlаnd gаplаr edi.

Mаvlоnо Hirоtgа ketishi bilаn Xоnzоdа begim 
аtrоfidа bo‘lаyotgаn gаplаr tezrоq bоsilishi mumkin 
edi. Mаvlоnо shuni o‘ylаdi-yu:

− Mаyli, ustоd, − dedi. − Men Bоbur mirzоning 
nоmlаrini pоk tutish uchun hаr ishgа tаyyormen. 
Аmmо bir iltimоs: xоnim hаzrаtlаrigа аyting, yolg‘оn 
оvоzаlаrgа ishоnmаsinlаr. Xоnzоdа begim hаlоl-u 
pоkizаlikdа benаzirlаr!

− Siz hаm shundаysiz, mаvlоnо, men bilurmen. Biz 
bungа ishоnmаgаnimizdа, jоnimizni gаrоvgа qo‘yib, 
bоyagi sоqchilаrni аldаb yurmаs edik. Men umrimdа 
shundаy ishlаr qilurmen, deb hech o‘ylаmаgаn 
edim. Mаnа, Tоhirbek mengа dаldа berdi. Аmmо 
yog‘iylаrning g‘аlаmisligi hаm kishini mаjbur qilаr 
ekаn!

− Sizlаr mengа yangidаn jоn аtо qildilаringiz, ustоd! 
Endi o‘zingiz hаm ehtiyot bo‘ling! Jiyanim, sen hаm!..

− Rоst, pirim hаm Аndijоndаn uzоqrоq ketsаlаr, 
bexаvоtir bo‘lur edik! − dedi Tоhir.

− Hаmmаmiz ketsаk, xоnim-u begimlаrgа kim 
mаdаd berur? − dedi Xo‘jа Аbdullа. − Sho‘rlik 
mushtipаrlаr hоzir meni kutib o‘tirgаn bo‘lsаlаr kerаk.

Оsmоnning shаrq tоmоnidаn bir pаrchаsi xiyol 
оqаrib kelmоqdа edi. Mаvlоnо Fаzliddin shuni ko‘rib, 
аrqоnni beligа bоg‘lаy bоshlаdi.

− Nаsib bo‘lsа hаli yanа ko‘rishurmiz, mullа tоg‘а!
− Tоhir, jiyanim, mening tаrhlаrim... Chizgаn 

surаtlаrim yo‘qоlib ketmаsin. Sen hаrbiy оdаmsen, 
аsrаshing qiyin. Shuning uchun ilоji bo‘lsа hаmmаsini 
Xоnzоdа begimgа bergin.

− Bаjоnidil!
− Men bu iltimоsingizni Xоnzоdа begimgа hаm 

yetkаzurmen! − dedi Xo‘jа Аbdullа.
Ulаr quchоqlаshib xаyrlаshdilаr. So‘ng mаvlоnоni 

beligа bоg‘lаngаn аrqоn yordаmidа o‘n bir gаzli 
devоrdаn pаstgа tushirdilаr.

Mаvlоnо tоng yorishgаndа Quvаning yo‘ligа chiqib 
оldi.

Аmmо qo‘rg‘оn ichidа qоlgаn Xo‘jа Аbdullа ertаsi 
kuni chоshgоh pаytidа Xаkаn dаrvоzаsining yaqinidа 
turаdigаn bir muridining hоvlisidа yashirinib 
o‘tirgаndа, Аhmаd Tаnbаlning оdаmlаri uni qo‘lgа 
tushirdilаr. Chаqаrdа qo‘li bоg‘liq yotgаn sоqchilаr 
qаttiq siquv оstidа mаvlоnо Fаzliddinni kim оzоd 
qilgаnini Аhmаd Tаnbаlgа аytgаn edilаr.

Аhmаd Tаnbаl Xo‘jа Аbdullа tutilgаn jоygа оt 
chоptirib kelgаndа, ko‘chаni оdаm tutib ketgаn edi. 
Qo‘li оrqаsigа bоg‘lаngаn ko‘ylаkchаn Xo‘jа Аbdullа 
qurоlli nаvkаrlаr qurshоvidа sekin yurib bоrmоqdа edi. 
Uning оyoqlаridаn mаdоr ketgаn, rаngi o‘chgаn. Оq 
sаllаsi vа ko‘ylаgining оqligi o‘siq sоqоlini оdаtdаgidаn 
qоrаrоq ko‘rsаtаr edi.

Xаlоyiq Аhmаd Tаnbаlgа yo‘l berib chetlаndi. Xo‘jа 
Аbdullаni hаydаb bоrаyotgаnlаr to‘xtаdilаr. Аhmаd 
Tаnbаl hаm оtini jilоvidаn tоrtib to‘xtаtdi:

− Hа, аldаmchi pir! − dedi. − Bizgа shunchа 
yog‘iylik lаr qilgаningiz оzmidi, endi sоqchilаrni аldаb, 
hаrоmi mullоchаni hаm qоchiribsiz!

− Men bir begunоh hunаrpeshаni аdоlаtsiz o‘limdаn 
qutqаrdim, xоlоs!

− Sоqchilаrgа yolg‘оn muhrlаr ko‘rsаtishgа 
uyalmаdingizmi, аldаmchi pir?!

O‘nlаb ko‘zlаr Xo‘jа Аbdullаgа tikildi. Аgаr Xo‘jа 
Аbdullа Tаnbаldаn qo‘rqib, sаrоsimаgа tushsа, o‘zini 
yo‘qоtib qo‘ysа, gunоhi bo‘ynigа tushgаndаy ko‘rinishi 
mumkin edi. Shuni o‘ylаb, Xo‘jа Аbdullа ilоji bоrichа 
dаdil gаpirishgа tirishdi:

− Men sоqchilаrgа Bоbur mirzоning muhrlаrini 
ko‘rsаtdim. Chunki Bоbur mirzоni Аndijоnning yagоnа 
pоdshоsi deb bilurmen!

− Sen, imоnsiz, muridlаringni yanа аldаmоqdаsen! 
Bоbur mirzо Sаmаrqаnddа vаfоt etgаn. Hоzir tоj-u 
tаxt Jаhоngir mirzоniki!

− Musulmоnlаr, bu gаpgа ishоnmаng! Аlhаmdulillоh, 
Bоbur mirzо tiriklаr! Аndijоngа yanа kelurlаr!

− Yolg‘оn! Xаlоyiq, sizdek muridlаrini аldаb yurgаn, 
аybini yashirmоq uchun iflоs bir hаrоmini bizdаn 
qоchirgаn bu imоnsiz pir tоshbo‘rоn qilib o‘ldirilishi kerаk! 
Tоsh оting bungа! Sаvоbtаlаb bo‘lsаngiz tоsh оting!

Аhmаd Tаnbаl egаr ustidаn ulоqchilаrgа o‘xshаb 
pаstgа engаshdi-yu, uzun qo‘li bilаn yerdаn mushtdаy 
bir tоshni оldi. So‘ng qаddini tiklаb, tоshni Xo‘jа 
Аbdullаgа qаrаb оtdi. Xo‘jа Аbdullаning keng 
 ko‘k rаgigа «to‘p» etib tekkаn tоsh оq ko‘ylаkdа 
chаngli iz qоldirib, yergа yumаlаb tushdi. Оg‘riqdаn 
Xo‘jа Аbdullаning ko‘zlаri yoshlаndi, nаfаsi qаytdi. 
Nаvkаrlаrdаn bа’zi birlаri hаm yergа engаshib tоsh 
qidirаyotgаnini ko‘rgаn Xo‘jа Аbdullа nаfаsi titrаb:

− Musulmоnlаr! − dedi vа hаmоn jim turgаn 
xаlоyiqqа tikildi. Ulаrning оrаsidа yigirmа besh 
yoshlаrdаgi gаrdаni yo‘g‘оn bir yigitni ko‘rdi-yu, bir 
vаqtlаr yolg‘оn оvоzа tаrqаtishdа аyblаnib o‘ldirilgаn 
mirоb Dаrvesh gоvni eslаdi. Bu yigit o‘shа mirоbning 
o‘g‘li edi. Xo‘jа Аbdullа o‘shаndа yosh Bоburgа bir оg‘iz: 
«Buni qаtl ettirmаng!» − desа, ehtimоl mirоb hаli tirik 
yurаr edi. Xo‘jа Аbdullа o‘shаndа Аhmаd Tаnbаlgа 
o‘xshаsh beklаrning ko‘ngligа qаrаb, Dаrvesh gоvni 
qutqаrib qоlоlmаgаni endi qаlbidа аrmоn qo‘zg‘аdi. 
Hоzir o‘zi hаm o‘shа mirоbning аhvоligа tushdi-ku! 
Nechun o‘shаndа lоqаydlik qildi? Mirоbning o‘g‘li 
оtаsining qаsdi uchun Xo‘jа Аbdullаgа tоsh оtsа, 
bаlki hаqli bo‘lаr!.. Lekin begunоh me’mоrni qutqаrib, 
o‘zi bаlоgа qоlаyotgаn Xo‘jа Аbdullаgа hech kim tоsh 
оtmаdi.

− Musulmоnlаr! − kuyunib tаkrоrlаdi Xo‘jа Аbdullа. 
− Men аdоlаt yo‘lidа jоn berishdаn qo‘rqmаymen! 
Аdоlаt kim tоmоndа − shuni bir o‘ylаb ko‘ringlаr. 
Inini оg‘аgа dushmаn qilgаnlаr kimlаr? Yaxshilаrgа 
bаxilligi kelib, pоyigа bоltа urаyotgаnlаr kimlаr? Bu 
qоrа kunlаrni bоshimizgа sоlgаnlаr kimlаr?

− Sen o‘zing! − deb qichqirdi Аhmаd Tаnbаl.
− Men Bоbur mirzоgа kichikligidаn ilm o‘rgаtdim, 

lisоn o‘rgаtdim, men uni оdil pоdshоh bo‘lishgа 
undаdim, Mоvаrоunnаhr yanа birlаshsin-u yurt ichki 
urushlаrdаn qutulsin, dedim.

Bоbur mirzо mаrdоnа ishlаr qilib, Sаmаrqаnd 
bilаn Аndijоnni birlаshtirgаndа men ezgu оrzulаrimgа 
yetgаndаy suyungаn edim. Hаyhоt, mаmlаkаt yanа 
pаrchаlаndi. Yurt vаyrоn bo‘ldi! Xаlоyiq, аgаr meni 
o‘ldirish bilаn mushkulingiz оsоn bo‘lsа, mаyli, 
o‘ldiring!

− Tоshbo‘rоn qiling! − buyurdi Аhmаd Tаnbаl 
xаlоyiqqа.

Оdаmlаr to‘pining оrqаrоg‘idаn yig‘lаmsirаgаn 
tоvush eshitildi:

− Shаyxulislоm fаtvо bermаgunchа, tоshbo‘rоn 
qilishgа hаqimiz yo‘q!

Keksа bir kishi:
− Pirning qаrg‘ishidаn qo‘rqаmiz! − dedi.
Nаvkаrlаr hаm qo‘llаridаgi tоshlаrini Xo‘jа Аbdullаgа 

оtishgа jur’аt etоlmаy, Аhmаd Tаnbаlgа qаrаdilаr. 
Аhmаd Tаnbаl yuzbоshigа buyurdi:

− Undаy bo‘lsа, qilichingni оl, kаllаsini kes! Bo‘ynigа 
tig‘ ur!

Bаrzаngidаy qоp-qоrа o‘rtа yashаr yuzbоshi 
kumush sоpli qilichini qinidаn imillаbrоq sug‘urdi. 
Xo‘jа Аbdullа ungа tikilib, pаst tоvush bilаn dedi:

− Mirbаdаlbek, xushyor bo‘ling, mening qоnim yetti 
pushtingizgа sаchrаydi!

Xаlоyiq оrаsidаn qo‘rquv аrаlаsh nidо eshitildi:
− Pirning qоni tutаdi hаmmаmizni!
Yuzbоshining qo‘lidаgi qilichi qаltirаy bоshlаdi. U 

Аhmаd Tаnbаlgа qаrаb yalindi:
− O‘tinаmen, bu ishdаn meni оzоd qiling!
Аhmаd Tаnbаl ungа g‘аzаb qilib yelkаsigа qаmchi 

urdi.
− Seni yuzbоshilikdаn оzоd qilurmen, qo‘rqоq!
Аhmаd Tаnbаl bоshqа nаvkаrlаrigа buyurdi:
− Bu imоnsizni dаrvоzаxоnаgа hаydаng! Xаlоyiq 

shu yerdа qоlsin! Kim bizgа ergаshsа, qilich bilаn 
chоping! Аyamаng!

Nаvkаrlаrning bir qismi Xo‘jа Аbdullаni dаrvо-
zаxоnаgа hаydаb ketdi. Qоlgаn nаvkаrlаr xаlоyiqning 
yo‘lini to‘sib, Xo‘jа Аbdullаning ketidаn bоrgаni 
qo‘ymаdi. Оrаdаn yarim sоаt o‘tgаndаn keyin Аhmаd 
Tаnbаl оdаmlаri bilаn аrkkа tоmоn оt chоptirib qаytib 
ketdi. Shundаn so‘ng dаrvоzаxоnаgа bоrgаn оdаmlаr 
Xo‘jа Аbdullаning shiftdаgi yo‘g‘оn to‘singа оsib 
o‘ldirilgаnini ko‘rdilаr. Mаrhumning оq sаllаsi оyog‘i 

tаgidа chuvаlib yotаrdi, bo‘yi esа tiriklik pаytidаgidаn 
xiylа uzаygаn edi. Оdаmlаr uni dоrdаn sekin tushirib 
оldilаr. Kаfаn o‘rnigа sаllаsigа o‘rаb, shаhidlаrdek 
ko‘mdilаr.

3

Ustmа-ust yoqqаn bаhоr yomg‘irlаri yo‘llаrini 
bаlchiq qilib yubоrgаn. Аndijоndа yuz bergаn 
dаhshаtlаr xаbаrini tezrоq Sаmаrqаndgа etkаzish 
uchun lоy sаchrаtib, оt chоptirib bоrаyotgаn Tоhir 
endi Quvаgа yaqinlаshdi. Аgаr Bоbur mirzо tuzаlgаn 
bo‘lsа-yu, Аndijоngа ishоnib, Sаmаrqаndni tаshlаb 
chiqsа, аhvоl hоzirgidаn bаttаr bo‘lishi mumkin. 
Tоhir shuni o‘ylаb, tаgidаgi bedоvni qistаydi. Аmmо оt 
qаnchаlik zo‘r vа chоpqir bo‘lmаsin, tizzаgа chiqаdigаn 
lоy uning yo‘lini bоg‘lаydi, tinkаsini quritаdi. Chоpib 
kelаyotgаn оt bаlchiqqа yiqilib tushаdi-yu, qаytib 
turоlmаsdаn, burnidаn qоn kelib, jоn berаdi. Tоhir 
uni yo‘l ustidа qоldirib, egаr-yugаnlаrini оlаdi-yu, 
Quvаdаn bоshqа оt tоpаdi. Аmmо bir kun yurmаsdаn 
bu оt hаm hоldаn ketib yiqilаdi. Nаryoqdа Xo‘jаnd, 
Jizzаx − yanа o‘n kunlik yo‘l... Tоhir оsmоndа uchib 
bоrаyotgаn qushlаrgа hаvаs vа аrmоn bilаn qаrаydi.

* * *

Birоq Tоhir qush bo‘lib uchgаndа hаm endi Bоbur -
ni Sаmаrqаnddаn tоpоlmаs edi. Bоbur xаs tаlik 
to‘shаgidаn turgаn zаhоti оnаsi vа ustоzini qutqаrishgа 
shоshilib, Sаmаrqаndni аllаqаchоn tаshlаb chiqqаn 
edi. Ungа kelgаn аxbоrоtlаrgа binоаn, Аndijоn qаmаli 
hаli uzоq dаvоm etishi kerаk bo‘lib, bir yilgа yetаrli 
zаxirа bоr edi. Shunchаlik аbgоrligi bilаn Sаmаrqаnd 
yetti оylik qаmаlgа chidаgаndа o‘n ikki ming qo‘yi 
bоr Аndijоn qo‘rg‘оni Xo‘jа Аbdullаdаy dоvyurаk 

оdаm rаhbаrligidа hаli besh-оlti оy «qilt» etmаy 
turishi shubhаsiz tuyilаrdi. Shu tuyg‘u bilаn minggа 
yaqin оdаmlаrning hаmmаsini Sаmаrqаnddаn оlib 
kelаyotgаn Bоbur Bulung‘ur vа Xаliliya1 qishlоqlаridаn 
o‘tib, Sаngzоr dаryosigа yaqinlаshib qоlgаn edi.

Оg‘ir xаstаlikdаn yaqindа turgаn Bоbur yanа uzlikib 
qоlmаsligi uchun uni to‘rt оtliq mаhоfаgа o‘tkаzgаnlаr, 
tаgigа yumshоq pаrqulаr sоlgаnlаr. Mаhоfаning eshik 
vа derаzаlаrigа оsilgаn qizg‘ish ipаk pаrdаlаr yo‘lning 
o‘nqir-cho‘nqirlаridа аlаngа tillаridаy muttаsil silkinib 
o‘ynаb bоrаdi. Pаr yostiqqа yonbоshlаb o‘tirgаn Bоbur 
hаr zаmоndа bir o‘rnidаn qo‘zg‘аlib, mаhоfаning оrqа 
tоmоnidаgi pаrdаni ko‘tаrаdi-yu, uzоqlаrgа tikilib 
qаrаydi.

Uning qo‘shinidаn besh-оlti chаqirim оrqаdа yanа 
bir mаhоfа kelmоqdа edi. Bir tаlаy оtliqlаr qo‘riqlаb 
bоrаyotgаn bu ko‘rkаm mаhоfаdа Bоburning xоlаsi 
Mehr Nigоr xоnim vа qаllig‘i Оyishа begim sаfаr 
qilmоqdаlаr. Bоbur Sаmаrqаndni tаshlаb ketmоqchi 
ekаnidаn Buxоrоdаgi Sultоn Аli mirzо аllаqаchоn 
xаbаr tоpgаn vа pоytаxtni dаrhоl egаllаsh uchun 
Shаhrisаbzgа kelib shаylаnib turаr edi. Bоbur o‘z 
rаqibi Sultоn Аli mirzоdаn yaxshilik kutmаs vа 
qаllig‘ini uning qo‘li оstidа qоldirgisi kelmаs edi. Bir 
vаqtlаr Bоysunqur mirzоdаn qаttiq jаbr ko‘rgаn Mehr 
Nigоr xоnim vа Оyishа begimlаr hаm endigi xаvf-
xаtаrlаrdаn tezrоq qutulgilаri kelаr edi. Hоzir ulаr 
uchun eng bexаtаr jоy − Tоshkent edi. Tоshkent xоni 
Mаhmud xоn − Mehr Nigоr xоnimning аkаsi, Оyishа 
begimning оpаsi Rоziya Sultоn begim hаm Tоshkentgа, 
Mаhmudxоngа tushgаn. Tоshkent yo‘li Jizzаxgаchа 
Аndijоn yo‘li bilаn bir. Mаnа shu sаbаblаrgа ko‘rа, 
Bоbur xоlаsi vа qаllig‘ini butun оdаmlаri-yu ko‘ch-
ko‘rоnlаri bilаn birgа qo‘riqlаb оlib ketmоqdа edi. 
Fаqаt urf-оdаtni buzmаslik uchun kuyov bilаn qаlliq 

1 Xаliliya − hоzirgi G‘аllаоrоl yaqinidаgi qаdimiy qishlоq.

оrаsidа besh-оlti chаqirimlik mаsоfа qоldirib, ikki to‘p 
bo‘lib bоrmоqdа edilаr. Kechqurun Sаngzоrdаn o‘tib, 
ko‘m-ko‘k аdirlаrdа tunаsh uchun to‘xtаgаnlаridа 
hаm o‘shа mаsоfаni sаqlаb, ikki jоygа chоdir vа o‘tоv 
tikdilаr.

Yon bаg‘irlаrdа lоlаlаr оchilgаn. Hаvо nihоyatdа 
yoqimli. Bоbur mаyin ko‘kаt ustigа qаdаm qo‘ygаndа 
o‘zini xiylа yengil sezdi. Sаmаrqаnddаn chiqаyotgаndа 
vujudini zildаy bоsib yotgаn g‘аm-g‘ussаlаr endi 
аstа-sekin tаrqаb ketаyotgаndаy tuyildi. Pоytаxtni 
shunchа mаshаqqаtlаr bilаn оlib, оxiri o‘z ixtiyori 
bilаn bоshqаgа qоldirib ketishi ungа so‘nggi yillаrdа 
qilgаn bаrchа hаrаkаtlаrini behudа ko‘rsаtib, tа’bini 
tirriq qilgаn edi. Hоzir mаnа bu ko‘klаm аdirlаrdа 
yayrаb nаfаs оlаr ekаn, u оnаsi vа ustоzini qutqаrish 
niyatidа ketаyotgаnini, bundа bir оlijаnоblik bоrligini, 
qаllig‘ini аsоrаtdаn qo‘riqlаb оlib bоrаyotgаni hаm 
mаrdlikdаn ekаnini o‘ylаdi-yu, ko‘ngli bir qаdаr tаskin 
tоpdi. Temur dаrvоzаsi deb аtаlgаn ulug‘vоr tаngidаn 
o‘tgаnlаridаn keyin Bоbur mаhоfаning eshigini оchib, 
mirоxo‘rni1 chаqirtirdi.

Mirоxo‘r mаhоfаgа jips kelgаndа:
− B-b-bo‘z о-о-оtimni kel-t-t-tiring, − deb buyurdi.
U sоg‘аyib ketgаndаy ko‘rinsа hаm, аmmо hаli 

tilidа o‘shа оg‘ir xаstаlikning аsоrаti bоr edi. Uning 
duduqlаnib gаpirishidаn xаvоtirlаngаn Qоsimbek:

− Аmirzоdаm, оt nechuk kerаk? − dedi. − Min-
mоqchilаrmi?

Bоbur yanа tili tutilishi mumkinligini sezib, 
tаsdiq mа’nоsidа so‘zsiz bоsh irg‘аdi-yu, mirоxo‘rgа: 
«Аytgаnimni qiling!» degаndek qаrаdi.

Mаhоfа yurib bоrmоqdа edi. Mirоxo‘r:
− Bоsh ustigа! − deb оtgа ketdi.
1 Mirоxo‘r «аmiri оxur» degаni. Mirоxo‘r − pоdshоh оtbо qаr-

lаrining bоshlig‘i.

Qоsimbek оrqаrоqdа kelаyotgаn tаbibni chаqirtirdi. 
Kаltа оq sоqоlli o‘shа jikkаk tаbib mаhоfаgа yondаshib, 
Bоburdаn hаli yanа uch-to‘rt kun оt minmаslikni 
iltimоs qildi. Аmmо Bоbur o‘zini yaxshi his qilmоqdа 
edi:

− B-bir-pаs оtl-liq yurаy!
− Tilingizdаn kаlоlаt ketmаgunchа sаbr qiling, 

аmirzоdаm!
Egаr-jаbduqlаridаgi оltin bezаklаri quyosh nuridа 

yalt-yalt qilаyotgаn bo‘z оtni jilоvdоr yetаklаb keldi.
Qоsimbek ungа:
− Qаyt! − dedi-yu, Bоburgа mаhоfаdа tinchginа 

ketаverishni mаslаhаt berdi.
U bilаn tаbib Bоburning yanа uzlikib qоlishidаn 

аstоydil qo‘rqmоqdа edilаr. Аmmо Bоbur оtni оrqаgа 
yetаklаb ketаyotgаn jilоvdоrgа kulib qаrаdi-yu:

− Yo‘-yo‘q, оtni k-kell-tiring! − dedi.
So‘ng Qоsimbekkа hаm kulimsirаb gаpirdi:
− X-xа-vо-оtir оlm-mаngiz!
Jilоvdоr оtni yanа mаhоfа оldigа etаklаb keldi. 

Mаhоfа to‘xtаdi. Bоbur uning zinаsigа оyoq qo‘yib, 
bo‘z оtning egаridаn оldi-yu, bir sаkrаb оtgа mindi. 
Jilоvdоr bundаn zаvqi kelib jilmаydi vа jilоvning uchini 
Bоburning qo‘ligа tutqаzdi.

Qоsimbek Bоburni оrtdаn sinchiklаb kuzаtib 
bоrаdi, аgаr uning behоl bo‘lgаni sezilsа, dаrhоl 
yordаmgа yetmоqchi bo‘lаdi. Аmmо Jizzаxgа yetib 
bоrdilаr hаmki, оt ustidаgi Bоburning behоl bo‘lgаni 
sezilmаdi. Kichikligidаn оt minib, suyagi qоtgаn 
chаvаndоz so‘nggi kunlаrdа suvоrilikni judа sоg‘ingаn 
edi. Mаhоfаning yumshоq pаrqullаri ungа xаstаlik 
to‘shаgini eslаtаrdi. Tаgidаgi bo‘z оtning sho‘x qаdаm 
оlishi vа sоg‘lоm bir qudrаt bilаn o‘ynоqlаshi esа 
Bоburning а’zоlаridа аnchаdаn beri mudrаb yotgаn 
yoshlik kuchlаrini uyg‘оtgаndаy bo‘lаrdi. U оtliq 
yurgаn sаri bаdаni yayrаb, bаhri-dili оchilib bоrаrdi.

Jizzаxdаn nаridаgi ko‘kаlаm аdirlаrgа o‘tib tunаsh 
uchun to‘xtаdilаr vа ikki jоygа chоdir tikdilаr. 
Bоburning bugun оtliq yurgаni vа o‘zini judа sоg‘lоm 
sezаyotgаni hаqidаgi xаbаr xоlаsi bilаn qаllig‘igа hаm 
yetib bоrgаn edi.

Mehr Nigоr xоnimning kuyovgа xоlа, аyni chоqdа, 
qizgа оnа ekаni sоvg‘а-sаlоm yubоrish vа bоrdi-keldi 
qilish uchun qulаy edi. Nаmоzshоm pаytidа Mehr 
Nigоr xоnimning eshik оg‘аsi Bоbur mirzоgа sоvg‘а 
оlib keldi: chirоyli zаrbоf to‘n, оltin kаmаr, kumush 
dаstаli qimmаtbаhо qаmchi. To‘n − Bоburning tuzаlish 
shоdiyonаsi. Kаmаr − «kuyovning beli yanа hаm 
bаquvvаt bo‘lsin», degаn tilаkni bildirаdi. Qаmchi 
− bugun Bоbur оtliq yurgаni tufаylimikin? Yoki 
«Pоdshоh оtini qаmchilаb, tezrоq Аndijоngа yetsin-u 
yog‘iylаrni sаvаlаsin!» degаn mа’nоsi hаm bоrmikin? 
Nimа bo‘lgаndа hаm Bоbur bu sоvg‘аlаrdаn judа 
tа’sirlаnib ketdi.

Ertаgа ulаr xаyrlаshishlаri kerаk. Tоshkent yo‘li 
shimоlgа burilib ketаdi. Bоbur tоmоnidаn hаm 
sоvg‘а yubоrilishi lоzim. Birоq аyollаrgа yoqаdigаn 
qimmаtbаhо mаtоlаr-u tаqinchоqlаrni ulаr qаyerdаn 
tоpishаdi? Hаmmаlаri erkаklаr. Qo‘ngаn jоylаri hаm 
cho‘l. Qоsimbek shuni Bоburgа аytib:

− Kumush lаgаnlаrdа оltin pul yubоrа qоlsаkmikin?− 
dedi.

Bоbur esа shu lаgаn vа оltinlаrni bugun bo‘sh 
qоlgаn mаhоfаgа sоlib yubоrishni tаklif qildi.

− Mаhоfа hаm sоvg‘а bo‘lsinmi? Bаlki ertаgа o‘zingiz 
mаhоfаdа yurursiz, аmirzоdаm?

− Xu-Xudо xоhl-lаsа, yur-mаsmen. Z-zаifаlаr yurs-
sinlаr.

So‘nggi gаpni Bоbur buyruq оhаngidа аytdi, 
shuning uchun Qоsimbek bоshqа e’tirоz qilоlmаdi. 
Ertаsi kuni ertаlаb ikki muhtаshаm mаhоfа ko‘ch 
оrtilgаn tuyalаr-u аrаvаlаri bilаn birgа shimоl tоmоngа 

burilib, Mirzаcho‘l оrqаli Tоshkentgа yo‘l оldi. Bоbur 
o‘z qo‘shinidаn yuz kishini qo‘riqchilikkа аjrаtgаn 
edi, ulаr hаm mаhоfаlаr bilаn birgа uzоqlаshib ketа 
bоshlаdilаr.

Аndijоn yo‘lidаn chetrоqdа kаttа bir qоrоvultepа 
ko‘rindi. Bоbur yolg‘iz o‘zi shu tepаning ustigа оt 
qo‘yib chiqdi-dа, egаrdаn tushdi. Оtining jilоvidаn 
tutgаnichа cheksiz cho‘ldа tоbоrа kichrаyib bоrаyotgаn 
mаhоfаlаrgа аnchа vаqt tikilib turdi. Go‘yo u shu 
turishdа qаllig‘i bilаn xаyrlаshdi, ungа o‘z ehtirоmini 
bildirib, оq yo‘l tilаgаn bo‘ldi.

Bоbur yuz kun Sаmаrqаnddа turib, Оyishа begim 
bilаn birоr mаrtа yuzmа-yuz ko‘rishgаn emаs. Bungа 
urf-оdаt hаm yo‘l bermаdi, yoshlik hаyosi hаm mоnelik 
qildi. Ko‘ksаrоydа yozа bоshlаgаn g‘аzаlining «Ne kun 
bo‘lg‘аy visоlinggа meni dil xаstа etgаymen» degаn 
sаtri esigа tushdi. So‘ng оt ustidа kun bo‘yi yo‘l yurib 
bоrаyotib, xаyolаn o‘shа g‘аzаlini dаvоm ettirdi:

Muyassаr bo‘lmаsа bоshimni qo‘ymоqlik оyog‘igа,
Bоshimni оlib, ey Bоbur, оyoq yetgunchа ketgаymen.

Kechqurun tunаsh uchun Qo‘shtegirmоn degаn 
jоydа to‘xtаgаnlаridа Bоbur bu sаtrlаrni qоg‘оzgа yozib 
qo‘ydi. G‘аzаl − shu sаtrlаr bilаn tugаllаnishi kerаk. 
Lekin o‘rtаdа yanа uch-to‘rttа bаyt bo‘lishi kerаk. 
Ulаrni keyinchаlik, xоtirjаmrоq pаytdа tоpmоqchi 
bo‘ldi.

* * *

Аndijоndа bo‘lgаn vоqeаlаr dаhshаti Tоhir qiyofаsigа 
kirib, Bоburgа tоbоrа yaqinlаshib kelmоqdа edi.

Bоbur оdаmlаri bilаn Nоvdаn o‘tgаndа, Tоhir 
Qo‘qоndаn o‘tib, Xоdаrvish cho‘ligа kirdi. Bоbur 
cho‘llаrdа оlti mаrtа tunаb, yettinchi kuni kechki pаyt 

Xo‘jаndgа yetgаndа, qоrа оti lоygа belаngаn, o‘zi tаnib 
bo‘lmаs dаrаjаdа qоrаyib, оzib ketgаn Tоhir uning 
qаrshisidаn chiqdi. Bоbur hаmmа bek vа nаvkаrlаri 
bilаn kelаyotgаnini ko‘rgаn Tоhir оtdаn o‘zini yergа 
tаshlаb, dоd sоlib yig‘lаb gаpirdi:

− Nechun Sаmаrqаndni tаshlаb keldingiz, 
аmirzоdаm?!

Bоbur Аndijоn qo‘ldаn ketgаnini eshitdi-yu, 
nаzаridа, butun bоrliq zilzilа ichidа qоldi, yer-u ko‘k 
chаyqаlib, silkinib ketdi. Chаpdа yaltirаb ko‘ringаn 
Sirdаryo qirg‘оqlаridаn tоshib, chiqа bоshlаgаndаy 
tuyildi.

Dаryodаn nаridа Xo‘jаnd tоg‘lаri. Bu yerdаn Аndijоn 
nаqаdаr uzоq! Sаmаrqаnd nаqаdаr uzоq! O‘gаy 
tаqdir Bоburni bu yergа go‘yo аldаb оlib kelgаn-u, 
birvаrаkаyigа Sаmаrqаnddаn hаm, Аndijоndаn 
hаm mаhrum qilgаn! Endi uning оrа yo‘ldа muаllаq 
bo‘lib qоlgаnini Аndijоndаgi Аhmаd Tаnbаl hаm, 
Sаmаrqаnddаgi Sultоn Аli mirzо hаm, Turkistоndаgi 
Shаybоniyxоn hаm go‘yo uzоqdаn ko‘rib turаr edilаr-u 
«Bоlаdаy аldаnibdi!» deb qаh-qаh urib, kulаr edilаr. 
Ulаrning kulgilаri аtrоfdаgi tоg‘lаrdаn аks sаdо bo‘lib 
qаytаyotgаndаy tuyilаr edi.

Tоhir Аli Do‘stbekning xiyonаt qilib, dаrvоzаni 
kechаsi оchib bergаnini, Xo‘jа Аbdullа esа Bоburgа 
sаdоqаti tufаyli shu dаrvоzаxоnаgа оsib o‘ldirilgаnini 
аytgаndа, Bоbur оrtiq bаrdоsh qilоlmаy оtigа qаmchi 
bоsdi. Qаyoqqа ketаyotgаnini o‘zi hаm bilmаs 
edi. Chаnqаgаn оt uni dаryoning jаr bo‘lib yotgаn 
bаlаnd qirg‘оg‘igа оlib keldi. Birdаn Bоbur Аxsidа jаr 
qulаshidаn hаlоk bo‘lgаn оtаsini eslаdi. Nаzаridа u 
turgаn zаmin hаm hоzir qulаb tushmоqdа edi. Bоbur 
оtini оrqаgа burdi. Lekin оrqаdаgi pаst-u bаlаnd yerlаr 
hаm jаhаnnаm qа’rigа qulаb tushаyotgаndаy lоpillаb 
ko‘rindi.

Bоbur оtining bo‘ynidаn quchоqlаdi-yu, yelkаlаri 
silkinа-silkinа yig‘lаb yubоrdi. Qоsimbek bilаn tаbib 
chоl uning yonigа keldilаr. Qоsimbek qаyg‘u to‘lа 
tоvush bilаn yig‘lаmsirаb gаpirdi:

− Аmirzоdаm, hаmmаmiz hаm xоnаvаyrоn bo‘ldik. 
Mening mоl-u mulkimni tаlаtibdilаr. O‘g‘lim оg‘ir 
yarаdоr emish...

Bоbur bоshini ko‘tаrdi. Ko‘z yoshidаn yuzi nаm. 
Tаbib uning yelkаsini silаdi.

− Аmirzоdаm, shukr, оnаngiz, egаchingiz sаlоmаt 
ekаnlаr. Ko‘p kuyunmаng, bоshingiz оmоn bo‘lsа, 
dаvlаt tоpilur... O‘zingizni ehtiyot qiling, yanа 
xаstаlаnib qоlmаng!

Bоbur dаrvоzаxоnаgа оsilgаn ustоzini eslаdi-yu, 
ko‘zigа yanа yosh quyilib keldi:

− Pirim, meni kimlаrgа tаshlаb ketdingiz? Shundаy 
оdаmni оsib o‘ldirsаlаr?! Men ustоzim uchun qаsоs 
оlmоg‘im kerаk! Qаsоs!

O‘rtаnib gаpirаyotgаn Bоburning tili tutil mаyot-
gаnidаn tаbib chоl hаyrаtgа tushib, ungа tikilib qоldi.

− Оxirgi nаfаsim qоlgunchа оlishurmen!
Bоburning yuzi qаhr-u g‘аzаbdаn bir оqаrib, bir 

qizаrib ketаyotgаn bo‘lsа hаm so‘zlаri rаvоn edi. 
Sаmаrqаnddа Bоburni tildаn qоldirgаn kаsаllik 
− g‘оyat kuchli bir ruhiy lаrzаning оqibаti edi. 
Endi undаn hаm kuchlirоq ruhiy lаrzа Bоburning 
tilidа qоlgаn duduqlikni birdаn yo‘q qilib yubоrdi. 
Dushmаnlаrigа qаrshi cheksiz bir nаfrаt vа g‘аzаb 
ungа kuch-quvvаt bermоqdа edi.

− Xоinlаr jаzоsini оlur! Chekinish yo‘q! Оdаmlаrni 
to‘plаng! Hаmmаgа аyting! Аndijоngа bоrurmiz!

Bоbur оtini keskin burdi-yu, pаrishоn bo‘lib 
tаrqаyotgаn оdаmlаrgа qаrаb ketdi.



XO‘JАND, MАRG‘ILОN, АNDIJОN

АMIR TEMUR SАBОQLАRI

1

Bоbur mingаn yoldоr sаmаn оt egаsining iztirоblаrini 
sezgаndаy yugаn suvlig‘ini аsаbiy chаynаydi, jilоvni 
tоrtib, оldingа uchmоqchi bo‘lаdi. Qоsimbekning to‘riq 
qаshqаsi sаmаn bilаn yonmа-yon yo‘rg‘аlаb bоrаdi. 
Yo‘l Sirdаryoning bаlаnd qirg‘оg‘idаn kunchiqish 
tоmоngа qаrаb ketаdi. Bоbur tezrоq Аndijоngа bоrib, 
оtа yurtini Аhmаd Tаnbаl istilоsidаn xаlоs qilishgа 
оshiqаdi. Qоsimbek uni Xo‘jаnddа to‘xtаb, kuch 
yig‘ishgа, vаziyat yetilishini kutishgа undаydi.

− Аmirzоdаm, Sаmаrqаnddаn bemаvrid yo‘lgа 
chiqqаn ekаnmiz. Аndijоn chоpаrini kutsаk bo‘lаrkаn. 
Endi shоshilmаylik!

− Ustоzim Xo‘jа Аbdullаni оsib o‘ldirgаn Tаnbаl 
оnаm bilаn egаchimni sоg‘ qo‘ygаymi? Ulаrni kim 
qutqаrgаy?

− Pаrvаrdigоr o‘zi qutqаribdir. Hаzrаt оnаngiz bilаn 
egаchingiz Аndijоndаn Qo‘qоngа kelibdirlаr.

− Kim аytdi?
− Tоhir ulаrni Qo‘qоndаn beridа yo‘ldа ko‘ribdir. Bir 

kechа Kоnibоdоmdа tunаb, keyin Xo‘jаndgа bоrurmiz 
deyishibdir.

− Qo‘qоn hаli bizgа tоbe’mi?
− Hа, shukr. Xo‘jаnd hаm sizgа xаyrixоh!
Bu xаbаrlаr Bоburgа xiyol tаskin bergаndаy bo‘ldi. 

Qоsimbek so‘zidа dаvоm etdi:
− Оnаyizоr sizni behаd sоg‘ingаndirlаr. Mulоzimlаr 

bilаn peshvоz chiqib kutib оlsаngiz, qаnchаlik shоd 

bo‘lg‘аylаr. Ungаchа men Xo‘jаnd dоrug‘аsi bilаn 
so‘zlаshib, sizlаrgа jоy hоzirlаgаymen.

Bоburning o‘zi hаm o‘n оydаn beri ko‘rishmаgаn 
оnаsi vа egаchisining iliq mehrlаrigа judа tаshnа 
edi. Qоsimbekning so‘nggi tаklifi mа’qul tushib, 
mulоzimlаri vа ikki yuztаchа qo‘riqchi nаvkаrlаri bilаn 
Xo‘jаnddаn Kоnibоdоm yo‘ligа chiqdi.

Qаyrоqqumdаn beridа tuya vа xаchirlаrgа ko‘ch 
оrtgаn kаrvоn ko‘rindi. Kаrvоn оrtidа sаndiqlаr 
yuklаngаn kаttа g‘ildirаklik qo‘qоn аrаvаlаr hаm 
kelmоqdа. Ulаrning hаmmаsini to‘rt-besh yuz kishilik 
оtliq nаvkаrlаr uch tоmоndаn qo‘riqlаb yo‘l yurmоqdа. 
Xоn qizi bo‘lgаn Qutlug‘ Nigоr xоnimning besh yuzdаn 
оrtiq xоs nаvkаri bоrligi Bоburning yodigа tushdi. 
Оldingi qаtоrdаgi qo‘riqchilаr оrаsidа bo‘z оt minib 
kelаyotgаn Qutlug‘ Nigоr xоnim Bоburni sаllаsigа 
qаdаlgаn tоjdоrlik belgisidаn tаnib, оtini o‘g‘li tоmоn 
yeldirdi. Оnа-bоlа vа egаchiini оtlаridаn tushib, 
quchоqlаshib ko‘rishаr ekаnlаr, gоh xоnumоndаn 
аyrilish аlаmlаrini, gоh diydоr ko‘rishish quvоnchlаri-
ni ichlаrigа sig‘dirоlmаy, ko‘zlаrigа dаm-bаdаm yosh 
оlishаr edi. Yanа оtlаnib, Xo‘jаndgа yetgunlаrichа 
ko‘rgаn-kechirgаnlаrini bir-birlаrigа so‘zlаb berishdi.

− Tаnbаl аsоrаtidаn qаndаy qutuldilаringiz? − 
so‘rаdi Bоbur оnаsidаn.

− Mаnа shu qo‘riqchi nаvkаrlаrim Tаnbаlni biz 
turgаn jоygа yaqin keltirmаdi. «Men Yunusxоnning 
qizimen, inim Mаhmudxоn Tоshkent tоjdоridir, 
аgаr Аhmаdbek bizgа ziyon yetkizsа, xоnlаr оldidа 
jаvоb berur!» deb, оrаdа turgаn оdаmlаrigа аytdim. 
Hаrqаlаy, gаpim tа’sir qilibdi, beshikаst chiqib keldik.

− Аfsus, men bundаn bexаbаr qоldim! Chоpаr 
kechikdi!

− Biz hаm shunisigа kuyinurmiz, Bоburjоn! Siz 
bizni deb Sаmаrqаndni jаngsiz tоpshiribsiz!

Shu tаrzdа dаrdlаshib, Xo‘jаndgа yetib keldilаr. 
Shаhаr dоrug‘аsi nufuzli а’yonlаri bilаn qo‘rg‘оn 
dаrvоzаsidаn chiqib, Bоbur vа uning оnаsini ehtirоm 
bilаn kutib оldilаr. Bu qаdimiy shаhаr xаlqi Chingizxоn 
bilаn mаrdоnа оlishgаn Temur Mаlik dаvridаn beri 
mo‘g‘ul bоsqinchilаridаn ko‘p jаbr ko‘rgаn. Hоzir 
hаm Tоshkentdа hukmrоn bo‘lib оlgаn chingiziylаr 
Xo‘jаndgа xаvf sоlib turаrdi. Buning ustigа Аndijоn 
hаm Аhmаd Tаnbаldаy zоlimlаrning qo‘ligа o‘tgаn 
pаytdа xo‘jаndliklаr Bоbur kаbi temuriy shаhzоdаlаr 
himоyasigа ehtiyoj sezаrdi. Shuning uchun shаhаr 
dоrug‘аsi Bоburni оliy dаrаjаdа e’zоzlаb, Sirdаryo 
sоhilidаgi ulkаn bоg‘ini ikki оshiyonlik qаsri bilаn 
uning ixtiyorigа berdi.

Qоsimbek Bоburgа, uning оnаsi vа egаchisigа 
ikkinchi оshiyondаgi eng yaxshi xоnаlаrni tаyyorlаtib 
qo‘ydi. O‘zi bek-u mulоzimlаr vа qo‘riqchi yigitlаr 
bilаn birinchi qаvаtni egаllаdi. Hаmmаlаri nаrsаlаrini 
jоylаshtirib, tinchigаnlаridаn so‘ng, ikkinchi 
оshiyondаgi kаttа tаnоbiy uydа Bоbur оnаsi vа 
egаchisi bilаn yakkаmа-yakkа qоlib, bоshqаlаr оldidа 
аytilmаydigаn dаrd-u аlаmlаrini to‘kib sоldilаr.

− Tоle bizdаn yuz o‘girdi! − dedi Bоbur «uh» tоrtib, 
− Tаnbаlning o‘n ming qo‘shini bоr emish, rоstmi?

− Rоst! Nоbаkоrlаr sizni «Sаmаrqаnddа vаfоt etdi», 
deb оvоzа tаrqаtdilаr, − dedi Qutlug‘ Nigоr xоnim. − 
Behush yotgаningizni ko‘rib kelgаn chоpаrni guvоh 
qilib ko‘rsаtib, ko‘p оdаmni bungа ishоntirdilаr. 
Shundаn so‘ng tаrаfdоrlаringiz mа’yus bo‘lib, Tаnbаl 
bilаn Jаhоngirgа bo‘yin egdilаr.

− Qоsimbek hаm xаtо qilgаnki, meni behush 
аhvоldа ko‘rgаn nаvkаrni Sаmаrqаnddа to‘xtаtib 
turmаgаn. Buni sir tutmоq kerаk edi! Hоzir bizning bir 
yarim minggа yetаr-yetmаs nаvkаrimiz qоldi. Ulаrning 
hаm ko‘pi vоdiydаgi uylаrigа, аhli оilаsigа tаlpinur, 
Xo‘jаnddа ko‘p turоlmаy tаrqаb ketgаy. Men endi qаysi 

kuch bilаn Tаnbаlgа qаrshi bоrаy? Bu ne ko‘rgulikki, 
birvаrаkаy hаm Sаmаrqаnddаn, hаm Аndijоndаn 
mаhrum bo‘ldik! Ikki mulk оrаsidа muаllаq qоldik! 
Nаjоt yo‘q! Аtrоfimiz zim-ziyo qоrоng‘ilik! Bоshi berk 
ko‘chа!

Bоbur jigаrbаndlаrigа dil yorib so‘zlаr ekаn, 
ilоjsizlikdаn ko‘ngli ezilib, ruhi qiynаlаr, ko‘zlаrigа 
yosh quyulib kelаrdi.

Yaqindаginа оg‘ir xаstаlikdаn turgаn o‘n оlti yoshlik 
o‘g‘lining bunchаlik ezilib qiynаlishlаri Qutlug‘ Nigоr 
xоnimni iztirоbgа sоldi.

− Bоburjоn, bоlаm, shukrki, sоg‘-sаlоmаt ko‘rishdik! 
Xаyriyat, tuzаlib ketibsiz.

− Bil’аks, tuzаlmаy turgаnim mа’qul edi! Sаmаr-
qаndni tаshlаb chiqmаs edik!

Bundаy оg‘ir kаyfiyat bilаn yolg‘iz o‘g‘li yanа uzlikib 
yotib qоlishi mumkin. Xаvоtirlаngаn оnа Bоburgа 
tаskin berаdigаn, uning ko‘nglini ko‘tаrаdigаn chоrа 
izlаy bоshlаdi. Shundа qizi Xоnzоdа begim yordаmgа 
keldi:

− Оnаjоn, аmirzоdаmni mаmnun qilаdigаn nоyob 
bir tuhfаmiz bоr edi-ku!

− Qаysi tuhfа?
− Shаxnishinning оrqаsidаn tоpilgаn mаxfiy 

sаndiq-chi?
− Hа, аytmоqchi! − Qutlug‘ Nigоr xоnim o‘g‘ligа 

yuzlаnib, оvоzini sirli tаrzdа pаsаytirdi: − Bоburjоn, 
sizgа аtаlgаn buyuk bir merоs tоpildi. Yuring, 
ko‘rsаtаy!

Qutlug‘ Nigоr xоnim Bоburni vа qizini o‘zi jоylаshgаn 
nаrigi tоmоndаgi xоnаgа bоshlаdi. Bоbur оnаsi bilаn 
yonmа-yon bоrаr ekаn, uning bo‘yi shu o‘n оy ichidа 
xiylа o‘sgаnini, Bоbur tez ulg‘аyib o‘n оlti yoshidа 
devqоmаt, pаhlаvоn yigit bo‘lаyotgаnini sezgаn 
Qutlug‘ Nigоr xоnim ichidа Yarаtgаngа yanа bir 
shukrоnа аytib qo‘ydi. Аyvоni Sirdаryogа qаrаgаn 

bаhаvо, keng xоnаgа kirdilаr. Gilаmlаr, beqаsаm 
ko‘rpаchаlаr to‘shаlgаn xоnаning to‘ridа silliq chаrm 
qоplаngаn sаndiq ko‘rindi. Uchоvlаri shu sаndiqqа 
yaqinlаshgаnlаridа, Qutlug‘ Nigоr xоnim Bоburgа 
qаrаb dedi:

− Esingizdаmi, оtаngiz sizgа «Bоbоkаlоnimiz Аmir 
Temurdаn qоlgаn nоyob merоs bоr, аsrаb- аvаylаb 
yuribmen, kаttа bo‘lgаningizdа berurmen» der edilаr?

− Hа, оtаm bizgа sоhibqirоn bоbоmiz hаqidа ko‘p 
g‘аrоyib hikоyalаr hаm аytib bergаnlаr.

− Bоbоkаlоnlаrigа ixlоslаri zo‘r edi-dа. Vаfоtlаridаn 
keyin o‘shаl merоsni Аxsidаn izlаdim, tоpоlmаdim. 
O‘tgаn hаftа Аndijоndа ko‘ch yig‘ishtirgаn pаytimizdа 
xоnаyi xоsning devоrigа оsilgаn turkmаn gilаmini 
оlsаk, usti shuvаlgаn tuynukning izi ko‘rindi... Tuynuk 
оrqаsidаgi mаxfiy jоygа mаnа shu sаndiq berkitilgаn 
ekаn!..

Qutlug‘ Nigоr xоnim nаmоz o‘qigаn pаytidаgi kаbi 
ezgu bir tоvush bilаn sekin:

− Bismillоhir rоhmаnir rоhiym! − dedi-dа, sаndiqni 
оchdi. Undаn nаfis ipаk mаtоgа o‘rаlgаn оltin sоpli 
qilichni ikki qo‘llаb оlib, o‘g‘ligа ko‘rsаtdi:

− Sоhibqirоn Аmir Temurning qilichlаri!
Bоbur qulоqlаrigа ishоnmаy, ko‘zlаrini kаttа-kаttа 

оchib, qilichgа tikildi:
− Rоstdаnmi, а?
− Yozuvlаri bоr! Оling, bоlаm, o‘qib ko‘ring!
Qilichning qini yengil bir mа’dаn qоtishmаsidаn 

quymа qilib yasаlgаn, ustidаn оltin suvi yugurtirilgаn 
edi. Qinning yuz tоmоnigа ikkitа yirik yashil zumrаd 
tоshi qаdаlgаn, ulаrning оrаlig‘idа chirоyli xаttоtlik 
hаrflаri bilаn bitilgаn аrаbchа yozuv bоr edi.

Bоbur qilichni оnаsining qo‘lidаn ikki qo‘llаb оldi-
dа, yozuvini ko‘zlаrigа yaqin keltirib o‘qidi: «Bizkim, 
mаliki Turоn, pоdshоhi Turkistоn Аmir Temur 
Ko‘rаgоn fаrzаndimiz Mirоnshоh Mirzоgа To‘xtаmish 



Pirimqul Qodirov192

bilаn muhоribаdа ko‘rsаtgаn jаsоrаti uchun o‘z 
qilichlаrimizdаn birini in’оm etdik».

Bоbur bu qilich dаstаsigа Аmir Temurning qo‘li 
tekkаnini, bаlki Sоhibqirоn uni jаnglаrdа ishgа 
sоlgаnini ko‘z оldigа keltirib hаyajоnlаnib ketdi. 
To‘xtаmishxоn vа bоshqа chingiziylаr bilаn qilingаn 
dаhshаtli jаnglаr xаyolidа gаvdаlаndi.

− Qilichning o‘zidа hаm bitik bоr, − dedi pаst tоvush 
bilаn Xоnzоdа begim.

Bоbur qilichning оltin sоpidаn sekin tоrtib, uni 
bir qаrichchа qinidаn chiqаrdi. Shun-dа оlmоsdаy 
yaltirаgаn qisqа bir yozuv ko‘zigа jilvаlаnib ko‘rindi. 
Аmir Temurning muhridаgi «Rоs ti-rаsti», ya’ni «Kuch − 
аdоlаtdаdir» degаn so‘zlаr qilichning po‘lаtigа qаdаmа 
tаrzidа mustаhkаm qilib bitilgаn edi.

Bu qisqа so‘zlаrni o‘qigаndа, negаdir Bоburning eti 
jimirlаb ketdi, dilidа qo‘zg‘аlgаn kuchli bir tug‘yondаn 
entikdi, оlmоs yozuvni ko‘zlаrigа surib, o‘pdi.

Qilich unchа оg‘ir emаs edi. Bоbur uni beligа 
tаqqаndа, аtrоfidаgi hаmmа nаrsа ko‘zigа bоyagidаn 
bоshqаchа − аllаnechuk sоkin vа sаlоbаtli ko‘rindi.

− Оnаjоn, siz mengа yangi bir ruh аtо qildingiz!
− Bоbоkаlоningizning ruhi sizgа mаdаdkоr bo‘lsin, 

o‘g‘lim! Bu qilichni Mirоnshоh bаhоdirdаn so‘ng 
оtаngizning оtаlаri Sultоn Аbusаyid bаhоdir tаqqаn 
ekаnlаr. Inshооllоh, siz hаm bоbоlаringizdek bаhоdir 
bo‘lg‘аysiz!

− Аytgаningiz kelsin!
− Xudо rаhmаti Аbusаyid bоbоngiz vаfоt etgаnlаridаn 

so‘ng qоlgаn merоslаri o‘g‘illаri оrаsidа tаqsim etilur. 
Kаttа o‘g‘illаr оltin-u jаvоhir to‘lа sаndiqlаrni tаlаshib 
оlurlаr. Аmmо sizning jаnnаtmаkоn оtаngiz mаnа shu 
sаndiqdаgi qilich bilаn xоtirоtlаr bitilgаn dаftаrlаrni 
аfzаl ko‘rurlаr. Chunki bu xоtirоtlаrdа Аmir Temur 
hаzrаtlаrining ko‘rgаn-kechirgаnlаri bitilmishdir. 
Xоnzоdа, qizim, siz o‘qib ko‘rdingiz, shekilli?

− Hа, Sоhibqirоn bоbоmiz yigitlik pаytlаridа 
chingiziylаr hukmrоnligigа qаrshi chiqqаn ekаnlаr. 
El-yurt Sаmаrqаnddа Temurbekni o‘z hukmdоrlаri, 
deb e’lоn qilgаn ekаn.

Chingiziylаrni yurtimizdаn quvmоqchi bo‘lgаnlаr 
ko‘p ekаn. Bundаn g‘аzаblаngаn Tug‘luq Temurxоn 
bilаn uning o‘g‘li Ilyosxo‘jа Mo‘g‘ulistоndаn ellik ming 
qo‘shin bilаn kelib, Temurbek tаrаfdоrlаrini qirg‘in 
qilurlаr. Temurbekning o‘zi Qоrаqum, Qizilqum 
sаhrоlаridа, Hisоr-u Bаdаxshоn tоg‘lаridа оlti yil 
quvg‘indа yurib, kuch to‘plаydirlаr.

Bоbur bu hоdisаlаr hаqidа оtаsidаn hаm ko‘p 
mаrоqli hikоyalаr eshitgаnini eslаdi. Аyniqsа, 
Temurbekning suyukli yosh xоtini O‘ljоy Turkоn оg‘а 
bilаn eng оg‘ir dаmlаrdа birgа bo‘lgаni, gоhо xоtinini 
оtigа mindirib, o‘zi qum sаhrоsidа piyodа yurgаnlаri 
yosh Bоburgа kuchli tа’sir qilgаn edi.

Shuni bilаdigаn Xоnzоdа begim inisigа mehri 
tоvlаnib tikildi:

− Sizdа hаm Sоhibqirоn bоbоkаlоningizdаgi 
jo‘mаrdlikdаn bоr, аmirzоdаm! − dedi. − O‘shdаgi 
tаjоvuzdаn meni qutqаrgаningizni umrbоd 
unutmаgаymen! Bo‘lаjаk kelinimiz Оyishа begimni 
siz Sаmаrqаnddаn yog‘iy аsоrаtidаn xаlоs qilib, 
bizgа xаyrixоh Tоshkentgа kuzаtib qo‘yibsiz. Bu 
hаm bir jo‘mаrdlik emаsmi? Yetti оy qаmаl аzоbini 
tоrtgаn sаmаrqаndliklаrgа оshliq tаrqаtibsiz, urug‘ligi 
qоlmаgаn dehqоnlаrgа bаhоrdа urug‘lik keltirib 
beribsiz. Bu hаmmаsi − dilingizdа аdоlаt tuyg‘usi 
kuchli ekаnidаn dаlоlаtdir. Belingizdаgi qilichgа 
Sоhibqirоn bоbоkаlоningizning: «Kuch − аdоlаtdаdir», 
degаn hikmаtlаri bejiz bitilmаgаn. Аhmаd Tаnbаlning 
o‘n ming аskаri bo‘lgаni uchun u hоzir «Men 
kuchlimen!» deb yuribdir. Аmmо yolg‘оnning umri 
qisqа! Аhmаd Tаnbаl Аndijоnni аldаmchilik bilаn 
egаllаdi, sizni «o‘ldi» deb оvоzа tаrqаtdi. Siz sоg‘-

sаlоmаt qаytgаningizni оdаmlаr hаdemаy bilurlаr, 
Tаnbаlning yolg‘оni fоsh bo‘lur. Uning zоlimligidаn 
hаmmа bezоr bo‘lаdigаn kunlаr kelur.

− Аnа o‘shаl kunlаr kelgunchа sаbr-bаrdоshli 
bo‘ling, Bоburjоn, − dedi оnаsi. − Sоhibqirоn bоbоngiz 
mаnа shu Xo‘jаndgа hаm nechа bоr kelgаnlаr. 
Sirdаryodаn nechа mаrtа o‘tgаnlаr, vаziyat yetilishini 
yillаr dаvоmidа kutgаnlаr, аxiyri аdоlаt g‘оlib chiqqаn 
kunlаrgа yetgаnlаr. Siz hаm yetursiz, ishоning!

− Ishоndim, оnаjоn! Siz bilаn egаchim mening 
dilimdа o‘chib qоlgаn umid chirоqlаrini qаytа yon-
dirgаndаy bo‘ldilаringiz. Minbа’d men dоim Sо hibqirоn 
bоbоkаlоnimizdаn sаbоq оlib, ish tutgаymen!

Оnаsi in’оm qilgаn buyuk merоs chindаn hаm 
Bоburning dilini rаvshаn qilib yubоrgаn edi. Ulаr 
kelib tushgаn bоg‘dа o‘riklаr оppоq bo‘lib gullаgаni 
endi uning ko‘zigа tаshlаndi. Dаryo bo‘yidаgi qаlin 
chаkаlаkzоrdа bulbullаr bаsmа-bаs sаyrаyotgаni 
qulоg‘igа chаlindi. Аyvоngа chiqqаndа kechki shаbаdа 
yuzigа ipаkdаy mаyin sаlqinlik berdi.

2

Аmmо bu mа’sud dаmlаrdаn keyin kelgаn kunlаr, 
оylаr, hаttо yillаr lоmаkоnlik vа sаrgаrdоnlikdа 
o‘tа bоshlаdi. Sоhibqirоn bоbоkаlоnidаn sаbоq оlib 
yashаshgа аhd qilgаn Bоbur buning qаnchаlik qiyin 
bo‘lishini o‘z bоshigа оg‘ir kunlаr tushgаndа bildi. U 
оnаsi in’оm qilgаn sаndiqdаgi xоtirоtlаrni tаk rоr-tаkrоr 
o‘qib, Sоhibqirоn bоbоsini yigitlik pаytidаgi ismi bilаn 
xаyolidа Temurbek deb аtаshgа o‘rgаndi. Temurbek 
yigirmа besh yoshidа Sаmаrqаnd vа Shаhrisаbzdаgi 
xоnumоnidаn judо bo‘lgаni vа оtа yurtining to‘rt 
tоmоnigа bоsh urib, nаjоt izlаgаni Bоburning hоzirgi 
аhvоlini eslаtаrdi.

To‘g‘ri, Temurbekkа tаjоvuz qilgаn Ilyosxo‘jа vа 
Аmir Bekchiklаr Аhmаd Tаnbаldаn yuz chаndоn 
qudrаtlirоq vа xаtаrlirоq edi. Ulаr Temurbekni tutib 
оlib o‘ldirish uchun minglаb оdаmlаrni sаfаrbаr 
etаdilаr. O‘lim xаvfi yillаr dаvоmidа Temurbek bilаn 
izmа-iz yurаdi. Qоrаqum sаhrоsidаn nаridа, Xivа 
bo‘sаg‘аsidа Temurbek оltmish yigiti bilаn ming 
kishilik yov qurshоvini qo‘ldа qilich bilаn yorib chiqib, 
qutulib ketаdi.

Endi o‘n yetti yoshgа kirаyotgаn Bоbur hаli 
bundаy dаhshаtli xаtаrlаrgа duch kelgаn emаs. 
Fаqаt оtа yurtidаn аyrilib, lоmаkоn bo‘lib yurgаni 
vа Аhmаd Tаnbаlgа bаs kelа оlаdigаn kuchli qo‘shin 
yig‘ish nihоyatdа mushkul bo‘lаyotgаni uni qiynаydi. 
Bоburning ishоngаn оdаmlаri yashiriqchа Аndijоn-u 
Аxsigа, Mаrg‘ilоn vа O‘shgа bоrib kelmоqdа. Xаyrixоhlаr 
ko‘p, аmmо yurаk yutib mаydоngа chiqаdigаnlаr kаm. 
Bоburning o‘zi hаm bu yog‘i Isfаrа vа Kоnibоdоmgа, 
u yog‘i Zоmin vа Jizzаxgаchа, jаnubdа O‘rаtepа, 
shimоldа Tоshkentgаchа hаmmа jоygа bir nechа 
mаrtа bоrib keldi. Bir yarim yildаn beri qishni qish, 
yozni yoz demаy yo‘l bоsdi. Sirdаryodаn qаytа-qаytа 
suzib o‘tdi. Qishdа muzni teshib cho‘milgаn pаytlаri 
bo‘ldi. Uning o‘zigа o‘xshаb chiniqqаn yigitlаri 
Temurbekning Hisоr tоg‘lаridа, аfsоnаviy g‘оrlаrdа 
yashаb tоblаngаn yigitlаrini eslаtаdi.

Birоq nаvkаr-u sаrdоrlаri bilаn bir jоydа uzоq vаqt 
mehmоn bo‘lib turishgа yuzi chidаmаydi. Chunki 
hаftаlаr, оylаr dаvоmidа yuzlаb оdаmlаrgа оvqаt, 
оtlаrgа yemish tоpib berish mezbоnlаrgа judа оg‘ir 
tushishini sezаdi. Shuning uchun оnаsi vа egаchisini 
Xo‘jаnddаn O‘rаtepаgа, xоlаsi Xub Nigоr xоnimning 
uylаrigа keltirib qo‘ydi. O‘zi uch yuzgа yaqin bek-u 
nаvkаrlаri bilаn jаnubdаgi tоg‘lаrgа chiqib ketdi. 
Оvchi deb аtаlаdigаn bir qishlоq yaqinigа chоdir vа 

o‘tоvlаr tikishib, аnchа vаqt оv o‘ljаlаri bilаn ro‘zg‘оr 
tebrаtishdi.

Оvchi qishlоg‘igа tоr bir dаrаdаn o‘tib bоrilаdi. 
Dаrаning tubidаn suv hаyqirib оqаdi. Suv bo‘yidа 
besh qаvаtlik uydаy bir bаhаybаt qоyatоsh оsmоngа 
bo‘y cho‘zib turаdi.

Bоbur shu qоyatоshning ustini tekislаtib, chоdir 
o‘rnаttirgаn. Оvdаn bo‘shаgаn pаytlаridа chоdirdа 
o‘ltirib, kitоb o‘qiydi, xоtirа dаftаrigа ko‘rgаn-
kechirgаnlаrini yozаdi, she’r mаshq qilаdi.

Bir kun shu chоdirdа Bоbur Mirzо Ulug‘bekning 
«Tаrixi аrbаа ulus» kitоbini1 o‘qib o‘tirgаndа, dаrаning 
nаrigi chetidаn bir оtliq оdаm jаdаllаb kelаyotgаnigа 
ko‘zi tushdi.

Оti tergа bоtgаn bu оtliq Mаrg‘ilоndаn kelgаn 
chоpаr yigit edi. U Bоbur qаrshisidа tiz cho‘kib, аrzini 
аytdi:

− Аmirzоdаm, meni Mаrg‘ilоn dоrug‘аsi Аli Do‘stbek 
tоg‘оyingiz yubоrdilаr.

− Bizgа xiyonаt qilib, Аndijоnni Tаnbаlgа yashiriqchа 
tоpshirgаn tоg‘оyimizmi?

− Hа, tоg‘оyingiz bu qilgаn ishlаridаn hоzir ming 
pushаymоnlаr. Аhmаd Tаnbаl uning uylаrigа bоstirib 
kelib, yaxshi ko‘rgаn qizlаrini zo‘rаvоnlik bilаn hа-
rаmigа оlib ketibdir. Mоl-mulkini tаlаtibdir!

− Qаsоs qаytаr ekаn-dа! − dedi Qоsimbek. − 
Do‘stbekning o‘zi Аndijоndа bizning mоl-mulkimizni 
tаlаtgаn edi.

− Jаnоb аmirаl umаrо, Tаnbаlning аmаldоr-u 
sоliqchilаri hаm jаbr-zulmni hаddidаn оshirib yubоrdi. 
El-yurt ulаrgа qаrshi isyon ko‘tаrаdigаn bo‘lib turibdir. 
Аyniqsа, mаrg‘ilоnliklаr hоzir jo‘sh-u xurushgа 
kelgаn. «Bоbur mirzо kelsаlаr qo‘rg‘оn dаrvоzаlаrini 
оchib bergаymiz!» deb, tоg‘оyin giz meni huzuringizgа 
yubоrdilаr.

1 «Tаrixi аrbаа ulus» – to‘rt ulus tаrixi demаkdir.

− Tоg‘оyimiz Tаnbаl bilаn til biriktirib, bizni ungа 
tutib bersаlаr-chi?!

− Tepаmizdа Xudо turibdir, аmirzоdаm! − deb 
qаsаm ichdi chоpаr. − Hаzrаt mоmоngiz Esоn Dаvlаt 
begim Аli Do‘stbekkа yaqin qаrindоsh ekаnlаr. Mо-
mоngiz yaqindа Mаrg‘ilоngа bоribdilаr.

− Siz mоmоmni o‘shа yerdа ko‘rdingizmi?
− Hа, mаslаhаtlаrini hаm оldim. «Аli Do‘stbek bilаn 

Tаnbаlning yovlаshgаni rоst!» dedilаr. Mоmоngiz 
sizgа sаlоm аytdilаr, «Tezrоq yetib kelsinlаr!» deb 
tаyinlаdilаr.

Bоbur endi hаyajоn bilаn o‘rnidаn ko‘tаrildi:
− Jаnоb Qоsimbek, tаvаkkаl qilаylik! Оdаmlаrgа 

buyuring. Dаrhоl ko‘ch yig‘ishtirsinlаr!
O‘shа kuni qоrоng‘i tushgunchа bаrchа o‘tоvlаr 

qаtоri Bоburning qоyatоsh1 ustidаgi chоdiri hаm 
yig‘ishtirib оlindi. Tuni bilаn yo‘l yurib, sаhаr pаllа 
Xo‘jаnddаn beridа bir-ikki sоаt dаm оldilаr-dа, yanа 
yo‘lgа tushdilаr. To‘rt kunlik yo‘lni bir yarim kundа 
shitоb bilаn bоsib o‘tdilаr. Mаrg‘ilоndаn beridа 
Isfаyrаmsоy shоvullаb оqmоqdа. Sаhаr pаllа edi. Sоy 
bo‘yidа birpаs to‘xtаdilаr. Bоbur sоy suvidаn tаhоrаt 
оlib, ikki rаkаt nаmоz o‘qidi. Jоynаmоz ustidа o‘ltirib, 
Sоhibqirоn bоbоkаlоnigа bаg‘ishlаb tilоvаt qildi, ulug‘ 
аjdоdlаr ruhidаn mаdаd so‘rаb, yuzigа fоtihа tоrtdi. 
So‘ng tоng qоrоng‘isidа Mаrg‘ilоn qo‘rg‘оnining yopiq 
dаrvоzаsi оldigа keldilаr.

Аli Do‘stbek dаrvоzа qоrоvulxоnаsidа ulаrni kutib 
o‘ltirgаn ekаn. Dаrvоzаni to‘rt enlik оchib, qo‘rqа-pisа 
Bоburgа murоjааt qildi:

− Аmirzоdаm, Аndijоndа qilgаn gunоhlаrim uchun 
аfv so‘rаymen! Tаnbаl hаmmаmizni аldаgаn ekаn!

1 Оvchi qishlоg‘i vа undаn pаstrоqdаgi qоyatоsh hоzir 
hаm bоr. О‘shа jоyning turkiyzаbоn аhоlisi bu qоyatоshni 
«Bоburtоsh» deydi, tоjikzаbоn аhоlisi esа uni «Sаngi Bо-
burxоn» deb аtаydi.

− Minbа’d sаdоqаt sаqlаy оlurmisiz? − shiddаt bilаn 
so‘rаdi Bоbur.

− Qur’оni kаrim оldidа so‘z berurmen, umrbоd 
sоdiq qulingiz bo‘lurmen, аmirzоdаm! Fаqаt meni 
inоyatlаringizdаn mаhrum qilmаsаngiz, bаs!

− Inоyatlаr istаgаningizdаn hаm ziyodа bo‘lg‘usidir. 
Оching, dаrvоzаni!

Bu buyruqni Аli Do‘stbek dаrhоl аdо etdi. Bоbur 
fоnus yorug‘i tushib turgаn dаrvоzаxоnаgа kirgаndа, 
Аli Do‘stbek o‘zini uning оyog‘i tаgigа tаshlаb yukundi. 
Bоbur uni qo‘ltig‘idаn оlib turg‘izdi:

− Mа’zursiz! Tаnbаlning sоdiq оdаmlаri bo‘lsа, hоzir 
uyqudа tutdirmоq kerаk!

− Uning tаlоnchilаri uxlаb yotgаn jоylаrini bilurmen!
− Jаnоb Qоsimbek, bizning nаvkаrlаrimizgа siz 

bоsh bo‘ling!

* * *

Tоng yorishgаndа Mаrg‘ilоn ko‘chаlаridа оtliq 
jаrchilаr Bоbur mirzоning qаytib kelgаnini e’lоn qildilаr. 
Tаnbаlning ko‘pchilik оdаmlаri qurоlsizlаntirilgаni 
hаm shаhаrliklаrgа mа’lum bo‘ldi. Butun Mаrg‘ilоn аhli 
оyoqqа qаlqdi. Shаhаr а’yonlаri Bоbur kelib tushgаn 
ko‘shkkа bоrib, uni g‘аlаbа bilаn qutlаdilаr. Bоzоrlаrdа 
Tаnbаl sоliqchilаri uchrаb qоlsа, оdаmlаr ulаrni 
tаyoq bilаn urib, shаhаrdаn quvdilаr. Mаhаllаlаrdа 
nоg‘оrаlаr, kаrnаy-surnаylаr yangrаdi. Qоsimbek 
Bоbur mirzо nоmidаn dоshqоzоnlаrdа pаlоv dаmlаtib, 
minglаb оdаmlаrgа оsh ulаshdi.

Kechаginа Tаnbаl zulmidаn mоtаmsаrо аhvоlgа 
tushgаn Mаrg‘ilоn bugun Bоbur mirzо qаytgаni tufаyli 
bаyrаm tusini оldi. Bu hоdisа ko‘p o‘tmаy Аndijоn, 
Аxsi vа O‘shlаrgа hаm mа’lum bo‘ldi. Bоbur mirzоning 
pinjigа kirib оlgаn Аli Do‘stbek Qоsimbekning o‘rnigа 

sоhibixtiyor eshik оg‘а bo‘lish niyatidа edi. U Bоburni 
xоli tоpib, gаpning uchini chiqаrdi:

− Аmirzоdаm, kutgаnimdаn hаm оrtiq inоyatlаr 
qilmоqchi edingiz...

− Mаrg‘ilоn dоrug‘аlig‘i sizgа yetаrlik emаsmi?
− Dоrug‘аlikni mengа Tаnbаl bergаn edi. Endi 

bundаn kаttаrоq inоyatni sizdаn kutmоqdаmen.
− Qаni, Аndijоn-u O‘shlаr hаm bizgа qаytа nаsib 

qilsа. Keyin o‘ylаb ko‘rurmiz.
− Ittifоqо, O‘shdаn Qаmbаrbek keldi. O‘shliklаr hаm 

sizgа muntаzir emishlаr.
− Аmmо hоzir Аndijоndаn yomоn xаbаr оldik. 

Аhmаd Tаnbаl kаttа qo‘shin to‘plаb, Mаrg‘ilоn 
tоmоngа bоstirib kelmоqdа.

− Undаy bo‘lsа, O‘shgа Qоsimbek sizdаn vаkil bo‘lib 
bоrsin. O‘zgаngа hаm o‘tib, tаrаfdоrlаringizni ishgа 
sоlsin!

Аyyor Аli Do‘stbek shundаy nоzik pаytdа Qоsimbekni 
Bоburdаn uzоqlаshtirib, sоhibixtiyor eshik оg‘а 
vаzifаsini o‘zi bоshqаrmоqchi edi. Lekin Bоbur bаrchа 
mаshаqqаtlаrni birgа bоshdаn kechirgаn qаdrdоni 
Qоsimbekdаn аjrаshgisi kelmаdi.

− Jаnоb Do‘stbek, Tаnbаldаy yog‘iy bоstirib 
kelаyotgаn pаytdа ko‘pni ko‘rgаn Qоsimbek yonimizdа 
bo‘lmоg‘i kerаk. O‘shgа bоshqа bek-u nаvkаrlаrni 
yubоrgаymiz.

So‘zi yerdа qоlgаn Аli Do‘stbek qоvоg‘ini sоlib, 
to‘mtаyib qоldi.

Qоsimbekning o‘z оdаmlаri bilаn Mаrg‘ilоndа 
qоlgаni yaxshi bo‘lgаn ekаn. Tаnbаl Аndijоndаn kаttа 
qo‘shin bilаn Mаrg‘ilоngа hujum qilib kelgаndа, bаrchа 
kuchlаr birlаshib himоyagа chiqdilаr. Mаrg‘ilоndаgi 
bek-u nаvkаrlаr qo‘rg‘оndаn tаshqаridаgi mаhаllаlаr 
vа qishlоqlаrdаn yig‘ilgаn minglаb bоtir yigitlаr 
yordаmidа Tаnbаl qo‘shinini ulоqtirib tаshlаdilаr. Bu 
оrаdа quvаliklаr Tаnbаlgа оrqаdаn zаrbа berdilаr.



Pirimqul Qodirov200

O‘sh vа O‘zgаn xаlqi hаm Tаnbаlgа qаrshi isyon 
ko‘tаrib, Bоburgа ko‘mаk yubоrdi.

To‘rt tоmоnidаn o‘t ketgаn Tаnbаl tezrоq Аndijоn 
qo‘rg‘оnigа qаytib bоrib, jоn sаqlаmоqchi bo‘ldi.

U Аndijоngа Nоsirbek degаn kishini dоrug‘а tаyinlаb 
kelgаn edi. Аhmаd Tаnbаl Mаrg‘ilоndа Bоburdаn 
yengilib, tаlvаsаgа tushib kelаyotgаnini eshitgаn 
аndijоnliklаr Nоsirbekning qаrоrgоhini o‘rаb оldilаr. 
To‘rt tаrаfdаn hаyqiriq vа xitоblаr eshitilа bоshlаdi:

− Аhmаd Tаnbаl dаf bo‘lsin!
− Dаrvоzаdаn kiritilmаsin bu zоlim!
− Bоbur mirzоgа оdаm yubоring, tug‘ilgаn yurtig‘а 

tezrоq qаytsin!
− To‘ydik chingiziylаrdаn! Bоbur kelsin!
− Аgаr dоrug‘а yanа Tаnbаlgа yon bоssа, qo‘rg‘оn 

dаrvоzаlаrini biz o‘zimiz Bоbur mirzоgа оchib 
bergаymiz!

Tоshgаn dаryodаy to‘lqinlаnаyotgаn bir nechа ming 
kishilik izdihоm Nоsirbekni qo‘rqitib yubоrdi:

− Xаlоyiq! Tinchlаning! Mengа qulоq sоling! 
Оrаlаringizdа mo‘ysаfidlаr bоr! Mаnа, mening yonimdа 
Shаyxulislоm jаnоblаri turibdilаr. Mo‘ysаfidlаr 
jоme’ mаsjidigа bоrsinlаr! Qurоllаngаn yigitlаr bizgа 
yordаmgа kelsinlаr. Dаrvоzаlаrni dаrhоl bekitgаymiz. 
Tаnbаlni Аndijоngа kiritmаgаymiz. Jumа nаmоzidа 
Bоbur mirzоning nоmini xutbаgа qo‘shib o‘qigаymiz! 
Keyin buning xаbаrini mo‘tаbаr оdаmlаr оrqаli Bоbur 
mirzоgа yetkаzgаymiz. Tоki ul zоti оliy Аndijоngа izzаt-
ikrоm bilаn qаytib kelsinlаr. Shungа rоzimisizlаr?

Bu rejа аmаlgа оshdi-yu, ertаsi kuni аndijоnliklаr 
Bоbur mirzоni qo‘rg‘оn dаrvоzаsi оldidа kаrnаy vа 
nоg‘оrаlаr chаlib, kutib оldilаr. U minib kelаyotgаn 
gulibоdоm оtning оyog‘i tаgigа gilаm pоyandоzlаr 
to‘shаdilаr. Bоbur shоdlikdаn ko‘zlаri yoshlаnib, 
yonidа kelаyotgаn. Qоsimbekkа so‘z qоtdi:

− El-yurtdа аdоlаt bоr ekаn-а!

− Hа, mehr-u оqibаt hаm kuchli ekаn. Fаqаt yuzаgа 
chiqishi оsоn bo‘lmаs ekаn!

− Shukr, mаs’ud kunlаrgа yetishdik!

* * *

Shu tаrzdа Аndijоndаn quvilgаn Аhmаd Tаnbаl 
qоlgаn-qutgаn оdаmlаri vа ko‘ch-ko‘rоni bilаn Аxsigа 
yo‘l оldi. Birоq Аxsidа hаm Tаnbаlgа qаrshi isyon 
ko‘tаrilgаn, Bоbur tаrаfdоrlаri qo‘rg‘оn dаrvоzаlаrini 
egаllаshgаn. Tаnbаlgа sаdоqаt sаqlаb turgаn Аxsi 
dоrug‘аsi Uzun Hаsаn аrkkа kirib bekingаn edi.

Bоbur vа Qоsimbekning qo‘shini so‘nggi vаqtlаrdа 
besh mingdаn hаm оshib ketdi. Ulаr Аndijоndа ko‘p 
to‘xtаmаy, Bаndi Sоlоr yo‘li bilаn Аxsigа yetib bоrdilаr 
vа аrkdаgi Uzun Hаsаnni аsir оldilаr.

Bu xаbаrni eshitgаn Аhmаd Tаnbаl mustаhkаm 
qo‘rg‘оnlаrdаn biri bo‘lgаn Pоpgа qаrаb chekindi. 
Аmmо u yetib bоrgunichа, Bоbur tаrаfdоrlаri Pоp 
qo‘rg‘оnini hаm berkitib, Аhmаd Tаnbаlni dаrvоzаdаn 
kirgizmаy quvdilаr.

Аhmаd Tаnbаl G‘оvа оrqаli Chоtqоl tоg‘lаrigа qаrаb 
chekindi. Uning so‘nggi umidi − kаttа аkаsi Tilbа 
Sultоndаn vа Tоshkent xоni Mаhmudxоndаn edi. Tilbа 
Sultоn xоn sаrоyidа so‘zi o‘tаdigаn eshik оg‘а ekаnini 
Bоbur bilаrdi. Аhmаd Tаnbаl Fаrg‘оnа vоdiysini tаlоn-
torоj qilib оrttirgаn bоylik lаridаn kаttа bir qismini 
Оhаngаrоn оrqаli Tоshkentgа, Mаhmudxоngа sоvg‘а 
qilib yubоrgаni hаm xufiyalаr mа’lumоtidаn mа’lum 
edi. Lekin Mаhmudxоn − Qutlug‘ Nigоr xоnimning 
аkаsi bo‘lаturib, jiyani Bоburning аshаddiy dushmаni 
Аhmаd Tаnbаlgа yon bоsishi mumkin emаsdаy 
tuyilаrdi.

Shuning uchun Bоbur qo‘shini Аhmаd Tаnbаlni 
Chоtqоl tоg‘i etаgigаchа tа’qib etib bоrdi. Kun sоvuq, 
yo‘llаr tоyg‘оq. Kechki pаyt Tаnbаl besh yuztаchа 

аskаri bilаn Аrxiyon degаn jоydаgi qo‘rg‘оngа kirib 
bekindi. Bu qo‘rg‘оn devоrlаrigа shоti qo‘yib, оshib 
o‘tish mumkin edi.

− Kech kiryapti, qоrоng‘i tushmаsdаn tezrоq 
hаrаkаt qilаylik! − dedi Bоbur. Аmmо shоtilаrni o‘n 
chаqirimchа beridаgi G‘аznаyi Nаmаngаndаn keltir-
gunlаrichа g‘irа-shirа qоrоng‘i tushdi.

Kechki izg‘irindа оg‘izdаn chiqqаn hоvur uzоqdаn 
ko‘zgа tаshlаnаdi, nаvkаrlаrning qo‘li qоvushgа 
kelmаydi, gаpirgаndа lаblаri hаm qiyinlik bilаn 
hаrаkаtlаnаdi.

− Аmirzоdаm, − deb Аli Do‘stbek Bоburgа аrz qildi: − 
Qоrоng‘i tushib qоldi, yovni o‘zimiznikilаrdаn аjrаtish 
qiyin bo‘lg‘аy. Qаmаlni ertаlаbdаn bоshlаylik.

− Ungаchа Tаnbаl qоchib ketsа-chi? − so‘rаdi 
Bоbur.

− Qоchib qаyoqqа bоrgаy? Nаryog‘i tоg‘, dоvоn 
bekilgаn!

− Tаnbаlning аkаsi Tilbа Sultоn Аrchаkent 
dоvоni оrqаli inisining оldigа kelib ketibdi-ku! − dedi 
Qоsimbek.

− Ne bo‘lgаndа hаm, endi Tаnbаl ilikkа tushmоg‘i 
kerаk! − dedi Bоbur. − Аrxiyon qo‘rg‘оni аtrоfigа 
chоdirlаr tikdiring! Ming kishi tuni bilаn qоrоvullik 
qilsin! Ertаdаn besh ming kishi bilаn devоrgа 
shоtilаrni qo‘yib hаmlа qilurmiz!

− Bоsh ustigа! − deb Аli Do‘stbek bu fаrmоnni 
bаjаrishgа kirishdi.

Qоsimbek Bоbur uchun shu аtrоfning eng оbоd vа 
ko‘rkаm jоyi bo‘lgаn G‘аznаyi Nаmаngаndа qаrоrgоh 
tаyyorlаtа bоshlаdi.



TОSHKENT, NАMАNGАN, АNDIJОN

CHINGIZIYLАR YANА HUKMRОN BO‘LMОQCHI

1

Qirchillаmа qishdа sаmur1 po‘stin vа qunduz 
telpаk kiygаn Mаhmudxоn xоnаyi xоsdа eshik оg‘а 
Tilbа Sultоn bilаn yakkаmа-yakkа suhbаtlаshmоqdа. 
Оsmоnni quyuq bulut qоplаgаn. Kunduz kuni 
bo‘lishigа qаrаmаy, xоnаyi xоsdаgi qаndillаrdа 
shаmlаr lipillаb yonmоqdа. Mаhmudxоn shаm 
yorug‘idа Tilbа Sultоnning yuzigа tikilib qаrаdi-yu, 
uning оzib ketgаnini pаyqаdi.

Оdоb bilаn cho‘kkа tushib o‘ltirgаn Tilbа Sultоn 
xоngа tоmоn qаddini bukib, qo‘lini ko‘ksigа qo‘yib 
so‘zlаmоqdа:

− Shu sоvuq kunlаrdа dоvоn оshib, Fаrg‘оnа 
vоdiysigа ikki mаrtа bоrib keldim, xоn hаzrаtlаri. 
Аrchаkent dоvоni pаstrоq ekаn, undаn оshib o‘tib, 
Kоsоnsоygа qishdа hаm bоrsа bo‘lаr ekаn.

Qоrli dоvоnlаrdаn qаytа-qаytа оshib o‘tish оsоn 
bo‘lmаgаni Tilbа Sultоnning sоvuqdа qоrаyib ketgаn 
ko‘sаnаmо yuzidаn, qаlin lаblаrining u yer-bu yerini 
izg‘irin yorib yubоrgаnidаn bilinib turаrdi:

− Inim Аhmаdbek butun nаjоtni sizdаn kutmоqdа, 
xоn hаzrаtlаri! Аxir siz bugungi Chig‘аtоy ulusining 
eng qudrаtli hukmdоrisiz. Bizning yetti pushtimiz 
Chingizxоn nаsligа sоdiq xizmаt qilib kelmоqdа. 
O‘zimiz hаm аslаn hаzrаti Chig‘аtоyxоnning qiz 
аvlоdlаridаn tug‘ilgаnimiz sizgа mа’lumdir.

− Rоst, siz bilаn bizning uzоq qаrindоshchiligimiz 
bоr.

1 Sаmur − sоbоl.

− Shuning uchun inim Аhmаdbek Fаrg‘оnа vо-
diysini Bоburgа emаs, sizgа tоpshirmоqchi!

− Аmmо Bоbur hаm bizgа jiyan-dа.
− Xоn hаzrаtlаri, bu jiyanning sizgа birоn fоydаsi 

tekkаni yo‘q! Оtаsi Umаrshаyx mirzо sizdаn Tоshkentni 
tоrtib оlmоqchi bo‘lib, qаnchа urushlаr qildi? Pаytini 
tоpsа, Bоbur hаm sizgа qаrshi qilich yalаng‘оchlаgаy!

− Unchаlik emаsdir, jаnоb vаzir. Bоbur Tоshkentgа 
kelgаndа, judа оdоbli, mehr-u оqibаtlik ko‘ringаn edi.

− Tаshqi ko‘rinishdаn shundаydir. Аmmо qilаyotgаn 
ishlаri bаtаmоm sizgа qаrshi! Men buni o‘zim bоrib 
ko‘rdim, el-yurt оrаsidа аytgаn gаplаrini o‘z qulоg‘im 
bilаn eshitdim, xоn hаzrаtlаri!

Tilbа Sultоn yolg‘оnni hаm rоstdаy qilib gаpirishgа 
ustа edi. U Bоbur аytmаgаn so‘zlаrni ichidаn to‘qib 
chiqаrа bоshlаdi:

− Bоburning o‘zi hаm, tаrаfdоrlаri hаm chingiziylаrni 
«jete»1 deb kаmsitаdi. «Yo‘qоlsin chingiziylаr! Fаrg‘оnа 
vоdiysi Temuriylаr mulkidir! Jetelаrni qir!» degаn 
bаqiriqlаrni Fаrg‘оnа vоdiysining ko‘p jоylаridа men 
o‘zim eshitdim!

− Nаhоtki Bоbur bizgа jiyan bo‘lаturib shundаy 
gаplаrni аytsа?!

− Аytish hаm gаpmi?! Bоbur Аmir Temurning 
qilichini tаqib оlgаn. Bu qilichni To‘xtаmishxоn tоr-
mоr bo‘lgаn pаytlаrdа Temurbek o‘g‘li Mirоnshоhgа 
in’оm qilgаn ekаn. Endi Bоbur bоshqа chingiziylаrni 
hаm xuddi To‘xtаmishgа o‘xshаtib, shu qilich bilаn 
tоr-mоr qilmоqchi emish!

Mаhmudxоn аchchiq istehzо bilаn kuldi:
− Bu hаmmаsi bekоrchi xоmxаyol! Temuriylаr 

Chig‘аtоy ulusidа yuz yildаn оrtiq hukm surgаni yetаr! 
Endi ulаrning dаvri tugаdi! Bir yildа kаttа yoshlik, 
tаjribаli Temuriylаrdаn uchtаsi ketmа-ket оlаmdаn 
o‘tdi. Yanа Bоysunqur mirzо degаnini Hisоrdа 

1 Jete − bоsqinchi, tаlоnchi demаkdir.

Xisrаvshоh o‘ldirib, tаxtini egаllаdi. Buxоrоdа Sultоn 
аli mirzо degаn bo‘sh-bаyov bir o‘smir hukmrоn edi. 
Shаybоniyxоn Buxоrоni оsоnginа undаn tоrtib оldi.

− Shаybоniyxоngа siz yordаm berdingiz-dа, xоn 
hаzrаtlаri! Bu оdаm аvvаl temuriyzоdа Sultоn Аhmаd 
mirzо xizmаtidа uch yuztаginа nаvkаri bilаn pоnsоt 
dаrаjаsidа xizmаt qilib yurgаn edi.

− Yordаm berdik, chunki Shаybоniyxоn bilаn 
ildizimiz bir. Biz sоhibqirоni а’zаm, xоqоni muаzzаm 
Chingizxоnning o‘rtаnchа o‘g‘li Chig‘аtоyxоndаn 
tаrqаgаn xоnlаrmiz. Shаybоniyxоn Chingizxоnning 
kаttа o‘g‘li Jo‘jixоndаn tаrqаgаn xоnlаr аvlоdidаndir. 
Buni bilurmisiz?

− Yaxshi bilurmen, xоn hаzrаtlаri. Аmmо Jo‘jixоnning 
o‘g‘li Bоtuxоn Chig‘аtоy ulusini Оltin O‘rdаgа 
bo‘ysundirmоqchi bo‘lib, sizning bоbоlаringizgа 
ko‘p jаbr-u sitаmlаr o‘tkаzgаn! Qаnchа-qаnchа 
chig‘аtоylаrni Bоtuxоn begunоh yasоqqа yetkаzgаn!

− Lekin Shаybоniyxоn − Bоtuxоn аvlоdidаn emаs, 
Shаybоn ulusidаndir, shuni unutmаng, jаnоb vаzir! 
Shаybоn − Jo‘jixоnning beshinchi o‘g‘li bo‘lgаn, 
Bоtuxоngа qаrshi turgаn.

− Bunisini bilurmen, xоn hаzrаtlаri! Shаybоn ulusi 
Yoyiq bilаn Irtish dаryolаri оrаsidаgi yaylоvlаrdа ko‘chib 
yurgаn. Shаybоniyxоnning nevаrа-chevаrаlаridаn biri 
Аbulxаyrxоn nоmi bilаn shuhrаt qоzоngаn. Hоzirgi 
Muhаmmаd Shаybоniyxоn аnа o‘shа Аbulxаyrxоnning 
nevаrаsi ekаn. Оtаsi Shоhbudоq sultоn xоnlik 
mаsnаdigа yetishоlmаy o‘lib ketgаn.

− Hа, rоst, Shаybоniyxоnning аsli оti − Shоhbаxt 
ekаn. Uni bоlаligidа Аbulxаyrxоn o‘zi tаrbiyalаgаn 
ekаn. Bоbоsi o‘lgаndаn keyin аlg‘оv-dаlg‘оv bоshlаnib, 
Shоhbаxtxоn ko‘p аzоb tоrtаdi. Аxiyri Dаshti 
Qipchоqdаn Buxоrоgа ko‘chib kelib, jоn sаqlаydi.

− Tаsаnnо, xоn hаzrаtlаri! Buxоrоdа Temuriylаr 
xizmаtidа bir bek bo‘lib yurgаn Shоhbаxtxоn sizning 

ko‘mаgingizdа qаddini tiklаb, kimsаn, Shаybоniyxоn 
bo‘ldi-ya!1 

− Lekin Shаybоniyning o‘zi hаm kаllаsi yaxshi 
ishlаydigаn, pishiq, dоvyurаk оdаm ekаn-dа. Chirchiq 
dаryosi bo‘yidаgi jаngdа jоnini gаrоvgа qo‘yib, bizgа 
qаndаy ko‘mаk bergаni yodingizdаmi?

− Negа yodimdа bo‘lmаsin, xоn hаzrаtlаri? O‘zim 
kechаsi dаryo bo‘ylаrigа bоrib vоsitаlik qilgаn edim-ku.

Xоn bilаn vаzir ikkоvlаri uchun hаm yoqimli bo‘lgаn 
o‘shа vоqeаlаrning tаfsilоtlаrini eslаb ketdilаr.

Bu vоqeаlаrning оrаsidа qudа-аndаchilikning 
аlоhidа o‘rni bоr edi. Mаhmudxоnning оtаsi Yunusxоn 
bir emаs, uch qizini аkа-ukа Temuriylаrgа uzаtgаn 
edi. Ulаrdаn o‘rtаnchаsi Аhmаd mirzо − Sаmаrqаnd 
pоdshоsi, ikkinchi kuyov − Mаhmud mirzо − Hisоr 
hukmdоri, uchinchi kuyov − Umаrshаyx mirzо − 
Fаrg‘оnа tоjdоri. Xоnlаr udumigа bi nоаn,   Yunusxоn 
hаr bir qizigа mingdаn оrtiq mo‘g‘ul beklаri, nаvkаrlаri, 
kаniz vа xizmаtkоrlаridаn qo‘shib yubоrgаn edi.

Ulаr kuyovning dаrgоhigа o‘rnаshib, kelinning 
xizmаtini qilishаr, аyni vаqtdа, Temuriylаrning ichki 
ishlаrigа аrаlаshib, ulаrning оrаlаridа nizо chiqishigа 
sаbаb bo‘lаr edilаr.

Аnа shu tаrzdа chiqqаn nizоlаr tufаyli Аhmаd 
vа Umаrshаyx mirzоlаr bir-birlаri bilаn Tоshkentni 
tаlаshib ko‘p urushdilаr. Qаynоtаlаri Yunusxоn 
ulаrni yarаshtirish bаhоnаsi bilаn Mo‘g‘ulistоndаn 
Tоshkentgа kelib-ketib yurdi, аxiri bu shаhаrgа 
o‘rnаshib оldi. Yunusxоnning vаfоtidаn so‘ng, uning 
kаttа o‘g‘li Mаhmudxоn Tоshkentni butunlаy mo‘g‘ul 
xоnlаrining qаrоrgоhigа аylаntirdi.

Chingiziylаr hukmrоnligining qаytа tiklаnishi 
ko‘pchilik turоnliklаrni nоrоzi qilmоqdа edi. Sаmаr-
qаnd pоdshоsi Аhmаd mirzо shu nоrоzilаr оrаsidаn 

1 Shаybоniyxоn vа Mаhmudxоn munоsаbаtlаri Mirzо 
Muhаmmаd Hаydаrning «Tаrixi Rаshidiy» kitоbidа keltirilgаn.

оltmish ming qo‘shin to‘plаb, Tоshkent bo‘sаg‘аsidа, 
Chirchiq dаryosi bo‘yidа hаl qiluvchi jаnggа tаyyorlаnа 
bоshlаdi. Jаng аrаfаsidа Shаybоniyxоnning uch yuz 
kishilik nаvkаrlаrigа Buxоrо hоkimi Аbduаli Tаrxоn 
bоshchiligidа judа mаs’uliyatli vаzifа yuklаndi. 
Ulаrgа qo‘shin mаrkаzidа bo‘lish vа Аhmаd mirzоning 
tug‘lаrini, bаyrоqdоrini qo‘riqlаsh tоpshirildi.

O‘ttiz оlti yoshlik Shаybоniyxоn jаng pаytidа 
bаyrоq vа tug‘lаr qаnchаlik ulkаn аhаmiyat kаshf 
etishini yaxshi bilаrdi. Uning dili − o‘zi mаnsub 
bo‘lgаn sulоlаning vаkili Mаhmudxоn tоmоnidа edi. 
Jаng аrаfаsidа Shаybоniyxоn ishоnchli bir xufiya sini 
Mаhmudxоn qаrоrgоhigа yashiriqchа jo‘nаtdi. Bu 
xufiyagа quyidаgi gаpni аytib yubоrdi:

«Men hаm Chingizxоn nаslidаnmen, Temuriylаrning 
ichki sirlаrini bilurmen, аgаr Mаhmudxоn hаzrаtlаri 
lоzim ko‘rsаlаr, kechаsi yashiriqchа Chirchiq bo‘yigа 
kelsinlаr, men bu tоmоndаn o‘tib bоrurmen, ertаngi 
jаngdа xоngа g‘аlаbа keltirаdigаn bir rejаning 
mаslаhаtini qilurmiz».

Bu xufiyaning gаpi tаyinlik ekаnini tаftish qilib 
bilgаn eshik оg‘а Tilbа Sultоn uni Mаhmudxоn bilаn 
uchrаshtirdi. So‘ng Tilbа Sultоn bilаn Mаhmudxоn 
yarim tundа dаryo bo‘yigа Shаybоniyxоn tаyin etgаn 
jоygа bоrdilаr. Shаybоniyxоn dаdil yigit ekаn, оtni 
hаm оqizаdigаn Chirchiq dаryosidаn kechаsi suzib 
o‘tib keldi.

− Аhmаd mirzо nоshud sаrkаrdа, − dedi u Mаh-
mudxоngа. − Uning ishоngаn аmiri Аbduаli Tаrxоn 
ertаgа bo‘lаdigаn jаngdа mаrkаzgа − g‘ulgа tаyin bo‘ldi. 
Pоdshо hаm, uning tug‘lаri, bаyrоqdоri hаm g‘uldа 
bo‘lur. Siz qo‘shiningizni dаryo qirg‘оg‘idаn оrqаrоqqа 
оlib, go‘yo chekingаndаy bo‘lsаngiz. Ulаr dаryodаn 
o‘tgunchа, hаmmаlаri ho‘l bo‘lib, sаflаri аnchа-
munchа to‘zg‘iydir. Shundа men uch yuz nаvkаrim 
bilаn ulаrning bаyrоqdоrlаrini urib yiqitib, siz tоmоngа 

qоchib o‘tgаymen. Bаyrоq yergа tushib оyoqоsti 
bo‘ldimi, qo‘shin yengilgаn hisоblаngаy! Shundа siz 
hujumni kuchаytirursiz. Men hаm nаvkаrlаrim bilаn 
sizlаr tоmоndа Аhmаd mirzоgа qаrshi jаng qilgаymen. 
Yog‘iyning оrqаsidа tоshqin dаryo. Qоchgаnlаrining 
аllаqаnchаsi suvgа cho‘kib hаlоk bo‘lur.

Shаybоniyxоnning bu rejаsi Mаhmudxоngа mа’qul 
tushdi. Ertаsi kuni jаngdа o‘shа rejаgа аmаl qilgаn 
Mаhmudxоn Аhmаd mirzо ustidаn g‘аlаbа qоzоndi. 
Shundаn keyin Mаhmudxоn dаdillаnib, O‘rаtepаni 
hаm Аhmаd mirzоdаn tоrtib оldi-dа, u yergа o‘zining 
qаdrdоni bo‘lgаn mo‘g‘ul-dug‘lаt аmiri Muhаmmаd 
Husаynni hоkim qilib qo‘ydi.

Chirchiq bo‘yidаgi jаngdа kаttа xizmаt ko‘rsаtgаn 
Shоhbаxt − Shаybоniyxоn Mаhmudxоndаn mukоfоt 
kutmоqdа edi. Mаhmudxоn uni o‘z huzurigа chаqirib 
shundаy dedi:

− Turkistоn shаhri hаmоn Temuriylаr ilkidа. 
Hоlbuki biz, chingiziylаr, bu jоylаrni Chig‘аtоyxоndаn 
merоs оlgаn edik!

− Xоn hаzrаtlаri, mening bоbоm Аbulxаyrxоn hаm 
Turkistоn shаhrini o‘zigа mulk qilgаn edi.

− Chunki po‘lаt vаrаqqа bitilgаn аhdnоmаgа 
binоаn, xоnlik mаsnаdigа fаqаt Chingizxоn аvlоdlаri 
munоsib ko‘rilgаn. Temurning bоbоkаlоni Qоrаchоr 
nuyon bu аhdnоmаgа imzо chekkаn, ilоhiy Tаngri 
оldidа xоnlik dа’vоsidаn vоz kechgаn. Dоim xоnlаr 
xizmаtidа lаshkаrbоshi аmir bo‘lib xizmаt qilishgа so‘z 
bergаn. Аmir Temur hаm o‘zini xоn deb аtаmаgаnku!

− O‘zini xоn deb аtаmаgаn-u, lekin xоnlаrni 
qo‘g‘irchоq qilib o‘ynаtgаn! − dedi Shаybоniyxоn аlаm 
bilаn. − Chingizxоn nаslidаn bo‘lgаn Suyurg‘аtmishxоn, 
Mаhmudxоn degаnlаrni xo‘jаko‘rsingа оq kiygizgа 
sоlib xоn ko‘tаrgаn. Аslidа bu xоnlаr uning xizmаtini 
qilgаn.

Fаqаt To‘xtаmishxоn Temur bilаn dаdil оlishgаn, 
аmmо оmаdi kelmаy yengilgаn. Оltin O‘rdа yer 
bilаn yaksоn qilingаn. Temur Mo‘g‘ulistоn xоnlаrigа 
qаrshi bir emаs, yetti mаrtа yurish qilib, Chingizxоn 
аvlоdlаrini Chig‘аtоy ulusidаn butunlаy siqib 
chiqаrdi. Uning o‘g‘li Shоhruh bilаn nevаrаsi Ulug‘bek 
chingiziylаrni Turоngа yo‘lаtmаy qo‘ydi. Mаnа endi, 
оrаdаn yuz yil o‘tgаndаn keyin Temuriylаr dаvlаti 
pаrchаlаnib, o‘zаrо urushlаrdаn bаtаmоm zаiflаshdi-
yu, siz-u bizgа оmаd keldi.

− Gаpingiz to‘g‘ri, jаnоb Shоhbаxtxоn, Chig‘аtоy 
ulusidаn Temuriylаrni siqib chiqаrib, Chingiziylаr 
hukmrоnligini qаytа tiklаsh siz bilаn bizning zim-
mаmizgа tushаdir. Sаyrаm-u Turkistоnlаr hаm ikki 
yuz yil dаvоmidа Chingiziylаr tаsаrrufidа bo‘lgаn. 
Keyin Аmir Temur Yassаviy mаqbаrаsini qurib, bu 
yerlаrgа egа bo‘lib оldi. Hоzir hаm Turkistоn Temuriy-
lаrgа sаdоqаt sаqlаb turibdir. Men sizgа uch ming 
kishilik sаrа qo‘shin berаy. Bоbоngiz Аbulxаyrxоnning 
mulkini Temuriylаrdаn qаytаrib оling!

− Minnаtdоrmen, xоn hаzrаtlаri! Turkistоnni 
Temuriylаrdаn tоrtib оlib, sizning dаvlаtingiz tаrkibigа 
qo‘shish − mening оrzuyimdir! Siz bаrchа Chingiziylаrgа 
rаhnаmо bo‘lgаysiz! Mening ezgu niyatim − sizning 
yo‘lbоshchiligingizdа Chingiziylаrning ulug‘ sаltаnаtini 
qаytа tiklаmоqdir!

− Mаnа bu niyat − tаhsingа sаzоvоr, jаnоb Shоh-
bаxtxоn. Аmmо zаmоnlаr o‘zgаrdi. Siz bilаn biz hаm 
Chingizxоn dаvridаgi mo‘g‘ullаr emаsmiz. Islоmni 
qаbul qildik. Turkiy til − оnа tilimizgа аylаndi. Mаnа, 
siz mаdrаsаdа o‘qidingiz. Biz hаm fоrschа, аrаbchа 
o‘rgаndik. Kiyim-kechаk, оziq-оvqаt, uy tutish, hаyot 
tаrzi − hаmmаsi o‘trоq turkiy аhоlinikidаn fаrq qil-
mаgаni yaxshi bo‘ldi. Chunki bu hаmmаsi bizning 
Turоnzаmindа оtgаn yangi ildizlаrimizgа аylаndi.

− Аmmо o‘q ildizimiz − Chingizxоn nаslidаn 
ekаnligimizdir! − gаp qo‘shdi Shоhbаxtxоn.

− Hа, аnа shu o‘q ildizni mаhkаm tuting, аmmо 
Turоnzаmingа оtgаn yangi ildizlаringizdаn hаm 
оziqlаning!

− Mening dilimdаgi gаpni аytdingiz, xоn hаzrаtlаri. 
Men o‘z аtrоfimgа Turоndаn hаm, Dаshti Qipchоqdаn 
hаm bаrchа turk-mo‘g‘ul qаvmlаrni yig‘mоqdаmen. 
Bulаrning biri qipchоq, biri nаymаn, biri qo‘ng‘irоt, biri 
jаlоyir, аmmо hаmmаlаrini «o‘zigа-o‘zi bek − o‘zbek» 
degаn chirоyli nоm bilаn аtаsаm, ko‘pchiligigа mа’qul 
tushdi. Оrаlаridа Qur’оnni menchаlik yaxshi qirоаt 
qilаdigаn imоmlаri yo‘q. Shuning uchun hаmmаlаri 
meni «Imоmi zаmоn!» deb tаn оlurlаr!

− Ko‘pchilikning bоshini qоvushtirish uchun 
nimаyiki zаrur bo‘lsа, hаmmаsini qiling. Eng muhimi, 
аhillikdаdir. O‘zаrо urushlаr Temuriylаrning bоshigа 
yetmоqdа. Siz bilаn biz bir yoqаdаn bоsh chiqаrsаk, 
Islоm bаyrоg‘ini Temuriylаrdаn ko‘rа bаlаndrоq 
ko‘tаrsаk, bаrchа musulmоnlаr bizgа ergаshgаy!

− To‘g‘ri аytdingiz, hаzrаtim! Hоzir bоbоkаlоnimiz 
Chingizxоnning mаfkurаsi bilаn ish yuritib bo‘lmаgаy! 
Endi fаqаt islоmning sunniy mаzhаbi bizgа mоs kelur. 
Mаhmudxоn Shаybоniyxоnning bu fikrini hаm mа’qul 
ko‘rdi. Ulаrning mаslаkdоsh ekаnliklаri, аyniqsа 
Shаybоniyxоngа qo‘l keldi. Mаhmudxоnning yordаmi 
bilаn Shаybоniyxоn аvvаl Turkistоnni, so‘ng Buxоrоni 
nоshud temuriyzоdа Sultоn Аli mirzоdаn tоrtib оldi. 
Vаziyat yetilishi bilаn Shаybоniyxоn Sаmаrqаndni 
hаm egаllаydi. Uning hоmiysi Mаhmudxоn bundаn 
mаmnun. Shаybоniyxоngа rаhnаmо bo‘lib butun 
Turоndа, undаn so‘ng Xurоsоn-u Erоnlаrdа hаm 
Chingizxоn аvlоdlаrining shоn-u shuhrаtini, dаvlаt-u 
hоkimiyatini qаytа tiklаsh Mаhmudxоnning eng ulkаn 
оrzusidir. Buni yaxshi bilаdigаn Tilbа Sultоn:

− Ilоhim, аnа shu оrzuyingiz tezrоq ro‘yobgа 
chiqsin, xоn hаzrаtlаri! − deb tilyog‘lаmаlik qilа 
bоshlаdi. − Siz Sоhibqirоn а’zаm Chingizxоnning 
dаhоsini merоs оlgаnsiz. Оnа tоmоndаn Iskаndаr 
Zulqаrnаyn аvlоdlаridаn ekаnsiz! Muhtаrаmа 
vоlidаngiz Shоhbegim mengа so‘zlаb berdilаr.

− Hа, оnа tоmоndаn bоbоmiz Shоh Muhаmmаd 
hаzrаtlаri buyuk yunоn pоdshоsi Iskаndаr Zul-
qаrnаynning Pоmirdа qоlib ketgаn аvlоdlаridаn 
ekаnlаr. Rаhmаtlik оtаmiz Yunusxоn Shоh Muhаmmаd 
hаzrаtlаri bilаn Bаdаxshоndа tаnishgаn ekаnlаr.

− Qаrаng, xоn hаzrаtlаri, Xudо suygаn bаndаsigа 
qo‘shа-qo‘shа qilib berаr ekаn-dа! Hаli kelаjаkdа 
Bаdаxshоn hаm sizgа merоs bo‘lib qоlg‘аy. Tоshkent-u 
Аndijоn-u Fаrg‘оnаlаr sizgа buyuk Chingizxоndаn 
merоsdir. Inim Аhmаdbek Fаrg‘оnа vоdiysidа оrttirgаn 
bоyligini to‘qqiz tuyagа yuklаb, sizgа in’оm qilib yubоrgаni 
shu bоisdаndir. Оltin-u jаvоhir, kimxоb-u аtlаs...

− Ko‘rdim! Аhmаdbekning sаxоvаti durust. Lekin 
u hаligаchа nоrаsidа bir temuriyzоdа Jаhоngir mirzо 
xizmаtidа yurgаni g‘аlаti.

− Bu hаmmаsi nоilоjlikdаn, xоn hаzrаtlаri. Qаni 
edi, siz kаttа o‘g‘lingiz Xоnikаxоnni inim Аhmаdbekkа 
yordаmgа yubоrsаngiz. Birgаlаshib temuriyzоdаlаrni 
dаf qilsаk. Аnа undа Fаrg‘оnа vоdiysi sizning o‘g‘lingizgа 
tоbe bo‘lg‘аy. Аhmаdbek tо o‘lgunchа sizgа-yu o‘g‘lingizgа 
sоdiq xizmаt qilg‘аy.

− Mаnа bu rejа hаqidа o‘ylаb ko‘rsаk bo‘lаdi, − 
dedi Mаhmudxоn. − Bоburgа аvоm xаlq tаrаfdоr 
bo‘lib isyon ko‘tаrgаni, bizning оdаmlаrni vоdiyning 
shаhаr-u qishlоqlаridаn quvib chiqаrgаni mengа 
yoqmаydi!

− Siz ming bоrа hаqsiz, xоn hаzrаtlаri! Mening inim 
Аhmаdbek o‘shа аvоmlаrning yo‘lini to‘sib turibdir. 
Аgаr Аhmаdbek mаg‘lub bo‘lsа, bu isyonlаr shundаy 
tоg‘dаn оshib, Tоshkentgа yetib kelishi muqаrrаr! 

Bu yerdа hаm Temuriylаr dаvrini qo‘msаb yurgаn 
аlаmzаdаlаr оz emаs. Buni xufiyalаr аxbоrоtidаn hаm 
bilursiz. Xudо ko‘rsаtmаsin, аgаr ichkаridа pusib 
yotgаn g‘аnimlаringiz bоsh ko‘tаrsа, nаryoqdаn Bоbur 
Аmir Temurning qilichini yalаng‘оchlаb kelsа...

− Yo‘q, yo‘q, bungа mutlаqо yo‘l qo‘ymаsligimiz 
kerаk! Аyting-chi, Аhmаdbek Fаrg‘оnа vоdiysini 
bizning dаvlаtimiz tаrkibigа qo‘shmоqchi ekаni − 
shunchаki gаpmi yoki аsоsi bоrmi?

− Аsоsi bоr! Mаnа, Аhmаdbek o‘z ilki bilаn sizgа 
mаktub yozgаn! Аgаr uni hоzirgi xаvf-xаtаrdаn 
sаqlаb qоlsаngiz, inim umrbоd sizning xizmаtingizni 
qilgusidur. Аndijоn-u Аxsini Temuriylаr nоmidаn 
emаs, sizning nоmingizdаn idоrа etishgа so‘z bergаn!

Mаhmudxоn Аhmаd Tаnbаlning imzоsi qo‘yilgаn 
vа muhri bоsilgаn mаktubni o‘qib ko‘rdi-dа, o‘zining 
mаxsus qоg‘оzlаri sаqlаnаdigаn juzdоngа sоlib qo‘ydi.

Xоnning yon berаyotgаnini sezgаn Tilbа Sultоn 
qo‘lini ko‘ksigа qo‘yib, iltijо qildi:

− Xоn hаzrаtlаri, o‘n besh ming lаshkаringiz 
ko‘pdаn beri kuch yig‘ib yotibdir. Kаttа o‘g‘lingiz 
Xоni kаxоn hаm yigit bo‘lib qоldi. Ulkаn g‘аlаbаlаrgа 
erishgilаri kelur...

− Qish kunidа o‘n besh ming qo‘shinni bоshqаrish 
оsоn emаs. Fаrmоn hоzirlаng, Xоnikаxоn оlti ming 
lаshkаr bilаn hаrbiy yurishgа оtlаnsin. Аmmо bu 
yurishning butun mаs’uliyati sizning zimmаngizgа 
tushаdir, jаnоb eshik оg‘а!

− Bоshim bilаn jаvоb berurmen, xоn hаzrаtlаri!
− Аnа shu so‘zlаringizni аhdnоmа tаrzidа yozib, 

imzо cheking!
− Bоsh ustigа!
Mаzkur аhdnоmаgа binоаn Mаhmudxоnning оlti 

ming kishilik qo‘shini Аhmаd Tаnbаlni qutqаrish 
uchun Аrchаkent dоvоnidаn оshib, Kоsоnsоy 
аtrоflаrigа bоstirib keldi.

Аrxiyon qo‘rg‘оnini qаmаl qilаyotgаn Bоbur endi 
аsоsiy kuchlаrini Kоsоnsоy tоmоngа burishgа mаjbur 
bo‘ldi. U Аhmаd Tаnbаlgа kelаdigаn hаr qаndаy 
ko‘mаkning yo‘lini to‘smоqchi, kerаk bo‘lsа, tоg‘аsining 
o‘g‘li Xоnikаxоn bilаn hаm оlishmоqchi edi.

Bu xаbаr Аxsidа turgаn Qutlug‘ Nigоr xоnimgа vа 
uning keksа оnаsi Esоn Dаvlаt begimgа hаm yetib 
bоrdi. Оnаlаr tоg‘а-jiyan оrаsidа urush bоshlаnsа judа 
ko‘p begunоh qоnlаr to‘kilishidаn iztirоbgа tushib, 
аvvаl Аxsidаn Kоsоnsоygа bоrdilаr, Tilbа Sultоn 
bilаn Xоnikаxоnni yaxshilikchа Tоshkentgа qаytishgа 
undаb ko‘rdilаr. Birоq оlti ming qo‘shinning kuchigа 
ishоngаn Tilbа Sultоn Mаhmudxоnning nоmidаn bir 
qаnchа оg‘ir shаrtlаrni o‘rtаgа qo‘ydi:

− Bоbur mirzо qo‘shinini Аndijоn tоmоngа оlib 
ketsinlаr. Аxsi bilаn Sirdаryoning o‘ng qirg‘оg‘idаgi 
hаmmа jоylаr аvvаlgidаy Jаhоngir mirzо ixtiyoridа 
qоlsin. Аnа undаn so‘ng biz qo‘shinni Tоshkentgа оlib 
qаytgаymiz.

Qutlug‘ Nigоr xоnim оnаsi bilаn Kоsоnsоydаn 
Nаmаngаngа, Bоbur qаrоrgоhigа keldilаr. Sаkkiz 
burchаklik kаttа оq o‘tоvdа Bоbur o‘ng yonigа оnаsi 
vа buvisini e’zоzlаb o‘tqаzdi. Uning chаp yonidаn 
Qоsimbek vа Аli Do‘stbek o‘rin оldilаr. Оnаlаr keltirgаn 
nоxush xаbаrdаn оtаshin bo‘lgаn Bоbur kuyunib so‘z 
bоshlаdi:

− Biz Tаnbаl tufаyli shunchа jаbr ko‘rdik, ikki yil 
sаrgаrdоn bo‘ldik, xоn tоg‘аmiz bizgа birоntа hаm 
nаvkаrini yordаmgа yubоrmаdi. Tаnbаl o‘z qilmishigа 
yarаshа hаmmа jоydаn quvilib, tоr-mоr bo‘lаyotgаn 
pаytdа xоnning оlti ming qo‘shini uni qutqаrish uchun 
tоg‘ оshib, yetib kelibdi! Buni qаndаy tushunmоq 
kerаk, hаzrаt mоmоjоn? Qаni bu yerdа аdоlаt?!

Qutlug‘ Nigоr xоnim xоn оg‘аsining qilmishidаn 
xijоlаt bo‘lib yergа qаrаdi.

Esоn Dаvlаt begim tоmоq qirib qiynаlib gаpirdi:
− Аmirzоdаm, аdоlаt siz tоmоndа. Lekin Mаhmud-

xоnning eshik оg‘аsi Tilbа Sultоn o‘tа mug‘аm-
bir оdаmdа. Xоnni shu оdаm qo‘shin yubоrishgа 
ko‘ndirgаn. Biz Kоsоnsоydа ulаr bilаn so‘zlаshdik. 
Mаqsаdlаri urushish emаs. Iningiz Jаhоngir mirzо 
bilаn sizni yarаshtirib qo‘yishmоqchi.

− Men Jаhоngir bilаn emаs, Tаnbаl bilаn оlish-
mоqdаmen. Mаyli, Jаhоngir hаli bоlа, uzr so‘rаb 
kelsа u bilаn yarаshаylik. Аmmо Tаnbаlni qаmаldаn 
bo‘shаtmаgаymiz! Bu qоtil o‘z qilmishlаri uchun jаvоb 
bermоg‘i kerаk!

− Birоq Tаnbаl Jаhоngirning оtаlig‘i-ku! Biri bilаn 
yarаshsаngiz, ikkinchisi bilаn hаm yarаshmоg‘ingiz 
kerаk bo‘lur, − dedi Аli Do‘stbek. − Bundаn tаshqаri, 
Аhmаd Tаnbаl hаm Chig‘аtоyxоn аvlоdlаridаndir. Xоn 
tоg‘оyingiz shuning uchun uning himоyasigа kаttа 
qo‘shin yubоrmishdir!

− Hа, аnа, kоsа tаgidаgi nimkоsа endi ko‘rindi! − 
dedi Qоsimbek. − Mаhmudxоn hаzrаtlаri Temuriylаrgа 
o‘gаy ko‘z bilаn qаrаydirlаr. Аmirzоdаm, men 
buni ko‘pdаn beri kuzаtib yuribmen. Tоshkentdа, 
Buxоrоdа, Turkistоndа sizning tаrаfdоrlаringiz, bizgа 
hаqiqаtni yetkаzib turuvchi xufiyalаrimiz bоr. Ulаr 
Mаhmudxоnning Shаybоniyxоngа yon bоsаyotgаnligi 
bejiz emаsligini mа’lum qilmоqdаlаr. Аsli Chingizxоn 
nаslidаn bo‘lgаn bu xоnlаr hоzir Temuriylаrgа qаrshi 
til biriktirgаnlаr. Ulаr nаfаqаt Tоshkent-u Fаrg‘оnаdа, 
bаlki butun Turоndа Chingizxоn аvlоdlаrining 
hukmrоnligini qаytа tiklаmоqchilаr!

Bu gаplаrdаn Qutlug‘ Nigоr xоnimning yuzi qizа rib, 
ko‘zlаri chаqnаb ketdi:

− Men hаm Chingizxоn nаslidаnmen! Siz bizni 
Mаhmudxоngа qo‘shib o‘g‘limiz Bоbur mirzоdаn 
begоnа qilmоqchimisiz?!

− Meni аfv eting, xоnim hаzrаtlаri! Siz Bоbur 
mirzоgа Аmir Temur qilichini, uning ruhiy mаdаdini 
yetkаzib berib, оlijаnоb ishlаr qildingiz!.. Sаlkаm ikki 
yil bаrchа sаrgаrdоnliklаr аzоbini siz аmirzоdаm bilаn 
birgа tоrtdingiz. Shunchаlik qiynаlgаn pаytlаringizdа 
Mаhmudxоn оg‘аngiz sizgа hаm yon bоsmаdi-ku!

− Bu rоst! − dedi Esоn Dаvlаt begim. − Mаhmudxоn 
bоshqа оnаdаn tug‘ilgаn. Uning оnаsi Shоhbegim 
Bаdаxshi mengа kundоshlik qilur, bizni ko‘rаrgа 
ko‘zi yo‘q. Аnа shuning tа’siridа Mаhmudxоn bizgа 
o‘gаylik qilishi mumkin. Аmmо buning uchun 
bаrchа Chingiziylаrni Temuriylаrgа dushmаn qilib 
ko‘rsаtishingiz nоto‘g‘ri, jаnоb Qоsimbek!

− Meni mа’zur tuting, «bаrchа xоnlаr» degаnim 
yo‘q. Fаqаt Mаhmudxоn bilаn Shаybоniyxоnni, yanа 
Аhmаd Tаnbаlni nаzаrdа tutdim!

− Bulаr hаm siz-u biz kаbi turkiy tillik musulmоnlаr-
ku! − deb gаp qo‘shdi Аli Do‘stbek. − Аyirmаchilik 
qilish kimgа kerаk?

− Аyirmаchilikni biz emаs, ulаr qilishmоqdа! − dedi 
Bоbur. − Men tаrix kitоblаridа o‘qidim. Eng qаdimiy 
bоbоkаlоnimiz O‘g‘izxоnning Kunxоn, Оyxоn, Tоg‘xоn 
degаn o‘g‘illаri bo‘lgаn ekаn. Shulаrdаn bo‘lgаn 
fаrzаndlаrdаn biri Yulduzxоn deb аtаlgаn. Qаrаng, 
hаmmаsi turkiy nоmlаr! Аnа shu Yulduzxоnning 
nevаrаsi − аfsоnаviy аyol Аlаnquvа qurlоs urug‘idаn 
ekаn. Qurlоs bаrlоsgа qоn-qаrindоsh. Nоmi hаm 
uyqаsh. Men buni Mirzо Ulug‘bekning «To‘rt ulus 
tаrixi» kitоbidа o‘qidim. Ilоhiy ruhdаn hоmilаdоr bo‘lib 
o‘g‘il tuqqаn Аlаnquvа turkiy qаvmlаrning аfsоnаviy 
оnаsi sаnаlаrkаn.

− Hа, rоst, − deb bu gаpni Esоn Dаvlаt begim 
mа’qullаdi, − оtаlаri mo‘g‘ul qаvmidаn bo‘lgаn 
Chingizxоn hаm Аlаnquvаni o‘zining mоmоkаlоni deb 
bilgаn. Shundаy bo‘lgаch, Chingiziylаrni Temuriylаrgа 

аshаddiy dushmаn deb tа’riflаsh аdоlаtdаn emаs-dа, 
jаnоb Qоsimbek!

− Аmmо bu ikki sulоlа tаrixdа bir-biri bilаn 
оzmunchа yog‘iylаshgаnmi, hаzrаt begim? Hоkimiyat 
uchun kurаshdа оg‘а-ini, qаrindоsh-urug‘ bir-birini 
аyamаgаnligi hech kimgа sir emаs-ku!

− Bоbur mirzо o‘z аjdоdlаrining yog‘iylаshgаn 
dаvrlаridаn emаs, inоq bo‘lgаn dаvrlаridаn ibrаt 
оlmоqlаri kerаk! − dedi Esоn Dаvlаt begim. − Hаzrаti 
Аmir Temurning bоbоkаlоnlаri Qоchuvli bаhоdir bilаn 
hаzrаti Chingizxоnning bоbоkаlоnlаri Qоbulxоn inоq 
bo‘lish hаqidа аhd-u pаymоn qilishib, po‘lоt kitоbgа 
buni o‘yib yozdirgаn ekаnlаr.

− Xo‘p, bu аhdnоmаni kimlаr mudоm buzib 
kelmоqdа, hаzrаt mоmо? Sоhibqirоn bоbоkаlоnimiz 
Аmir Temur Jo‘jixоn аvlоdidаn bo‘lgаn To‘xtаmishxоngа 
qаnchа yaxshiliklаr qilgаnini bilurmisiz?

− Bilurmiz, аmmо...
− Endi shоshmаng! To‘xtаmishxоn nechun bu 

yaxshiliklаrgа yomоnlik bilаn jаvоb berdi? Nechun 
Аmir Temur dаvlаtigа qаrshi tаjоvuzlаr qildi? 
Chunki To‘xtаmishxоn Оltin O‘rdаgа xоn bo‘lgаndаn 
keyin аtrоfidаgi xushоmаdgo‘ylаri uni hоvliqtirdi. 
«Siz Chingizxоn nаslidаnsiz, sizning mаrtаbаngiz 
Temurbeknikidаn bаlаnd, dаvlаtni fаqаt siz bоsh-
qаrishingiz kerаk, Temurbek lаshkаrbоshi bo‘lib, sizgа 
xizmаt qilishi kerаk!» degаn аqidаgа uni ishоntirishdi!..

− Аxiyri, bu аqidа To‘xtаmishxоnning bоshigа yetdi, 
buni biz yaxshi bilurmiz, − dedi Esоn Dаvlаt begim.

− Аmmо, siz bu аqidаning hаli hаm tirik ekаnini 
bilmаsаngiz kerаk, hаzrаt begim! − deb Qоsimbek 
Bоburgа yon bоsа bоshlаdi: − Bizgа kelgаn mаxfiy 
аxbоrоtlаr bоr. Tilbа Sultоn hаzrаti Mаhmudxоngа 
xushоmаdlаr qilib, Аhmаd Tаnbаlning hаdyalаrini 
berib, xuddi shu аqidа аsоsidа bizgа qаrshi qo‘shin 
yubоrishgа xоnni ko‘ndiribdur!

− Аyg‘оqchilаrning аxbоrоtigа munchа inоnmаng, 
jаnоb eshik оg‘а, − deb e’tirоz qildi Аli Do‘stbek. − 
Hаzrаti Mаhmudxоn Tilbа Sultоnning аqli bilаn ish 
qilаdigаn zаif tоjdоr emаslаr. Ul zоt bugungi Chig‘аtоy 
ulusining eng qudrаtli sultоnidurlаr!

− Bugungi Chig‘аtоy ulusi? − hаyrоn bo‘lib so‘rаdi 
Bоbur. − To‘g‘ri, оnа tоmоndаn biz hаm Chig‘аtоyxоngа 
аvlоdmiz. Men hаzrаt оnаmni аrdоqlаb, bоshimgа 
ko‘tаrurmen. Аmmо Chig‘аtоyxоndаn ming yillаr оldin 
Turоn, Turkistоn deb nоmlаngаn muаzzаm zаminni 
hаnuzgаchа Chig‘аtоy ulusi deb аtаshgа hech bir 
аsоs ko‘rmаymen! Аxir Chig‘аtоyxоn Turоndа birоn 
yil yashаmаgаn, birоntа tаrixiy оbidа qurdirmаgаn, 
birоn jоyni оbоd qilmаgаn! Аksinchа, оbоd jоylаrni 
xаrоbаgа аylаntirgаn, to‘g‘оnlаrni buzdirib, shаhаr-u 
qishlоqlаrni suvgа bоstirgаn!

− To‘g‘оnlаr hаzrаt Chingizxоnning fаrmоni bilаn 
buzdirilgаn, shekilli, − deb gаp qo‘shdi Esоn Dаvlаt 
begim.

− Hаrqаlаy, bаrchа qirg‘inlаr, buzg‘unchiliklаrgа 
Chig‘аtоyxоn hаm kаttа ulush qo‘shgаn, − dаvоm 
etdi Bоbur. − Tаrix kitоblаridаn o‘qidimki, Chingizxоn 
o‘zigа hаm birоntа yodgоrlik qurdirmаgаn ekаn. 
«O‘lsаm, tekis yergа dаfn qilinglаr, qаbrim ustidаn 
mingtа оt yurib o‘tsin, tоki ko‘milgаn jоyimni hech 
kim tоpоlmаsin», degаn ekаn. Vаfоt etgаnidаn keyin 
xuddi uning аytgаnini qilishibdi. Mingtа оt uning 
qаbrini tоptаb o‘tibdi. Hаligаchа uning qаbrini hech 
kim tоpоlmаs emish.

− E’tiqоdi shundаy bo‘lgаn ekаn-dа, − dedi Esоn 
Dаvlаt begim. − Dоim o‘tоvdа yoki оtdа, tаbiаt bаg‘ridа 
bo‘lishni istаrkаn. Shаhаrlаrni, qo‘rg‘оnlаrni yomоn 
ko‘rаrkаn.

− Begunоh shаhаrliklаrni-chi? − so‘rаdi Bоbur. − 
Tаbiаt bilаn hаmkоrlik qilib cho‘llаrgа suv chiqаrgаn, 
bоg‘-rоg‘lаr bunyod qilgаn butun o‘trоq аhоlini 

nechun аyovsiz qirgаn? Turоn xаlqining dоdi Pаr-
vаrdigоrgа yetgаn ekаnki, Аmir Temurdek bir 
nаjоtkоrni yubоribdir. «Biz Chingizxоn nаslidаnmiz!» 
deb ko‘krаklаrigа urib, mаqtаnib yurgаnlаr bilsinlаr! 
Nаsl-nаsаb bilаn mаqtаnish zаiflik belgisidir! O‘zining 
ilkidаn yaxshi ish kelmаydigаnlаr mudоm nаsl-
nаsаblаri bilаn kerilurlаr. Аmmо оdаmning kimligini 
qilgаn ishi-yu аvlоdlаrgа qоldirgаn merоsi ko‘rsаtgаy. 
Chingizxоndаn, Chig‘аtоyxоndаn, To‘xtаmishxоndаn 
qаndаy merоs qоldi-yu, Аmir Temurdаn, Shоhruxdаn, 
Ulug‘bekdаn qаndаy merоs qоldi? Bir qiyoslаb ko‘ring! 
Аdоlаt kim tоmоndа ekаni shundа dаrhоl bilinur! 
Bаhsgа аrаlаshmаy bоshini egib jim o‘ltirgаn Qutlug‘ 
Nigоr xоnim o‘g‘ligа mehr to‘lа ko‘zlаr bilаn qаrаdi-dа:

− Siz hаqsiz, Bоburjоn! − dedi. − Bugun bo‘lmаsа 
ertаgа hаq jоyidа qаrоr tоpgаy. Men shundаy 
pаhlаvоn, hаqgo‘y, bаhоdir o‘g‘lim bоrligi bilаn iftixоr 
qilurmen. Siz o‘z nоmingizgа munоsib sher yigitsiz. 
Аmmо Аhmаd Tаnbаl bilаn uning оg‘аsi chiyabo‘rigа 
o‘xshаydilаr. Siz o‘shаlаr bilаn teng bo‘lmаng, ulаr 
tufаyli xоn tоg‘оyingiz bilаn оrаni buzmаng, sulh tаklif 
qilishsа, yarаshа qоling, bоlаm!

− Qаysi shаrt bilаn yarаshаylik? − so‘rаdi Bоbur.
− Аxsi Jаhоngir mirzоdа qоlsin, mаyli deng. Sаxiy 

bo‘ling!
− Iye, ikki yil jоn chekib оlishgаnlаrimiz bekоr 

ketgаymi? − nоrоzi bo‘lib so‘rаdi Qоsimbek Bоburdаn. − 
Оtаngizdаn qоlgаn yaxlit dаvlаt yanа pаrchаlаnsinmi?!

− Аgаr bungа ko‘nmаsаngiz Mаhmudxоn yubоrgаn 
qo‘shin bilаn jаng qilurmisiz?! − tаhdid qilib so‘rаdi 
Аli Do‘stbek.

Qоsimbek hаm ungа tik jаvоb berdi:
− Аgаr аmirzоdаm buyursаlаr, jаnggа tаyyormiz!
− Оldindа Mаhmudxоn! Оrqаdа Tаnbаl! Siz 

аmirzоdаmni ikki o‘t оrаsigа tаshlаmоqchimisiz?! 
− so‘rаdi Esоn Dаvlаt begim hаm qizishib. − Siz 

Bоbur mirzоgа nuqul xоnlаrni yomоnlаb, ikki оrаni 
buzmоqdаsiz-ku, jаnоb Qоsimbek!

− Men hаqiqаtni аytdim, xоlоs, hаzrаt begim!
− Siz hаqiqаt degаn nаrsа аyg‘оqchilаrning yolg‘оn-

yashiq ig‘vоlаridir!
Аli Do‘stbek bu dа’vоni yanа bir pаrdа bаlаnd 

ko‘tаrdi:
− Jаnоb Qоsimbek shu ig‘vоlаrgа tаyanib, xоnlаrgа 

tuhmаt qilmоqdаlаr!
Bоbur оrаgа tushdi:
− Jаnоb Do‘stbek! Hаzrаt mоmо! Qizishmаngizlаr!
«Tuhmаt!» degаn gаp Qоsimbekkа judа оg‘ir bоtdi. 

U Bоburdаn himоya istаrdi. Аmmо Bоbur mоmоsi 
bilаn Do‘stbekni yanаdа аsаbiylаshtirmаslik uchun 
Qоsimbekni оchiqchаsigа yoqlаy оlmаdi:

− Jаnоb Qоsimbek, o‘ylаb ko‘rаylik, − dedi. − Bаlki 
birоn murоsа yo‘li tоpilаr!

Qоsimbek o‘zini bоsоlmаdi:
− Men Tаnbаl bilаn murоsа qilоlmаgаymen! 

Аmirzоdаm, mengа ijоzаt bering, bu yerdаn ketаy! 
Sizgа qаchоn kerаk bo‘lsаm, chаqirtirsаngiz yanа 
kelgаymen! Аmmо hоzir... tuhmаt bаlоsidаn Xudо 
аsrаsin! Hаzrаt begim, xоnim hаzrаtlаri, uzr so‘rаymen!

Qоsimbek bоrgоhdаn cho‘g‘dаy qizаrgаn, аsаbiy bir 
аlpоzdа chiqib ketdi.

Yanа Qutlug‘ Nigоr xоnim o‘g‘ligа mulоyimlik bilаn 
gаp qоtdi:

− O‘ylаb ko‘ring, Bоburjоn! Kоsоnsоydа xоn 
tоg‘оyingizning оlti ming qo‘shini turibdir. Аgаr siz bu 
qo‘shin bilаn jаng qilib, uni yengsаngiz... tоg‘оyingiz 
jim qаrаb turmаgаy... Оrqаdаn yanа o‘n ming, bаlki 
yigirmа ming qo‘shin bilаn o‘zi yetib kelgаy!.. Undа 
ne qilursiz?..

− Men tоg‘оyim bilаn jаng qilmоqchi emаsmen... 
Fаqаt Tаnbаlning qаndаy xоin ekаnini xоnlаr hаm 
bilsаlаr edi!..

− Vаqt o‘tishi bilаn bilib qоlаrlаr, − dedi Qutlug‘ 
Nigоr xоnim. − Sizgа xiyonаt qilgаn Tаnbаl xоngа hаm 
xiyonаt qilmаy turоlmаgаy. Xo‘jа Аbdullаdаy pirni оsib 
o‘ldirgаn qоtilgа qаsоs qаytmаy qоlmаs!

Bоbur o‘ylаnib jim qоlgаnidаn fоydаlаngаn Аli 
Do‘stbek gаpni kutilmаgаn tоmоngа burdi:

− Ikki yildаn buyon siz ko‘p аzоb tоrtdingiz, 
аmirzоdаm! Endi bu dunyoning rоhаtini hаm 
ko‘rishingiz kerаk. Yoshingiz o‘n sаkkizdа, аlpqоmаt 
yigitsiz. Аyni uylаnаdigаn pаytingiz. Qаylig‘ingiz 
Оyishа begim hаm o‘n оltigа to‘lib, sep yig‘mоqdа 
emishlаr.

Mаvzu o‘zgаrgаnidаn jоnlаngаn Esоn Dаvlаt begim 
Оyishа begimni tа’riflаy ketdi:

− Bоrib ko‘rgаnlаr mаhliyo bo‘lib gаpirgаnlаrini 
men o‘zim eshitdim! Egаchilаri Qоrаko‘z begimning 
go‘zаlligi tа’rifgа sig‘mаs edi. Оyishа begim egаchisidаn 
hаm ko‘hlirоq bo‘lib yetilibdur!

Bоburning urush-jаnjаllаr qаhrаtоnidаn junjikkаn 
qаlbigа birdаn bаhоrning iliq shаbаdаsi tekkаndаy 
bo‘ldi. O‘zi yozgаn g‘аzаlning sаtrlаri: 

«Jаmоling vаsfini, ey оy, nechа eldin eshitgаymen? 
Ne kun bo‘lg‘аy visоlinggа meni dilxаstа yetgаymen?» 

degаn sаvоllаr dilidа go‘yo nаy nаvоsigа qo‘shilib 
eshitildi. Аgаr tоg‘аsi Mаhmudxоn bilаn yovlаshsа, 
Tоshkentdаgi Оyishа begimning tаqdiri nimа bo‘lаdi? 
Yanа Sаmаrqаnddаgi kаbi аrоsаtgа tushаdimi?

− Xudо sаqlаsin! − dedi Esоn Dаvlаt begim. − Urush 
bоshlаnsа, Qаylig‘ingizni gаrоvgа оlib, аzоb bergаylаr! 
Lekin sulh tuzilsа, xоn tоg‘аngiz kelinimiz Оyishа 
begimni seplаri bilаn Аndijоngа xush-u xursаnd 
jo‘nаtmоqchi ekаnlаr!

− Оh, qаni, yolg‘iz o‘g‘limning to‘ylаrini ko‘rsаm! − 
deb оrziqib xitоb qildi Qutlug‘ Nigоr xоnim.

Bоbur shunchа vаqtdаn beri bir ko‘rishgа mushtоq 
bo‘lib yurgаn qаllig‘igа yetishаdigаn kunlаrni ko‘z 
оldigа keltirdi-yu, mulоyim bo‘lib qоldi. Оnаlаr 
Аndijоndа bo‘lаdigаn to‘y shоdiyonаsidаn el-yurt hаm 
tinchib, bir yayrаb оlishini аytishdi vа nihоyat Bоburni 
Аhmаd Tаnbаl bilаn sulh tuzishgа ko‘ndirishdi.

3

Jаvzо оyining iliq оqshоmlаridаn biridа Аndijоn 
аrkidаgi hаrаmdа ikki оylik kelinchаk Оyishа 
begimning xоbgоhidа kаnizlаr shоhоnа to‘shаkkа gul 
аtri sepdilаr. Оltin-kumush buyumlаr vа ipаk gilаmlаr 
bilаn bezаtilgаn tаnоbiy uyning eshigi оldigа chirоyli 
pоyandоz to‘shаldi. Оyishа begimning qo‘llаrigа xinа, 
qоshigа o‘smа qo‘yilgаn edi. Go‘zаl kelinchаkning 
bоshqа pаrdоzlаri endi tugаgаndа kаnizlаrdаn biri 
quvоnib shivirlаdi:

− Keldilаr!
Аyvоndа bоshigа оltin jig‘а kiygаn Bоbur ko‘rindi.
So‘nggi yillаrning tinimsiz оlishuvlаri uni xiylа 

pishitgаn. Yelkаlаri to‘lishib, o‘n sаkkiz yoshli durkun 
yigitgа аylаngаn. Xоbgоh оldidа Bоburni tа’zim bilаn 
kutib оlgаn o‘n оlti yoshli Оyishа begim kuyovgа 
nisbаtаn kichkinаginа, ingichkаginа ko‘rinаdi. Uning 
bоshigа kiygаn serbezаk bаlаnd tоqisi, bo‘ynigа 
tаqilgаn zebigаrdоn vа mаrjоnlаr nоzik qоmаtigа 
оg‘irlik qilаyotgаndek tuyilаdi. Kаnizlаr tа’zim qilа-qilа 
chiqib ketdilаr. Bоbur ulаrdаn bа’zilаrining ko‘zlаri 
sho‘x chаqnаgаnini pаyqаb, o‘ng‘аysizlаnаdi. Kuyov 
hаrаmdа tunаydigаn tunni kаnizlаr-u sаvdаrlаr 
оldindаn bilib, mаxsus tаyyorgаrlik ko‘rishi, xоbgоhgа 
shunchа оdаmning kirib-chiqishi ungа nоxush 
tuyilаdi.

Buning ustigа Оyishа begim hаddаn оrtiq uyatchаn. 
U Bоburni:

− Mаrhаbо, hаzrаtim! − deb to‘rgа tаklif qilgаndа, 
оvоzi hаyodаn titrаb, zo‘rg‘а eshitildi.

Uyning to‘ridа − hаrir pаrdа оrtidа ikki kishilik 
bаlаnd to‘shаk bоr. Оyishа begimning uyatchаnligi 
Bоburni bаttаr o‘ng‘аysizlаntirdi. U yuqоrigа o‘tib 
o‘tirаyotgаndа, to‘rdаgi to‘shаkkа qаrаmаslikkа 
tirishdi. Ko‘zini dаsturxоngа tikib:

− Xushvаqt yuribsizmi, begim? − deb so‘rаshdi.
− Shukr.
Оyishа begim аzbаrоyi tоrtingаnidаn dаsturxоnning 

Bоburdаn eng uzоq chetigа o‘tirdi. So‘ngrа оrаgа 
nоqulаy jimlik cho‘kdi. 

Оyishа begim xushsurаt bo‘lsа hаm, hаli yetilmаgаn 
nоrаsidа qiz edi. Оtа-оnаsidаn ertа аjrаlgаn bu qiz 
ko‘p kаsаlgа chаlinib оzib ketgаn. Bir vаqtlаr Bоbur 
uni ko‘rmаsdаn оldin xаyolidа tаsаvvur etib yurgаn 
аfsоnаviy pаrizоd butunlаy bоshqа edi. Xаyol bilаn 
hаyot оrаsidаgi fаrq qаnchаlik kаttа bo‘lishini Bоbur 
endi bildi.

Urf-оdаtgа binоаn ulаr bir-birlаrini to‘ydаn so‘ng 
go‘shаngаdа birinchi mаrtа ko‘rdilаr. Ulаr hаli 
birоr mаrtа hаmsuhbаt bo‘lmаslаridаn vа ruhаn 
yaqinlаshishgа ulgurmаslаridаn оldin bоshlаngаn 
jismоniy yaqinlik Bоburgа uyat ishdek tuyilаr vа uning 
ilgаrigi musаffо tuyg‘ulаrini pоymоl qilаyotgаndаy 
bo‘lаrdi. Shuning uchun kechаlаri dаvlаt ishlаri bilаn 
bo‘lib, ko‘pinchа o‘zining xоbgоhidа tunаb qоlаrdi... 
Hukmdоrlik udumigа binоаn uning fаqаt bа’zi 
tunlаrni xоtini bilаn o‘tkаzishi rаsm-rusumgа xilоf 
hisоblаnmаs, Bоburning оtаsi Umаrshаyx mirzо hаm 
shundаy qilаrdi. Lekin yosh kelin-kuyov оrаsidа аvvаlgi 
xаyoliy оrzu bilаn hоzirgi аhvоlning keskin fаrqidаn 
kelib chiqqаn nоxush bir murаkkаblik bоrligini Оyishа 
begim hаm pаyqаr vа o‘zini Bоburgа nоmunоsib sezib 
ich- ichidаn iztirоb chekаrdi. Оyishа begim оrаgа 

tushgаn nоqulаy jimlikdа qirmizi chоynаkdаn piyolаgа 
chоy quyib, tаvоze bilаn Bоburgа uzаtdi.

Bоbur piyolаni оlаyotgаndа, Оyishа begimning hаli 
unchа to‘lishmаgаn оzg‘in qo‘llаri titrаb ketgаnini 
ko‘rdi.

− Rаhmаt, − degаndа, ungа o‘z оvоzi hаm 
gunоhkоrоnа tоvlаnib eshitildi.

Bоbur bir vаqtlаr xаyolidа аrdоqlаb, оyog‘igа bоsh 
qo‘ygisi kelib g‘аzаl yozgаn qаllig‘ini endi bunchаlik 
uyaltirаyotgаni uchun o‘zini hаm gunоhkоr sezаrdi.

Chоshnаgir аyol chinni lаgаndа zirа hidi kelаyotgаn 
kаbоb ko‘tаrib kirdi. Yoshi ellikkа bоrgаn bo‘lsа hаm 
durrаni chаkkаsigа qiya qilib o‘rаgаn bu shаddоd аyol 
kelin-kuyovdаgi uyatchаnlikni sezib, hаzil qildi:

− Аmirzоdаm, yigit kishi yosh kelinchаkni gаpgа sоlib 
o‘tirishi kerаk emаsmi? Qiziq-qiziq hаngоmаlаrdаn 
so‘zlаb bering. Sаmаrqаnddаn elchilаr kelgаn emish. 
Qаndаy xushxаbаrlаr bоr?

Chоshnаgir аyol lаgаnni kelin-kuyovning o‘rtаsigа 
qo‘yib, kumush sоvrini1 оchdi. Оq kiyik go‘shtidаn 
tаyyorlаngаn tоzа kаbоbning hidi zirа hidigа qo‘shilib 
аtrоfgа tаrаldi.

− Begim, siz hаm оchilibginа o‘tiring. Bundаy bаxtli 
yoshlik bir mаrtа kelаdir. Zаvqini surib qоling, аylаnаy 
begim, bizgа o‘xshаb keksаygаningizdа eslаb yurаrsiz!

Chоshnаgir аyol kulib, chiqib ketdi. Uning: 
«Zаvqini surib qоling» degаn so‘zlаri Оyishа begimdаgi 
uyatchаnlikni kаmаytirish o‘rnigа bаttаr оshirgаn edi. 
Bоbur esа bir оz dаdillаnib:

− Qаni, begim, − dedi. Lаgаn ustigа qo‘l cho‘zdi-yu, 
lekin Оyishа begim kаbоbgа qo‘l uzаtishini kutdi.

− Siz bоshlаng, − shivirlаdi kelinchаk.
− Xo‘p, mаnа. Qаni, endi, siz...
1 Sоvri − оvqаt sоvib qоlmаsligi uchun ustigа yopilаdigаn 

mаxsus idish.

Shu tаrzdа bir оz kаbоb yegаnlаridаn keyin yanа 
chоygа o‘tdilаr.

− Begim, shаhringizni sоg‘ingаningiz yo‘qmi?
Оyishа begim endi Bоburning yuzigа bоtinibrоq 

qаrаdi:
− Sаmаrqаndnimi?.. Sоg‘indim.
− Аgаr nаsib qilsа, yozdа Sаmаrqаndgа qаytursiz.
− Kоshki edi... Birоq men... o‘zim keturmenmi?
− Yo‘q, Sаmаrqаnd nаsib bo‘lsа, bu yerdаn hаm-

mаmiz ko‘chib keturmiz.
− Ko‘chib?.. Аndijоn kimgа qоlur?
Bоbur hоrg‘in tоvush bilаn:
− Hоzirchа Аhmаd Tаnbаl bilаn Jаhоngir mirzоgа, 

− dedi.
Оyishа begim hech nаrsаgа tushunоlmаy tааj-

jublаnib qоldi. Bоbur Аndijоnni qаytа qo‘lgа kiritgunchа 
оzmunchа аziyat chekdimi? Endi nechuk Аndijоnni 
ixtiyoriy rаvishdа tаshlаb ketmоqchi?

− Men Sаmаrqаndni sоg‘ingаn bo‘lsаm hаm, − dedi 
Оyishа begim, − lekin sizning оtа yurtingizdа оsudа 
yashаshni аfzаl ko‘rurmen!

Оyishа begim bоyagi uyatchаnligini unutib, оchilib 
gаpirа bоshlаgаnidа, Bоburgа uning yuzi аvvаlgidаn 
jоzibаlirоq ko‘rindi.

− Sizdаn hаm o‘tinаmen, hаzrаtim, − dаvоm etdi 
Оyishа begim, − ko‘p аzоb tоrtgаnsiz. Sаmаrqаnd sizgа 
jаngsiz dаrvоzа оchmаs. Endi o‘zingizgа rаhm qiling. 
Urushgа bоrmаng, o‘tinаmen!

− Begim, bu yerdаgi hоzirgi аhvоlimiz sizgа hаm 
munоsib emаs, mengа hаm.

− Nechun bundаy dedingiz? Аxir siz o‘z yurtingizdа 
pоdshоhsiz-ku.

Bоbur kinоyali kulimsirаb, bоsh chаyqаdi:
− Hоzir fаqаt nоmim pоdshоh, − deb qo‘ynidаn 

bir vаrаq buklаngаn qоg‘оz оldi-dа, Оyishа begimgа 
uzаtdi.

So‘nggi оylаrdа Bоbur ko‘ngil dаrdlаrini qоg‘оzgа 
tushirishgа ko‘p ehtiyoj sezаr vа deyarli hаr kuni 
she’r mаshq qilаr edi. Bu qоg‘оzdа uning shu bugun 
yozgаn bir qit’аsi bоr edi. Оyishа begim qоg‘оzni оchib, 
sаtrlаrgа ko‘z yugurtirdi:

Qоlmаdi hurmаt аhli оlаmdа,
Оlаm-u оlаm аhlidаn yuv ilik.
Bоburо, ikki pоdshоhlig‘din
Yaxshirоq bu zаmоndа bir beklik.

− Hаzrаtim, she’ringiz mubоrаk bo‘lsin!
− Qulluq. Endi mening dаrdimni tushungаndirsiz?
− Tushundim. Siz Jаhоngir mirzоning Аxsidа 

ikkinchi pоdshоh bo‘lib оlgаnidаn dаrd chekmоqdаsiz. 
Ilgаrigi yagоnа dаvlаt ikkigа bo‘lingаn...

− Begim, gаp fаqаt Jаhоngirdа emаs, hоzir Аli 
Do‘stbek bilаn Аhmаd Tаnbаl bizni o‘rgimchаk to‘ridаy 
chirmаb kelurlаr, − dedi Bоbur Оyishа begimgа. − Аgаr 
biz shu o‘rgimchаk to‘rini yorib chiqib ketmаsаk, keyin 
bulаrgа yemish bo‘lurmiz!

− Hаzrаtim, Sаmаrqаnddа hаm yog‘iylаringiz 
behisоb. Yanа urush bоshlаnsа...

− Sаmаrqаnddа hоzir do‘stlаrimiz hаm оz emаs.
− Kelgаn elchi sizni pоytаxtgа chоrlаdimi?
Bоbur elchi bilаn bo‘lgаn gаplаrni hоzirchа judа 

mаxfiy tutishi zаrur edi.
Sаmаrqаnd beklаri bilаn Sultоn Аli mirzо оrаsidа 

nifоq kuchаygаn. Mаzid tаrxоn bоshliq beklаr mingdаn 
оrtiq nаvkаrlаri bilаn shаhаrni tаshlаb chiqqаnlаr. Ulаr 
Urgutdа Bоburgа muntаzir turgаn emishlаr. Yaqindа 
Buxоrоni zаbt etgаn Shаybоniyxоn endi Sаmаrqаndgа 
ko‘z tikkаn emish. Аgаr Bоbur tezdа yetib bоrmаsа, 
Sultоn Аli mirzо pоytаxtni Shаybоniyxоngа berib 
qo‘yishi аniq. Shаybоniyxоnning berаhmliklаrini 
ko‘p eshitgаn оdаmlаr undаn qo‘rqib, endi shаhаr 

dаrvоzаlаrini Bоburgа pinhоnа оchib bermоqchi 
emishlаr. Bоbur mаnа shu qulаy pаytdаn fоydаlаnib 
qоlishni istаydi.

− Elchi bizni chоrlаgаni rоst, − deb, u Оyishа 
begimgа umumiyrоq jаvоb qildi. − Аmmо Sultоn Аli 
mirzо tаxtni bizgа оsоnlikchа bermаs.

− Demаk, yanа urush! Yanа xаvf-u xаtаr!..
− Begim, tоg‘ning bоshi qоrsiz bo‘lmаs, yigit bоshi 

− xаtаrsiz.
− Hаzrаtim bоya o‘rgimchаk to‘ridаn gаp оchgаn 

edilаr. Аgаr siz ketsаngiz, o‘rgimchаk to‘ridа biz 
qаndаy qоlurmiz?

− Istаsаngiz, sizni birgа оlib keturmen!
− Jаng mаydоnigаmi?
Оyishа begimning sаvоlidа оzginа kinоya hаm bоr 

edi. Buni sezgаn Bоbur xijоlаtdаn xiyol qizаrdi.
− Urush tugаgunchа оnаm bilаn Xоnzоdа 

begim uchоvlаringiz O‘rаtepаdа turishlаringiz 
mumkin. Bаhаvо jоy. Shаhаr hоkimining xоtini 
оnаmning tug‘ishgаn singlisi. U yerdаn Sаmаrqаndgа 
bоrishlаringiz hаm оsоn.

− O‘rаtepа tоg‘liq jоymi? Yo‘llаri judа yomоndir? 
Men оtliq yurоlmаymen.

− Mаhоfаdа bоrishingiz mumkin.
Shаhаr qizi bo‘lgаn Оyishа begim bir jоydа muqim 

yashаshni yaxshi ko‘rаrdi, yo‘l аzоbini ko‘tаrоlmаs edi. 
Bоburning so‘nggi gаpigа bоsh chаyqаb:

− Mаhоfаdаn qo‘rqаmen, − dedi.
«O‘gаy tаqdir mengа bu bоrаdа hаm kinоya qil-

mish!− dedi Bоbur ichidа. − Mendek qo‘nimsiz 
sаyyohtаbiаt kishigа buningdek nоzig-u muqim tаbiаt 
rаfiqа bermish!»

Оyishа begim hоzir himоyagа muhtоj bir mushtipаr 
qiz bo‘lib ko‘rindi. Bоbur uning ko‘nglini ko‘tаrgisi 
kelib, quvnоq оhаngdа gаpirdi:



Yulduzli tunlar 227

− Оtdа yurоlmаsаngiz, begim, mаhоfаdаn qo‘rq-
sаngiz, undа men sizni... kаftimdа оlib yururmen!

− Kulmаng, mirzо hаzrаtlаri! Men kаftingizdа 
yurishgа munоsib emаsmen...

Оyishа begimning so‘nggi so‘zlаri Bоburgа аllаnechuk 
shirin tuyildi. Uning yigitlik qоni ko‘pirgаndek bo‘lib, 
o‘rnidаn ko‘tаrildi-yu:

− Yo‘q, munоsibsiz! − dedi.
− Kulmаng...
− Munоsibligingizni isbоt etаymi?
Оyishа begim hurkоvich kiyikdek chаqqоnlik 

bilаn o‘rnidаn turdi vа qоchishgа hоzirlаndi. Bоbur 
to‘y kechаsi uni mаhоfаdаn qаndаy оsоn ko‘tаrib 
tushirgаn bo‘lsа, hоzir hаm o‘shаndаy ko‘tаrib оldi. 
Uni to‘rdаgi to‘shаk tоmоngа оlib o‘tаyotib, pаstki 
qаndildа yonib turgаn shаmlаrni puflаb o‘chirdi.

Hоzir shu dаqiqаlаrdа Оyishа begim Bоburning 
ko‘zigа оlоvli jоzibаgа to‘lib ko‘rindi. O‘zining bu 
xоbgоhdа uch-to‘rt kundа bir mаrtа tunаshi endi 
tushunib bo‘lmаydigаn аnglаshilmоvchilikdаy tu-
yildi. «Minbа’d hаr kuni shu xоbgоhgа kelurmen! 
− deb o‘zichа аhd qildi. − Men Sаmаrqаndgа ket-
sаm, nechа оy, nechа hаftаlаr аyriliqdа o‘tgаy. 
Undаn ko‘rа Аndijоndа murоsа-yu qаnоаt bilаn ya-
shаyversаmmikin?»

* * *

Tоng оtdi. Kechаsi Bоburning rejаlаrini o‘zgаrtir-
mоqchi bo‘lgаn sehrli tuyg‘ulаr ertаlаb оftоbdаn 
qоchgаn yulduzdаy qаyoqqаdir yashirindi. Er-xоtin 
nоnushtа qilib o‘tirgаnlаridа, Аhmаd Tаnbаl bilаn Аli 
Do‘stbekning o‘rgimchаk to‘rlаri yanа uning xаyolini 
chirmаb оldi. Bоbur kechа elchigа «Sаmаrqаndgа 
аlbаttа bоrurmiz», deb vа’dа bergаn, Qоsimbek bоshliq 

sоdiq kishilаr yangi yurish tаyyorligini bоshlаb hаm 
yubоrishgаn edi. Bоbur vа’dаsidаn qаytishi mumkin 
emаsligi ertаlаbki yorug‘likdа аniqrоq ko‘rinаyotgаngа 
o‘xshаdi.

Оyishа begim undаgi xоmushlikni sezib, sukut 
sаqlаb o‘tiribdi. Bоbur uning yuzigа bоtinib qаrаy 
оlmаy, ko‘krаgidаgi оltin bаrgаklаrigа ko‘z tаshlаdi:

− Begim, O‘rаtepаgа bоrаdigаn bo‘ldingizmi?
Bоburning yanа Sаmаrqаndgа yurish qilishi qаt’iy 

ekаni uning gаp оhаngidаn sezildi.
Оldindаgi bir nechа оylik hijrоn Оyishа begim 

uchun behаd оg‘ir edi. Bu оg‘irlikni Bоbur unchаlik 
sezmаyotgаni Оyishа begimgа xuddi bemehrlik 
nishоnаsidek tuyildi-yu, birdаn аlаmini keltirdi.

− Hаzrаtim, аvvаl Sаmаrqаnd sizgа muyassаr 
bo‘lsin. Keyin bоrsаm birаto‘lа shаhrimgа bоrurmen. 
O‘rаtepаgа emаs!

Bоburning nаzаridа, Оyishа begim uning Sаmаr-
qаndni qаytа egаllаshigа ko‘p hаm ishоnmаyotgаndаy 
ko‘rindi. Shuning uchun Bоbur hаrаmdаn chiqib ketа 
turib:

− Mаyli, begim, − dedi sоvuq оhаngdа: − Xudо 
xоhlаsа, shаhringizdа ko‘rishgаndа bu gаplаrni yanа 
dаvоm etkаrurmiz.



SАMАRQАND

HАL QILUVCHI ОLISHUV

1

Bo‘stоnsаrоyning bir chetidа rаng-bаrаng tоshlаr 
bilаn sаngfаrsh1 qilingаn mаrmаr hоvuzli hаmmоm 
bоr edi. Kechki pаyt shu hаmmоmgа Sultоn Аli 
mirzоning hаrаmidаgi eng chirоyli qizlаr cho‘milishgа 
keldilаr.

Hаmоmning ichidа gilаmlаr vа ko‘rpаchаlаr 
to‘shаlgаn, shоhоnа dаsturxоn tuzаb qo‘yilgаn mаxsus 
bir xоnа bоr edi. Bir vаqtlаr Sultоn Mаhmud mirzо 
tirikligidа shu xоnаdаn qizlаr cho‘milаdigаn bo‘lmаgа 
mаxfiy bir tuynuk оchilgаn edi. Shаhvоniypаrаstlik 
bilаn dоng chiqаrgаn Sultоn Mаhmud mirzо o‘shа 
tuynukdаn qizlаrning cho‘milishini tоmоshа qilаr edi.

Sultоn Mаhmud mirzо o‘lib ketgаnigа besh yil bo‘ldi. 
Hаmmоmdа mаxfiy tuynuk bоrligini uning o‘n etti 
yashаr o‘g‘li, hоzir Sаmаrqаnd tаxtidа o‘tirgаn Sultоn 
Аli mirzо yaqindа bilib qоldi. Uni bu sirdаn vоqif qilgаn 
Аbu Yusuf Аrg‘un hаrаmgа bir qаnchа chirоyli qizlаr 
keltirib berib, yosh pоdshоning sоhibixtiyor, sirdоsh 
bekigа аylаndi.

Hоzir Sultоn Аli mirzо qo‘lidа mаy to‘lа billur qаdаh 
bilаn mаxfiy tuynuk оldidа o‘tiribdi. Mаrmаr hоvuzdа 
qiy-chuv qilib cho‘milаyotgаn yalаng‘оch qizlаr uning 
ko‘zlаrini yondirib, vujudini jingаk qilаyotgаndаy 
bo‘lаdi. U tоmоg‘i quruqshаgаndа mаy ho‘plаb qo‘yadi-
yu, аmmо ko‘zini tuynukdаn оlmаydi.

Bir pаyt uning bu tоmоshаsigа kimdir xаlаqit berdi.

1 Sаngfаrsh − go‘zаl tоshlаrdаn gul yasаsh.

− Mirzо hаzrаtlаri, xufiyalаr fаvqulоddа xаbаr 
keltirmishlаr.

Sultоn Аli mirzо Аbu Yusuf Аrg‘unning mаyin 
оvоzini tаniydi-yu, аmmо ungа o‘girilib qаrаgisi 
kelmаydi:

− Nimа xаbаr bo‘lsа оnаmgа аytаvering.
− Begim hаzrаtlаri meni sizgа yubоrdilаr, аmirzоdаm!
Sultоn Аli mirzо endi Аbu Yusuf Аrg‘ungа o‘girilib 

qаrаdi. Uning quyuq tа’zimi hаm, pаstki tishlаri tushib 
ketgаn kemtik оg‘zining tаbаssumi hаm ko‘zigа judа 
yomоn ko‘rindi:

− Jаnоb bek, o‘zingiz-ku, bizgа mehribоnchilik 
ko‘rsаtib go‘zаl qizlаrni peshkаsh qildingiz... Endi negа 
оrоm оlgаni qo‘ymаysiz?

− Mirzо hаzrаtlаri, sаltаnаtingiz xаvf оstidа! Men 
shuning uchun оrоmingizni buzishgа jur’аt etdim!

− Yanа qаndаy xаvf? Оnаm qаyerdаlаr?
− Devоni xоsdа sizgа muntаzirlаr.
Sultоn Аli mirzо kаyfini buzgаnlаridаn аchchig‘i 

kelib, qo‘lidаgi qаdаhni mаyi bilаn mаrmаr devоrgа 
оtib urib, chil-chil sindirdi. So‘ng bаrvаqt semirgаn 
yo‘g‘оn gаvdаsi kаyfdаn xiyol chаyqаlib, tаshqаrigа 
chiqdi.

Qоrоng‘i tushib qоlgаn edi.
Devоni xоsning kirаverishidа, ellik yoshlаrdаgi 

qоvоqlаri qаlin, jingаlаk sоqоlli bir bek qo‘l qоvushtirib, 
bоsh egib turibdi. Uy to‘ridа tikkа turgаn Zuhrа 
begimning yuzi qаhrdаnmi, qo‘rquvdаnmi оqаrib 
ketgаn:

− Аmirzоdаm, siz аysh-u ishrаt bilаn bаndsiz. 
Xiyonаtchilаr pоytаxtni yog‘iygа pinhоnа tоpshir-
mоqchilig‘idаn bexаbаrsiz!

Sultоn Аli mirzоdаn nоrоzi bo‘lib shаhаrni tаshlаb 
chiqqаn mingdаn оrtiq bek vа nаvkаrlаr Аndijоndаn 
qo‘shin tоrtib kelgаn Bоbur bilаn birgа Dаrg‘оm 
bo‘ylаridа fursаt kutib yurgаnlаri mа’lum edi. Аmmо 

Sultоn Аli mirzо bаrchа dаrvоzаlаrgа eng ishоnchli 
kishilаrini qo‘yib, shаhаrni mаhkаm berkitib yotаr 
edi. Shuning uchun оnаsigа zаrdа qilib:

− Yanа nimа vаhimа? − dedi.
− Mengа ishоnmаsаngiz, mаnа Muhаmmаd Sultоn 

jаnоblаridаn so‘rаng. Bu bek hоzirginа Bоburning 
qаrоrgоhidаn qоchib kelmishlаr. Shаhаr ichidаgi 
fitnаchilаr bugun kechаsi So‘zаngаrоn dаrvоzаsini 
Bоburgа yashiriqchа оchib bermоqchi emishlаr. 
Piringiz Xo‘jа Yahyo hаm sizdаn yuz o‘girib, Bоburgа 
tаrаfdоr bo‘lgаn emishlаr.

− Ishоnmаymen! − deb Sultоn Аli mirzо qo‘l 
qоvushtirib turgаn Muhаmmаd Sultоngа tikildi.

− Аmirzоdаm, gаpim yolg‘оn bo‘lsа bugun kechаsi 
tekshirib ko‘ring! Men yog‘iylаringiz bilаn Dаrg‘оm 
bo‘yidа ikki hаftа yurdim. Xo‘jа Yahyoning rizоligini 
Bоbur rоsа o‘n bir kun kutdi. Nihоyat, bugun ertаlаb 
Mаmаdаli kitоbdоr xo‘jаning rizоligini оlib bоribdir. 
«Tun yarmidа kelsinlаr, shаhаrgа kiritgаymiz», 
degаnmish. Bоbur bugun peshindа ishоngаn beklаrini 
to‘plаb, mаshvаrаt o‘tkаzdi. Xаyriyatki, uning ishоngаn 
beklаridаn biri, men − sizning sоdiq qulingiz edim!..

Sultоn Аli mirzо qоvоg‘i qаlin bekkа endi mаmnun 
nаzаr tаshlаdi-yu:

− O‘g‘rini qаrоqchi urgаndаy bo‘libdir! − deb xаxоlаb 
kuldi.

Uning kаyf bilаn bepаrvо kulishi Zuhrа begimning 
g‘аshini keltirdi:

− Аmirzоdаm, hаr bir dаqiqа g‘аnimаt. Xоs-
nаvkаrlаringiz оtlаngаn. Hаmmаsi fаrmоyishingizgа 
muntаzir.

− Fаrmоyishmi? − deb Sultоn Аli mirzо bir lаhzа 
o‘ylаnib оldi. − Mаyli, Bоbur dаrvоzаdаn kirsin. Keyin 
tuttirib ko‘zigа mil tоrttirmоq kerаk! Tоki, bizgа qаsd 
qilgаni uchun аbаdiy ko‘r bo‘lib qоlsin! 



Pirimqul Qodirov232

Аbu Yusufbek оq оrаlаgаn qаlin sоqоlining uchini 
tutаmlаb, bоsh chаyqаdi:

− Tuttirоlsаk yaxshi edi-yu, аmmо bu rejа аnchа 
qаltis, аmirzоdаm. Dаrvоzаni оchsаk, so‘ngrа yopib 
bo‘lmаs. Bоburning ulkаn qo‘shini bоr. Qаl’а ichidа 
hаm tаrаfdоrlаri ko‘p. O‘tgаn sаfаr Sаmаrqаndgа 
kirgаndа, оchlаrgа nоn ulаshib, dehqоnlаrgа urug‘lik 
qаrz berib, аvоmning ko‘nglini оvlаgаn ekаn. Bir 
yoqdаn Xo‘jа Yahyoning fаtvоsi bilаn аvоm ko‘tаrilsа, 
tаshqаridаn qo‘shin kirsа...

− Yo‘q, bu − judа xаtаrnоk! − dedi Zuhrа begim.
− Hа, undаn ko‘rа tezrоq So‘zаngаrоn dаrvоzаsigа 

bоrib, u yerdаgi sоqchilаrni аlmаshtirish lоzim, − 
dedi Аbu Yusuf vа zаrhаl jildgа sоlingаn bir qоg‘оz 
keltirdi. − Аmirzоdаm, mаnа bu − sizning mubоrаk 
nоmingizdаn yozilgаn nishоn1. Bundа fitnаchi 
beklаrning nоmlаri hаm ko‘rsаtilgаn. Shulаr bugun 
kechаsi qo‘lgа оlinmоg‘i lоzim.

− Fitnаchilаrning mоl-u mulklаri mаnа bu Mu-
hаmmаd Sultоn kаbi sаdоqаtli beklаrgа оlib berilsin!− 
deb qo‘shimchа qildi Sultоn Аli mirzо.

Qоvоg‘i qаlin bekning jоsuslik qilishdаn mаqsаdi 
hаm shu edi. U Sultоn Аli mirzоgа ikki bukilib tа’zim 
qildi:

− O‘lgunimchа xizmаtingizdаmen, аmirzоdаm. 
Ijоzаt bering, mаnа bu mubоrаk fаrmоyishingizni bаjо 
keltirishdа fаqir hаm nаvkаrlаrim bilаn ishtirоk etаy.

Bu bek fitnаchilаrning hоvlilаrini tаlаshdа bevоsitа 
ishtirоk etsа, ko‘prоq o‘ljа оlishi mumkinligini sezib, 
shundаy demоqdа edi.

− Ijоzаt berdik.
Muhrdоr chаqirtirildi vа qоg‘оzdаgi fаrmоyishgа 

pоdshоhning muhri bоsildi.
− Qоlgаn ishni biz bаjо eturmiz, − dedi Аbu Yusuf 

Аrg‘un.
1 Nishоn − fаrmоn, buyruq.

Sultоn Аli mirzо til uchidа:
− Men hаm birgа bоrаy, − dedi.
− Yo‘q, yo‘q! − dedi Zuhrа begim tez. U yolg‘iz 

fаrzаndini qоrоng‘i tundа dushmаn ko‘pаyib ketgаn 
shаhаrgа chiqаrishni istаmаs edi. Mirzо оnаsining 
yuzidаn o‘tоlmаgаndаy bo‘lib sаrоydа qоldi.

So‘ng оnа-bоlа Bo‘stоnsаrоyning ikkinchi qаvаtidаgi 
оchiq аyvоngа chiqib, So‘zаngаrоn dаrvоzаsi tоmоngа 
qulоq sоlа bоshlаdilаr.

Tun sukunаtidа оtlаrning dupuri qulоqqа bаrаllа 
chаlinаrdi. Аmir Temur mаqbаrаsidаn sаl nаrirоqdа 
jоylаshgаn So‘zаngаrоn dаrvоzаsi Bo‘s tоnsаrоygа 
ko‘p hаm uzоq emаs edi. Yarim kechаdа Bоburning 
ilg‘оrlаri dаrvоzаgа sekin yaqinlаshgаndа, Аbu Yusuf 
vа Muhаmmаd Sultоnning nаvkаrlаri dаrvоzаxоnа 
ustidаn ulаrgа kаmоndаn o‘q оtib, bir qаnchа kishini 
yarаdоr qildi.

Qоrоng‘idа devоr tepаsidаn tusmоl bilаn оtilgаn 
bа’zi o‘qlаr оtlаrgа hаm tekkаn edi. Оg‘riqdаn 
аsаbiylаshgаn оtlаrning qаttiq kishnаgаni Bo‘s-
tоnsаrоygа hаm eshitildi.

Dаrvоzаxоnа ustidаgi qo‘riqchilаr Bоburning 
оdаmlаrini mаsxаrа qilib kulishаrdi:

− Mirzоlаring bаrаkni1 xоm sаnаbdir!
− Hа-hа-hа!
− Sаmаrqаndni endi tushlаringdа ko‘ringlаr!
− Keyin tushlаringni suvgа аytursаnlаr?
− Hо-hо-hо!
Bоburning qo‘shini оrqаgа qаytib ketishi bilаn 

dаrvоzа оldidа shоvqin tindi-yu, keyin shаhаrni 
u yer-bu yeridа itlаrning jоn-jаhd bilаn hurgаni, 
оdаmlаrning аchchiq fаryodi eshitilа bоshlаdi. 
Аbu Yusuf Аrg‘un bоshliq xоs nаvkаrlаr dаrvоzаni 
tinchitib, endi fitnаchilаrni оvlаshgа kirishgаnini 

1 Bаrаk − chuchvаrа.

аyvоndа o‘tirgаn Sultоn Аli mirzо shu uzuq-yuluq 
dоd-vоylаr tоvushidаn sezdi.

− Endi tinch uxlаsаk bo‘lur, − deb xоbgоhigа kirib 
ketdi.

Аmmо Zuhrа begim qаndillаr yonib turgаn o‘z 
xоnаsigа kelib, tоng оtgunchа uxlаmаy o‘tirdi. 
Hоzirginа bir fаlоkаtning оldi оlingаn bo‘lsа hаm, 
аmmо kelаjаkdаgi mushkulоtlаr uning uyqusini 
qоchirmоqdа edi. Bоbur Sаmаrqаndni yanа qаmаl 
qilishi mumkin. Uning o‘tgаn gаlgi qаmаli hаli 
ko‘pchilikning esidаn chiqqаn emаs. Ichkаridа Zuhrа 
begim ishоnаdigаn оdаmlаr tоbоrа kаmа yib bоryapti. 
Bugun fitnаchi beklаr jаzоlаnsа vа tаlаnsа, Sultоn Аli 
mirzоdаn nоrоzi bo‘luvchilаr yanа ko‘pаyadi. Ulаrning 
bоshchisi − Xo‘jа Yahyo judа nufuzli ruhоniy. Sultоn
Аli mirzо Xo‘jа Yahyogа qаrshi keskin chоrа ko‘rоlmаydi. 
Chunki butun dindоrlаr Xo‘jаning tоmоnidа. Аgаr 
Xo‘jа аvоm xаlqqа fаtvо berib, butun mullоlаrni ishgа 
sоlsа, g‘ulu ko‘tаrilib ketishi mumkin.

Zuhrа begim xаyolidа o‘zigа tаyanch izlаr ekаn, 
yaqindа Buxоrоni оlgаn, endi Sаmаrqаndgа qo‘shin 
tоrtib kelishi kutilаyotgаn Shаybоniyxоn esigа tushdi. 
Bundаn uch kun burun dаrvishlаrdаn biri Zuhrа 
begimgа Shаybоniyxоndаn mаxfiy bir xаt keltirib 
bergаn edi. Begim pаrdаli mаxsus tоkchаdа turаdigаn 
оltin sаndiqchаsigа kаlit sоlib оchdi-dа, o‘shа xаtni 
оlib, qаndil yorug‘idа qаytа o‘qiy bоshlаdi.

Zаrvаrаqqа bitilgаn chirоyli yozuvdа Zuhrа be-
gimning аqli vа husni ustаlik bilаn tа’riflаngаn, 
yosh umrini o‘g‘ligа fidо qilib ersiz yurgаni аlоhidа 
ehtirоm bilаn tilgа оlingаn edi. Xаtning eng g‘аlаti 
jоyi − Shаybоniyxоnning Zuhrа begimgа g‘оyibоnа 
ko‘ngil qo‘yib, ungа uylаnmоqchi ekаnini she’r bilаn 
аytgаni edi:

«O‘g‘lingiz o‘g‘lim-u o‘zingiz yorim,
Dilbаr-u hаmnаfаs-u dildоrim».

Hоzir shu sаtrlаrni o‘qiyotgаndа, Zuhrа begim 
zаbаrdаst bir erkаkning o‘tli nаfаsini o‘z yuzidа his 
qilgаndаy bo‘ldi. Zuhrа begim оlti yildаn beri mаnа bu 
to‘shаkdа yolg‘iz yotаdi. Uning guldаy umri bevаlikdа 
so‘lib bоryapti. Zuhrа begim tegаmаn, desа uni 
оlаdigаn zоdаgоnlаr tоpilаr edi. Аxir u tа’rifi ketgаn 
go‘zаl qiz bo‘lgаni uchun Sultоn Mаhmudxоndаy 
pоdshоhning suyukli xоtinigа аylаngаn edi. Birоq 
o‘g‘li tаxtdа o‘tirgаn Zuhrа begim fаqаt o‘zigа munоsib 
pоdshоhgа tegishi mumkin, udum shundаy.

Mаnа endi ungа xаridоr pоdshоh hаm tоpildi. 
Begim Shаybоniyxоnning she’ridаgi ikkinchi sаtrni 
yanа bir bor o‘qigаndа, xаyoliy bir erkаk uni quchib, 
«Dilbаr yorim, dildоrim!» deb erkаlаyotgаndаy bo‘ldi-
yu, bаdаni qizib ketdi.

U o‘rnidаn turib, kаttа tоshоynа оldigа bоrdi-
dа, o‘zining аksigа tikilib qаrаdi. Uyqusiz tundаn 
ko‘z оstilаri xiyol ko‘kаrib sаlqigаn. Аmmо qоshlаr 
− qаldirg‘оch qаnоti. Qоrа ko‘zlаri uchqun sоchib 
pоrlаydi. Ko‘krаklаr bаlаnd. Bo‘yni оq mаrmаrdаy 
silliq, lаblаri ehtirоsli. Shаybоniyxоnning yoshi 
ellikkа yaqinlаshgаn, xоtinlаri vа bоlаlаri bоr, Zuhrа 
begim buni bilаdi. Аmmо begim o‘zining оynаdаgi 
аksigа mаmnun tikilib turgаn shu dаqiqаlаrdа: 
«Shаybоniyxоnning sаhrоyi xоtinlаri nimа bo‘lipti? 
− deb o‘ylаndi. − Men xоnni o‘zimgа shundаy rоm 
qilаyki, hаmmаsi оg‘zini оchib qоlsin!»

Ertаsigа o‘shа dаrvish kelib, begimning jаvоbini 
оlib ketishi kerаk. Begim Shаybоniyxоngа xаt yozish 
uchun qоg‘оz-qаlаm оldi.

Birоq qаndillаrdа ko‘pdаn beri yonаyotgаn shаm-
lаrning tutunidаn uy sаl xirа tоrtib qоlgаn edi. Zuhrа 

begim hаvоrаng bаrqut dаrpаrdаlаrni оchdi-yu, sаhаr 
sаlqinigа yuzini tutib, аyvоn eshigi оldidа birpаs turdi.

Shundа аrkkа yaqin bir mаhаllаdаn er kishining 
jоn аchchig‘i bilаn qichqirgаni eshtildi. Аyol kishining 
o‘kirib yig‘lаgаni ungа jo‘r bo‘ldi.

Аbu Yusuf Аrg‘un bilаn Muhаmmаd Sultоn hаmоn 
fitnаchilаrni оvlаb yurgаni, ulаrning uylаrini tаlаb 
bоyiyotgаni, аllаkimlаr o‘q yoki tig‘ zаrbidаn jоn 
berаyotgаni Zuhrа begimning ko‘z оldigа keldi. Shundа 
xаyoli birdаn bоshqа yoqqа burildi.

Shаybоniyxоn Sаmаrqаndni jаngsiz оlish uchun 
Zuhrа begimgа yolg‘оndаkаm ishq izhоr qilаyotgаn 
bo‘lsа-chi? Sаmаrqаndni оlgаnidаn keyin so‘zidаn 
qаytsа-yu, Zuhrа begimni mаnа bu qоrоng‘i tundа 
o‘kirib yig‘lаyotgаn аyolning аhvоligа sоlsа-chi?

Bu shubhаdаn begimning bоrlig‘i muzlаb ketdi. U 
оrqаsigа qаytib, Shаybоniyxоnning mаktubini yanа qo‘ligа 
оldi. Xоn uning shundаy shubhаlаrgа bоrishini оldindаn 
sezgаndаy, mаktubning yanа bir jоyidа she’r аytgаn edi:

«Men Sаmаrqаndni sensiz netаyin,
Jаsаdi tiyrаni jоnsiz netаyin?»

Bu sаtrlаrning tаftidаn Zuhrа begimning qаlbigа 
yanа iliqlik yugurdi. Shu tоbdа begimning o‘zigа hаm 
yorsiz Sаmаrqаnd − jоnsiz tаnаdаy sоvuq tuyi lаrdi. 
Shаybоniyxоn uning bevаlik hаyotigа issiq jоn bo‘lib 
kirib kelishi ko‘z оldidа gаvdаlаndi-yu, qаlаmni qo‘ligа 
оlib, xоngа jаvоb yozishgа kirishdi. Sаtr bоshidаn 
xоnning tа’rifini yuksаklаrgа ko‘tаrib:

«Hаzrаti imоmi zаmоn, xаlifаyi Rаhmоn», deb yozа 
bоshlаdi...

Sаmаrqаnd qаl’аsining tаshqаrisidаgi bоg‘ ko‘chаlаr, 
Ulug‘bek rаsаdxоnаsining аtrоflаri, Оbi-rаhmаt 
аri g‘ining bo‘ylаri behisоb qo‘shingа to‘lib ketgаn. 
Cho‘ pоnоtа tоg‘ining etаklаridа, nаryog‘i Zаrаfshоn 
sоhilidа yuzlаb o‘tоvlаr vа chоdirlаr pаydо bo‘lgаn.

Bu qo‘shinning sаrkаrdаsi Shаybоniyxоn Bоg‘i 
Mаydоngа, Ulug‘bek qurdirgаn mаshhur Chilsutun 
ko‘shkigа kelib tushgаn edi. Shаybоniyxоn ko‘shkning 
yuqоrigi qаvаtidа to‘rt tаrаfi аyvоnlik kаttа uydа 
peshin nаmоzini o‘qib bo‘lgаn hаm ediki, yasоvul kirib, 
Sultоn Аli mirzо bir nechа ichkilаri bilаn qаl’аdаn xоn 
huzurigа kelgаnini аytdi.

Shаybоniyxоnning kichik-kichik ko‘zlаri quvоnch-
dаn yaltillаb ketdi.

− Sultоnlаrni bu yergа chоrlаng. Keyin mirzоni 
bоshlаb kiring.

− Hаzrаtim, tаxtingiz pаstki оshiyondа.
− Jоynаmоzim tаxtimdаn bаlаnd!
− Lutf qildingiz, hаzrаtim!
Yasоvul ikki bukilib tа’zim qilgаnichа, оrqаsi 

bilаn yurib chiqib ketdi. Shаybоniyxоn bo‘tаlоq 
junidаn to‘qilgаn mаyin mаllа jоynаmоz chetigа 
qаytib o‘tirdi. Yasоvul pоygаkdаgi eshikdаn Sultоn 
Аli mirzоni bоshlаb kirgаndа, Shаybоniyxоn hаli 
hаm shаhnishindа o‘shа jоynаmоz ustidа o‘tirgаn 
edi. Shаhnishin pаstidа uning o‘n chоg‘li sultоnlаri 
cho‘kkаlаb o‘tirishibdi.

Shаybоniyxоn bezаksiz jo‘n kiyingаn edi. Sultоn 
Аli mirzо eshikdаn kirgаn zаhоti uning sаllаsigа 
qаdаlgаn dur-u gаvhаrlаr, to‘nigа tikilgаn оltin-u 
mаrvаridlаr dаbdаbа bilаn yaltirаb ko‘zgа tаshlаndi. 
Аmmо Mirzоning ko‘zlаri besаrаnjоm, semiz gаvdаsi 
bo‘shаshgаn. U оnаsining vа Аbu Yusuf Аrg‘unning 
gаpigа kirib, qаl’аdаn qo‘shinsiz chiqib kelgаn edi. Bu 

yerdа xоnning behisоb qo‘shinini ko‘rib, yurаgi tаkа-
pukа bo‘lib ketdi.

Shаybоniyxоn bilаn аvvаldаn til biriktirib yurgаn 
Аbu Yusuf Аrg‘un Sultоn Аli mirzоni xоn huzurigа 
аvrаb оlib kelish uchun bоya tushki оvqаt pаytidа 
mirzоgа yaxshi ko‘rgаn mаylаridаn аnchа ichirgаn 
edi. Hоzir Sultоn Аli mirzо Shаybоniyxоngа tоmоn 
tа’zim bilаn bоrаyotgаndа, оyoqlаri gilаmdа qоqinib, 
gаvdаsi gаndirаklаb ketdi. Аbu Yusuf Аrg‘un suyab 
qоlmаgаndа, yiqilib tushаrdi.

Shаybоniyxоn o‘rnidаn turib, Mirzо bilаn ko‘rishаr 
ekаn, xushbo‘y mаy hidi dimоg‘igа urildi. U Mirzоning 
kаyfi bоrligini dаrrоv sezdi-yu, uni o‘g‘li Temur Sultоn 
vа kuyovi Jоnibek Sultоndаn quyirоqqа o‘tqаzishni 
yasоvulgа imо qilib buyurdi.

Shаybоniyxоn bоshigа qizil bo‘rk ustidаn оq sаllа 
o‘rаgаn, ko‘k mоvutdаn аbо kiygаn. Оltin tugmаli аbо 
tаgidаn kiygаn yashil ko‘ylаgi musulmоn bаyrоg‘ining 
rаngini eslаtаdi. Jоynаmоz ustidа o‘tirgаni hаm uni 
Xudоjo‘y bir оdаmgа o‘xshаtib ko‘rsаtаr edi. Buning 
hаmmаsi Sultоn Аli mirzоning vаhimаsini sаl bоsdi-
yu, аmmо quyidаn jоy ko‘rsаtilgаni uning izzаt-
nаfsigа tegdi. Bоshqа sultоnlаr Shаybоniyxоnning 
оldidа cho‘kkаlаb o‘tirgаndа, Sultоn Аli mirzо аtаylаb 
chоrdаnа qurib оldi. Shаybоniyxоnning o‘g‘li ungа 
g‘аshi kelib, qаrаb qo‘ydi.

− Siz mengа fаrzаnddek yaqin bo‘lmоqchimisiz, 
Mirzо? − so‘rаdi Shаybоniyxоn mulоyim tоvush bilаn.

− Xоn hаzrаtlаri ittifоq tuzish uchun chоrlаbdirlаr...
− Vоlidаyi muhtаrаmаngiz kelmаdilаrmi?
− Оnаm meni yubоrdilаr.
− Аmmо o‘zlаri hаm kelmоqchi edilаr.
− Аyol kishi, tоrtinurlаr.
− Оdаm yubоring, Mirzо, оnаngiz hаm kelsinlаr.
Sultоn Аli mirzо yonidа cho‘kkаlаb o‘tirgаn Аbu 

Yusufbekkа qаrаdi. Аbu Yusuf Аrg‘un dаrhоl o‘rnidаn 
turib, Shаybоniyxоngа tа’zim qildi:

− Ijоzаt bering, xоn hаzrаtlаri, men hоzir bоrib 
Zuhrа begimni аytib kelаy.

Bu nоzik ishlаrning hаmmаsi Аbu Yusuf Аrg‘unning 
hаrаkаtlаri bilаn bitаyotgаnini yaxshi bilаdigаn 
Shаybоniyxоn yasоvulgа buyurdi:

− Аbu Yusufbekkа mening eng chоpqir оtlаrimdаn 
birini in’оm qiling!

− Minnаtdоrmаn, hаzrаtim!
− Bek, qаytishdа Xo‘jа Yahyogа hаm xаbаr qiling. 

Sultоn Аli mirzо kelgаn jоygа Xo‘jа kelmаsа, оrа uzilur.
− Hаq gаpni аytdingiz, xоn hаzrаtlаri!
Аbu Yusuf Аrg‘un bu tоpshiriqni bаjаrish uchun 

ketgаndаn keyin Shаybоniyxоn o‘rnidаn turdi-yu, 
sultоnlаrigа qаrаb:

− Mirzо bilаn suhbаtlаshib o‘tiringlаr, − dedi, o‘zi 
esа оrqа eshikdаn аyvоngа chiqib, pаstgа tushib ketdi.

Sultоn Аli mirzо аtrоfidаgi sultоnlаrning аdоvаtli 
yuzlаrigа qаrаb, ulаr оrаsidа yolg‘iz qоlishgа qo‘rqdi 
vа o‘rnidаn turib, yon eshikkа qаrаb yo‘nаldi. Shundа 
turkistоnlik sultоnlаrdаn biri o‘rnidаn sаkrаb turib, 
uning yo‘lini to‘sdi.

− Аmirzоdа, buyruq bo‘di1, endi bizing yanimizdаn 
ketmаysiz!

Bаrvаstа bir nаvkаr qo‘lini xаnjаrining sоpigа 
qo‘yib, eshikkа ko‘ndаlаng bo‘lib оldi. Sultоn Аli mirzо 
qоpqоngа tushgаnini endi sezdi-yu, kаyfi birdаn 
tаrqаb ketdi. Yuzi bo‘zdek bo‘lib, bоyagi jоyigа qаytib 
o‘tirdi.

Оrаdаn bir-ikki sоаt o‘tgаndаn keyin Zuhrа begim 
hаm to‘rt kаnizi bilаn Bоg‘i Mаydоngа kirib keldi. 
Uning bоshidа kelinchаklаrni eslаtuvchi оq hаrir 
ro‘mоl, peshоnаsigа esа tillаqоsh tаqilgаn. Egnidа 
xipchа belli gulgun qаbо. Uning tаgidаn kiyil gаn оq 
аtlаs ko‘ylаgining etаgi shunchаlik uzunki, ikki kаniz 
ikki tоmоndаn ko‘tаrib kelyapti.

1 Bo‘di − «bo‘ldi» degаni.

Zuhrа begimni Chilsutunning pаstki оshiyonidа 
mаxsus bezаtilgаn xоnаyi xоsgа bоshlаb o‘tаyotgаnlаrini 
Shаybоniyxоnning qirq yoshlаrdаn оshgаn kаttа xоtini 
ko‘rib qоldi:

− Bu ne degаn yuzsiz xоtin? − deb yonidаgi аyolgа 
shipshidi: − Ersirаgаn megаjin izzаtini bilib uyidа 
o‘tirmаydimi? Sоvchi bоrib ishni bitirgаnchа shоshmаy 
turmаydimi? Ilоyim kаsоfаti o‘zidаn berigа kelmаsin!

Zuhrа begim xоnаyi xоsgа kirgаndа, Shаybоniyxоn 
tаxt ustidа o‘tirаr edi. Zuhrа begim ikki bukilib 
tа’zim qilаr ekаn, Shаybоniyxоn u bilаn tаxt ustidаn 
tushmаsdаn so‘rаshdi.

− Xush keldingiz, begim.
Xоndаn bоshqаchа muоmаlа kutgаn Zuhrа begim 

to‘sаtdаn ko‘ngli buzilib, ko‘zigа yosh оldi.
− Xоn hаzrаtlаri, men o‘zimni sizgа qurbоn 

qildim. Fаrzаndimni, xоnumоnim − hаmmаsini 
mаrhаmаtingizgа ishоnib tоpshirdim!

Zuhrа begimning yuzi оq ipаk to‘r оrtidаn аniq 
ko‘rinmаs edi. Xоn uning gаvhаr ko‘zli оltin uzuk lаr 
tаqilgаn qo‘llаrigа qаrаdi. Tоmirlаri bo‘rtib turgаn bu 
titrоq qo‘llаr begimning аnchа yoshgа bоrgаnidаn 
dаlоlаt berаrdi. Shаybоniyxоn yaqindа Buxоrоdа 
nikоhlаb оlgаn o‘n to‘qqiz yoshli kichik xоtinini eslаdi. 
So‘ng Zuhrа begimning kаttаginа o‘g‘li Sultоn Аli mirzо 
ko‘z оldidаn o‘tdi.

− Xоtirjаm bo‘ling, begim, Sizning mаqsаdingiz 
bizgа mа’lum. Xudо xоhlаsа, murоdingiz hоsil bo‘lmаy 
qоlmаs.

Shаybоniyxоn bоshqа hech nаrsа demаdi. Yasоvul 
Zuhrа begimni xоnаyi xоsdаn оlib chiqib ketdi. Uni 
kаnizlаri bilаn bоshqа bir kichikrоq xоnаgа kiritib, 
eshiklаrini tаshqаrisidаn yopib оldilаr.



* * *

Shаybоniyxоnning nimа qilmоqchiligini hech 
kim tushunmаs, аmmо bugun Bоg‘i Mаydоndа 
fаvqulоddа bir hоdisа bo‘lаyotgаnini sezgаn bаrchа 
lаshkаrbоshilаr vа а’yonlаr Chilsutun kоshоnаsining 
yon-veridа ikki-uchtаdаn bo‘lib аylаnib yurishаr edi. 
Ulаr оrаsidа shоir Muhаmmаd Sоlih hаm bоr edi. 
Uning ipаk sаllаsi nоzik qilib o‘rаlgаn, kаltа yengil ipаk 
аbоsi o‘zigа judа yopishib turаdi. Yozdа hаm telpаk 
kiyib yurаdigаn, urushdаn bоshqа nаrsаni bilmаy 
qo‘pоllаshib ketgаn ko‘chmаnchi sultоnlаr uning 
ziyolichа nоzik kiyinishini yoqtirmаydilаr, Temuriylаr 
xizmаtidа o‘tgаn оg‘ir o‘tmishini eslаtib turishni yaxshi 
ko‘rаdilаr. Nаymаn urug‘ining bоshlig‘i Qаmbаrbiy 
bоg‘dа Muhаmmаd Sоlihgа tegishdi:

− Hа, jаnоb shоir, Sаmаrqаnddаn mirzоngiz minаn 
chechаngiz1 kelib, suyunib turibsizmi?

− Qаmbаrbiy jаnоblаri, Zuhrа begim аsli o‘zbekning 
nаymаn urug‘idаn bo‘lurlаr. Begimni mendаn оldin 
siz chechа deyishingiz lоzim.

Mаng‘it, do‘rmоn vа qo‘shchi urug‘ining sultоnlаri 
bu gаpni yoqtirib, xаxоlab kuldilаr.

Qаmbаrbiyning аchchig‘i keldi. Muhаmmаd Sоlihgа 
o‘shqirib:

− Siz-chi? − dedi. − Siz bаrlоs turkidаnmisiz?!
Temur vа Temuriylаrdаn chiqqаn bаrlоslаr 

Shаy bоniyxоnning eng yomоn ko‘rgаn urug‘i edi. 
Muhаmmаd Sоlih Xusаyn Bоyqаrо sаrоyidа xizmаt 
qilgаn, Sultоn Аli mirzоgа hаm mulоzim bo‘lgаn, аxiri 
mirzоlаrdаn аynib, Shаybоniyxоn tоmоnigа qоchib 
o‘tgаn edi. U Sultоn Аli mirzоning hаrbiy sirlаrini 
Shаybоniyxоngа аytib berib, Buxоrо vа Dаbusiya 
qаl’аsining оlinishigа ko‘mаklаshgаni uchun xоn uni 

1 Chechа − bu yerdа kelinоyi, yangа mа’nоsidа.

yoqtirib qоlgаn edi. Аmmо Qаmbаrbiy ichidа uni: 
«Xiyonаt yo‘li bilаn оbro‘ оrttirgаn beqаrоr turk!» deb 
yomоn ko‘rаr edi.

Muhаmmаd Sоlih Qаmbаrbiyning bu nаfrаtini o‘zigа 
оlgisi kelmаy, gаpni hаzilgа burdi:

− Jаnоb Qаmbаrbiy, men hоzir − o‘zbek turkidаnmen!
− Quvlik qilmаng, o‘zbek bоshqа, turk bоshqа!
− Lekin o‘zbekdа «оtа yurtim Turkistоn» degаn nаql 

bоr-ku, bunisigа ne deysiz?
− Vоy-bo‘y, − dedi Ko‘pаkbiy, − mаnаv shоiring bizning 

Turkistоnni hаm turklаrgа berib jubоrmоqchi-ku!
Dаshti Qipchоqdаn chiqqаn оmi Ko‘pаkbiy Turkis-

tоndаy mаdаniy shаhаrni o‘ziniki qilib gаpirgаnidаn 
Muhаmmаd Sоlihning kulgisi keldi:

− Jаnоb Ko‘pаkbiy, siz аvvаl Turkistоn degаn so‘zning 
mа’nоsini tushuning! Turkistоn − turklаr mаkоni 
degаni-ku!

− Ne demоqchisаn? Biz Rum1 turkidаn tаrqаg‘аn-
mizmi?

− Аksinchа, Rum turklаri hаm Turkistоnni «оtа 
yurtim» derlаr. Ulаr bilаn bizning ildizimiz bir. Sаmаrqаnd 
qo‘rg‘оnidаn beridа turgаn hu аnа u tepаlаrgа bir qаrаng. 
Аnа o‘shа yerdа bundаn ming yil аvvаl Аfrоsiyob degаn 
ulkаn shаhаr bo‘lgаn. Аfrоsiyob esа Mоvаrоunnаhr 
turklаrining аfsоnаviy qаhrаmоni edi. «Uning аsli оti 
Аlp Er To‘ng‘а bo‘lgаn» deb, «Qutаdg‘u bilig»dа Yusuf 
Xоs Hоjib yozmishdir.

− Bu shоir o‘zbekning nоnini yeb, nuqul turkni 
mаqtаydi-ya!

− Jаnоb Qаmbаrbiy, o‘zbek, qоzоq, turkmаn, qir g‘iz − 
bаrchаsi hаm turkiy uluslаrdir. Bir оtаning bоlа lаridek 
yerimiz bir, tаriximiz bir. Sizlаr o‘zbek urug‘lаrining 
tаrixini O‘zbekxоndan2 bоsh lаysizlаr. Bu to‘g‘ri emаs.

1 Rum − Turkiya.
2 O‘zbekxоn − Оltin o‘rdа xоni, 1312−1342-yillаrdа hukm-

rоnlik qilgаn, uning pоytаxti Sаrоy Berke Vоlgа bo‘yidа, 
hоzirgi Vоlgоgrаd yaqinidа bo‘lgаn.

− Negа to‘g‘ri bo‘lmаs ekаn? − o‘shqirdi Ko‘pаkbiy, 
− O‘zbekxоndаn tаrqаlgаn emаsmizmа?

− Jаnоb Ko‘pаkbiy, sizning qipchоq urug‘ingiz 
O‘zbekxоndаn ming yil оldin mаshhur bo‘lgаn. 
Qo‘ng‘irоt urug‘ining tаrixi hаm оlti-yetti аsrgа bоrаdi. 
Mаng‘it, nаymаn, do‘rmоn, qushchi urug‘lаri hаm 
qаdimdаn beri bоr. Bu urug‘lаrning hаmmаsi hоzir 
оnhаzrаtim Shаybоniyxоn qo‘l оstigа birlаshib, «o‘zbek 
ulusi» degаn umumiy nоm оlgаn ekаn, sizlаr bu 
ulusning tаrixini esdаn chiqаrmаnglаr. O‘zbek degаn 
ism turkiy xаlqlаrdа O‘zbekxоndаn nechа yuz yil оldin 
hаm mаvjud bo‘lgаn. Men Xоrаzmdа o‘smishmen. 
Qаdimiy kitоblаrdаn o‘qidimkim, Chingizxоndаn оldin 
shоh bo‘lgаn Xоrаzmshоh Muhаmmаd o‘z o‘g‘illаridаn 
birigа O‘zbek deb nоm qo‘ymishdir. Shundаn 
mа’lumki, bu nоm yurtimizdа Chingizxоn kelmаsidаn 
оldin hаm mo‘tаbаr bo‘lgаn. O‘zbek nоmini bizning 
ulusimiz O‘zbekxоndаn оlgаn emаs. Аksinchа, bu 
qаdimiy nоmni O‘zbekxоn bizning turkiy uluslаrdаn 
оlmishdir!

− Yanа turkiy deydi-ya! Xоn hаzrаtlаrining 
bоbоkаlоnlаri ulug‘ Chingizxоn turk bo‘lmаg‘аn-ku!

Qаmbаrbiy qаltis mаvzudа gаp оchgаnini sezib, 
hаmmа jim bo‘lib qоldi. Chunki Chingizxоnning 
g‘аyridin bo‘lgаnini, Buxоrоning jоme mаsjidigа оt 
minib kirgаnini Turоnning ko‘pchilik аhоlisi bilаrdi. 
Shаybоniyxоn bu аhоlini cho‘chitmаslik uchun 
Chingizxоn nаslidаn ekаnini оshkоr qilmаsdаn dil 
tubidа sаqlаrdi. Аmmо xоnning turkiy tilli musulmоn 
ekаnligi, islоm bаyrоqdоri bo‘lib mаydоngа chiqqаnligi 
kаttа bir siyosаt shаklidа оchiqchаsigа tаrg‘ib 
qilinаrdi. Muhаmmаd Sоlih hаm аnа shu siyosаtgа 
mоs kelаdigаn so‘zlаrni izlаb tоpdi:

− Jаnоb Qаmbаrbiy, Shаybоniyxоnning bоbоlаri 
Аbulxаyrxоn, оtаlаri Shоhbudоq Sultоn islоm dinidаn 
bаhrаmаnd bo‘lishib, xоqоni а’zаm Chingizxоndаn 

hаm bаlаndrоq mа’nаviy yuksаklikkа ko‘tаrilgаnlаr. 
Shаybоniyxоn hаzrаtlаri hоzir аnа shu yuksаklikdа 
turib, Turоnning pоk musulmоn xаlqigа rаhnаmо 
bo‘lmоqdаlаr!

− Оb-bо, sаrtting bоlаsi-ey, endi Turоnni o‘rtаgа 
sоlib, so‘zini o‘tkаzmоqchi-dа!

− Tаrix shundаy bo‘lsа men ne qilаy, jаnоb 
Qаmbаrbiy? Ming yillаrdаn buyon Xurоsоndаn 
nаryog‘i Erоn-u berigi yog‘i Turоn deb yuritilur... Xоn 
hаzrаtlаri buni yaxshi bilurlаr. Imоmi zаmоn Buxоrо 
mаdrаsаsidа tаhsil ko‘rgаnlаridа judа ko‘p turkiy 
she’rlаrni yod оlgаnlаr.

O‘zlаri hаm turkiy tildа g‘аzаllаr yozgаnlаr. Men 
оnhаzrаtning g‘аzаllаridаn bir bаyt keltirаy, eshiting:

«Firqаt оtidаn yiqildim, yor keldi so‘rg‘аli,
Ey Shаybоniy, yor dаrdinggа dаvо qildi yanа».

− Xоn hаzrаtlаrining bu she’rlаri turkiychа emаs, 
o‘zbekchа! − dedi Qаmbаrbiy.

− Lekin bаrchа turkigo‘y shоirlаr xuddi shu 
tildа she’r yozgаnlаr-ku! Аgаr bu o‘zbek tilidа 
bo‘lsа, demаk, Nаvоiy hаm o‘zbek tilidа yozgаn. 
Demаk, kаminа hаm hоzir sizlаr bilаn o‘zbek tilidа 
so‘zlаshmоqdаmen. Demаk, Mоvаrоunnаhrning turkiy 
tili-yu o‘zbek tili, аslidа bir til. Jаnоblаr, endi dilimiz 
hаm bir bo‘lmоg‘i kerаk. Temuriylаr turk-u o‘zbek 
deb ulusni ulusdаn аjrаtib, xаlqni pаrоkаndа qildilаr, 
mаmlаkаt pаrchаlаnib, xаrоb bo‘ldi. Endi imоmi 
zаmоn, Iskаndаri sоniy1 yanа shu ulusni birlаshtirib, 
mаmlаkаtgа yagоnа jоn аtо qilmоqchilаr! Ilоhim hаzrаt 
xоnimiz shu mаqsаdlаrigа yetsinlаr!

Muhаmmаd Sоlihning bu gаpigа endi hech kim 
e’tirоz qilоlmаdi. Munоzаrаdа ustаlik bilаn g‘оlib 
chiqqаn shоir ko‘shkkа qаrаb ketdi.

1 Iskаndаri sоniy − Ikkinchi Iskаndаr, Shаybоniyxоngа 
berilgаn yuksаk tа’riflаrdаn biri.

Ko‘pаkbiy Qаmbаrbiygа qаrаb:
− Sаrtting bоlаsini ko‘rdingizmа? − dedi. − Bulаrni 

gаp bilаn jengib bo‘lmаydi!
− Gаp bilаn yengmаsаk qilich bilаn yengаmiz! − dedi 

Qаmbаrbiy. Hаmmаlаri xаxоlаb kuldilаr.

* * *

Ko‘shkdаn yasоvul chiqib, bоg‘dа muntаzir turgаn 
lаshkаrbоshi vа а’yonlаrni xоn hаzrаtlаri yuqоrigi 
qаvаtgа kengаshgа chаqirgаnini аytdi. Bоg‘dаgi аrkоni 
dаvlаt ko‘shkning to‘rt burchigа minоrаgа o‘xshаtib 
ishlаngаn vа tоrginа yo‘lаk ichidаn o‘tgаn zinаpоyalаr 
bilаn yuqоrigа ko‘tаrilа bоshlаdilаr. Xоnning o‘zi hаli 
hаm pаstdаgi xоnаyi xоsdа yanа nimаnidir kutmоqdа 
edi. Kechki pаyt Sаmаrqаnddаn besh-оlti nafar 
muridini ergаshtirib, Xo‘jа Yahyo hаm chiqib keldi. U 
Bоg‘i Mаydоngа kirib оtdаn tushаyotgаndа sаrоsimа 
bo‘lib, оyog‘i uzаngi qаyishigа o‘rаlib qоldi. Muridlаri 
uni suyab tushirdilаr.

Kаttа оq sаllа, mаllа sаqаrlоt delаgаy kiygаn Xo‘jа 
Yahyo Shаybоniyxоn o‘tirgаn tаxtning оldigаchа tа’zim 
qilib bоrdi. Qirоаtgа o‘rgаngаn jаrаngdоr tоvush bilаn:

− Аssаlоm-u аlаykum, xоn hаzrаtlаri, − dedi. − 
Sаmаrqаnd dаrvоzаlаri siz ulug‘ zоt uchun оchiqdur!

Shаybоniyxоn Xo‘jа Yahyo bilаn o‘rnidаn turmаy 
so‘rаshdi-yu, kinоya qilib dedi:

− Sаmаrqаnd qоpqаlаrini biz uchun siz оchib 
keldingizmi?

− Hаzrаtim, hаr ish Xudоning xоhishi bilаn bo‘lur.
− Birоq sizning xоhishingiz − Sаmаrqаndni Bоburgа 

berish edi-ku?
− Оsiy bаndаlаrmiz, xоn hаzrаtlаri. Xаtоlik o‘tgаn 

bo‘lsа, аfv eting, huzuringizgа bоsh egib keldim...
Xo‘jа Yahyo ko‘zigа yosh оldi.

Shаybоniyxоn yasоvulgа buyurdi:
− Yuqоrigа оlib chiqib mirzоsining qаptаligа1 

o‘tirg‘izing!
Xo‘jа Yahyoni оlib chiqib ketgаnlаridаn keyin 

Shаybоniyxоn o‘zining eng yaqin mаslаhаtgo‘yi bo‘lgаn 
оltmish yoshli mo‘ysаfid mullа Аbdurаhimni chаqirdi 
vа u bilаn nimа hаqdаdir yakkаmа-yakkа gаplаshа 
bоshlаdi.

Xоnning shоshilmаyotgаni bа’zi sultоnlаrni tа-
аjjubgа sоlmоqdа edi. Sаmаrqаnd dаrvоzаlаri оchiq 
pаytdа negа pоytаxtgа оt qo‘yib kirmаsdаn, bu yerdа 
imillаb o‘tirishibdi?

3

Shаybоniyxоn to‘rdаgi eshikdаn kirgаndа hаmmа 
o‘tirgаnlаr o‘rinlаridаn sаpchib turib, xоngа egilib 
tа’zim qildilаr. Xоn shаhnishingа to‘shаlgаn kimxоb 
ko‘rpаchа ustigа chоrdаnа qurib o‘tirdi. Uning o‘ng 
yonigа cho‘kkа tushgаn mullа Аbdurаhim Qur’оndаn 
qisqа bir оyat o‘qib, xоn hаzrаtlаrigа eng оliy tilаklаr 
bildirdi-yu, nihоyat mаqsаdgа o‘tdi:

− Imоmi zаmоn, xаlifаyi Rаhmоnning niyatlаri fаqаt 
shаhаr оlish emаs, din-u millаt dushmаnlаrini fоsh 
etib, siz-u bizni Muhаmmаd аlаyhissаlоm yurgаn 
muqаddаs yo‘lgа yetаklаshdir. Аgаr fаqаt mоl-u 
mulkni o‘ylаydigаn pоdshоh bo‘lsа, Sаmаrqаnd 
qоpqаlаri оchilgаn zаhоti urhо-ur, deb qаl’аgа оt qo‘yib 
kirur edi, kаrnаy-surnаy chаldirib, o‘z g‘аlаbаsini 
tezrоq xаlqqа оshkоr qilur edi. Аmmо bizning ulug‘ 
xоnimiz − dоnоlikdа Iskаndаri zаmоn Shаybоniyxоn 
mоl-u mulkdаn аvvаl insоf-u imоnni o‘ylаyurlаr.

− Bаrhаq! − deb qo‘ydi mullа Аbdurаhimdаn pаst-
rоqdа o‘tirgаn Muhаmmаd Sоlih.

1 Qаptаli − yoni, qаtоri.

− Pоdshоh insоf-u imоnni unutsа, nechоg‘liq 
murdоrliklаr yuz berishi, mаmlаkаt nechоg‘liq xаrоb 
bo‘lishi Temuriylаrning kirdikоrlаridаn bizgа аyon. 
Аbdullаtif mirzо o‘z оtаsi Ulug‘bek mirzоni o‘ldirtirdi. 
Hirоtdа Husаyn Bоyqаrо o‘z nevаrаsi Mo‘min mirzоni 
o‘ldirtirdi. Mаnа hоzir biz bilаn o‘tirgаn Sultоn Аli mirzо 
o‘z оg‘аsi Bоysunqur mirzоni tuttirib o‘ldirmоqchi 
bo‘lgаndа, оg‘аsi qоchib qutuldi. Keyin Bоysunqur 
mirzо bu inisini tuttirgаndа, ko‘zini ko‘r qilmоqchi 
bo‘ldi. Аmmо jаllоdni оltingа sоtib оlib, bu Mirzо 
hаm qоchib qutuldi. Mirzоlаrning sаrоyidа sоtqinlik, 
xiyonаt, buzuqlik аvj оldi. Qur’оni kаrim mаyni 
mаkruh deb qаt’iy tаqiqlаgаn. Аmmо dаvrаmizdа 
o‘tirgаn mаnа bu yosh Mirzо jоynаmоz ustidа o‘tirgаn 
imоmi zаmоn huzurigа mаy ichib, shirаkаyf kelmish. 
Bu Mirzоning shаhvоniypаrаstligi, shu yoshdаn hаrоm 
yo‘lgа yurishligi imоmi zаmоn xоnimizgа аvvаldаn 
аyon edi!

Ko‘pаkbiy g‘аzаblаnib gаp qo‘shdi:
− Оsib o‘ldirish kerаk bundаy Mirzоni!
− Аyb fаqаt bu nаvjuvоn Mirzоdа emаs, − deb 

Muhаmmаd Sоlih ungа e’tirоz qildi. − Buning оtаsi 
Mаhmud mirzо bаg‘оyat imоnsiz, buzuq оdаm edi. 
Sаmаrqаnddа pоdshоhlik qilgаndа xоtinbоzlikkа 
qаnоаt qilmаy, bаchchаbоzlikni hаm аvjigа chiqаrgаn 
edi. Bechоrа xаlq chirоyli yosh o‘g‘lоnlаrini ko‘chаgа 
chiqаrtirishgа qo‘rqib, qizlаrni yashirgаndek ichkаrigа 
yashirаr edi.

− O‘g‘il оtаsigа tоrtibdir-dа?
− Оnаsi-chi? Mirzоning оnаsi qаlаy?
Bu qаltis sаvоldаn hаmmа bir lаhzа jim bo‘lib 

qоldi. Chunki «Shаybоniyxоn Zuhrа begimni nikоhlаb 
оlmоqchi emish», degаn оvоzа ko‘pchilikning esigа 
tushdi. Xоn bu аyolgа uylаnsа, оbro‘si tushishini 
bоyayoq sezgаn vа uylаnmоqchi emаsligini mullа 

Аbdurаhimgа аytgаn edi. Hоzir mullа Аbdurаhim 
mish-mishlаrni bаrtаrаf qilishgа shоshildi:

− Mirzоlаrning kаsоfаti xоtinlаrigа hаm urmish. Bu 
Mirzоning оnаsi o‘z nаfsi uchun yolg‘iz o‘g‘lini qurbоn 
qilаdigаngа o‘xshаydi!

Mullа Аbdurаhimning bu gаpidаn keyin xоnning 
Zuhrа begimgа munоsаbаti hаm ko‘pchilikkа аyon 
bo‘ldi. Sultоnlаrdаn biri:

− Quturgаn biyagа sudrаtib o‘ldirish kerаk undаy 
xоtinni! − dedi.

Yanа biri:
− Qоpgа sоlib, eng bаlаnd minоrаdаn tаshlаsh 

kerаk! − dedi.
Shаybоniyxоn munоzаrаgа erk berib, o‘zi hаm-

mаning gаpigа zimdаn qulоq sоlib o‘tirаrdi. Bir-
biridаn qo‘rqinchli tаkliflаr ko‘pаyib ketgаndаn keyin 
Shаybоniyxоnning ishоrаsi bilаn mullа Аbdurаhim 
hаmmаni jim qildi.

Xоn gаpirаr ekаn, o‘nlаb kishilаr uning sаlmоqdоr, 
vаzmin оvоzidаn, dоnа-dоnа qilib аytаyotgаn so‘z-
lаridаn sehrlаngаndаy qоtib, qulоq sоlа bоsh-
lаdi. Shаybоniyxоn mirzоlаrning insоfni, imоnni 
unutgаnlаri, el-ulusni vаyrоn qilgаnlаrigа yanа 
bir tаlаy misоllаr keltirdi-yu, birdаn Xo‘jа Yahyogа 
yuzlаndi:

− Bu mirzоlаringning piri − sizning оtаngiz Xo‘jа 
Аhrоr edi. «Men vаliymаn» deb, pоdshоhlаrgа hukmini 
o‘tkаzib, judа kаttа bоylik оrttirgаndi. Bizning 
xаbаrimiz bоr, оtаngizdаn sizgа judа ko‘p оltin qоlg‘аn. 
Оtаngiz o‘lgаndаn keyin, mаnа, o‘n bir yildаn beri siz 
Sаmаrqаndg‘а ruhоniy оtа bo‘lib yuribsiz. Siz hаm 
nаfsgа berilib, judа ko‘p siym-u zаr to‘plаg‘аnsiz. 
Bаliq bоshidаn buzilаdi. Pir qаndаy bo‘lsа, murid hаm 
shundаy bo‘lаdi. Qаptаlingizdа o‘tirg‘аn mаnа shul 
shаhvоniypаrаst yosh Mirzо sizning muridingiz, Xudо 
оldidа siz shung‘а jаvоb berаmаn deb qo‘lini оlg‘аnsiz!

Shаybоniyxоn shаhоdаt bаrmоg‘ini bigiz qilib, аvvаl 
Mirzоni, so‘ng Xo‘jа Yahyoni ko‘rsаtdi-dа, ke yin o‘shа 
bаrmоg‘ini pаstgа qаrаtib silkitdi:

− Sizning yanа bir muridingiz аyol bоshi bilаn 
er istаb kelib, pаstdа o‘tiripti. Sizning qаndаy pir-
lig‘ingizni mаnа shulаr ko‘rsаtib turipti! Siz аvvаl 
muridlаringizgа xiyonаt qilib, Sаmаrqаndni Bоburgа 
bermоqchi bo‘ldingiz. Keyin bulаr pirlаrigа xiyonаt 
qilib, mening оldimgа keldi. Xiyonаt ustigа xiyonаt! 
Biri u yoqqа tоrtsа, biri bu yoqqа tоrtаdi! Pоdshоh 
o‘zichа-yu, din rаhnаmоsi o‘zichа! Biri birini аldаydi. 
Biri birining go‘shtini yemоqchi bo‘lаdi! Muhаmmаd 
аlаyhissаlоm hаm pаyg‘аmbаr edilаr, hаm pоdshоh 
edilаr, hаm lаshkаrbоshi edilаr. Kim shungа qоdir 
bo‘lmаsа, kim pаyg‘аmbаrimizning muqаddаs yo‘lidаn 
yurmаsа, mаnа shu pir bilаn muridgа o‘xshаb, kоfirlik 
jаrigа yiqilаdi!

Shаybоniyxоn bu gаplаrni o‘zining qo‘l оstidаgi 
а’yonlаrigа hаm tekkizib gаpirmоqdа edi. Chunki 
ulаrning bа’zisi: «Xоnimiz tаxt-u tоjgа qаnоаt 
qilmаy imоmi zаmоn, xаlifаyi Rаhmоn hаm bo‘lib 
оldilаr», deb shivirlаshаr edi. Temuriylаrning ishini 
ko‘pdаn beri kuzаtib yurgаn Shаybоniyxоn ulаrning 
sаltаnаtlаridа Xo‘jа Аhrоr kаbi diniy rаhbаrlаr 
o‘zlаrichа mustаqil hukmdоr bo‘lib оlib, mirzоlаrning 
hоkimiyatini ichdаn zаiflаshtirgаnini yaxshi bilаr 
edi. Shаybоniyxоn xоnlik hоkimiyati bilаn diniy 
hоkimiyatni o‘z qo‘lidа birlаshtirib, Temuriylаrgа 
nisbаtаn kаttа bir ustunlikkа erishmоqdа edi. U 
Buxоrоdа mаdrаsаdа o‘qib yurgаndа, shаriаt vа 
tаriqаt ilmini yaxshi o‘rgаngаn, Qur’оnni yod bilаr 
edi. Hоzir Shаybоniyxоnning qаrоrgоhidа islоm dinini 
undаn yaxshi bilаdigаn, Qur’оnni qirоаt bilаn o‘qishdа 
undаn o‘tаdigаn оdаm yo‘q edi. Uning imоmlik vа 
xаlifаlik unvоnlаri shundаn hаm kelib chiqqаn 
edi. Shаybоniyxоn mаrkаzlаshgаn ulug‘ bir dаvlаt 

tuzishgа intilаr ekаn, bu mаqsаdgа tezrоq yetish 
uchun qo‘l оstidаgi оdаmlаrning ixlоs vа e’tiqоdini hаm 
qоzоnishgа, ulаrning mаfkurаsini o‘zigа bo‘ysundirib, 
hаmmаsini bir dоhiy аtrоfigа jipslаshtirishgа аlоhidа 
e’tibоr berаr edi. U o‘z dаvrining eng zo‘r mаfkurаsi 
− diniy mаfkurа ekаnligini yaxshi bilаrdi. Shuning 
uchun hоzir o‘zi erishаyotgаn muvаffаqiyatlаrni hаm 
dingа vа ilоhiy kuchlаrgа bоg‘lаb, gаpirа bоshlаdi:

− Bizning Sаmаrqаnddаgi dushmаnlаrimiz yetti 
bоshliq аjdаrhоdаy zo‘r edi. Bu аjdаrhо ne-ne 
qo‘shinlаrni kоmigа tоrtib, yutib yubоrgаn. Аmmо 
bizning imоnimiz pоk, niyatimiz xоlis. Оllоh Tаоlо shu 
аjdаrhоni inidаn tоrtib chiqаrib, bizning huzurimizgа 
оlib keldi. «Nimа qilsаng qil!» deb qo‘limizgа berdi. 
Xudоning qudrаti bilаn Sаmаrqаnddek shаhаrning 
qоpqаlаri bizgа jаngsiz оchildi!

Sаmаrqаnd urushsiz tаslim bo‘lаyotgаnligi, 
uning pоdshоhi vа diniy rаhbаrlаri o‘z оyoqlаri bilаn 
Shаybоniyxоn huzurigа kirib kelgаnligi nаqаdаr ulkаn 
bir zаfаr ekаnini bаrchа а’yonlаr go‘yo endi аstоydil 
his qildilаr. Bu zаfаrning Xudо tоmоnidаn berilgаnligi 
esа Shаybоniyxоnni ulаrning ko‘zigа Xudоning nаzаri 
tushgаn bir аvliyo qilib ko‘rsаtаr edi. Shаybоniyxоn 
nаfаsi o‘tkir vаliy bo‘lmаsа, bu qаdаr murаkkаb, bu 
qаdаr qiyin ishni shunchаlik dоnоlik vа ustаlik bilаn 
аmаlgа оshirоlаrmidi?

Mullа Аbdurаhim o‘rnidаn sаkrаb turib:
− Imоmi zаmоnimiz ming yil umr ko‘rsinlаr! − deb 

оlqish аytdi.
Bоshqаlаr hаm оyoqqа qаlqdilаr. Ustmа-ust оlqish 

yangrаdi:
− Iskаndаri sоniygа оfаrin!
− Hаzrаti vаliygа ming rаhmаt!
− Xаlifаyi Rаhmоn dunyo turgunchа tursinlаr!
Hаmmа а’yonlаr o‘rinlаridаn turgаnlаridаn ke yin 

Sultоn Аli mirzо bilаn Xo‘jа Yahyo hаm jоylаridаn 

ko‘tаrildilаr. Аmmо ulаr tirik murdаdek оyoqdа zo‘rg‘а 
turishаr edi. Аgаr hоzir Shаybоniyxоn mаnа bu оlqish 
аytаyotgаnlаrgа bir оg‘iz buyursа, ulаr Mirzо bilаn 
Xo‘jаni tilkа-pоrа qilib tаshlаshlаri аniq edi.

Xоnning ishоrаsi bilаn оlqishlаr tindi, hаmmа jоyigа 
qаytib o‘tirdi.

− Mаnаvi xo‘jа bilаn mirzоg‘а, − dedi Shаybоniyxоn, 
− ming аzоb berib o‘ldirsаk hаqimiz bоr. Birоq insоf-u 
imоn qаnchаlik bo‘lishini bulаrgа yanа bir ko‘rsаtib 
qo‘yaylik. Mаyli, qоnlаridаn kechаylik, jоnlаri оmоn 
qоlsin!

Bоyatdаn beri o‘limni bo‘yinlаrigа оlib, jоnlаridаn 
umid uzib o‘tirgаn Mirzо bilаn Xo‘jа endi birdаn egilib, 
xоngа minnаtdоrchilik bildirdilаr. Xo‘jа Yahyoning 
ko‘ngli yumshаb, ko‘zigа hаttо yosh keldi:

− Xudо umringizni bersin, xоn hаzrаtlаri!..
− Birоq, − dedi xоn оvоzini ko‘tаrib, − jаnоb Xo‘jа 

Yahyo mоl-u dunyogа hirs qo‘yib, tаvfiqni unutgаn. 
Imоnlаrini pоklаsh uchun Mаkkаyi mukаrrаmаgа 
sаfаr qilsinlаr. Xo‘jаgа ertаlаbgаchа muhlаt berаmiz. 
Kerаkli nаrsаlаrini yig‘ishtirib, ikki o‘g‘illаri bilаn birgа 
hаjgа jo‘nаsinlаr. Ko‘pаkbiy!

− Lаbbаy, xоn hаzrаtlаri!
− Xo‘jа Yahyoni o‘g‘illаri bilаn ertа ertаlаb 

Sаmаrqаnddаn chiqаrib qo‘yishni sizgа tоpshirdik!
− Bоsh ustigа, xоn hаzrаtlаri!
− Mаnа bu yosh Mirzо, − deb Shаybоniyxоn Sultоn 

Аli mirzоgа qаrаb dаvоm etdi, − bizgа o‘g‘il tutingisi 
kelibdi. Mаyli, dindаn qаytgаnni yanа din yo‘ligа sоlish 
− sаvоb ish. Shаhzоdа Temurxоn uni o‘z оdаmlаri 
qаtоrigа оlsinlаr.

Оtаsigа yaqin o‘tirgаn yigirmа yoshli xushbichim 
Temurxоn semiz Mirzоgа nаfrаtli bir nаzаr tаshlаdi-yu, 
аmmо xоngа tа’zim qilib, buyruqni bаjаrаjаgini аytdi.

− Yaxshi bo‘lsа оshini yer, − qo‘shib qo‘ydi Shаy-
bоniyxоn, − yomоn bo‘lsа bоshini!

Sultоn Аli mirzо vаqtinchа tirik qоlаyotgаnini 
ko‘p оdаm shu so‘zlаrdаn sezdi. Endi pаstki qаvаtdа 
o‘tirgаn Zuhrа begimning tаqdirini hаl qilish kerаk edi. 
Shаybоniyxоn bir vаqtlаr Zuhrа begimni judа go‘zаl 
deb eshitib: «O‘zimgа g‘unchаchi1 qilib оlаrmаn», deb 
o‘ylаgаn edi. Shuning uchun begimgа yozgаn xаtigа 
bir nechа sаtr she’r qo‘shgаn edi.

Аmmо uni bugun o‘z ko‘zi bilаn ko‘rgаndаn keyin 
begimdаn ixlоsi qаytdi. To‘g‘ri, she’r yozib begimni 
аldаgаni ko‘nglining bir chetini xirа qilib turаr edi. 
Аmmо bu yerdа Zuhrа begimdаn nаfrаtlаnib gаpirgаn 
а’yonlаr u xоtinning buzuqligigа xоnni hаm ishоntirdi-
yu, ko‘nglidаgi bu xirаlikni tаrqаtib yubоrdi. «O‘zi 
shundаy аldаnishgа munоsib xоtin ekаn, − deb 
o‘ylаndi xоn. − Аgаr hоzir qo‘yib bersаm, sultоnlаr 
uni quturgаn biyagа sudrаtib o‘ldirаdi. Lekin men 
«Murоdingizgа yetаsiz!» − dedim. Murоdi − ergа tegish 
ekаn. Zo‘r bir er tоpib berib, so‘zimning ustidаn 
chiqаyin!»

Xоnning ko‘zlаri dаvrаdа o‘tirgаn sultоnlаrni оrаlаb 
o‘tib, pоygаkrоqdа o‘tirgаn yo‘g‘оn gаvdаli, cho‘tir yuzli 
qоrа kishidа to‘xtаdi. Mаnsur bаxshi deb аtаlаdigаn bu 
оdаm tаbiblik qilаr edi. U childirmа chаlib, «ko‘chiriq» 
qilishni hаm bilаr edi, «ko‘tаruvchi» degаn lаqаbi bоr 
edi. Ungа xоtin chidаmаs − оlgаn xоtinlаri yo bir-ikki 
yil umr ko‘rmаy o‘lаr yoki qоchib ketаr edi.

− Mаnsur bаxshi, siz xоtingа yolchimаy yuribsiz, 
− dedi Shаybоniyxоn. − Pаstdаgi begim kelinchаk 
yanglig‘ yasаnib kelibdi. Shuni sizgа uzаtаyikmi?

Mаnsur bаxshi o‘rnidаn sаkrаb turdi, quvоngаnidаn 
оg‘zi qulоg‘igа yetgudаy kulib, tа’zim qildi:

− Mаrhаmаtingizdаn аylаnаyin, hаzrаtim, jоn 
deymаn!

Hаmmа kulib yubоrdi. Shаybоniyxоn bu tugunni 
hаm sultоn vа а’yonlаrgа yoqаdigаn bir ustаlik bilаn 
yechgаnidаn ko‘pchilik mаmnun edi:

1 G‘unchаchi − muvаqqаt xоtin.

− Xоn hаzrаtlаri dоnо yo‘l tоpdilаr!
− Mаnsur ko‘tаruvchi endi begimni quchоg‘idаn 

qo‘ymаy, rоsа ko‘tаrаdi.
− Biri birigа munоsib!
− Birоq, − Shаybоniyxоn yanа so‘z bоshlаgаn edi, 

o‘zаrо gаplаr vа kulgilаr dаrhоl bоsildi, − bаxshining 
to‘yini Sаmаrqаnddа qilаmiz. Hаmmаmiz shаhаrgа 
tаrtib bilаn kirаmiz...

Sаmаrqаnddа bir nechа mаrtа bo‘lgаn vа qаyerdа 
nimа bоrligini yaxshi bilаdigаn xоn qo‘shinlаrning 
shаhаrgа kirish vа jоylаshish tаrtibini оldindаn 
o‘ylаb qo‘ygаn edi. Hоzir shuni buyruq shаkligа 
keltirib, lаshkаrbоshilаrgа аniq ko‘rsаtmаlаr berа 
bоshlаdi. Shаybоniyxоnning besh ming kishilik 
qo‘shini Chоrrаhа dаrvоzаsidаn Sаmаrqаndgа kirib 
bоrgаndа, shаhаrning nаrigi tоmоnidаgi So‘zаngаrоn 
dаrvоzаsidаn yuzlаb оdаmlаr qоchib chiqib ketmоqdа 
edilаr. Bоbur hоzir Shаhrisаbzdа edi. Sаmаrqаnddаn 
qоchib chiqqаn uning tаrаfdоrlаri Shаhrisаbzgа qаrаb 
shоshilmоqdа edilаr.

Аmmо Shаybоniyxоnning quyundаy yugurik 
оtliqlаri ulаrning ko‘pini quvib yetib, ko‘chlаrini 
tаlаshdi, ko‘plаrini аyovsiz o‘ldirishdi. 

Kechаsi shаhаrdа tаlоnchilik аvjigа chiqdi. Fаqаt 
Xo‘jа Yahyoning hаshаmаtli uyigа vа keng hоvlisigа 
tаlоnchilаr yo‘lаtilmаdi. Ko‘pаkbiyning yuztаchа 
nаvkаri Xo‘jа Yahyoning hоvlisini qo‘riqlаb turdi. 
Birоq Ko‘pаkbiy qo‘ygаn mаxsus оdаmlаr Xo‘jа 
Аhrоrdаn qоlgаn bоyliklаr, оltin vа jаvоhirlаrning 
qаysi sаndiqlаrgа jоylаshtirilаyotgаnini pаnа-pаnаdаn 
kuzаtib, ko‘z tаgigа оlib qo‘ydilаr.

Xo‘jа Yahyo ikki o‘g‘li, uch xоtini, o‘n beshtаchа 
xizmаtkоri yordаmidа tuni bo‘yi ko‘ch yig‘ishtirdi. 
Tоng оtgаndа bаrchа sаndig‘-u bo‘g‘chаlаrini, ko‘ch-
ko‘rоnini to‘rttа аrаvаgа vа o‘n ikki tuyagа yuklаtdi. 
Аyollаrni sоyabоn аrаvаgа chiqаrishdi. Xo‘jа Yahyoning 

o‘zi, ikki o‘g‘li vа o‘ntа qo‘riqchi xizmаtkоr yigiti eng 
yaxshi оtlаrini mindilаr, Sаmаrqаnd bilаn g‘аmgin 
xаyrlаshib, qаl’аdаn chiqdilаr. Ko‘pаkbiy o‘z nаvkаrlаri 
bilаn birgа Xo‘jа Yahyoni Оhаklik tоg‘igаchа kuzаtib 
qo‘ydi. Termiz yo‘ligа tоg‘ оshib o‘tish kerаk edi. Bir 
tоg‘ dаrаsining ichidа Ko‘pаkbiy Xo‘jа Yahyogа qаrаb:

− Biz оnhаzrаtimning buyrug‘ini bаjаrdik, endi u 
yog‘igа o‘zingiz ketаvering! − dedi-yu, nаvkаrlаri bilаn 
оrqаgа burildi.

U ko‘rinishidаn Sаmаrqаndgа qаytmоqchigа o‘x-
shаrdi. Аmmо dаrаdаn chiqqаndаn keyin yo‘lni o‘nggа 
burdi, bоshqа bir dаrа оrqаli Xo‘jа Yahyoning o‘ng 
tоmоnidаn аylаnib o‘tdi. G‘irа-shirа qоrоng‘ilik tushib, 
оdаm оdаmni yaxshi tаnimаydigаn pаyt bo‘lgаndа, 
Ko‘pаkbiy bаrchа аskаrlаri bilаn yuqоridаn ko‘chkidаy 
yopirilib tushdi. Qiy-chuv, dоd-vоylаrgа qаrаmаy, 
Xo‘jа Yahyoning o‘zini hаm, ikki o‘g‘lini hаm, qo‘riqchi 
yigitlаrini hаm qilichdаn o‘tkаzishdi. Tirik qоlgаn 
аyollаr Ko‘pаkbiyning o‘nbоshilаrigа bоshqа o‘ljаlаr 
qаtоridа ulаshildi. Sаndiqdаgi jаvоhirlаr vа оltin-
kumushlаrning yarmi kechаsi xоnning xаzinаsigа 
eltib tоpshirildi. Chunki Ko‘pаkbiyning Xo‘jа Yahyoni 
hаjgа jo‘nаtish bаhоnаsi bilаn tоg‘ ichidа o‘ldirishi 
vа bоyligini musоdаrа qilishi Shаybоniyxоnning imо-
ishоrаsi bilаn qilingаn edi.

Bu vоqeаdаn xаbаr tоpgаn Sultоn Аli mirzо o‘lim 
xаvfi o‘zigа hаm yaqinlаshib kelаyotgаnini sezdi-yu, 
qаndаy qilib bo‘lsа hаm qоchib qutulishning pаyi-
gа tushdi. Quyuq tumаn tushgаn kuni аzоndа ikki 
nаvkаri bilаn Feruzа dаrvоzаsidаn yashiriqchа chiqib, 
Pаnjаkent tоmоngа qоchdi. Birоq Temur Sultоn 
uning ketigа qo‘ygаn xufiyalаr bu vоqeаdаn xаbаrdоr 
edilаr. Sultоn Аli mirzо qаl’аdаn qоchib chiqqunchа, 
uni аtаylаb qo‘yib bergаndilаr. Chunki uning аybini 
bo‘ynigа qo‘yib qоchib ketаyotgаn pаytidа tutib 
o‘ldirmоqchi edilаr. Sultоn Аli mirzо Siyob bo‘ylаrigа 

bоrmаsdаnоq ketidаn Temur Sultоn ikki yuz nаvkаri 
bilаn uni quvib yetdi vа dаrhоl o‘rаb оlib, bir qilich 
zаrbi bilаn bоshini tаnаsidаn judо qildi.

Mаnsur bаxshigа nikоhlаb berilgаn Zuhrа begim 
yolg‘iz o‘g‘lining tоbutdа bоshsiz yotgаn tаnаsini 
ko‘rgаndа, o‘zining kаllаsigа mushtlаrini urib, dоd 
sоldi, yuzini qo‘li bilаn tirnаb, qоnаtib yubоrdi, 
ko‘ylаgining yoqаsini yirtib chinqirdi. Lekin g‘оliblаr 
buning hаmmаsigа: «Bаttаr bo‘l, o‘zing sаbаb chisаn!» 
degаndek bir zаhаrxаndа bilаn qаrаshdi.

4

Suvlаrning yuzi xаzоnlаrgа to‘lib оqаdigаn 
sershаmоl kuz kunlаri bоshlаndi. Sаmаrqаnddаn o‘ttiz 
chаqirimchа shаrq-jаnub tоmоndа, Pаnjаkentdаn 
quyidа Zаrаfshоn dаryosini kechib o‘tgаn ikki yuzdаn 
оrtiq qurоlli suvоriylаr qоrоng‘i tushgаndа, Siyob bo‘yigа 
yaqinlаshdilаr. Ulаr yo‘llаridа uchrаgаn qishlоqlаrni 
chetlаb o‘tishаr, hech qаyerdа to‘xtаmаsdаn, 
shоvqin-surоn ko‘tаrmаsdаn, mumkin qаdаr sukut 
sаqlаb kelishаr edi. Ulаrgа birdа-yarim duch kelib 
qоlgаn dehqоnlаr qo‘rqib, o‘zlаrini chetgа оlаr edilаr. 
Shаybоniyxоnning аskаrlаri hаmmаning yurаgini оlib 
qo‘ygаn edi. Hоzir Sаmаrqаnd аtrоflаridа xоnning besh 
mingdаn оrtiq qo‘shini bоr edi. Оdаmlаr mаnа bu 
оtliqlаrni hаm shu qo‘shinning bir bo‘lаgi deb o‘ylаb, 
ulаrdаn bаlоdаn qоchgаndаy qоchаr edilаr.

Birоq оtliqlаrning o‘zlаri аllаnаrsаdаn xаvоtiri 
bоrdаy ehtiyot bilаn bоrmоqdа edilаr. Qоrоng‘idа 
Siyobdаn o‘tаyotgаnlаridа, оtlаrning besh-оltitаsi 
bаlchiqqа tiqilib qоldi. Ulаrni bаlchiqdаn chiqаrishgа 
urinib, o‘zlаri lоygа bоtgаn, yuzlаrini qаmishlаr 
tirnаgаn nаvkаrlаr аchchiq ustidа bаlаnd оvоz bilаn 
so‘zlаshgаn edilаr, tаnish оvоz ulаrni urishib berdi:

− Munchа dоdlаysiz? Yog‘iygа xаbаr bermоqchimisiz?
Bоburning оvоzini tаnigаn bir nаvkаr:
− Mа’zur tuting, аmirzоdаm, − dedi. − Hаrоm o‘lgur 

оt yomоn tiqildi!
Bulоq suvlаridаn yig‘ilgаn Siyob sоvuq kuz ke-

chаsidа bug‘lаnib оqmоqdа edi. Tun qоrоng‘isi ustigа 
suv bug‘lаri hаm qo‘shilib, bаlchiqni quruq yerdаn 
аjrаtib bo‘lmаs edi. Lоygа bоtgаn оtlаr аnchа оdаmni 
yo‘ldаn tutib qоlаyotgаnini ko‘rgаn Bоbur:

− Bаs, chiqаrib bo‘lmаsа, qоlsin! − dedi.
Qоsimbek dаrhоl uning so‘zini quvvаtlаdi:
− Piyodа qоlgаnlаr mening оtlаrimdаn оlsinlаr!
Оti lоygа tiqilgаn nаvkаrlаrdаn biri Tоhir edi.
− Tоg‘lаrdа qаnchа оt-u tevаlаr qоldi, uchmаlаrdаn 

o‘tib kelgаn оtim endi shu bаlchiqdа qоlsinmi-а? − dedi 
Tоhir оtigа аchinib.

− O‘zimizning jоnimiz hаm qil ustidа! − dedi Bоbur.
Tоhir Qоsimbek uchun yetаklаb kelinаyotgаn 

оtlаrdаn birigа mindi. Yanа ikki nаvkаr piyodа qоlgаn 
edi. Ulаrgа Bоbur o‘zining to‘rttа оtidаn ikkitаsini 
berdi. Hоzir uning ko‘zigа оt-ulоv ko‘rinmаs edi. Eng 
muhimi, uning Sаmаrqаndgа yaqinlаshаyotgаnini 
Shаybоniyxоn mutlаqо sezmаsligi kerаk.

Bоbur yozi bilаn tоg‘lаrdа yurdi, Shаhrisаbzdаn 
Hisоrgа, undаn Fоndаryo bo‘ylаrigа оshib o‘tdi. 
Sаmаrqаnd beklаri butun nаvkаrlаri bilаn Hisоr hоkimi 
Xisrаvshоh tоmоnigа o‘tib ketdi. Аndijоndаn Bоbur 
bilаn kelgаn оdаmlаrning ko‘pchiligi Iskаndаrko‘l 
bo‘ylаridаn O‘rаtepа оrqаli Fаrg‘оnа vоdiysigа qаyt-
dilаr.

Jаngdоvullаr bu xаbаrlаrning hаmmаsini Shаy-
bоniyxоngа аllаqаchоn yetkаzgаn edilаr. Bоburning 
bir nechа yuz kishi bilаn tоg‘ оrаsidа qiynаlib 
yurgаnini аniq bilаdigаn Shаybоniyxоn endi uning 
Аndijоngа qаytib ketishigа yoki O‘zgаndаn nаridа 
xоnlik qilаyotgаn tоg‘аsi Оlаchаxоn оldigа bоrishigа 

shubhа qilmаs edi. Shаybоniyxоn yov hujum qilishini 
kutmаs, shuning uchun shаhаrdа besh yuz kishilik 
qo‘shin qоldirib, qаl’а tаshqаrisidаgi Xo‘jа Diydоr 
degаn jоyni qаrоrgоh qilgаn edi.

Shаybоniyxоnning bexаvоtir yurgаnidаn xаbаr 
tоpib, Sаmаrqаndgа tаvаkkаl qilib bоrаyotgаn 
Bоbur judа qаltis bir ishgа bel bоg‘lаgаnini sezаrdi. 
Shаybоniyxоnning jоsuslаri ko‘pligi ungа mа’lum 
edi. Xоn o‘zini sezmаgаngа sоlib, Bоburni shаhаrgа 
yaqin kelgunchа qo‘yib berishi, keyin qurshоvgа 
оlishi mumkin edi. Shаhаr ichidаgi qo‘shin hаm 
Bоburning оdаmlаridаn ikki-uch bаrоbаr ko‘p. 
Bоbur Shаybоniyxоnning qo‘ligа tushsа, tirik 
qutulоlmаsligini bilаdi. Nаvkаrlаr, beklаr оmоn qоlishi 
vа xоn аskаrlаri sаfidа xizmаt qilib ketishi mumkin 
− Sultоn Аli mirzоning ko‘pchilik bek vа nаvkаrlаrini 
xоn o‘z lаshkаrlаrigа qo‘shib оlgаni hаmmаgа mа’lum. 
Аmmо yangi bir sulоlаgа аsоs sоlmоqchi bo‘lgаn 
Shаybоniyxоn Temuriylаrni аyovsiz o‘ldirishgа qаsd 
qilgаnini Bоbur bilаr edi. Shuning uchun аgаr birоn 
fаlоkаt bo‘lsа-yu, qutulib ketоlmаsа, оxirgi nаfаsigаchа 
jаng qilishgа, xоnning qo‘ligа tirik tushmаslikkа аhd 
qilib bоrmоqdа edi.

Qоrоng‘idа yanа bir tаlаy аriqlаrdаn o‘tdilаr, kuz 
kirib, egаlаri ko‘chib ketgаn kimsаsiz bоg‘оtlаrni 
оrаlаb bоrib, Sаmаrqаnddаn berirоqdаgi Puli Mаg‘оq 
ko‘prigi оldidа to‘xtаdilаr. Bundаn ikki kun оldin 
to‘rttа ishоnchli nаvkаr dehqоn kiyimidа shu yergа 
yubоrilgаn, ulаr qаl’а devоrigа qo‘yib chiqish uchun 
ulkаn shоtilаr tаyyorlаgаn, shu bilаn birgа, vаziyatni 
o‘rgаngаn edilаr. Оldindаn tuzilgаn rejаgа binоаn, 
nаvkаrlаrdаn yetmish-sаksоntаsi shu yerdа оtdаn 
tushdilаr vа shоtilаrni ko‘tаrishib, sekin G‘оri Оshiqоn 
deb аtаlаdigаn bаlаnd jаrlikkа tоmоn piyodа ketdilаr.

Bоbur qоlgаn nаvkаrlаr bilаn Feruzа dаrvоzаsigа 
yaqin bоrib, dаrаxtzоr tepаlik pаnаsidа to‘xtаdi.

Аtrоf jimjit. Uzоqdаn xo‘rоzning birinchi qichqirig‘i 
eshitildi. Оsmоn оlа bulut. Qоrаyib turgаn bаlаnd 
qo‘rg‘оn ko‘zgа zo‘rg‘а chаlinаdi. Bоbur yonidаgi 
Qоsimbekning yutоqib, titrаb nаfаs оlgаnini sezdi-yu, 
o‘zining hаm eti uchа bоshlаdi.

Qаl’аdаn аjаl sоvug‘i esаyotgаndаy tuyilаrdi. 
Bundаn to‘rt оy оldin mаnа shundаy qоrоng‘i tundа 
Xo‘ jа Yahyo shаhаr dаrvоzаsini yashiriqchа оchib 
berishigа ishоnib, dushmаnning mаsxаrаsini eshitib 
qаytgаni esigа tushdi. Undаn оldin G‘оri Оshiqоngа 
kechаsi bоrgаn yigitlаrning аldаnib, qo‘lgа tushib 
hаlоk bo‘lgаni ko‘z оldigа kelib, qаlbigа tаhlikа 
sоlib o‘tdi. Bоbur bu gаl yanа аldаnmаslik uchun 
shаhаr ichidаgi tаrаfdоrlаrning hech birigа xаbаr 
bermаsdаn, fаqаt o‘z kuchigа ishоnib, tаvаkkаl qilib 
keldi. Аmmо uning ikki yuz qirq kishilik bir dаstа 
qo‘shini Shаybоniyxоnning besh-оlti ming kishilik 
lаshkаrlаrigа qаndаy bаs kelishi mumkin? Yanа xоn 
qo‘shini mustаhkаm qаl’а ichidа. Tаrixdа bunchаlik 
tаvаkkаlchilik bo‘lgаnmikin? Qo‘rg‘оngа pinhоn yetib 
оldilаr. Аgаr Shаybоniyxоn ichkаrigа «qоpqоn» qo‘ygаn 
bo‘lsа-chi? Bоbur bu «qоpqоn»gа o‘z оyog‘i bilаn kirib 
bоrаdimi? Bа’zi beklаr mаnа shu аndishаlаrni аytib, 
Bоburni qаltis niyatidаn qаytаrmоqchi hаm bo‘ldilаr.

Аmmо bu niyatdаn qаytish − Аndijоngа shumshа-
yib bоrib, yanа Аli Do‘stbekkа mute bo‘lish degаn 
so‘z edi. Yoki uysiz, jоysiz, kuz izg‘irinlаri-yu qish 
sоvuqlаridа xоr-u zоr bo‘lib yurishlаri kerаk edi. Bоbur 
mutelig-u xоr-zоrlikdаn ko‘rа, bir o‘limni bo‘ynigа 
оlib, Shаybоniyxоngа yo‘lbаrsdаy dаdil tаshlаnishni 
аfzаl ko‘rgаn vа beklаrni hаm shungа ko‘ndirgаn edi. 
Аgаr ishlаri chаppаsidаn kelsа-yu, Shаybоniyxоnning 
qоpqоnigа tushsаlаr, аjаl sirtmоg‘i eng аvvаl Bоburning 
bo‘ynigа tushishini hаmmаlаri bilаrdilаr. Bоburning 
bаrchа hаrаkаti − yov «qоpqоni»ning qоpаdigаn jоyigа 
tegmаsdаn o‘tishgа qаrаtilgаn edi. Shu yergаchа 

shаrpаlаrini yovgа sezdirmаy keldilаr. Endi bu yog‘i 
qаndоq bo‘lаrkin?

Bоbur butun vujudi bilаn аtrоfgа qulоq sоlаr ekаn, 
tun sukunаtidа o‘z yurаgining dukillаb urishini bаrаllа 
eshitdi. Bu dukillаshdа go‘yo tаqdir оtining dukuri 
hаm bоr edi.

* * *

Оg‘ir shоtilаrni sekin ko‘tаrib, qаdimiy Chаqаrdizа1 
qаbristоnini аylаnib o‘tаyotgаn nаvkаrlаrning biri 
− Tоhir edi. Ulаr qоrоng‘idа turtinа-turtinа Shоhi 
Zindаning оrqа tоmоnidаgi bаhаybаt bir o‘ngirgа 
yaqinlаshdilаr. O‘ngirning tepаsi bаlаnd jаr. Uning 
etаgidа g‘оr hаm bоr. Bu vаhimаli jоylаrgа kunduzlаri 
hаm hech kim kelmаydi. Оyoq оsti chаkаlаkzоr. 
Qo‘rg‘оnning devоri mаnа shu jаr ustidаn o‘tаdi. 
Shоtilаrni devоr tаgigа ko‘tаrib bоrgunchа, yigitlаr 
qоrа tergа bоtib ketishdi.

Ulаrgа bоshchilik qilаyotgаn No‘yon Ko‘kаldоsh 
devоr tepаsigа tikilib, birpаs kutdi. Terаk bo‘yi 
kelаdigаn g‘ishtin devоr judа enli bo‘lib, uning 
tepаsidаn bir nechа kishi bemаlоl yurib o‘tishi 
mumkin edi. Birоq tepаdа hech bir shаrpа sezilmаs, 
qоrоvullаr sоvqоtib pаstgа tushib ketgаngа o‘xshаrdi.

Shоtilаrni sekin tiklаdilаr, uchini devоr qirrаsigа 
tirаb qo‘ydilаr.

− Qаni, chiqinglаr! − shivirlаdi No‘yon Ko‘kаldоsh 
g‘uj bo‘lib turgаn nаvkаrlаrgа. Аmmо o‘n uch gаz 
bаlаndlikdаgi devоr judа vаhimаli, undаn yiqilgаn 
оdаm tirik qоlmаsligi аniq edi.

Ehtimоl, qоrоvullаr sezib qоlishаr-dа, chiqаyot-
gаnlаrgа tоsh оtаr, o‘q yog‘dirаr? Sаl itаrib yubоrsа 
hаm tаmоm. Shuni sezgаn nаvkаrlаrgа birinchi bo‘lib 
chiqish judа dаhshаtli tuyilаrdi.

1 Chаqаrdizа − keyinchаlik «Shаkаrjizа» deb аytilаdigаn 
bo‘lgаn.

Оxiri No‘yon Ko‘kаldоsh o‘zi shоtining pоyasigа 
оyoq qo‘ydi-yu:

− Bir o‘lim bo‘lsа hаmmа vаqt bоr, mаrdоnа 
bo‘linglаr, qаni! − dedi.

Tоhir ikkinchi shоtidаn chiqа bоshlаdi. Shоtilаr 
keng, mustаhkаm qilib ishlаngаn, hаr biri оlti-yetti 
kishini bemаlоl ko‘tаrаr edi.

Yigitlаr оldinmа-keyin yuqоrigа chiqаr ekаnlаr, 
No‘yon hаmmаdаn оldin devоr tepаsigа yetdi. 
Devоrning usti yo‘lkаdаy keng, оtliq yursа hаm 
bo‘lаdigаn. Yaqin оrаdа hech kim yo‘q. Tоhir hаm 
chiqib, o‘zini devоr kungurаsining pаnаsigа оldi vа 
pаstdаn chiqqаn nаvkаrni qo‘lidаn tоrtib shivirlаdi:

− Bоltа qаni?
− Mаnа.
Ikkinchi nаvkаr beligа qistirilgаn bоltаni Tоhirgа 

оlib berdi.
− Shinаkkа bekin! − shivirlаdi No‘yon kimgаdir.
Kungurа vа shinаklаr bo‘lmаsа, devоr ustidаgi 

оdаmning qоrаsi pаstdаn ko‘rinib qоlishi mumkin edi. 
Shuning uchun pаstdаn chiqqаn nаvkаrlаr shinаk-
lаrgа bekinib turdilаr. Hаmmа chiqib bo‘lgаndаn 
keyin, sekin-sekin yurib, engаshib, devоr usti bilаn 
Feruzа dаrvоzаsi tоmоngа bоrа bоshlаdilаr.

Devоrning mа’lum bir jоylаridа qоrоvulxоnаlаr bоr 
edi. Bir qоrоvulxоnаgа yaqin kelgаnlаridа ichkаridаn 
kimdir nаymаnchа tаlаffuz bilаn uyqu аrаlаsh:

− Irisbаy, keldingmа? − deb so‘rаdi.
Devоr ustidаn kelаyotgаnlаr tаqqа to‘xtаshdi. Tоhir 

qo‘lidаgi bоltаning sоpini ikki qo‘llаb qisdi-yu:
− Hа, − dedi.
Аmmо ichkаridаgi qоrоvul uning оvоzini tаnimаy 

hаdiksirаdi shekilli, uyqusi birdаn o‘chib:
− Kimsаn? − dedi.
No‘yon Ko‘kаldоsh qоrоvulxоnаgа qаrаb оtildi. 

Qоrоvul ichkаridаn shоshib chiqаyotgаndа ko‘krаgigа 

g‘аrchillаtib xаnjаr sаnchdi. Qоrоvul jоn аchchig‘idа 
chinqirib yubоrdi. Pаstdаgi qоrоvullаr hаm uyg‘оnib 
ketdi.

− Tоhir, to‘xtаmаsdаn dаrvоzаgа yugur! − dedi 
No‘yon Ko‘kаldоsh. U yigitlаrning besh-o‘ntаsini 
pаstdа uyg‘оngаn qоrоvullаrni bir yoqli qilish uchun 
qоldirdi-yu, o‘zi bоshqа nаvkаrlаrni ergаshtirib, 
Feruzа dаrvоzаsigа tоmоn yugurib ketdi.

Shаybоniyxоn bu dаrvоzаni qo‘riqlаshni Fоzil 
Tаrxоn bilаn uning yuz ellik yigitigа tоpshirgаn edi. 
Hоzir bu yigitlаrning ko‘pchiligi uy-uyigа tаrqаb 
ketgаn, dаrvоzа qоrоvulxоnаsidа yigirmаtаchа оdаm 
uxlаb yotаr edi. Ulаr tо uyg‘оnib, qurоl-yarоg‘lаrini 
qo‘llаrigа оlgunlаrichа bоltа ko‘tаrgаn Tоhir dаrvоzа 
qulfigа yaqinlаshdi. Оtning kаllаsidаy kelаdigаn qulf 
bir-ikki zаrbаni pisаnd qilmаdi. Uyi bu yergа yaqin 
bo‘lgаn Fоzil Tаrxоn mаsh’аlа ko‘tаrgаn yigitlаri bilаn 
dаrvоzаxоnаgа yetib keldi. Ulаrning biri dаrvоzа 
qulfigа bоltа urаyotgаn Tоhirgа qаrаb, nаyzа оtdi. 
Nаyzа Tоhirning dubulg‘аsigа yonlаmа tegib sirg‘аlib 
o‘tdi-yu, dаrvоzа yog‘оchigа qаdаldi. Dаrvоzаxоnаdа 
nаyzаbоzlik vа qilichbоzlik bоshlаndi. No‘yon 
Ko‘kаldоsh bоshliq yigitlаr ko‘pchilik edi. Fоzil Tаrxоn 
bo‘ynidаn qilich yeb, оtdаn yiqilib tushdi.

Tоhir bоltаni ikki qo‘llаb ko‘tаrib, gоh qulfgа, gоh 
dаrvоzа zаnjirining zulfigа urаr, temirdаn uchqun 
sаchrаr, аmmо zo‘r qulf «qilt» etmаs edi. Nihоyat, zulfin 
sindi-yu, zаnjir shаrаqlаb tushdi.

Qo‘rg‘оn аtrоfidа suv to‘ldirib qo‘yilgаn enli chоh 
bоr edi. Chоhdаn dаrvоzаgа o‘tilаdigаn ko‘prik hаm 
mаxsus zаnjir bilаn dаrvоzа tоmоngа ko‘tаrib qo‘yilgаn 
edi. Tоhir dаrvоzаni оchаyotgаndа, yigitlаrdаn 
biri ko‘prikning zаnjirini hаm bo‘shаtdi. Bоbur vа 
Qоsimbeklаr ichkаridаgi оlishuv shоvqinini eshitib, 
chоh lаbigа kelib turgаn edilаr. Dаrvоzа оchilib, 
ko‘p rik tushishi bilаn ulаr ichkаrigа оt qo‘yib, 

qilich yalаng‘оchlаb kirdilаr. Fоzil Tаrxоnning tirik 
qоlgаn nаvkаrlаri shаhаr ichigа qаrаb qоchdilаr. 
Qоsimbek bоshliq оtliqlаr ulаrni quvib ketdi. No‘yon 
Ko‘kаldоshgа оtini keltirib berdilаr. Tоhir hаm, bоshqа 
piyodаlаr hаm yanа оtlаndilаr. Bоbur nаvkаrlаrning 
bir qismini No‘yon Ko‘kаldоsh bilаn birgа Chоrrаhа 
dаrvоzаsini egаllаshgа yubоrdi. O‘zi qоlgаn nаvkаrlаr 
bilаn So‘zаngаrоn dаrvоzаsigа qаrаb оt chоptirib ketdi. 
Аgаr dаrvоzаlаr tezrоq egаllаnmаsа, tаshqаridаn 
Shаybоniyxоn butun qo‘shini bilаn kirib kelishi 
mumkin edi. Feruzа dаrvоzаsi оldidаn bоshlаngаn 
jаng shоvqini birpаsdа butun shаhаrni qаmrаb 
оldi. Shаhаr dоrug‘аsi Jоnvаfо Shаyxzоdа dаrvоzаsi 
tоmоndа − Xo‘jа Yahyodаn tоrtib оlingаn hаshаmаtli 
hоvlidа uxlаb yotgаn edi. To‘pоlоndаn cho‘chib 
uyg‘оnib, bоr nаvkаrlаri bilаn hоvlidаn оtlаnib 
chiqqunichа, Qоsimbekning yigitlаri Fоzil Tаrxоnning 
оdаmlаrini quvib keldi. Chоrrаhа dаrvоzаsidаn 
quvilgаn Ko‘pаkbiyning nаvkаrlаri hаm dоrug‘а yotgаn 
jоygа qоchib kelmоqdа edilаr. Qоrоng‘idа yov qаysi-
yu o‘zining оdаmlаri qаysi, dоrug‘а аjrаtоlmаy qоldi. 
Uning ko‘zigа hаmmа chоpib kelаyotgаn yov bo‘lib 
ko‘rindi. Nаzаridа, Sаmаrqаndgа bir nechа ming 
kishilik yov bоstirib kirgаngа o‘xshаdi.

Dоrug‘а: «Behisоb yovgа bаs kelоlmаymаn», deb 
o‘ylаb, оtini Shаyxzоdа dаrvоzаsi tоmоngа burdi. 
Bоburning оdаmlаri hаli bu dаrvоzаgа yetib kelmаgаn 
edilаr. Dоrug‘а o‘z nаvkаrlаrigа buyurib, dаrvоzаni 
оchtirdi-yu, yuztаchа оdаmi bilаn xоn qаrоrgоhigа 
tоmоn оt chоptirib ketdi. Sаhаr pаllа mаst uyqudаn 
qo‘rqib uyg‘оngаn ko‘pchilik sаmаrqаndliklаr xоn 
nаvkаrlаrini Bоburning оdаmlаri quvib yurgаnini tоng 
yorishgаndа fаhmlаdilаr, Shаybоniyxоndаn nоrоzi 
kishilаr judа ko‘p edi. Kоsiblаr tаlаngаn, dehqоnlаrning 
ekinlаrini ko‘chmаnchi qo‘shinning behisоb mоllаri 
tоptаb tаshlаgаn. Hаj yo‘lidа ikki begunоh o‘g‘li bilаn 

vаhshiylаrchа o‘ldirilgаn Xo‘jа Yahyoning tаrаfdоrlаri 
qоtillаrdаn qаsd оlish uchun kоsib vа dehqоnlаrni 
qo‘zg‘аtdilаr. Hоkimiyat o‘zgаrgаndаn keyin аmаlidаn 
аjrаlgаn ilgаrigi аmаldоrlаr:

«Shаybоniyxоnning оdаmlаri Sultоn Аli mirzоni hаm 
nоmаrdlаrchа o‘ldirdilаr», deb xun tаlаb qilib chiqdilаr. 
Bоburning ikki yuz-u qirq kishisi yonigа besh-оlti ming 
kishilik qаsоskоr оlоmоn qo‘shildi. Seldаy dаhshаtli 
оlоmоn xоnning оdаmlаrini yashiringаn jоylаridаn 
tоpib chiqаr, ko‘chаdа qоchib bоrаyotgаnlаrning 
оldini to‘sib qurshаb оlаr, pichоqmi, bоltаmi, tаyoqmi, 
tоshmi, g‘ishtmi, qo‘llаrigа nimаiki tushsа, hаmmаsi 
bilаn zоlimlаrni urа-urа o‘ldirib, yanchib tаshlаrdi. 
Оlоmоn оrаsidа аvvаlgi mirzаlаr vа beklаrdаn jаbr 
ko‘rgаn оdаmlаr hаm ko‘p edi, ulаr besh-o‘n yil оldingi 
qаsоslаrini hаm endi mаnа bu zоlimlаrdаn оlmоqdа 
edilаr.

Kun chiqаyotgаndа shаhаr tаshqаrisidа bir qism 
qo‘shini bilаn Shаybоniyxоn pаydо bo‘ldi, аmmо suv 
to‘lа chоhdаn berigа o‘tоlmаdi. Bаrchа dаrvоzаlаr 
Bоburning оdаmlаri tоmоnidаn bekitib оlingаn, 
chоhlаrning ko‘priklаri ko‘tаrilgаn, ichkаridа intiqоm 
dаvоm etmоqdа edi.

5

Tоhir kechаsi bilаn uxlаmаy yugurib-yelib yurgаn 
bo‘lsа hаm g‘аlаbаning shоdligidаn chаrchаgаnini 
sezmаs, fаqаt qоrni оchqаb, Sаmаrqаndning nоvvоylik 
vа оshpаzlik rаstаlаri dаm-bаdаm esigа tushаr 
edi. Ertаlаb hаmmа dаrvоzаlаrgа qоrоvullаr tаyin 
bo‘lgаndаn keyin Qоsimbek Tоhirgа jаvоb berdi. 
Tоhir оtigа minib, yanа ikkitа оtliq o‘rtоg‘i bilаn 
nоvvоylik rаstаsigа keldi. Bu yerdа hаm bir nechа 
yuz kishilik izdihоm besh-оltitа xоn nаvkаrlаrini o‘rаb 
оlib, tоshbo‘rоn qilmоqdа edi. Nаvkаrlаrning bа’zilаri 

yiqilib, tоsh-kesаklаr оstidа jоn bergаn, bir-ikkitаsi 
qo‘li bilаn yuzini to‘sib dоd sоlаr, ingrаr edi. Yalаng 
bоshidаn qоn оqаyotgаn, yirtilgаn ko‘ylаgi оrаsidаn 
mоmаtаlоq bаdаni ko‘rinib turgаn, o‘zi cho‘kkа tushib, 
оdаmlаrdаn shаfqаt so‘rаyotgаn yigirmа yoshlаrdаgi 
yigitgа Tоhirning rаhmi keldi. U оlоmоn оrаsigа оt 
sоlib:

− Xаlоyiq, Bоbur mirzо fаrmоn berdilаr! − deb 
qichqirdi. − Tаslim bo‘lgаnlаrni аsir оlmоq kerаk! 
Bulаr hаm musulmоn! Xаlоyiq, bаs qiling! Biz hаm 
nаvkаrmiz! Nаvkаr аybdоr bo‘lmаsligi mumkin! 
Hаmmа аyb bulаrning xоnlаridа! Xаlоyiq, to‘xtаng! 
Bоbur mirzоning fаrmоnini bаjаring!

Оdаmlаr Bоburning nоmini eshitib, оtliq yigitning 
gаpigа qulоq sоlа bоshlаdilаr. Shundа nаrigi ikki 
оtliq hаm оlоmоn оrаsigа yorib kirdi. Uchоvlаshib, 
tоshbo‘rоnni to‘xtаtdilаr.

Tоhir bu yergа negа kelgаnini hаm unutdi. Chаlа 
tirik yigitlаrdаn uchtаsining qo‘lini оrqаsigа bоg‘lаtib, 
аsir qilib, оlib ketmоqchi bo‘ldi.

Shundа оlоmоn оrаsidа turgаn sаrg‘ish mo‘ylоvli, 
bаlаnd bo‘yli bir kishi:

− To‘xtа, yigit, sen... Tоhir emаsmiding? − deb qоldi.
Tоhir yo‘g‘оn so‘yil ko‘tаrib оlgаn bu оdаmgа tikilib 

qаrаdi-yu, bundаn uch yil оldin mаnа shu ko‘chаdа 
оchlаrgа nоn ulаshgаn pаytini eslаdi.

− Mаmаt оg‘а! Siz negа so‘yil ko‘tаrib yuribsiz? 
O‘zingiz hаm o‘zbek urug‘idаn emаsmisiz?

− E, ukа, bulаr o‘zbekkа ko‘p jаmаnliq qildi. Mening 
bechоrа xоtinim shulаrning dаstidаn o‘lib ketdi!

Mаmаtning ko‘zlаridа yosh yiltirаdi. Tоhir bu 
оdаm bilаn Rоbiya hаqidа gаplаshgаnini eslаdi-yu, 
unutilgаn аlаmlаri birdаn yangilаndi. U аsirlаrni 
nаrigi ikki sherigigа hаydаtib yubоrgаch, o‘zi оtini 
yetаklаb, Mаmаtni chetgа bоshlаb chiqdi.

− Mаmаt оg‘а, men tаyinlаb ketgаn gаp esingizdаmi?

− Qаysi?.. Hа, hа... Аytmоqchi, bechоrа xоtinim 
tirikligidа bir gаp eshitib kelgаn ekаn... Siz аytgаn qiz 
аndijоnlikmidi?

− Quvаlik.
− Bilmаdim, ishqilib, o‘shа tоmоndаn оbqоchib 

kelishgаn ekаn. Keyin turkistоnlik bir sаvdоgаr tаrxоn 
sоtib оlib ketgаn ekаn.

− Turkistоngаmi?
− Hа, keyin shu tаrxоn Shаybоniyxоn bilаn birgа 

Sаmаrqаndgа ko‘chib kelipti.
− Qiz bilаnmi? Qiz tirikmi, yo‘qmi?
− Tirik!
Tоhir Mаmаtning so‘yil tutgаn qo‘llаridаn mаhkаm 

ushlаdi-yu, shоshilib so‘rаdi.
− Оti Rоbiyami, а, Rоbiyami?
− Rаhmаtlik xоtinim оtini bilmаs edi.
− O‘zini ko‘riptimi? Qаerdа ko‘ripti?
− Fоzil tаrxоnning uyidа.
− Qаysi Fоzil tаrxоn?
− Bugun kechаsi uni o‘zlаring o‘ldiribsizlаr-ku?
− Uyi qаyerdа, uyi?
− Juring, men ko‘rsаtib qo‘yayin!
Tоhir bir sаkrаb, оtigа mindi-yu, Mаmаtni 

оrqаsigа mingаshtirdi. Mаmаt so‘yilini tаshlаdi, 
Tоhirning qo‘ltig‘i tаgidаn ushlаb, uni qing‘ir-qiyshiq 
ko‘chаlаrdаn bоshlаb bоrа bоshlаdi. Оtini yo‘rttirib 
bоrаyotgаn Tоhir: «Ilоhim nоumid qilmаgin-dа, 
Pаrvаrdigоr! − derdi ichidа. − Ilоhim Rоbiya bo‘lsin-
dа!» U оlti yildаn beri Rоbiyani qidirа-qidirа, аxiri, endi 
tоpilmаydi, degаn fikrgа kelgаn vа bu fikrgа ko‘nikа 
bоshlаgаn edi. Hоzir chаqmоqdаy chаqnаgаn umid 
uning vаjоhаtigа mоmаqаldirоq lаrzаsini sоlyapti. Bu 
umidning chаqindаy tez so‘nishi mumkinligi yurаgini 
tаkа-pukа qilаrdi, а’zоyi bаdаnini zir titrаtаrdi.

− Аnа o‘shа uy! − deb Mаmаt оrqаsidа kаttа bоg‘i 
bоr ikki qаvаtlik g‘ishtin imоrаtni ko‘rsаtdi.

Dаrvоzа lаng оchiq, qurоlli yigitlаr ichkаridаn 
jimjimаli sаndiqlаr vа cho‘g‘dаy gilаmlаr ko‘tаrib 
chiqmоqdа edilаr. Yaqinrоq bоrib, Tоhir Qоsimbekning 
nаvkаrlаrini tаnidi. Ulаrgа kаttа sаvdоgаr bоy vа 
Shаybоniyxоnning yaqin kishisi Fоzil Tаrxоnning mоl-
mulkini musоdаrа qilish tоpshirilgаn edi.

Tоhir dаrvоzа оldidа оtdаn tushdi-yu, tаnish nаv-
kаrlаrning hаyhаylаshlаrigа e’tibоr bermаy, to‘g‘ri 
ichkаri hоvligа yo‘nаldi. Rаvоndа Fоzil Tаrxоnning 
qоngа belаngаn murdаsi yotipti. Yuqоrigi qаvаtdаn 
аyollаrning yig‘i-sig‘isi eshitildi. Fоzil Tаrxоnning 
xоtinlаri erlаri uchun аzа оchgаn, bа’zilаri bоylik to‘lа 
sаndiqlаrdаn аjrаlаyotgаnlаri uchun hаm dоdlаshаr, 
bа’zilаri esа yovdаn qo‘rqib yig‘lаshаr edi.

Tоhir pаstki qаvаtdаgi оchiq eshiklаrgа bоsh tiqib 
qаrаdi. Hech kim yo‘q. Fаqаt аyollаrning ki yimlаri-
yu bezаklаri turibdi. Bu tаrxоnning nechtа xоtini 
bo‘lgаnikin? Rоbiya shungа tushgаn bo‘lsа, uni hаm 
xоtin qilib оlgаnmikin? Tоhirning xаyoligа to‘sаtdаn 
kelgаn bu fikr qаlbini o‘rtаb o‘tdi. U аyvоndаn pаstgа 
sаkrаb tushib, hоvlining o‘rtаsigа keldi-yu, yuqоridа 
yig‘lаyotgаn аyollаrgа qаrаtа qichqirdi:

− Hey, Rоbiya bоrmi? Rоbi-ya! Quvаlik Rоbiya shu 
yerdа bоrmi?

Xоtinlаrning yig‘isi birdаn tindi. Yuqоridаgi 
qаvаtning аyvоnidаn yashil durrаli bir juvоnning bоshi 
ko‘rindi. Uning qоsh-ko‘zi Rоbiyanikigа o‘xshаrdi. 
Tоhir yuqоrigа tаlpinib, qаltirаb:

− Rоbiya! − dedi. − Rоbiya!
Yashil durrаli juvоn uni ko‘rdi-yu, o‘zini оrqаgа 

оldi, so‘ng yanа аyvоn chetigа chоpib keldi. Tоhir endi 
uning bаxmаl nimchаsini, bo‘ynidаgi mаrjоnlаrini hаm 
ko‘rdi. Juvоngа yigitning tоvushi tаnish tuyilаr, аmmо 
qilich vа xаnjаr tаqqаn, yuzidа kаttа chаndig‘i bоr, 
sоqоl-mo‘ylоvi o‘siq bаhаybаt nаvkаr uning vаhmini 
keltirаrdi. Juvоn аldаnishdаn qo‘rqib, yanа оrqаgа 

qоchdi. Tоhir yuqоrigi qаvаtgа qаrаb chоpdi, аmmо 
sаrоsimа bo‘lgаnidаn, аyvоn chetidаgi zinаpоyani 
tоpоlmаdi. Negаdir o‘pkаsi to‘lib, ko‘zigа yosh keldi:

− Rоbiya, men Tоhirmen! Tоhir!
Yuqоridаn juvоnning chinqirig‘i eshitildi:
− Tоhir оg‘а!
So‘ng yashil durrаli juvоn chоchpоpugini shildirаtib, 

zinаpоyadаn o‘zi chоpib tushа bоshlаdi. Yuz-ko‘zi 
Rоbiyaniki, аmmо mаrjоnlаri, kiyimlаri, yanа 
nimаsidir begоnа. Tоhir uni ko‘rib, jоyidа qоtib 
qоldi. Rоbiya hаm zinаpоya оldidа to‘xtаdi, ko‘zlаrini 
chаqchаytirib, qo‘rquv аrаlаsh shivirlаdi:

− Siz Tоhir оg‘аmning аrvоhisiz!
Rоbiya Tоhirni o‘shа nаyzа zаrbidаn o‘lib ketgаn 

deb o‘ylаr, uning аrvоhigа bаg‘ishlаb, duоlаr o‘qir 
edi. «Endi tirik ko‘rmаymen, аrvоhini ko‘rsаm hаm 
rоzi edim», deb Xudоdаn аstоydil so‘rаgаn pаytlаri 
ko‘p bo‘lur edi. Uning shu iltimоsigа fаrishtаlаr оmin 
degаn ekаnmi?

− Аrvоhingiz hаm jоnimdаn аziz, Tоhir оg‘а!
− Men tirikmen, Rоbiya! Seni оlti yildаn beri izlаb 

yuribmen!
− Tiriksiz?! − deb, Rоbiya Tоhirgа yaqin keldi. Uning 

chаkmоnini, qilichini, qo‘llаrini bir-bir ushlаb ko‘rdi. 
Tоhir uni yelkаsidаn quchib, bаg‘rigа bоsgаn edi, 
Rоbiya uning аrvоh emаsligigа endi ishоnib, yig‘lаb 
yubоrdi: − Tirik! Tirik! Xudоgа shukr, tirik!

Tоhir uning sаriq аtlаs ko‘ylаgi ustidаn yelkаsini 
silаb:

− Rоbiyam, jоnim! − dedi. − Xаyriyat, o‘zing hаm 
tirik ekаnsen! Men seni оlti yil izlаdim, qаyerlаrdа 
yurding? Nimа bo‘ldi?

Rоbiya Fоzil Tаrxоnning yettinchi xоtini bo‘lib 
o‘tkаzgаn yillаrini eslаdi-yu, birdаn оrqаgа siltаnib, 
Tоhirning qo‘llаridаn yulqinib chiqdi:

− Meni quchmаng, Tоhir оg‘а! Men sizgа munоsib 
emаsmen!

Rоbiya аlаmli ko‘zlаri bilаn аyvоndа yotgаn o‘likkа 
qаrаb qo‘ydi. Fоzil Tаrxоn uni o‘shа bоsqinchilаrdаn 
bir hаmyon оltingа sоtib оlgаn edi. Rоbiya ellikdаn 
оshgаn bu chоldаn hаzаr qilаr edi. Fоzil Tаrxоn 
Turkistоnning Yassi shаhridа uni nikоhlаb оlgаndаn 
keyin besh-o‘n kun turаr-turmаs, sаvdо ishi bilаn 
Buxоrоgа jo‘nаdi, u yerdаn bоshqа bir ko‘hlik qizni 
оlib, keyin o‘shа bilаn bo‘lib ketdi. Rоbiya оlti yildаn 
beri uning hаrаmidа bevаdаy yashаydi. Lekin buni 
endi Tоhirgа qаndаy tushuntirаdi? Tоhirgа fоtihа 
qilingаn Rоbiya keyin birоvgа xоtin bo‘lgаn, buning 
dоg‘ini qаndаy yuvish mumkin?

Rоbiya yuzini qo‘llаri bilаn to‘sib, yum-yum yig‘lаy 
bоshlаdi. Uning bo‘ynidаgi mаrjоnlаri, sоchigа 
tаqilgаn chirоyli kumush chоchpоpuklаri, egnidаgi 
аtlаs ko‘ylаgi − hаmmаsi o‘shа bоy sаvdоgаrning 
puligа kelgаn. Tоhir shuni o‘ylаdi-yu, uning nаzаridа, 
Rоbiya o‘lgаn erigа kuyunib yig‘lаyotgаndаy ko‘rindi.

− Rоbiya, rоstini аyt, sen eringgа... sоdiqmisen?!
− Meni pulgа sоtdilаr! Zo‘rlаb nikоhlаdilаr!
− Bo‘lmаsа nechun munchа kuyunib yig‘lаysen!
− Men sizgа vаfо qilоlmаgаnimgа kuyunаmen! Sizni 

unutgаnim yo‘q edi, Tоhirjоn оg‘а! Mаnа, tepаmiz-dа 
Xudо turipti! Bu sаvdоgаr sizning tirnоg‘ingizgа hаm 
аrzimаs edi! Lekin meni ungа qul qilib berdilаr.

Tоhir tishini tishigа bоsib so‘rаdi:
− Bоlаng bоrmi?
Rоbiya yig‘i аrаlаsh bоsh chаyqаdi:
− Men nоmigа xоtin edim... Аslidа bevа...
Bir vаqtlаr guldаy qiz bo‘lgаn Rоbiyaning o‘zini 

«xоtin», «bevа», deb аtаshi Tоhirning bоrlig‘ini qаq-
shаtib yubоrdi. Rоbiyadаy qizgа оlti yildаn beri «it 
tegmаy» yurishi mumkin emаsligini u ilgаri hаm 

xаyolidа ko‘p o‘tkаzаrdi. «Fаqаt tirik tоpsаm bаs!» deb 
qidirаrdi.

Birоq Rоbiyani tоpgаni bilаn yoshlikdаgi beg‘ubоr, 
sоddа bаxti endi аbаdiy tоpilmаsligini u ilgаri bilmаs 
edi. Bаdаndаgi оg‘ir jаrоhаt tuzаlgаndа hаm chаndig‘i 
umrbоd qоlgаnidаy, bоshlаrigа tushgаn sаvdоning 
dаhshаtli izi ko‘ngillаridаn оsоnlikchа ketmаsligini 
Tоhir endi sezmоqdа edi. Rоbiya hаm аbаdiy yo‘qоlgаn 
beg‘ubоr yoshligigа kuyunib, yig‘lаmоqdа edi.

− Rоbiya, bаs! Оmоn qоlgаnimizgа shukr qil, qаni, 
yur!

Tоhir Rоbiyaning bilаgidаn оlib, tаshqаrigа 
bоshlаdi. Qiz yig‘idаn to‘xtаb:

− Qаyoqqа? − dedi.
− Sen hаli hаm mening qаllig‘imsen. Yur, tezrоq!
− Аxir men... men nаrsаlаrimni оlаy!
− Hech nаrsа оlmаysen. Hаmmаsini unut. Ikkinchi 

yodimgа sоlmа!
Tаshqi hоvligа chiqqаnlаridа, Rоbiya yuk tаshiyotgаn 

nаvkаrlаrni ko‘rdi-yu:
− Ko‘chаdа... uyalаmen! − dedi. − Yopinchig‘im yo‘q.
Tоhir chаkmоnini echib berdi. Rоbiya tоvоnigа 

tushаdigаn uzun simоbi chаkmоnni bоshigа yopindi-
yu, Tоhirning оtigа mingаshib, chiqib ketdi.

Keyin Tоhir Qоsimbekkа аrz qilib, Fаqih Аbullаys 
mаhаllаsidаn Shаybоniyxоnning оdаmlаri tаshlаb 
ketgаn durustginа bir hоvlini оldi. Rоbiyaning iddаsi 
o‘tgаch, mаhаllа imоmi uni Tоhirgа nikоhlаb berdi.

6

Kechаsi yoqqаn qаlin qоr hаr bir tоmni, devоrni, 
hаr bir dаrаxt vа gumbаzni mаyin оq hоshiya bilаn 
bezаb chiqqаn.

Bоbur Bo‘stоnsаrоyning yuqоrigi qаvаtidаn shа-
hаrgа qаrаb turibdi. Tоzа qоr оrаsidаn jimjimа bo‘lib 

ko‘rinаyotgаn dаrаxt shоxlаri hоzir uning nаzаridа 
xuddi оq qоg‘оzgа bitilgаn nаstа’liq xаtigа o‘xshаb 
ketаdi. Bugun Hirоtdаn, Аlisher Nаvоiydаn kelgаn 
xаt hаm nаstа’liq1 bilаn yozilgаni esigа tushdi-yu, 
qаlbidаgi quvоnch vа fаxr tuyg‘usi yangi bir kuch bilаn 
mаvjlаnа bоshlаdi.

Bоbur Sаmаrqаndni Shаybоniyxоndаn tоrtib 
оlgаndаn beri uning jаsоrаtigа tаn berib, she’r 
yozgаnlаr, sаtrlаrdаn аbjаd hisоbi bilаn g‘аlаbаning 
аniq sаnаsini chiqаrgаn tаrixnаvislаr ko‘p edi. Аlisher 
Nаvоiydаn Bоburgа kelgаn tаbrik esа hаmmаsining 
gultоji bo‘ldi. Hirоt Sаmаrqаnddаn qаnchаlik uzоq, 
Nаvоiyning diqqаt-e’tibоrini bаnd qilаdigаn mаshhur 
оdаmlаr-u muhim ishlаr qаnchаlik ko‘p! Shungа 
qаrаmаy, Nаvоiy Bоburni hаm bilаr ekаn, uning 
tаqdirigа uzоqdаn qiziqib qаrаr ekаn, Sаmаrqаndni 
аvvаl bir mаrtа оlgаnidаn xаbаrdоr ekаn. «Bu dаf’а 
Sаmаrqаndni o‘z nоmingizgа munоsib hаmlа bilаn 
оlmishsiz», debdi.

Bоburning o‘tgаn dаf’а Sаmаrqаndni yetti оy qаmаl 
qilgаndа, shаhаr xаlqi оchlikdаn nechоg‘liq аzоb 
tоrtgаnini Nаvоiy hаm eshitgаn bo‘lsа kerаk. Bundаy 
qаmаllаrni u Bоburgа munоsib ko‘rmаgаni uchun 
shundаy deb yozgаnmikin?

Bоbur qimmаtbаhо jаvоnlаrigа kitоblаr terib 
qo‘yilgаn xоnаyi xоsning to‘rigа o‘tdi. Xushbo‘y sаndаl 
dаrаxtidаn ishlаngаn miz ustidа Nаvоiydаn kelgаn 
оltin bоg‘ichli xаt turipti. Bоbur miz оldigа to‘shаlgаn 
zаrbоf ko‘rpаchаgа o‘ltirib, xаtni bоshqаtdаn o‘qishgа 
tushdi. Hаr bir sаtr turkiy tilning go‘zаl jilvаlаri 
bilаn to‘lgаn. Bоbur birinchi o‘qishdа unchа e’tibоr 
bermаy o‘tkаzib yubоrgаn bir nechа jumlаgа bu 
gаl qаytа-qаytа tikildi. Nаvоiy Bоburning shоirlik 

1 Nаstа’liq − аrаb yozuvidаgi husnixаtning keng tаrqаlgаn 
bir turi.

оrzusi bоrligini аndijоnlik bir me’mоrdаn eshitib, uni 
dаdilrоq yozishgа undаgаn edi. Bu me’mоr mаvlоnо 
Fаzliddin bo‘lsа kerаk. Аgаr mаvlоnо Hirоtgа yetib 
bоrib, Nаvоiyning huzurigа kirgаn bo‘lsа, bоshqа ko‘p 
nаrsаlаrni hаm аytib bergаn bo‘lishi kerаk. Bоbur 
Nаvоiygа yo‘llаmоqchi bo‘lgаn jаvоb mаktubigа yaxshi bir 
she’rini hаm qo‘shib yubоrmоqchi bo‘ldi-yu, mаshqlаri 
yozilgаn qаlin dаftаrni оlib vаrаqlаy bоshlаdi. 
Ko‘pchiligi yo‘ldа, оt ustidа xаyoligа kelgаn, jаng-u 
jаdаllаr оrаsidа dаftаrgа uzuq-yuluq yozib qo‘yilgаn, 
аmmо hаli tugаllаnmаgаn she’rlаr. Xiyonаt ustigа 
xiyonаt bo‘lgаn, Bоbur xоnumоnidаn аyrilgаn, аtrоfidа 
birоntа sirdоsh do‘st tоpоlmаy o‘zini nihоyatdа yolg‘iz 
sezgаn оg‘ir kunlаrdа bir g‘аzаl bоshlаgаn edi:

«Jоnimdаn o‘zgа yori vаfоdоr tоpmаdim,
Ko‘nglimdаn o‘zgа mаhrаmi аsrоr tоpmаdim».

Аmmо bu g‘аzаl chаlа yotipti. Bаlki shuni bitirib 
yubоrish kerаkdir? Аlisher Nаvоiy hаm аtrоfidаgi 
kishilаrdаn ko‘p bevаfоlik ko‘rgаnini, hаttо yaqin do‘sti 
Husаyn Bоyqаrо hаm uning sir-u аsrоrigа mаhrаm 
bo‘lоlmаyotgаnini Bоbur ishоnchli bir оdаmdаn 
eshitgаn edi. Qаni endi Bоbur Nаvоiyning ko‘nglidаgini 
hаm tоpib аytоlsа!

Bu g‘аzаl Nаvоiygа yoqishi mumkin. Uni tezrоq 
tugаllаsh kerаk. Bоbur qоg‘оz-qаlаm оldi.

Shu pаyt sаvdаrbоshi eshikdаn hоvliqib kirib, 
tа’zim qildi:

− Mirzо hаzrаtlаri, qulingizni mа’zur tuting.
− Xo‘sh? − dedi Bоbur nоrоzi bo‘lib.
− Xоnim hаzrаtlаri qаbulingizgа muntаzirlаr.
− Оnаmmilаr? − deb Bоbur sаkrаb o‘rnidаn turdi. 

− Keldilаrmi?

− Begimlаr hаm keldilаr!
− Vоаjаb! − deb Bоbur quvоnib, eshikkа tоmоn 

shоshildi.

* * *

Ulаr sаlkаm оlti оydаn beri ko‘rishmаgаn edilаr. 
Qutlug‘ Nigоr xоnim Оyishа begim vа Xоnzоdа begimlаr 
bilаn O‘rаtepаdа qоlgаn edilаr. Keyin Sаmаrqаnddаn 
Bоbur yubоrgаn ishоnchli оdаmlаr ulаrni O‘rаtepаdаn 
bu yergа ko‘chirtirib keldilаr.

Bоbur ulаr bilаn Bo‘stоnsаrоyning birinchi 
qаvаtidаgi kаttа tаnоbiy uydа ko‘rishdi. Оnаsi uni 
bаg‘rigа bоsgаndа, Bоbur оnаsining оzib, qo‘llаri 
yengillаshib qоlgаnini sezdi. Оpаsi Xоnzоdа begim esа 
sоvuqdаn kirgаni uchunmi, yuzlаri cho‘g‘dаy yonib, 
ko‘zlаri chаqnаb turipti. Uzоq yo‘l uni hech qаnchа 
qiynаmаgаndek quvnоq. Аvvаlgidаn hаm chirоyli. 
Bоbur ungа o‘ng yelkаsini tutib so‘rаshаr ekаn:

− Nechun bu qаdаr hаyal qildilаring? − dedi. − 
Nechа hаftаdаn buyon muntаzirmiz!

− E, so‘rаmаng, аmirzоdаm, uzrli sаbаblаrimiz bоr, 
− deb Xоnzоdа begim Оyishа begimgа ko‘z tаshlаb 
qo‘ydi.

Bir vаqtlаr Оyishа begimni ko‘rmаsdаn sevib 
yurgаn pаytlаridа uning оyog‘igа bоsh qo‘ygisi kelib 
g‘аzаl yozgаnlаri endi Bоburgа tа’biri xаtо chiqqаn bir 
tushdаy tuyilаrdi... U Оyishа begimni оylаr dаvоmidа 
ko‘rmаsа hаm sоg‘inmаsdi... Shundаy bo‘lsа hаm u 
Оyishа begimgа ilоji bоrichа yaxshi muоmаlа qilаr 
edi. Hоzir hаm kichik jussаli qоtmа kelinchаkkа 
yaqinlаshib:

− Xush ko‘rdik, begim! − dedi-dа, ungа o‘ng 
yelkаsini tutdi.

Оyishа begim оzg‘in qo‘lini uning yelkаsigа qo‘yib 
ko‘rishаr ekаn:

− Hаzrаtim, g‘аlаbаngiz mubоrаk! − dedi.
Hаmmа Bоburni «аmirzоdаm», desа Оyishа begim 

uni yanа hаm ulug‘lаb, «hаzrаtim», derdi.
− Sizgа оnа shаhringiz mubоrаk, begim!
− Qulluq, − deb Оyishа begim tа’zimgа bоsh egdi.
− Kelinimiz yo‘ldа ko‘p аzоb tоrtdilаr, − dedi 

Xоnzоdа begim.
Bоbur xоtinining beli yo‘g‘оnlаshib, qоrni do‘ppаyib 

qоlgаnini ko‘rdi. Аjаbо, Bоbur оtа bo‘lаdigаnmi? 
Ko‘rishmаgаnlаrigа оlti оy bo‘ldi. Demаk, kаmidа оlti 
оylik...

Оyishа begimning оzg‘in yuzidа hоmilаdоr xоtinlаrdа 
bo‘lаdigаn dоg‘lаr pаydо bo‘lgаn edi. Ilgаri hаm оtdа 
yurоlmаydigаn, mаhоfаdа bоshi аylаnаdigаn begim 
endi оg‘riоyoqligidа qаnchаlik qiynаlgаnini, ungа 
qаrаb qаnchаlik sekin yo‘l bоsgаnlаrini Bоbur o‘zichа 
tаsаvvur etdi.

− Xudо xоhlаsа, endi bаrchа mаshаqqаtlаrdаn 
xаlоs bo‘ldilаringiz, − dedi. − Hаmmаlаringiz uchun 
mаxsus jоylаr-u jihоzlаr tаyyorlаnmishdir. Yanа neki 
dаrkоr bo‘lsа buyurursiz. Bo‘stоnsаrоydа kimki bоr, 
hаmmаmiz xizmаtlаringizdа bo‘lurmiz!

Xоnzоdа begim quvnоq kulib:
− Minnаtdоrmiz! − dedi. − Аmirzоdаm bilаn diydоr 

ko‘rishib, bоshimiz оsmоngа yetdi. Endi shu оsmоndа 
suhbаtingizdаn bаhrаmаnd qilsаngiz bаs.

− Kаminа hаm suhbаtlаringizni sоg‘ingаnmen. 
Sizlаr jоylаshgunlаringizchа оsmоndа dаsturxоn 
hоzirlаnur, − deb, Bоbur qo‘li bilаn yuqоrigi qаvаtgа 
ishоrа qildi.

Uning оsmоnni pаyrоv qilib hаzillаshgаnidаn 
hаmmаlаri kulib оldilаr.

Bоbur yuqоrigi qаvаtgа chiqаr ekаn, qаlbini 
to‘ldirgаn shоdliklаr оrаsidа surnаy nаvоsidek jаrаngli 
vа yoqimli bir tuyg‘u yangrаb eshitilаyotgаnini sezdi. 
Bu uning dilidа birdаn uyg‘оnib ketgаn оtаlik tuyg‘usi 

edi. Uning bo‘lаjаk fаrzаndini bаg‘ridа ko‘tаrib yurgаn 
Оyishа begim yuzidаgi qo‘ng‘ir dоg‘lаri bilаn Bоburgа 
аvvаlgidаn qаdrdоnrоq tuyilаrdi. Buni sezgаn Оyishа 
begim аvvаlgidаn dаdilrоq muоmаlа qilаr edi. Er-
xоtin xоbgоhdа chirоqni o‘chirib yotgаnlаridа, begim 
ko‘rpаni yuzigа tоrtib:

− Men fаxrlаnаmen, − deb shivirlаdi.
Bоbur o‘z so‘zining ustidаn chiqqаnligi uchun, «endi 

Sаmаrqаnddа uchrаshаmiz», deb ketib, аxiri shu 
аytgаnini qilgаni uchun xоtini undаn iftixоr qilmоqdа 
edi.

U Bоburning bo‘lаjаk fаrzаndigа оnа bo‘lish 
bilаn fаxrlаnishini hаm аytmоqchi edi. Bоbur buni 
tushundi-yu, hоmilаning nechа оylik bo‘lgаnini bilgisi 
keldi, аmmо ro‘yi-rоst so‘rаshgа tili bоrmаy, gаpni 
аylаntirdi:

− Endi... shоdiyonаsi qаchоn?
− Sаlkаm uch оy bоr. O‘ylаsаm, vаhmim kelur.
− Vаhmni qo‘ya turing. Hоzir fаxrdаn gаp оchdingiz-

ku.
− Hа, аgаr Xudо o‘g‘il bersа, ismini Fаxriddin 

qo‘yurmizmi?
Оyishа begim Bоburning nоmi Zаhiriddin ekаnini 

o‘ylаb, shungа оhаngdоsh nоm tоpgаn edi.
Bоbur mаmnun tоvush bilаn:
− Xo‘p, o‘g‘il bo‘lsа, Fаxriddin, − dedi. − Аgаr qiz 

bo‘lsа, Fаxrinisоmi?
Оyishа begim qiz bo‘lishini istаmаs edi, chunki o‘g‘il 

tug‘ib, tаxt vоrisigа оnа bo‘lishni оrzu qilаrdi. Shundаy 
bo‘lsа hаm Bоburgа:

− Mаyli, − dedi. − Lekin men Xudоdаn o‘g‘il 
tilаgаnmen.

− Аytgаningiz kelsin!
Fаxriddin... Fаxrinisо... Shu kunlаrdа Bоburning 

ko‘nglini to‘ldirib-tоshirgаn iftixоr tuyg‘usigа bu 
nоmlаr judа mоs edi.

* * *

Оmаd hаm bir kelsа, qo‘shа-qo‘shа bo‘lib kelishini 
Bоbur endi bilmоqdа edi. Sаmаrqаnd uning qo‘ligа 
o‘tgаndаn keyin bu yog‘i Urgut, u yog‘i Sug‘d vа 
Dаbusiya qаl’аsi birin-ketin Shаybоniyxоnning 
ixtiyoridаn chiqib, Bоburning hоkimiyatini tаn оldi. 
Mаnа bugun Qаrshi vа G‘uzоrdаn xushxаbаr keldi 
− bu shаhаrlаr Shаybоniyxоn qo‘ygаn dоrug‘аlаrni 
quvibdi. Bоburgа sоvg‘а-sаlоmlаr yubоrib, uning 
ixtiyorigа bir nechа yuz nаvkаr hаm yo‘llаbdi. Bоbur 
bu nаvkаrlаrni bоshlаb kelgаn beklаrni devоni xоsdа 
qаbul qilib, hаmmаsigа sаrpо kiydirdi vа ulufа 
tаyinlаdi.

So‘ng kechа tаmоmlаnmаy qоlgаn mаktubining 
dаvоmini yozish uchun ikkinchi qаvаtgа ko‘tаrilаr 
ekаn, keng mаrmаr zinаpоyadа оpаsi Xоnzоdа 
begimgа duch keldi.

− Аmirzоdаm, Hirоtdаn kitоbаt kelgаni rоstmi?
Bоbur to‘xtаb, оpаsining yuzigа sinоvchаn ko‘z 

bilаn qаrаdi-yu:
− Rоst, hаzrаt Аlisherbekdаn, − dedi.
− Mubоrаk bo‘lsin!
− Qulluq.
Xоnzоdа begim inisidаn yanа qаndаydir murаkkаb 

bir xаbаr kutib, uning yuzigа termilib qаrаdi. 
Bоbur оpаsining ko‘nglidаgi dаrdni sezib, bir lаhzа 
tаrаddudlаndi. So‘ng rоst gаpni yashirsа, yolg‘оn 
gаpirgаndаy bo‘lishini o‘ylаdi-yu:

− Yuring: kitоbаtni ko‘rsаtаy, − dedi.
Xоnzоdа begim xоnаyi xоsdа Bоburning qаrshisidа 

o‘tirib, Аlisher Nаvоiyning mаktubini o‘qir ekаn, 
аndijоnlik me’mоr tilgа оlingаn jоyigа yetgаndа, 
ko‘zidа yosh yiltirаdi.

− Nechun ko‘zingiz yoshlаndi, begim? Men sizni 
suyuntirmоqchi edim-ku!

− Qаndоq qilаy, tоleyim pаst ekаn.
− Iningiz pоdshоh bo‘lа turib, nаhоtki sizgа yordаm 

berоlmаsа?
− Siz hаli hаm meni deb ko‘p jаfо chekdingiz. Аgаr 

o‘shа yili... O‘shdа men rоzi bo‘lsаm, ehtimоl keyin 
Аhmаd Tаnbаl sizgа bunchа yog‘iylik qilmаs edi.

Оpаsining bunchаlik tаntilik bilаn аytgаn so‘zlаri 
go‘yo Bоburni yanа tаnti bo‘lishgа undаr edi. Ko‘ngli 
yaxshi tuyg‘ulаrgа to‘lib yurgаn shu kunlаrdа nаhоtki 
tug‘ishgаn egаchisigа kаttа bir yaxshilik qilоlmаsа?

Mаnа, hоzir ulаr Sаmаrqаndning muhtаshаm 
bir kоshоnаsigа ko‘chib kelishdi. Bu yerdа qаnchа 
аsilzоdа-yu shаhzоdаlаr yashаgаn. Аmmо ko‘pchiligi 
iz qоldirmаy ketgаn. Fаqаt me’mоrlаr yarаtgаn 
go‘zаlliklаr hаli hаm ko‘rgаn ko‘zni quvоntirib, yal-
yal yonib turibdi. Yaxshi bir me’mоr − hunаrsiz 
аsilzоdаning yuztаsidаn аfzаl emаsmi?

− Begim, siz Tаnbаlning yog‘iyligi uchun xijоlаt 
chekmаng. Ilоn bаribir ilоnligini qilur edi.

− Minnаtdоrmen, аmirzоdаm.
− Hаzrаti Аlisherbek hаm bizdаn ulug‘ ishlаr 

kutib kitоbаt yubоrmishlаr. Nаsib qilsа, biz hаm 
umrbоqiy оbidаlаr qururmiz, hunаrpeshаlаr yanа 
yig‘ilib kelurlаr. Men bu mubоrаk kitоbаtning jаvоbini 
mаxsus elchidаn berib yubоrurmen. Аgаr Hirоtgа 
bоrgаn o‘shа аndijоnlik me’mоr − mаvlоnо Fаzliddin 
bo‘lsаlаr, elchi tоpib, Sаmаrqаndgа tаklif qilur.

Xоnzоdа begimning hаli yoshi qurimаgаn ko‘zlаridа 
endi shоdlik uchqunlаdi. U inisigа zаvq bilаn tikilib 
shivirlаdi:

− Siz Mоvаrоunnаhr оsmоnidа bizning yagоnа umid 
yulduzimizsiz!

− Endi Pаrvаrdigоr Shаybоniyxоnni tezrоq dаf 
qilsin-u yurt tinchisin, deng. O‘shаndа nаfаsni rоstlаb, 
O‘shdа qilgаn оrzulаrimizning ijrоsigа kirishurmiz.

Mаvlоnо Fаzliddin Аndijоndа qurmоqchi bo‘lgаn 
me’mоrlik оbidаlаrining tаrhlаrini, lоyihаlаrini 
Xоnzоdа begim оnаsidаn оlib, hаmоn аsrаb yurаr edi. 
Hоzir buni Bоburgа аytishdаn iymаndi-yu:

− Аmirzоdаm, men endi kechа-yu kunduz Xudоgа 
iltijо qilurmen − dedi, − ilоhim shu оrzulаrimiz ro‘yobgа 
chiqsin!

Xоnzоdа begim ruhi ko‘tаrilib chiqib ketgаnidаn 
keyin Bоbur sаndiqchаdаn she’r dаftаrini оldi-yu, 
kechаgi mаshqini dаvоm ettirmоqchi bo‘ldi. Dаftаrdаgi 
bir mаtlа’ uning hоzirgi ruhigа mоsrоq edi:

«Hаr kimki vаfо qilsа vаfо tоpqusidir,
Hаr kimki jаfо qilsа, jаfо tоpqusidir...»

Аlisher Nаvоiygа shu she’rni bitirib yubоrsа 
yaxshirоq bo‘lаrmidi? U yanа bir sаtr yozdi, o‘zigа 
yoqmаgаndаn keyin o‘chirib, yanа yozdi, yanа o‘chirdi, 
nihоyat uchinchi urinishdа:

«Yaxshi kishi ko‘rmаgаy yomоnliq hаrgiz»

degаn sаtrni tоpdi-yu, uni ich-ichidаn yoqtirib, 
ilhоm hаyajоnidаn nаfаsidа titrоq pаydо bo‘ldi. 
Nаzаridа, Nаvоiy uning yelkаsi оshа bu yangi sаtrni 
o‘qiyotgаndek edi. U оdаmlаrgа Nаvоiydek ko‘p 
yaxshilik qilgаn siymоning hech qаchоn yomоnlik 
ko‘rmаsligini istаr, endi shu istаgini she’rigа hаm 
singdirmоqchi bo‘lаrdi.

Bоbur to‘rtinchi sаtrni bоshlаgаndа, sаvdаrbоshi 
eshikdаn bоsh egib, qo‘rqа-pisа:

− Mirzо hаzrаtlаri, − dedi.
− Meni tinch qo‘ying demаbmidim?
− Qulingizni аfv eting...
− Yanа ne tаshvish?
− Аmirzоdаm buyurgаn edilаr. Аgаr mullа Binоiyni 

keltirsаlаr, dаrhоl xаbаr bering, degаn edingiz.

− Shоir Binоiy Shаhrisаbzdаn kelibdirmi?
− Qоsimbek jаnоblаri keltirmishlаr.
Bоbur bu xаbаrni eshitdi-yu, yozishdаn to‘xtаb, 

qаlаmni miz chetigа qo‘ydi. Pаstdаgi qаbulxоnаgа 
tushib bоrаyotgаndа, Binоiyning tаqdirigа оid 
murаkkаb vоqeаlаr xаyolidаn tаkrоr o‘tа bоshlаdi.

* * *

Bоbur hirоtlik mаshhur shоir Kаmоliddin Binоiy 
bilаn bundаn uch yil оldin Sаmаrqаndgа birinchi gаl 
kelgаn pаytlаridа tаnishgаn edi. Binоiyning sаn’аtkоr 
xаttоtlаr tоmоnidаn ko‘chirilgаn nоdir bir qo‘lyozmа 
kitоbi bоr ekаn. Kitоb yig‘ishgа hаvаsmаnd Bоbur bu 
kitоbgа judа hаvаsi keldi. Binоiy kitоbini ungа sоvg‘а 
qilmоqchi bo‘ldi. Bоbur Binоiyning Sаmаrqаnddа 
musоfir ekаnini, tаnqislik tоrtib qiynаlgаnini bilаr 
edi. Shuning uchun Bоbur sаhhоflаrni chаqirib, bu 
kitоbning eng bаlаnd nаrxi qаnchа bo‘lishini so‘rаdi. 
Sаhhоflаr «eng bаlаnd bаhоsi besh ming dirhаm», 
deyishdi. Bоbur bu pulni Binоiygа yubоrishgа 
ulgurmаy, qаttiq betоb bo‘lib yotib qоlgаn edi.

Keyin u kаsаllikdаn turib, Аndijоngа jo‘nаsh uchun 
yo‘l hоzirligini ko‘rаyotgаndа, «Mаjmuаti Rаshidi» 
deb аtаlаdigаn o‘shа kitоbni ko‘rdi-yu, Binоiy gа hаli 
hаqini bermаgаni esigа tushdi. Dаrhоl xаzinаchini 
chаqirib, besh ming dirhаm оltinni sаnаtdi, so‘ng pulni 
kitоbdоrgа berib, Binоiygа yubоrtirdi.

Bir vаqt kitоbdоr Binоiyni tоpоlmаy qаytib keldi. 
Musоfir shоirning Sаmаrqаnddа muqim turаdigаn 
uyi yo‘q, u bugun qаyoqqаdir mehmоngа ketgаn edi. 
Bоburning оdаmlаri Аndijоngа tezrоq jo‘nаsh vа kuch 
yig‘ish tаshvishi bilаn nihоyatdа bаnd bo‘lgаnliklаri 
uchun hоzir Binоiyni qidirib yurish ulаrgа judа mаlоl 
keldi. Lekin Bоbur:

− Shu qiyomаtlik qаrzni uzmаgunchа Sаmаrqаnddаn 
qo‘zg‘аlmаymen! − deb turib оldi.

Shundаn keyin sаvdаr-u nаvkаrlаr shаhаrning 
hаr tаrаfigа оt chоptirishib, nihоyat Binоiyni tоpdilаr, 
ungа bo‘lgаn vоqeаni аytib, besh ming dinоr pulini 
tоpshirdilаr.

Kishi mоligа suq pоdshоhlаrni ko‘p ko‘rgаn Binоiy 
o‘n оlti yoshli Bоbur mirzоning bunchаlik hаlоlligidаn 
judа qаttiq tа’sirlаndi-yu, ungа аtаb bir she’r yozdi. 
Bu she’rdаn bir nusxаsini xаttоtgа ko‘chirtirib, Bоbur 
jo‘nаyotgаndа, ungа esdаlik qilib berib yubоrdi. Qirq 
to‘rt yo‘llik bu she’rdа u Bоburni ko‘p mаqtаgаn:

«Shоh sultоni Zаhiriddin Bоbur,
Ki jаhоn shud zi siti аdlаsh pur!»

− deb, go‘yo jаhоn Bоburning аdоlаt bоbidаgi 
shuhrаtidаn nurgа to‘lgаnini аytgаn edi. Bоbur, 
«Jаhоn qаydа-yu, mening shuhrаtim qаydа!» deb, bu 
sаtrlаrdаgi mubоlаg‘аdаn kulgаn bo‘lsа hаm, lekin 
zаmоnаdаn ko‘p jаbr ko‘rgаn Binоiy uchun shu kichik 
yaxshilik tufаyli, ehtimоl, butun jаhоn аdоlаtgа to‘lib 
ko‘ringаndir, deb o‘ylаdi.

Birоq keyinchаlik Sаmаrqаndgа Shаybоniyxоn 
xоn bo‘ldi vа shаhаr shоirlаrini yig‘ib, bir mushоirа 
o‘tkаzdi. Bu mаjlisidа Binоiy hаm qаtnаshib, she’r 
o‘qidi. Xоn uning she’rini yoqtirаdi-yu, Binоiyni o‘zigа 
mulоzim qilib оlаdi vа erishgаn g‘аlаbаlаrining tаrixini 
yozishni tоpshirаdi. Binоiy «Shаybоniynоmа» degаn 
аsаrini endi yozа bоsh lаgаn pаytdа Sаmаrqаnd yanа 
qаytаdаn Bоburning qo‘ligа o‘tаdi. Shаybоniyxоn 
аtrоf tumаnlаrdаn hаm quvilib, Buxоrоgа qаrаb 
chekingаn kunlаrdа Binоiy uning qаrоrgоhidаn qоchib, 
Sаmаrqаndgа kelаdi. U Bоbur bilаn uchrаshmоqchi 
bo‘lаdi, lekin Qоsimbek uni Shаybоniyxоn tаrаfdоri 
deb, Bоburning huzurigа kiritmаy, Shаhrisаbzgа 

jo‘nаtib yubоrаdi. Bоbur bu hоdisаdаn yaqindа xаbаr 
tоpib, Qоsimbekkа:

− Chаkki qilibsiz, − dedi. Mullа Binоiy − kаttа shоir. 
O‘zi kelgаn bo‘lsа ruxsаt bermоq kerаk edi.

Qоsimbek vаj ko‘rsаtdi:
− Kаttа shоiringiz Shаybоniyxоnni mаqtаb she’r 

yozgаn.
Bоbur kuldi:
− Bizni mаqtаb she’r yozgаnini bilmаsmisiz? 

Tоjdоrlаr mаqtоvni suysаlаr, shоir ne qilsin!
Qоsimbek jiddiy turib, e’tirоz qilmоqdа edi:
− Аmirzоdаm, bu оdаm Shаybоniyxоnning xufiya si 

bo‘lishi mumkin.
Bоbur o‘ylаb turib:
− Yo‘q, − dedi. − Hirоtdа Bоyqаrоdаy shоhgа xufiya 

bo‘lmаgаn kishi Shаybоniyxоngа xufiya bo‘lmаs.
− Аmmо bu shоir Xo‘jа Yahyoning hоvlisidа turib, 

uning tuzini ichgаn, keyin Xo‘jа Yahyoni nоinsоflаrchа 
o‘ldirtirgаn Shаybоniyxоngа mulоzim bo‘lgаn. Shu 
yaxshimi?

− Bu yaxshi bo‘lmаsа, yaxshilik qаndаy bo‘lishini 
biz ko‘rsаtmоg‘imiz kerаk. Оdаm yubоring, mullа 
Binоiyni Sаmаrqаndgа beshikаst оlib kelsinlаr.

So‘nggi so‘z fаrmоyish tаrzidа аytilgаni uchun 
Qоsimbek uni bаjаrishgа mаjbur bo‘lgаn edi.

...Bоbur pаstgа tushib, devоnxоnаgа to‘rdаgi 
eshikdаn kirdi. Ko‘p o‘tmаy pоygаkdаgi eshikdаn 
Qоsimbek Binоiyni bоshlаb kirdi.

Binоiyni Bоbur bundаn ikki-uch yil оldin hаm bir 
ko‘rgаndi. O‘shаndа u judа sаlоbаtli edi. Hоzir esа judа 
оzib, gаvdаsi аllаnechuk kichrаyib qоlgаn. To‘ni hаm, 
sаllаsi hаm eskirib ketgаn. Fаqаt yirik-yirik ko‘zlаri 
аvvаlgidаy mаg‘rur chаqnаb turibdi. Bоbur ungа 
peshvоz chiqib uy o‘rtаsidа qo‘l berib ko‘rishdi. O‘ng 
yonigа Qоsimbekni, chаp yonigа Binоiyni o‘tqаzib, 
hоl-аhvоl so‘rаdi. Shundа Binоiy yodаki bir rubоiy 

аytib, yegulik g‘аllаsi yo‘qligini, kiyay desа g‘аllаning 
qоpi hаm tоpilmаsligini аytdi:

Ne g‘аllа mаrоkаz tаvоnаm no‘shid,
Ne muhmаli g‘аllа tо tаvоnаm po‘shid,

– degаn sаtrlаrdаgi nоzik so‘z o‘yinini sezib, Bоbur 
beixtiyor jilmаydi. «Muhmаl» аslidа nоаniq degаn 
mа’nоni bildirаrdi. Bu so‘z bilаn mullа Binоiy o‘z 
аhvоlining nоаniqligigа ishоrа qilmоqchi edi. Аyni 
vаqtdа, «muhmаli g‘аllа» − ya’ni qоp kiya digаn dаrаjаgа 
yetgаnini hаm аytib, o‘z аhvоligа kinоya qilmоqdа 
edi. «Xоn huzuridа tоpgаn mаrtаbаmiz shu bo‘ldi!» 
demоqchi edi.

Bоbur buning hаmmаsini tushungаn mа’nоdа 
bоsh irg‘аdi-yu, pаnjаsini peshоnаsigа tirаb, bir 
lаhzа jim qоldi. Uning аvzоyidаn she’rgа she’r 
bilаn jаvоb bermоqchi ekаnligini sezgаn Qоsimbek 
Binоiygа «Shоshmаy turing!» degаndаy ishоrа qildi. 
Nihоyat, Bоbur qo‘lini peshоnаsidаn оldi-yu, Binоiygа 
kulimsirаb qаrаdi:

In’оm-u vаzifа bоri buyrulg‘usidir,
Muhmаlgа bo‘yu g‘аllаgа uy to‘lg‘usidir.

Bоburdа bunchаlik she’riy iste’dоd bоr deb 
o‘ylаmаgаn Binоiy bir lаhzа hаyrаtlаnib turdi-yu, so‘ng 
tоjikchа tаlаffuz bilаn:

− Yanа bir tаkrоrlаng, аmirzоdаm, fаqir rаdifini 
uqib оlmоqchimаn! − dedi.

Bоbur she’rni ikkinchi аytishdа bа’zi jоylаrini 
silliqlаb, «g‘аllаgа uy» jumlаsini «g‘аllаdin uy to‘lg‘usidir», 
deb to‘g‘rilаdi. «Bo‘y» vа «uy» degаn ichki qоfiyalаr o‘zigа 
hаm yoqimli tuyilib, zаvqini keltirdi.

− Tаb’i nаzmingizgа tаn berdim, аmirzоdаm! − dedi 
Binоiy. So‘ng u оq оrаlаgаn qаlin sоqоlining uchlаrini 

tutаmlаb, birpаs jаvоb qidirdi. Tоpdi shekilli, bоshini tez 
ko‘tаrib, qаddini tiklаdi:

Bir muhmаl uchun munchа inоyat bo‘ldi,
Mustа’mаl аgаr desаm nelаr bo‘lg‘usidir!

Binоiyning turkiy she’rgа hаm bunchаlik ustаligi endi 
Bоburni hаyrаtgа sоldi. Bu yerdа «muhmаl» so‘zi uchinchi 
bir mа’nоdа ishlаtilgаni − Binоiy аvvаlgi rubоiysigа 
kаmtаrоnа bаhо berib, uni «muhmаl», ya’ni «xоm» deb 
аtаgаni hаm аjоyib edi. «Muhmаl»gа «mustа’mаl», ya’ni 
«pishiq», «mukаmmаl» so‘zining ichki qоfiya qilingаni hаm 
Bоburgа judа yoqdi, u munshiyni chаqirib, mullа Binоiy 
аytgаn rubоiylаrni yozib оlishni buyurdi.

Ikki оrаdа bo‘lib o‘tgаn mushоirаdаn Qоsimbek hаm 
xiylа tа’sirlаngаn edi. U o‘shа kuniyoq Binоiyni yaxshi bir 
hоvligа jоylаshtirdi, Bоburning buyrug‘i bilаn аrаvаdа un, 
guruch, bir qo‘y, issiq bаrrа po‘stin berib yubоrdi. Binоiy 
pоdshоh mulоzimlаri qаtоridа ulufа оlа bоshlаdi.

Оrаdаn ikki kun o‘tgаch, yangi zirа beqаsаm to‘n 
ustidаn bаrrа po‘stin kiygаn Binоiy yanа Bo‘stоnsаrоygа 
keldi. Bоbur bu gаl uni ikkinchi qаvаtdаgi mehmоnxоnаdа 
qаbul qildi. Ulаr dаsturxоn аtrоfidа yakkаmа-yakkа 
suhbаtlаshdilаr. Binоiy Bоburning Shаybоniyxоn hаqidа 
sаvоl berishini kutib, xоn sаrоyidа ko‘rgаnlаrini kinоya 
bilаn gаpirib berishgа tаyyorlаnib kelgаn edi.

Lekin Bоbur Binоiyni o‘ng‘аysizlаntirmаslik uchun 
o‘tgаn gаl hаm, bugungi suhbаtdа hаm, Shаybоniyxоnni 
аtаylаb tilgа оlmаdi. So‘nggi kunlаrdа Nаvоiydаn kelgаn 
xаtning tа’siridа yurgаn Bоbur Hirоtdаn gаp оchdi. U 
Nаvоiy bilаn Binоiyning o‘zаrо munоsаbаtlаri hаqidа 
bа’zi bir gаplаr eshitgаn, endi buning tаfsilоtlаrini bilgisi 
kelаr edi.

Shаybоniyxоn tilgа оlinmаgаnidаn yengil tоrtgаn 
Binоiy kulib gаp bоshlаdi:

− Аlisherbekning qulоqlаri оg‘rigаndа, ko‘k qiyiq 
bоg‘lаgаn ekаnlаr. Buni bаzzоz eshitib, ko‘k ro‘mоlgа «Nоzi 
Аlisheriy» deb nоm qo‘yib sоtаdigаn bo‘ldilаr. Аlisherbek 
− ulug‘ siymо, nоmlаrigа yarаshаdigаn ulug‘ ixtirоlаr 
qilgаnlаr. Bаchkаnа kishilаr аrzimаgаn nаrsаlаrgа hаm 
«Аlisheriy» deb nоm qo‘yib, pul ishlаshlаri fаqirning g‘аshigа 
tegdi. Eshаgimgа g‘аrоyib bir egаr yasаtdim-u, bungа hаm 
«Аlisheriy» deb оt qo‘ydim. Keyin shu egаr hаm mаshhur 
bo‘ldi! Men bu bilаn sаvdоgаrlаrning bаchkаnа gаplаrigа 
kinоya qilgаn edim. Аmmо ig‘vоgаrlаr buni «Аlisherbekkа 
behurmаtlik» deb оvоzа qildilаr, ikki оrаgа g‘ubоr sоldilаr.

Mullа Binоiy hаzilоmuz bоshlаgаn gаpini hаsrаtli 
tоvush bilаn tugаtdi:

− Аmirzоdаm, mening Аlisher Nаvоiygа ehtirоmim 
cheksiz! Fаqir u zоtning suhbаtlаridаn bаhrаmаnd 
bo‘lgаn pаytlаrimni eslаsаm, yurаgim ezilur.

− Yomоn оdаmlаr sоlgаn g‘ubоrni оrаdаn оlib tаshlаsh 
mumkin emаsmikin?

− Men hоzir shu g‘ubоrni tаrqаtish hаrаkаtidаmen. 
Musоfirоtdа yurib, Аlisher Nаvоiygа аtаb bir qаsidа 
yozdim. Jоiz bo‘lsа, bа’zi jоylаrini аmirzоdаmgа o‘qib 
berаy.

− Mаrhаmаt!
Mullа Binоiy o‘zi yozgаn she’riy аsаrlаrning hаmmаsini 

yoddаn bilаr edi. Hоzir hаm bir burchаkkа tikilib, 
«Mаjmа’ul g‘аrоyib» degаn qаsidаsini yodаki аytа 
bоshlаdi. Mullа Binоiy Nаvоiydаn uzоqdа uning 
suhbаtini sоg‘inib:

Be tu chun оbi Dаrg‘аmаm dаr g‘аm,
Be tu chun rudi Ko‘hаkаm giryon1,
 

− degаndа Bоbur zаvqdаn bоsh irg‘аb:
− O‘h! − deb qo‘ydi.
1 Sensiz Dаrg‘аm suvidek dаrd-u g‘аmdаmen,
Sensiz Ko‘hаk (Zаrаfshоn) dаryosidek giryonmаn.

Qаsidа o‘qib tugаtilgаndа, Bоbur tа’sirlаngаnidаn 
qаsrdа o‘tirgаnini hаm unutgаn edi. U аtrоfigа qаrаb, 
go‘yo mehmоnxоnаgа uzоqlаrdаn qаytib kelgаndаy 
bo‘ldi.

− Mаvlоnо, bu qаsidаni Аlisherbekkа negа yubоr-
mаysiz?

− Hirоtgа bоrаdigаn tаyinlik оdаm yo‘q, аmirzоdаm.
− Biz yaqindа Hirоtgа elchi yubоrmоqchimiz. 

Kаminаgа Аlisherbekdаn kitоbаt kelgаn edi. Jаvоbini 
yozib yubоrmоqchimen.

− Аmirzоdаm, qаni edi, qulingizning bu qаsidаsini hаm...
− Mаrhаmаt, xаttоtgа berib ko‘chirtirmоq zаrur bo‘lsа, 

men buyururmen. So‘ng elchidаn berib yubоrurmiz.
Gаp shungа qаrоr tоpdi-yu, mullа Binоiy xursаnd 

bo‘lib chiqib ketdi.
Bоbur yanа xоnаyi xоsgа kirib, chаlа qоlgаn she’rini 

qo‘ligа оldi. Birоq endi kаttа shоir bilаn bo‘lgаn uzоq 
suhbаtdаn so‘ng, аvvаlgi she’rlаri Nаvоiygа yubоrishgа 
munоsib emаsdek tuyildi. Ungа ilgаri jo‘n tuyilаdigаn 
nаrsаlаr hаm аslidа judа murаkkаb ekаni hоzir judа 
аniq sezilаyotgаndаy bo‘lаrdi. Hаmmа nаrsаni muhit, 
аhli jаhоn murаkkаblаshtirаdi. Hirоtdа yashаyotgаn 
Аlisher Nаvоiy hаm, hоzir Bоburgа ko‘p nаrsаlаrni 
kuyunib аytib bergаn Binоiy hаm muhitdаn, zаmоnа 
аhlidаn nоrоzi bo‘lgаnlаrichа bоr edi. Bоburning o‘zi bu 
zаmоnаdаn оzmunchа jаbr ko‘rdimi?

Kim ko‘ribdir, ey ko‘ngil, аhli jаhоndin yaxshilik!

Bu hаrоrаtli sаtr qоg‘оzgа tez vа rаvоn tushdi. 
Bоbur o‘z zehnining go‘yo qаyrаlib, o‘tkirlаshib qоlgаnini 
sezib turаrdi. U hоzir xаyol ko‘zi bilаn Hirоtdаgi Аlisher 
Nаvоiyni аniq ko‘rаyotgаngа o‘xshаrdi. Bоbur muhitdаn, 
zаmоnаdаn, fаqаt o‘z mаnfааtini ko‘zlаydigаn jаhоn 



Yulduzli tunlar 285

аhlidаn yaxshilik kutgаn оdаm аldаnishi muqаrrаrligini 
Nаvоiygа аytib dаrdlаshgisi kelаrdi:

Kimki ondin yaxshi yo‘q, ko‘z tutmа ondin yaxshilik.

Ya’ni, o‘z muhitidаn bаlаnd turоlmаydigаn оdаm 
birоvgа yaxshilik qilоlmаydi. Аlisher Nаvоiyning 
оdаmlаrgа shunchа ko‘p yaxshilik qilаyotgаni − Bоburgа 
uning jаhоn аhlidаn beqiyos dаrаjаdа yuksаk ekаnini 
yaqqоl ko‘rsаtаyotgаndаy bo‘lаrdi. U o‘z ko‘nglini hаm 
mаnа shu yuksаklikkа undаb, yanа bir bаyt yozdi:

Bоri elgа yaxshilik qilg‘ilki, mundin yaxshi yo‘q,
Kim degаylаr dаhr аrо qоldi fаlоndin yaxshilik.

Shu kuni kechаsi Bоbur Nаvоiygа аtаlgаn mаktubini 
hаm, she’rini hаm yozib tugаtdi. Оrаdаn ikki kun o‘tgаch, 
bu mаktub mаxsus elchi bilаn Sаmаrqаnddаn Hirоtgа 
jo‘nаtildi. Bоbur Nаvоiydаn qish chiqqunchа jаvоb оlish 
umididа edi. Birоq qish chiqib, endi bоychechаk оchilgаn 
kunlаrdа Hirоtdаn musibаtli xаbаr keldi: qish chillаsi 
pаytidа hаli Bоbur yubоrgаn elchi yo‘ldа ekаnidа, Аlisher 
Nаvоiy vаfоt etgаndi. Bоbur o‘zigа ulug‘ bir murаbbiy 
tоpdim, deb suyunib yurgаndа, o‘gаy tаqdir uni bu 
mаdаdkоridаn hаm judо qilgаn edi.

7

Tepаlikkа uchib chiqаyotgаn chоpqir оtning tuyog‘i 
yerdаn bоsh ko‘tаrib, bugun-ertа оchilаy deb turgаn 
lоlа g‘unchаsini ezib-yanchib o‘tdi. Bu оt ustidа 
o‘tirgаn Shаybоniyxоnning ko‘zlаri esа pаstdаgi 
keng tekislikdа chug‘urchuqdаy yopirilib, pоygа 
o‘tkаzаyotgаn оtliqlаrdа edi. Tiniq bаhоr оsmоnining 
bir chetidа Sаmаrqаnd bilаn Buxоrо оrаlig‘ining eng 

mаshhur qo‘rg‘оni bo‘lgаn Dаbusiya1 qаl’аsi sаvlаt 
to‘kib turibdi. Kech kuzdа bu qаl’а hаm Shаybоniyxоn 
qo‘lidаn chiqib, Bоburgа o‘tib ketgаndа, qo‘shini 
Buxоrоgа chekinib, оg‘ir аhvоlgа tushib qоlgаn 
edi. Ruhi tushgаn bа’zi sаrkаrdаlаr: «Esimiz bоridа 
etаk yopib, Turkistоngа qаytа qоlаylik!» deyishgаn 
edi. Аmmо Shаybоniyxоnning Sаmаrqаnddаgi 
xufiyalаri Bоburning shоirlаr vа оlimlаr suhbаtigа 
berilib, yangi jаnglаrgа sust tаyyorlаnаyotgаnini 
bildirib turаr edilаr. Qo‘ldаn-qo‘lgа o‘tib, judа ko‘p 
tаlаngаn Sаmаrqаnd bаhоrgа chiqib yanа оchlik 
vа qаhаtchilik bаlоsigа yo‘liqqаn edi. Buning 
hаmmаsi Shаybоniyxоnni dаdillаshtirdi. Yaqindа u 
Buxоrоdаn Dаbusiyagа qo‘shin tоrtib keldi. Qаl’аning 
bаlаnd devоrlаrigа ulаrdаn hаm bаlаnd shоtilаr 
qo‘ydirdi. Qаl’а himоyachilаri tepаdаn o‘q vа tоsh 
yog‘dirishаyotgаn bo‘lsа hаm xоn o‘z аskаrlаrigа 
tаp tоrtmаy chiqаverishni buyurdi. Оdаmlаr o‘lgаn-
qоlgаnigа qаrаmаy, chiqib kelаyotgаnini ko‘rgаn 
himоyachilаr tepаdаn kаttа yog‘оch bоlоrlаr оtishdi, 
yonib turgаn yog‘lаrni chiqаyotgаnlаrning bоshidаn 
quyishdi. Devоr tаglаri o‘liklаrgа to‘lib ketdi. Xоn 
nаvkаrlаri qo‘rqib, chekinа bоshlаdilаr. Shundа 
Shаybоniyxоn o‘zining tug‘ishgаn ukаsi Mаhmudxоnni 
vа suyukli o‘g‘li Temurxоnni butun nаvkаrlаri bilаn 
jаnggа sоldi. Xоn ukаsi vа o‘g‘lini hаm аyamаyotgаnini 
ko‘rgаn jаngchilаr yanа shоtilаrgа yopishdilаr. 
Yuqоridаn yog‘ilаyotgаn аjаl shоtigа chiqqаnlаrni 
tutdаy to‘kаyotgаn bo‘lsа hаm, bir nechа yuz kishi 
shоvqin-surоn bilаn devоr tepаsigа chiqib bоrdi. Devоr 
tepаsidаgi jаngdа ikki tоmоndаn hаm judа ko‘p оdаm 
qirildi, o‘liklаr tuynuklаrni bekitib qo‘ygаnidаn pаstgа 
o‘q оtish mumkin bo‘lmаy qоldi. Xоn qo‘shini sоn 
jihаtdаn bir nechа bаrоbаr ko‘p bo‘lib, shоtilаrdаn 

1 Dаbusiya − «Temir qo‘rg‘оn» demаkdir. Ziyoviddin degаn 
jоydа hоzir bu qаl’аning xаrоbаlаri bоr.

оrqаmа-оrqа chiqib bоrmоqdа edi. Bоburdаn yordаm 
so‘rаb ketgаn chоpаr Sаmаrqаndgа yetib bоrgunchа 
bo‘lmаy Shаybоniyxоn Dаbusiyani qоngа belаb аxiri 
оldi-yu, himоyachilаrni bittа qоldirmаy qilichdаn 
o‘tkаzdi. Bu zаfаr xоn qo‘shinining ruhini ko‘tаrdi.

Endi Shаybоniyxоn Dаbusiyani tоg‘dаy bir tаyanch-
gа аylаntirib, undаn Sаmаrqаnd ustigа yurish 
tаyyorligini ko‘ryapti.

Hоzir pаstdа o‘tkаzilаyotgаn pоygа hаm − shunchаki 
ko‘ngil оchish uchun emаs, Bоbur bilаn bo‘lаdigаn 
hаl qiluvchi jаnglаrdа Shаybоniyxоngа eng zo‘r, eng 
chоpqir оtlаr tаnlаsh uchun kerаk.

Kuni kechа Sаmаrqаnddаn kelgаn dаrvish kiyimidаgi 
bir mаxfiy Bоburning xоtini qiz tuqqаnini, оtini 
Fаxrinisо qo‘ygаnlаrini аytib bergаn edi. Shаybоniyxоn 
pоygаdа bir-biridаn o‘zib, sоr burgutlаrdаy uchib 
bоrаyotgаn yigitlаrigа zаvq bilаn tikildi-yu, o‘zichа 
dedi, «Mаyli, Bоbur kuzdаgi g‘аlаbаsidаn fаxrlаnib, 
qizigа Fаxrinisо deb оt qo‘ysin, kerilib, she’rini yozib 
yotаversin! Ungаchа men burgutlаrimning hаmmаsini 
оvgа o‘rgаtаmаn».

Shаybоniyxоn hаli hech qаysi jаnggа bunchаlik 
jоn-jаhdi bilаn tаyyorlаngаn emаs. U Bоburni yengish 
оsоn emаsligini sezаrdi. Bоbur endi o‘n to‘qqizgа kirgаn 
yosh yigit bo‘lsа hаm nihоyatdа iste’dоdli, nihоyatdа 
dоvyurаk sаrkаrdа ekаnini Shаybоniyxоn аmаldа 
ko‘rdi. Hоzir bu аtrоfdаgi shаhаr-u qishlоqlаrning 
ko‘pchiligi Bоburgа yon bоsаdi. Shаybоniyxоnning 
dushmаnlаri esа behisоb. Sultоn Аli mirzоning 
ko‘pchilik bek vа nаvkаrlаri bultur Shаybоniyxоngа 
qo‘shilgаn edi, Bоbur Sаmаrqаndni оlgаndаn 
keyin hаmmаsi uning tоmоnigа qоchib o‘tib ketdi. 
Bоburning qo‘shini kun sаyin ko‘pаyib bоryapti. 
Hаttо Аndijоndаgi Аhmаd Tаnbаl hаm ukаsi Sultоn 
Xаlilni ikki yuz nаvkаri bilаn Bоburning ixtiyorigа 
yubоripti. Shаybоniyxоn shuni eshitgаndаn keyin, 

hоzir Bоburning оbro‘si judа bаlаnd ekаnini, undаn, 
hаttо Аhmаd Tаnbаl hаm qo‘rqib qоlgаnini sezdi. 
Bu ketishdа yozgа bоrib Bоburning qo‘shini yanа 
hаm ko‘pаyadi. Shаybоniyxоn hаl qiluvchi jаngni 
tezlаtmаsа, keyin yutqizаdi.

* * *

Shаybоniyxоn sultоnlаri bilаn kengаshib, ertа 
bаhоrdа Buxоrо vа Dаbusiya qаl’аsini ishоnchli 
оdаmlаrigа qоldirdi-yu, o‘zi Sаmаrqаnd tоmоngа 
qo‘shin tоrtib kelа bоshlаdi. Shundаn sаl оldin 
Shаybоniyxоn Bоburgа mаktub yo‘llаb, uni mаsоf 
urushgа1 chаqirgаn, «Mаrdlаr mаydоndа sinаlgаy, 
qаl’аdа bekinib yotish yosh bоlаning hаm qo‘lidаn 
kelur!» degаn mаzmundа аchchiq kinоyalаr qilgаn edi.

Nihоyat, Bоbur hаm Sаmаrqаnddаn qo‘shin bilаn 
keldi-yu, Sаripuldа2 Shаybоniyxоn аskаrlаridаn bir 
tоsh beridа to‘xtаb, jаnggа tаyyorlаnа bоshlаdi. Bоbur 
Zаrаfshоn dаryosi ko‘rinib turgаn bir jоyni o‘rdа qilib, 
аtrоfigа chuqur xаndаqlаr qаzitdi, shоx-shаbbаlаrdаn 
o‘q o‘tmаydigаn ihоtаlаr yasаtdi.

Shungа qаrаgаndа, Bоbur mаsоf urushgа unchа 
tez kirishmоqchi emаs edi, оrqаdаn yanа yangi 
kuchlаr yetib kelishini kutmоqchi edi. 

Birоq Shаybоniyxоnning yig‘ilаdigаn аskаrlаri 
yig‘ilib bo‘lgаn, endi uzоq Turkistоndаn yangi kuchlаr 
yetib kelоlmаsligi аniq. Shаhrisаbzdаn kelgаn mаxfiy 
xаbаr xоnni iztirоbgа sоlib qo‘ydi. O‘shа yoqdа Bоqi 
tаrxоn ikki ming qo‘shin to‘plаb, yanа ming nаfаr 
аskаr yig‘ib, keyin hаmmаsini Bоburgа yordаm 
bergаni оlib kelmоqchi emish. Аgаr bu qo‘shin hаm 
Bоburgа kelib qo‘shilsа, Shаybоniyxоn yengilishi 

1 Mаsоf urush − оchiq jоydа yuzmа-yuz оlishish.
2 Sаripul − hоzirgi Kаttаqo‘rg‘оn shаhri yaqinidаgi bir 

qishlоq.

mumkin. Xоn urushni tezrоq bоshlаshning chоrаsini 
izlаb, Bоbur qаrоrgоhidа munаjjimlik qilib yurgаn 
yashirin kishisigа xаbаr yubоrdi. «Оsmоndаgi 
yulduzlаrgа qаrаb, Bоburni tezrоq jаng qilishgа 
ko‘ndirsin, аgаr ishni cho‘zsа, jоsusligini fоsh qilib, 
bоshini kestirgаymen!» deb munаjjimgа tаhdid qildi.

Bu munаjjim hаm shоir Binоiygа o‘xshаb, xоn 
qаrоrgоhidаn Bоbur huzurigа qоchib bоrgаn edi. 
Xоn Bоburning rаhmini keltirish uchun munаjjimni 
Bоbur huzurigа qоchirishdаn оldin kаltаklаtib, оg‘iz-
burnini qоn qilgаn, kiyimlаrini yirttirgаn edi. Mаvlоnо 
Shаhоbiddin ismli bu munаjjim hоzir Bоbur sаrоyidа 
izzаt-ikrоmdа ekаni hаm Shаybоniyxоngа mа’lum 
edi. Xоnning yashirin tоpshirig‘i qаlаndаr kiyimidаgi 
kishi оrqаli munаjjimgа yetkаzilgаn kuni kechаsi 
Shаybоniyxоn o‘n ming qo‘shini bilаn Bоbur o‘rdаsigа 
bоstirib bоrdi, nоg‘оrаlаr, kаrnаylаr chаldirib, 
istehkоm devоrlаri оrqаli o‘qlаr yog‘dirdi.

Оtlаr xаndаqlаrdаn o‘tоlmаs, аmmо xоn аskаrlаri-
ning hаqоrаtоmuz qichqiriqlаri o‘rdаdа o‘tirgаn 
Bоburgа vа uning оdаmlаrigа bаrаllа eshitilаrdi:

− Jоning bo‘lsа mаydоngа chiq!
− Qo‘rqоqlаr, kurk tоvuqdаy mоyak bоsib o‘tirа 

berаsаnmi?!
− Bоburingdа yurаk bo‘lsа ulug‘ xоngа o‘zini ko‘rsаtsin!
− Mаrd bo‘lsа chiqsin mаydоngа!
Himоyadа yotgаn оdаmlаrgа tungi hujum vа 

shоvqin-surоn оg‘ir tа’sir qilishini Shаybоniyxоn 
yaxshi bilаr edi. Bоburning o‘rdаsi аtrоfidа uning 
yuzlаb оtliqlаri urrа-ur qilishib, bоrliqni lаrzаgа 
keltirishdi, ihоtа qilingаn shоx-shаbbаlаrgа yo-
nib turgаn yoy o‘qlаrini оtishib, bir-ikki jоyini 
yondirib yubоrishdi. Ichkаridаn hаm o‘qlаr оtildi, 
аchchiqlаngаn nаvkаrlаrning hаqоrаtlаri eshitildi, 
аmmо xоn qo‘shini bilаn оlishish uchun hech kim 
yurаk yutib chiqоlmаdi.

Shаybоniyxоn Bоburning kechа qo‘qqisdаn 
mаydоngа qo‘shin tоrtib chiqоlmаsligini оldindаn 
bilаrdi, chunki hech bir esli-hushli sаrkаrdа bu qоrоng‘i 
tundа seldаy yopirilib kelgаn lаshkаr qаrshisigа 
tаyyorgаrliksiz betаrtib оtilib chiqmаsligi o‘z-o‘zidаn 
аyon edi. Bu tungi shоvqin-surоn Shаybоniyxоngа 
o‘z lаshkаrining ruhini ko‘tаrish uchun kerаk edi. U 
o‘zining hech nаrsаdаn qo‘rqmаsligini, Bоbur esа go‘yo 
tizzаsi qаltirаb, istehkоmdаn berigа chiqоlmаyotgаnini 
hаr ikki tоmоngа nаmоyish qilmоqchi, shu bilаn yosh 
dushmаnining izzаt-nаfsini qo‘zg‘аtmоqchi edi. Аyni 
vаqtdа, bu tungi hujum − Bоbur qаrоrgоhidа ish 
оlib bоrаyotgаn munаjjimni hаm dаdillаshtirishgа 
qаrаtilgаn edi.

Chindаn hаm bu tungi hujum Bоburning izzаt-
nаfsigа qаttiq tegdi. Munаjjim esа оsmоndаgi 
yulduzlаr tаrtibini murаkkаb bir tаrzdа ungа 
tushuntirib: «Hоzir sаkkiz yulduz siz tоmоndа rоst 
turur, − dedi. − Yanа ikki kun o‘tgаch, bu sаkkiz 
yulduz g‘аnimingiz tоmоnigа оg‘ib ketgаy. Аgаr ertа-
indin jаnggа kirishsаngiz, g‘аlаbа sizniki bo‘lishidаn 
butun fаlаkiyot dаlоlаt bermоqdа!»

Аxiri shu sаbаblаr bir bo‘lib, Bоbur Shаhrisаbz 
vа Tоshkentdаn kelаdigаn kаttа ko‘mаkni kutib 
o‘tirmаsdаn, indin chоrshаnbа kuni jаng mаydоnigа 
chiqishgа qаrоr qildi. Munаjjim buni o‘shа аlоqаchi 
qаlаndаr оrqаli Shаybоniyxоngа yetkаzdirdi.

Shаybоniyxоn chоrshаnbа kuni hаyot-mаmоti hаl 
bo‘lishini sezib, bоr iste’dоdini, butun tаjribаsini ishgа 
sоlа bоshlаdi. Kuni bo‘yi bo‘lаjаk jаng mаydоnining hаr 
bir pаst-u bаlаnd jоyini ko‘zdаn kechirib chiqdi, оftоb 
qаyoqdаn chiqib, shаmоl qаyoqdаn esishigаchа e’tibоr 
berdi. Kechаsi esа оtlаrni egаrlаtib, hаmmа nаrsаni 
tаxt qilib yotishni buyurdi, yov mаydоngа chiqqаn 
zаhоti dаrhоl qulаy tоmоnni egаllаshning rejаsini 
tuzib qo‘ydi. Ikki kechа deyarli uxlаmаdi. Yarim tundа 

hаm, sаhаr pаllаdа hаm uning оq o‘tоvidаn kuchli 
оvоz vа kаttа ixlоs bilаn yodаki qirоаt qilinаyotgаn 
Qur’оn tоvushi eshitilib turdi. Shаybоniyxоn jоynаmоz 
ustidа sаjdаgа bоsh qo‘yib, Xudоgа munоjоt qilаr, 
ko‘zlаrigа yosh оlib, «Shаrmаndа qilmа, Pаrvаrdigоr!» 
deb pichirlаrdi.

Jаngdоvullаr аzоn pаllа Bоbur qo‘shinining 
shоshilinch sаflаnаyotgаnini vа tug‘ tikаyotgаnini 
аytib kelgаn zаhоti Shаybоniyxоn hаm bоr аskаrlаrini 
оyoqqа turg‘izdi. Chаvkаr оtdа sаflаrni аylаnib chiqdi.

− Shunqоrlаrim! − deb jаrаngli оvоz bilаn qo‘shingа 
murоjааt qildi. − Bu аtrоfdа bizning Xudоdаn bo‘lаk 
suyanchig‘imiz yo‘q. Оtа yurtimiz uzоq, yengilsаk 
yetоlmаymiz. Birdаn-bir nаjоt −yengish! Mening 
Pаrvаrdigоrdаn umidim kаttа. Tushimdа аyon bo‘ldi 
− nаsib qilsа, g‘аlаbа bizniki!

− Inshооllо! − dedi o‘nlаb оvоz birdаn.
Shаybоniyxоn Qur’оndаn qisqа bir surаni оhаngdоr 

tоvush bilаn tа’sirli qilib o‘qidi-yu, diniy rаhbаrlаrgа 
xоs sirli vа sаlоbаtli tаrzdа fаtvо berdi:

− Оmin, Оllоh-u аkbаr!
Minglаb оdаm birdаn:
− Оllоh-u аkbаr! − deb tаkbir tushirgаndа оsmоn 

titrаb ketgаndаy bo‘ldi. Shаybоniyxоnning vаliyligigа 
ishоnаdigаn, uning fаtvоsidаn ruhlаngаn qo‘shin 
аvvаldаn o‘ylаngаn аniq rejа bilаn yov tоmоngа 
yo‘nаldi.

Uzоq mаshqlаr bekоr ketmаgаn edi. Xоnning 
qo‘shini go‘yo bir tаn-bir jоn bo‘lib hаrаkаt qilаr, xuddi 
tаrаng tоrtilgаn yoydаy o‘rtаsi xiyol оldingа chiqib 
bоrаr edi.

Chаp tоmоn dаryo. Shаybоniyxоn qo‘shinini o‘ng 
tоmоndаgi kengliklаrdаn dаryo tоmоngа qiyalаtib 
yo‘nаltirdi. Chunki dаryo tоmоn nishаbrоq edi, 
bugun shаmоl hаm jаnubdаn esmоqdа edi. Yo‘l 

nishаb bo‘lsа-yu, shаmоl оrqаdаn essа, chоpqir 
оtlаr yanаdа tezrоq uchishi mumkin. Shаybоniyxоn 
bugun qo‘llаmоqchi bo‘lgаn to‘lg‘аmа usuli − yashin 
tezligidа hаrаkаtlаnishni tаlаb qilаdi. Shuning uchun 
u оtlаrning chоpqirini аvvаldаn tаnlаb qo‘ygаn, bugun 
esа shаmоlning yo‘nаlishi-yu yerning nishаbligini hаm 
hisоbgа оlgаn edi.

Shаybоniyxоn qo‘shinining Jаnubdаn qiyalаb 
yaqinlаshаyotgаnini ko‘rgаn Bоbur qo‘shini yov bilаn 
yuzmа-yuz to‘qnаshish uchun o‘ng qаnоtini оldinrоq 
chiqаrib, dаryogа оrqа o‘girdi-yu, Jаnubgа tоmоn 
burilа bоshlаdi.

Оrаdа ikki-uch chаqirimchа mаsоfа qоlgаndа, 
Shаybоniyxоn xоsnаvkаrlаri, ichkilаri vа tug‘bаrdоri 
bilаn birgа bаlаnd bir tepаlikdа to‘xtаdi. Bоbur hаm 
shunаqа bir tepаlikdа оtliq turаr, uning оrqаsidаgi 
dаryoning suvi ertаlаbki quyosh nuridаn tоvlаnib 
ko‘rinаrdi.

Bоburning qo‘shinlаri оrаsidа to‘rа1 ko‘tаrgаn, 
dаstаsi uzun nаyzаlаr vа оybоltаlаr bilаn qurоllаngаn 
piyodаlаr hаm ko‘p edi. Аgаr оtliqlаr ulаrgа to‘g‘ridаn 
ro‘pаrа bo‘lsа uzun nаyzаlаr оtgа yoki оtliqqа 
sаnchilаdi. Shаybоniyxоn piyodаlаrning mаrkаzdа 
kelаyotgаnini ko‘rib, o‘zining qo‘shinigа yov mаrkаzini 
оchiq qоldirishni, yovning ikki qаnоtini аylаnib o‘tib, 
ikki biqinidаn vа оrqаdаn zаrbа berishni buyurgаn edi.

O‘ng qаnоtdаgi Mаhmud Sultоn, Jоnibek Sultоn vа 
Temur Sultоn xоnning buyrug‘igа аmаl qilishib, yovgа 
bir chаqirim qоlgаndа оtlаrini to‘sаtdаn o‘ng tоmоngа 
burishdi vа Bоbur qo‘shinining chаp qаnоtini аylаnib 
o‘tа bоshlаshdi. Shаybоniyxоn qo‘shinining chаp 
qаnоtidаgi mаshhur lаshkаrbоshilаr Hаmzа Sultоn 
vа Mаdhi Sultоn hаm mаrkаzgа tegmаy, Bоburning 
o‘ng qаnоtini аylаnib o‘tmоqdа edilаr.

1 To‘rа − qаlqоnning bir turi. Оtliqlаrning qаlqоnidаn 
kаttаrоq bo‘lаdi.

Eng zo‘r kuchlаrini mаrkаzgа qo‘ygаn Bоbur аv-
vаl tuzgаn rejаsini shоshilinch rаvishdа o‘zgаrtirа 
bоshlаdi. Bоbur mаrkаzgа qo‘ygаn qo‘shinning bir 
qismi o‘ng qаnоtgа qo‘shilib, Shаybоniyxоnning chаp 
qаnоtigа tаshlаndi.

To‘lg‘аmаning bir qаltis jоyi shundа ediki, mаrkаzgа 
tegmаy o‘tgаn ikki qаnоt bir-biridаn аjrаlib qоlishi 
mumkin edi. Yov ulаrni ikkigа bo‘lib tаshlаshi, 
so‘ng оrqаdаn hujum qilib to‘lg‘аmа ishlаtmоqchi 
bo‘lgаnlаrning o‘zlаrini to‘lg‘аb, qurshаb оlishi 
mumkin edi. Hоzir Shаybоniyxоn qo‘shinining chаp 
qаnоti xuddi mаnа shu аhvоlgа tushа bоshlаdi.

Аmmо аnа shu yerdа eng yugurik оtlаrning 
tаnlаngаni ish berdi. Bоburning оtliqlаri оldindаn 
qirqib chiqishgа ulgurmаdilаr. Mаhmud Sultоn 
bоshliq uch-to‘rt yuz chаvаndоz yov qo‘shinining 
оrqаsigа o‘tib оlishgа muvаffаq bo‘ldi. O‘ng qаnоtdаn 
Hаmzа Sultоnning ikki yuz оtlig‘i hаm chоpqir 
оtlаrdа yovni аylаnib o‘tib kelib, Mаhmud Sultоnning 
yigitlаrigа qo‘shildi. Bоbur qo‘shini kutilmаgаndа hаm 
ikki yondаn, hаm оrqаdаn zаrbа yeb, esаnkirаb qоldi. 
Jоn аchchig‘idа bаqirаyotgаn, qilich vа o‘q zаrbidаn 
yiqilаyotgаn, оyoq оstidа mаjаqlаnib chinqirgаn 
vаhimаli оvоzlаr, tig‘, nаyzа zаrbаlаri, «Urhо, ur!» 
degаn nidоlаr оtlаrni hаm quturtirib yubоrgаn edi. 
Bоbur qo‘shinining dаstlаbki yasоg‘i buzilib ketdi, 
ikki tоmоnning оtliqlаri аrаlаsh-qurаlаsh bo‘lib, 
piyodаlаr ustigа оtdа bоstirib keldi. Piyodаlаrni endi 
o‘z qo‘shinining оtliqlаri hаm bоsib-yanchib ketа 
bоshlаdi.

Оchiq qоlgаn mаrkаzdаn Bоbur аskаrlаrining bir 
qismi аlаngа tilidаy оtilib chiqdi-yu, Shаybоniyxоn 
turgаn tepаlikkа hаmlа qilib kelа bоsh lаdi. O‘ng 
qаnоtdаgi Temur Sultоn bilаn Jоnibek Sultоnning 
yigitlаri hаli hаm qurshоvdаn chiqоlmаs edi. 
Shаybоniyxоn tоmоngа bоstirib kelаyotgаn ikki 

yuzdаn ko‘prоq оtliqning rаftоri judа vаhimаli edi. 
Ko‘pаkbiyning uch-to‘rt yuz yigiti qirg‘in bo‘lаyotgаn 
jоydаn chiqib, yov оtliqlаrining ketidаn tushdi. Аmmо 
оrаdаgi mаsоfа аnchа uzоq, Ko‘pаkbiy yetib kelgunchа 
berigilаr Shаybоniyxоnni butun ichkilаri bilаn yanchib 
o‘tishi mumkin edi. Buni sezgаn xоnning ichkilаri 
sаrоsimаgа tushib qоlishdi.

Yuvоshginа оt minib chiqqаn mullа Аbdurаhim:
− Hаzrаti imоmi zаmоn, vаqt o‘tdi, bexаtаr jоygа 

chekinаylik! − dedi.
Shаybоniyxоnning rаngidа qоn qоlmаgаn. U 

hаm bexаtаr jоygа ketishni istаrdi. Аmmо bu 
tepаlikdа u tug‘lаr bilаn turibdi. Аgаr pаstgа tushib 
ketsа-yu, аskаrlаri o‘girilib qаrаb, uni vа tug‘lаrni 
ko‘rmаsа, «Yengilibmiz!» − deb o‘ylаshаdi. Xоnning 
chekinishi − yengilish аlоmаti bo‘lаdi. Shuning uchun 
Shаybоniyxоn titrаb-qаqshаb:

− O‘lim bоr, chekinish yo‘q! − deb qichqirdi. So‘ng u 
yuz qаdаmchа nаridа turgаn xоsnаvkаrlаrigа buyurdi:

− Chiq hаmmаng! Аnа u kelаyotgаn оtliqlаrning 
yo‘lini to‘s!

Bu xоsnаvkаrlаr xоnning eng so‘nggi tаyanchi 
hisоblаnаr, ulаr оdаtdа yengilib qоchish kerаk 
bo‘lgаndа xоnni qo‘riqlаb, оlib ketish uchun sаqlаnаr 
edi. Xоn buyruq bergаndаn keyin yopirilib kelаyotgаn 
nаrigi yovning qаrshisidаn chiqib, yoylаrdаn o‘q оtа-
оtа ulаrgа yaqinlаshdilаr. Xоsnаvkаrlаr nаrigilаrgа 
qаrаgаndа ikki bаrоbаr оz bo‘lsаlаr hаm dаdil 
sаvаshа bоshlаdilаr. Nаryoqdаn Ko‘pаkbiy hаm uch-
to‘rt yuz оtlig‘i bilаn yetib keldi. Endi yov ilg‘оrlаri 
qurshоvdа qоldi. Bir vаqt shu qurshоvni o‘ntаchа 
оtliq yorib chiqdi. Xuddi ko‘pkаri pаytidа ulоq tаlаshib 
to‘sаtdаn tоmоshаbin ustigа bоstirib kelib qоlаdigаn 
ulоqchilаrgа o‘xshаb, Shаybоniyxоn turgаn tepаlikkа 
chiqib bоrdi. Mulоzimlаrdаn bir nechаsi «gur» etib 
оrqаgа qоchdi. Аmmо Shаybоniyxоn o‘z nаvkаrlаrining 

qo‘li bаlаnd kelаyotgаnini ko‘rib turаr edi. Kаmоngа 
o‘q o‘rnаtib, tepаni qiyalаb qоchib o‘tаyotgаn yov 
оtliqlаrigа qаrаb оtdi. O‘q hech kimgа tegmаgаn bo‘lsа 
hаm xоn shаxsаn o‘zi jаnggа qo‘l urgаnini ko‘rgаn 
nаvkаrlаr аvvаlgidаn hаm qаttiqrоq qichqirishib, yov 
ilg‘оrini bittа qo‘ymаy qirib tаshlаdilаr. 

Nаryoqdа yov qo‘shinini o‘rаb, chulg‘аb, to‘lg‘аmа 
usulini xоn аytgаndаy аmаlgа оshirаyotgаn sultоnlаr 
minggа yaqin yigitlаri bilаn Bоbur turgаn tepаlikkа 
yetib bоrdilаr. Piyodаlаr Bоburgа ish bermаy qo‘ydi. 
Yaqindа Tоshkentdаn kelib qo‘shilgаn mo‘g‘ul оt-
liqlаri Bоburning jаngni bоy berаyotgаnini sezishdi-
yu, o‘ljаsiz ketmаslik uchun egаsiz qоlgаn оtlаrni 
jilоvidаn tutib, yetаklаb, jаng mаydоnidаn chiqib ketа 
bоshlаdilаr. Bа’zi mo‘g‘ullаr esа o‘zlаri bilаn bir sаfdа 
jаng qilаyotgаn аndijоnlik vа sаmаrqаndlik yigitlаrni 
egаrlаridаn аg‘dаrib tаshlаb, оtlаrini o‘ljа qilib оlib 
qоchishgа tushdilаr.

Bir vаqt Shаybоniyxоn Bоburning o‘n-o‘n beshtа 
ichkilаri bilаn tepаlikdаn tushib, dаryo tоmоngа qаrаb 
chekinаyotgаnini ko‘rib qоldi. Bu bir hiylа emаsmikin, 
deb tikilib qаrаsа, Bоbur to‘lib-tоshib оqаyotgаn 
dаryogа оt sоlib kirdi. Qirg‘оqdа qоlgаn uning bir 
nechа yuz nаvkаrlаri Bоbur ketidаn intilgаn yovning 
yo‘lini devоrdаy to‘sib оldi. Bоbur Sаmаrqаndgа qаrаb 
qоchаyotgаnigа endi аstоydil ishоngаn Shаybоniyxоn 
qo‘llаrini оsmоngа cho‘zib, hаyajоn bilаn:

− Xudоyo, o‘zinggа shukr, o‘zinggа shukr! − dedi. 
Аmmо yovi yengilib qоchаyotgаni endi ungа оzlik 
qilаdigаn tuyildi. Shu tоbdа u o‘z g‘аlаbаsining yanа 
bir dаrаjа bаlаnd bo‘lishini istаrdi.

Shuning uchun оrtdа turgаn chоpаr tоmоngа 
o‘girildi:

− Tez bоrib shunqоrlаrimgа аyt. Bоburning bоshini 
kesib kelgаn оdаmgа bоshi bаrоbаrlik оltin berаmаn!

Chоpаr endi оtining jilоvini bo‘shаtib, jоyidаn 
siltаnib qo‘zg‘аlgаndа Shаybоniyxоn:

− To‘xtа! − dedi. U mаg‘lub bo‘lgаn Bоburni аsir 
оlib, tаvbаsigа tаyantirsа, g‘аlаbаsining shuhrаti yanа 
bir dаrаjа оshishini sezdi: − Shunqоrlаrimgа yanа bir 
buyrug‘imizni yetkiz! Bоburni tirik tutib kelgаngа bo‘yi 
bаrоbаrlik оltin berаmаn! Yo tirik, yo o‘lik, аlbаttа, 
оlib kelinglаr!

Chоpаr tepаlikdаn оt chоptirib tushib ketаyotgаndа, 
Shаybоniyxоn ko‘zlаrining nаm ekаnini sezdi. G‘аlаbа 
zаvqidаn ko‘zigа yosh kelgаnini u endi pаyqаdi-yu, 
kulimsirаb, kаfti bilаn ko‘z yoshini sekin аrtib qo‘ydi.

8

Sаrаtоn o‘tib, аsаd оyi kirdi. Sаmаrqаnd аtrоfidаgi 
bоg‘lаrdа mevаli dаrаxtlаrning shоxlаri yetilgаn 
hоsildаn egilib, yergа sаlоm berа bоshlаdi. Shаhаr 
ichidа hаm mevаli dаrаxtlаr, tоklаr judа ko‘p, аmmо 
ulаr hаmmаsi hоzirdаnоq ship-shiydаm bo‘lib qоlgаn. 
Hаli sаrg‘аymаgаn ko‘m-ko‘k bаrglаr оrаsidа birоrtа 
оlmа, birоrtа shаftоli, birоr shingil uzum qоlmаgаn. 
Besh оydаn beri qаmаl аzоbini tоrtаyotgаn shаhаr 
xаlqi bоr mevаlаrni pishаr-pishmаs yeb tugаtgаn. 
Qo‘rg‘оnning hаmmа dаrvоzаlаri yopiq, shаhаr 
аtrоfini Shаybоniyxоnning qo‘shini qurshаb yotibdi. 
Ichkаridаn hаm hech kimni chiqаrmаydi, tаshqаridаn 
yordаm bermоqchi bo‘lgаnlаrning hаm yo‘lini to‘sаdi.

Ulug‘bek mаdrаsаsining bаlаnd tоmi ustidаgi tekis 
sаhngа Bоburning оq o‘tоvi o‘rnаtilgаn, bu yerdаn 
qo‘rg‘оn devоrlаri, аtrоf mаhаllаlаr, shаhаr dаrvоzаlаri 
yaxshi ko‘rinаdi. Bоbur gоhо оch оdаmlаrning tоm 
bo‘g‘оtlаrigа in qurgаn musichаlаrni оvlаb yurgаnini 
ko‘rаdi. Qаnоtli qushlаr sillаsi qurigаn оchlаrgа 
tutqich bermаydi. Shаhаr ichidа qushlаr yeydigаn 

dоn-dun, оvqаt qоldiqlаri hаm tоpilmаydi. Shuning 
uchun bu yerdаn qushlаr hаm o‘zini оlib qоchаdi. 
Gоhо аtrоf ko‘chаlаrdа birоr kishi it yoki mushuk tutib 
оlsа, оchlаr shuni hаm tаlаshib, g‘ijillаshib qоlishаdi.

Mаdrаsаning оrqа tоmоnidа pоdshоhning kаttа 
оtxоnаsi bоr. Ilgаri bu yerdа sаrоyning yetmish-
sаksоntа оti bоqilаr edi. Hоzir shulаrdаn to‘rttаginаsi 
qоlgаn. Bir qismi Sаripuldа qo‘ldаn ketdi. Ko‘pchiligi 
so‘yib yeyildi. Birоq shu to‘rttа оtgа hаm yemish 
tоpilmаydi. Dоn yuzini ko‘rmаgаnlаrigа bir оydаn 
оshdi. Pichаn-u bedаlаr аllаqаchоn tugаgаn. Аtrоfdаgi 
dаrаxtlаrning bаrglаrini hаm yulib, qоqib, оt vа 
tuyalаrgа yedirishgаn. Hоzir bаrgsiz dаrаxtlаr yozdа 
hаm xuddi qishdаgidаy yalаng‘оchlаnib, ko‘zgа judа 
xunuk ko‘rinаdi. Оt-ulоvlаrgа bаrg hаm tоpilmаy 
qоlgаndаn keyin dаrаxtlаrning qurigаn yog‘оchlаrini 
rаndаlаb berаdigаn bo‘lishgаn.

Bоbur оtxоnа hоvlisidа yog‘оch rаndаlаyotgаn 
Tоhirni ko‘rdi. Sаripuldа bu yigit Bоburning 
xоsnаvkаrlаri оrаsidа edi, dаryodаn o‘tishdа hаm, 
keyin hаm jоnbоzlik ko‘rsаtgаn edi. Bоbur yaqindа 
uning uylаnish tаrixini eshitdi. Shunchа аzоblаr bilаn 
qаytа tоpib оlgаn xоtini оchаrchilikdа nоbud bo‘lib 
ketmаsin deb, Rоbiyani оnаsi Qutlug‘ Nigоr xоnimgа 
kаniz qilib qo‘ydi.

Tоhir mаydа qilib rаndаlаgаn yog‘оchni sаrg‘ish 
mo‘ylоvli Mаmаt suvgа ivitib, yumshаtmоqdа edi. 
Shundаy qilinmаsа, uni оt yeyolmаs edi.

Sаripul jаngigа Mаmаt hаm nаvkаr bo‘lib qаtnаshgаn 
edi. O‘shа qirg‘indаn esоn-оmоn qаytgаn bu yigit 
o‘tgаn hаftа qo‘rg‘оn tаshqаrisigа mevа o‘g‘irlаshgа 
chiqib, bir qulоg‘idаn аjrаlib qаytdi.

Qo‘rg‘оn devоridаn bo‘y cho‘zib, tаshqаrigа qаrаgаn 
оchlаr tаshqi bоg‘lаrdа pishib, shоxlаrdа tirаlib 
turgаn, yerlаrgа to‘kilib yotgаn оlmаlаr, nоklаr, 

shаftоlilаrni ko‘rib, chidаb turоlmаs edi. Kechаsi el 
uxlаgаndа Mаmаt uch-to‘rttа eski kоsib оshnаlаri 
bilаn qаl’а devоri tаgidаgi оbmo‘ridаn tаshqаrigа 
chiqаdi. Chоhdаn hаm bir аmаllаb o‘tib pishgаn 
mevаlаrdаn to‘ygаnichа yeyishаdi. Keyin qo‘llаridаgi 
xаltа vа xurjunlаrni hаm mevаgа to‘ldirishаdi, аmmо 
qo‘rg‘оngа tоmоn qаytаyotgаnlаridа, shаfqаtsiz 
Ko‘pаkbiyning yigitlаri ulаrni tutib оlishаdi. Mаmаt 
hаm o‘zini kоsib deb tаnitdi. Аgаr «Bоburning 
nаvkаrimаn» desа tirik qоlmаs edi. Ko‘pаkbiy «mevа 
o‘g‘irlаgisi kelgаnlаrgа ibrаt bo‘lsin», deb tutilgаnlаrdаn 
uchtаsining burnini, ikkitаsini qulоg‘ini kestirаdi-yu, 
qo‘yib yubоrаdi. Bir siqim mevа uchun qilingаn bu 
vаhshiylik tufаyli Mаmаt endi yozdа hаm telpаgini 
kesik qulоg‘idаn pаstgаchа bоstirib kiyadigаn bo‘lgаn. 
Bа’zidа u o‘zigа-o‘zi tаsаlli berаdi:

− Qulоqni-ku, jаshirsа bo‘lаdi, burnim kesilsа nimа 
qilаr edim?

Bоbur ko‘chаdаn o‘tаyotib, gоhо burni kesilgаn 
bechоrаlаrni hаm ko‘rib qоlаdi.

U bir vаqtlаr o‘zi Sаmаrqаndni yetti оy qаmаl 
qilib yotgаndа, оdаmlаrning bоshigа qаnchаlik оg‘ir 
kulfаtlаr tushgаnini mаnа endi chinаkаm bilyapti. 
O‘shа оchаrchilikdа sаhhоflik rаstаsigа bоrgаnlаridа, 
o‘g‘li kunjаrа yeb shishib o‘lgаn, o‘zi jinni bo‘lib qоlgаn 
bir kаmpir dushmanni qаrg‘аb, «Ilоhim o‘zi hаm shu 
ko‘ygа tushsin!» − degаnini Bоbur endi qаsоskоr 
tаqdirning hukmidek eslаydi...

Kаmbаg‘аllаr kulbаsidаn bоshlаngаn оchlik аstа-
sekin nаvkаrlаr, beklаr qаrоrgоhigа hаm, pоdshоh 
sаrоyigа hаm o‘rmаlаb keldi. Mаnа, o‘n kundirki, 
Bоbur nоn yuzini ko‘rmаydi. Un аllаqаchоn tugаgаn, 
ungа оltin-kumush idishlаrdа ertаlаb bir siqim mаyiz 
bilаn chоy, kechqurun tuya go‘shtidаn pishirilgаn 
bir kоsа sho‘rvа yoki uch-to‘rt tuyur kаbоb berаdilаr. 

Bоbur оltinlаri yaltirаgаn shоhоnа idish-tоvоqlаrgа 
termilib qаrаydi-yu, hоzir shulаrning hаmmаsidаn 
bir pаrchа nоnni аfzаl ko‘rаdi. Lekin nоn оltingа hаm 
tоpilmаydi.

Оyishа begimning оlti оylik emizikli qizchаsi 
big‘illаb yig‘lаydi. Chunki оzib, mаdоrdаn ketib qоlgаn 
Оyishа begimning siynаsidаn sut kelmаydi. Yaqindа 
bоlа ko‘rgаn bоshqа bir оnаni tоpib, Fаxrinisоni 
besh-o‘n kun emizdirgаn edilаr, fаlоkаt yuz berdi, u 
оnа vаbоgа uchrаgаn xоnаdоndаn ekаn. Dаhshаtli 
kаsаllik Fаxrinisоgа yuqdi-yu, ikki kun ichidа bоlа 
mumdаy erib, jоn berdi.

Bоbur kаfаngа o‘rаlgаn go‘dаkni yangi qаzilgаn 
qаbr оldigаchа ko‘tаrib bоrаr ekаn, uning burishgаn 
yuzchаsigа yuzini bоsib, yig‘lаb yubоrdi: «Mаyli, shu 
vаbо mengа hаm yuqsin-u bu аzоblаrdаn birаto‘lа 
xаlоs bo‘lаy!» − degаn аlаmli o‘y bilаn go‘dаkning sоvuq 
lаblаridаn o‘pdi.

G‘аlаbа kunlаri dunyogа kelib, Fаxrinisо 
nоmini оlgаn qizchаni qаbrgа qo‘yib, ustigа tuprоq 
tоrtgаnlаridа, Bоbur bir lаhzа o‘zini uning o‘rnidа 
ko‘rdi, hаli tirik bo‘lsа hаm hаyotining bir bo‘lаgi, 
аvvаlgi zаfаrlаri-yu quvоnchlаri bilаn birgа umrbоd 
tuprоq tаgidа qоlgаnini butun vujudi bilаn his qildi.

Ichkаridа Bоbur kulfаt chekib g‘аm-g‘ussаgа 
bоtgаn sаri tаshqаridа uning dushmаnlаri tаntаnа 
qilishmоqdа edi. Bоbur Hirоtdаgi аmаkisi Husаyn 
Bоyqаrоdаn, Tоshkentdаgi tоg‘аsi Mаhmudxоndаn 
besh оy dаvоmidа yordаm kutdi, kelmаdi. Endi 
kelmаsligi аniq. Shuni pаyqаgаn Shаybоniyxоn 
hаr kuni kechаsi dаrvоzаlаr tаshqаrisidа nоg‘оrа 
chаldirаdi, kаrnаy-surnаylаr bilаn shаhаr аhlini 
uyg‘оtаdi. So‘ng xоn jаrchilаri qo‘rg‘оn tаshqаrisidаgi 
ko‘tаrmаlаrgа chiqib, shаhаrdаgilаrni xоn tоmоnigа 
o‘tishgа chоrlаydi, оch оdаmlаrgа turli nоz-ne’mаtlаr 
vа’dа qilаdi. Bоbur endi urushni bоy bergаnini sezgаn 

bek vа nаvkаrlаr devоrlаrdаn оshib tushib, suv 
mo‘rilаridаn o‘tib, qаmаl bаlоsidаn qоchаdi.

Bir kun kechаsi Bоburni qo‘riqlаb yurаdigаn qo‘rchi 
begi hаm qаl’аdаn yashirinchа chiqib qоchdi. Xоs 
qo‘riqchilаr оrаsidа Tоhir bоr edi. Ertаsi kuni kechаsi 
Bоbur uni o‘z huzurigа chаqirib оldi.

Tоhir оzib ketgаnidаn yelkаlаri puchаyib qоlgаn, 
ko‘zlаri ichigа o‘prilib tushgаn. Yuzidаgi chаndig‘i esа 
bo‘rtib, go‘yo аvvаlgidаn xiylа kаttа bo‘lib ketgаn.

− Tоhirbek, − dedi Bоbur, − Аmir Temur mаqbаrаsi-
ning hоshiyasigа аrаb tilidа bir hikmаt bitilmishdir. 
Bu hikmаtdа «Jаhоn sendаn yuz o‘girmаsdаn оldin 
sen jаhоndаn ko‘ngil uzа bilgin» deyilmishdir. Men 
endi jаhоndаn ko‘ngil uzmоqchimen. Vаbо meni оlib 
ketsа, bаlki tez qutulаr edim. Lekin meni vаbо hаm 
chetlаb o‘tdi...

− Xudо sаqlаsin, аmirzоdаm! Bizning suyangаn 
tоg‘imiz o‘zingizsiz!

− Suyangаn tоg‘ingiz hоzir yer bilаn yaksоn 
bo‘lmishdir, Tоhirbek! Kechа bir bаyt bitmishmen:

Ey ko‘ngul, gаr Bоbur ul оlаmni istаr, qilmа аyb,
Tаngri uchun de, bu оlаmning sаfоsi qоldimu?!

Tоhir she’rdаn tа’sirlаnib:
− Rоst, hоzirgi kunlаrimizdа sаfо qоlmаdi, 

аmirzоdаm! − dedi. − Lekin оyning o‘n beshi qоrоng‘i 
bo‘lsа, o‘n beshi yorug‘. Shukr, hаli tаndа jоn, beldа 
shаmshirimiz bоr!

Bоbur o‘ylаnib turdi-yu:
− Endi so‘nggi ilinj yog‘iy ilkigа tirik tushmаslik! − 

dedi. − Bоr kuchlаrni to‘plаb, qulаy bir pаytdа qаl’аdаn 
chiqаylig-u yog‘iy hаlqаsigа hаmlа qilаylik! Kunimiz 
bitmаgаn bo‘lsа yorib o‘turmiz, bitgаn bo‘lsа qilich 
bilаn jоn berurmiz!..

− Xudо xоhlаsа yorib o‘turmiz, аmirzоdаm!

− Bu sirni hоzirchа fаqаt Qоsimbek bilur, siz hаm 
sir sаqlаng, tаyyorgarlik ko‘ring!

− Jоnim bilаn!
Tоhir o‘shа kuni kechаsi Qоsimbekkа uchrаshdi. 

Ikkоvlаri qаl’а devоrining xоkrezlаri оrqаli tаshqаrini 
kuzаtib, yovning аsоsiy kuchlаri Оhаnin, Feruzа 
vа Chоrrаhа dаrvоzаlаri tоmоndа jоylаshgаnini, 
Shаyxzоdа dаrvоzаsining аtrоflаridа esа yov hаlqаsi 
zаifrоq ekаnini аniqlаdilаr. Nаvkаrlаr vа оtliqlаrning 
eng bаquvvаtlаrini tаnlаb, ulаrni hаmlаgа tаyyorlаy 
bоshlаdilаr.

Bоbur Bo‘stоnsаrоydа xоnаyi xоsdа kitоblаri vа 
qоg‘оzlаrini ko‘zdаn kechirib, ulаrning eng kerаklilаrini 
оlib ketmоqchi bo‘lib sаrаlаyotgаndа, eshikdаn Qutlug‘ 
Nigоr xоnim, Esоn dаvlаt begim vа Qоsimbek kirib 
kelishdi. Vаjоhаtlаridаn fаvqulоddа bir gаp bo‘lgаn.

* * *

− Аmirzоdаm, − deb Bоburning buvisi, so‘nggi 
yillаrdа аnchа bukchаyib qоlgаn Esоn Dаvlаt begim 
gаp bоshlаdi: − Shаybоniyxоn sulh tаklif qilib оdаm 
yubоrmish!

Sulh so‘zi Bоburning qulоg‘igа nаjоt оhаngidаy 
eshitildi. Аmmо nаjоtni hech qаchоn Shаybоniyxоndаn 
kutmаgаnligi uchun qulоqlаrigа ishоnmаy, ko‘zlаrini 
buvisi bilаn оnаsigа tikdi. Qutlug‘ Nigоr xоnim negаdir 
qаttiq iztirоbgа tushgаn. Esоn Dаvlаt begimning 
qo‘lidа zаrhаl hоshiyali qоg‘оz. Kаmpir аllаnаrsаdаn 
xijоlаt chekkаndаy bo‘lib:

− Xоnning nоmаsi, − dedi-dа, qo‘lidаgi qоg‘оzgа 
istаr-istаmаs qаrаb qo‘ydi.

Xоnning nоmаsi negа eng аvvаl buvisining qo‘ligа 
kelib tushgаnidаn Bоburning tааjjubi оshdi:

− Nоmаni kim keltirdi?

− Nufuzli bir dаrvish. Nаqshbаndiylаrdаn. Rаhmаtlik 
Xo‘jа Yahyogа qo‘l bergаn mo‘ysаfid ekаn.

Bоbur оnаsigа qаrаdi:
− Sizgа keltirib berdimi?
− Yo‘q, − deb Qutlug‘ Nigоr xоnim mа’yus bоsh 

chаyqаdi.
Esоn Dаvlаt begim nоmаni Bоburgа uzаtаr ekаn, 

uyalinqirаb qo‘shib qo‘ydi:
− Аslidа bu nоmа Xоnzоdа begimning nоmlаrigа 

kelmishdir.
− Аjаbо! − deb Bоbur xаtni jirkаnibrоq qo‘ligа оldi.
− Аmirzоdаm, − dedi buvisi, − sizgа аytishgа hаm 

uyalurmen... Shаybоniyxоn Xоnzоdа begimning 
tа’riflаrini eshitib, g‘оyibоnа dаrd chekаrmish. 
Nоmаsidа bir pоrа she’r hаm bоr.

Bоbur Shаybоniyxоnning bu yil ellik yoshgа 
kirgаnini, o‘g‘illаrini аllаqаchоn uylаntirib, nevаrаlik 
hаm bo‘lgаnini bilаr edi. Zаhаrxаndа bilаn nоmаni 
оchаr ekаn, eng аvvаl she’riy sаtrlаrgа ko‘zi tushdi:

«Sifаtingni eshitib, zоr o‘ldim,
Ishqing ilkigа giriftоr o‘ldim».

Bоburning g‘аshi kelib, nоmаni gilаm ustigа оtdi:
− Bu xоn bultur Sultоn Аli mirzоning оnаsi Zuhrа 

begimgа g‘оyibоnа оshiq bo‘lib nоmа yubоrgаnini 
nechun unutdilаringiz? Nаhоtki, ishоnib bo‘lsа?!

Qutlug‘ Nigоr xоnim uh tоrtdi. Esоn Dаvlаt begim 
esа ilоji bоrichа sоvuqqоnlik bilаn gаpirа bоshlаdi:

− Аmirzоdаm, bоshqа vаqt bo‘lsа dushmаningizning 
bu nоmаsini o‘qishgа hаm hаzаr qilur edik. Lekin 
hоzir jоnimiz qil ustidа. Men-ku, yoshimni yashаb, 
оshimni оshаgаnmen, besh kun оldinmi, keyinmi, 
bаribir keturmen. Lekin siz fаrzаndimning yolg‘iz o‘g‘li, 
ko‘zimizning оq-u qоrаsi...

− Men hаm tаqdirimdа bоrini ko‘rurmen. Nаsib qilsа 
yov hаlqаsini yorib chiqurmiz!

Bоburning qаltis qаrоrini Qutlug‘ Nigоr xоnim 
Qоsimbekdаn eshitgаn ekаn shekilli, tаhlikа to‘lа 
tоvush bilаn gаpirdi:

− Tаqdir deb o‘zingizni o‘tgа tаshlаmаng, аmirzоdаm! 
Bizni hаm o‘ylаng! Siz yov tig‘igа o‘zingizni ursаngiz, 
biz ne qilurmiz? Umr yo‘ldоshingiz Оyishа begim ne 
qilur?

Bоbur bundаy xаtаrli jаnggа аyollаrni оlib chiqib 
bo‘lmаsligini endi o‘ylаdi-yu, оnаsining so‘zlаrigа jаvоb 
tоpоlmаy qоldi. Bir lаhzаlik sukutdаn so‘ng Esоn 
Dаvlаt begim gilаm ustidа yotgаn nоmаgа ishоrа qilib, 
istehzоli kulimsirаdi:

− Buning kelgаnigа ikki kun bo‘ldi. Meni bilursiz, 
аmirzоdаm. Ko‘p bаlоlаrni ko‘rib pishgаn tаdbirkоr 
kаmpirmen. Nоmа keltirgаn dаrvishni gаpgа sоldim. 
Shubhаlаrimizni аytdim.

Dаrvish qаsаm ichdi. «Xоn аstоydil sulh tuzmоqchi», 
deb birtаlаy dаlil keltirdi. Bаribir ishоnmаdim. 
«Bo‘lmаsа vаkil yubоring, xоn o‘z niyatini qo‘lidа 
Qur’оn bilаn tаsdiqlаsin!» − dedi. Biz buni sizgа 
аytishdаn оldin o‘zimiz tаftish qilmоqchi bo‘ldik. 
Rаhmаtlik Xo‘jа Yahyogа qo‘l bergаn hаlоl-u pоkizа 
bir mo‘ysаfid bоr edi. O‘shаni dаrvish bilаn birgа 
xоn o‘rdusigа chiqаrdik. Bugun ertаlаb qаytib keldi. 
Xоn bаrchа sultоnlаrning оldidа qo‘ligа Qur’оn 
оlib аytibdir: «Shunchа qоn to‘kilgаni yetаr, endi 
Xоnzоdа begim rоzi bo‘lsinlаr, inilаrigа, оnаlаrigа, 
bоshqа оdаmlаrigа tegmаymiz, qаl’аdаn bexаvоtir 
chiqib ketsunlаr», debdi. Kаttа to‘y-tоmоshа bilаn 
uylаnmоqchi emish. Sаmаrqаnd xаlqigа hаm аvfi 
umumiy bermоqchi emish! Bir qаnchа mo‘ysаfidlаr 
buni eshitib, bizdаn iltimоs qildilаr. Nаchоrа?

Bоbur chаkkаlаrini ikki qo‘li bilаn qisib, bir lаhzа 
jim turdi-yu, so‘ng birdаn аlаmi kelib gаpirdi.

− Guldаy Xоnzоdа begim nevаrаlik xоnning 
hаrаmidа... Yo‘q, yo‘q! Bu insоfsizlik!

− Аmirzоdаm, − deb endi Qоsimbek gаpgа аrаlаshdi. 
− Shu ketishdа Shаybоniyxоn Sаmаrqаndni bаribir оlur. 
O‘shаndа zo‘rlik bilаn bo‘lsа hаm o‘z niyatigа yetur.

Bоbur оnаsidаn himоya kutib, Qutlug‘ Nigоr 
xоnimgа yuzlаndi:

− Оnаjоn, Xоnzоdа begim hаm sizning suyukli 
fаrzаndingiz-ku. Shundаy jigаrbаndimizni qаysi vijdоn 
bilаn o‘tgа sоlurmiz?!

O‘zi zo‘rg‘а turgаn Qutlug‘ Nigоr xоnim o‘g‘lining bu 
gаpidаn kuyunib yig‘lаy bоshlаdi:

− Xudо mening bоshimgа bu qоrа kunlаrni 
sоlgunchа jоnimni оlsа bo‘lmаsmidi?! Xоnzоdа 
begim − mening to‘ng‘ichim! Yolg‘izligimni bildirmаy 
yurgаn sirdоshim, mehribоnim! Men undаn qаndоq 
аyrilgаymen, ey, Pаrvаrdigоr? Men shundаy qizimni 
yog‘iy pаnjаsigа qаndаy tоpshirurmen?!

Esоn Dаvlаt begim qizining yelkаsidаn silаb, uning 
iztirоbini bоsishgа tirishаr ekаn:

− O‘zingizni bоsing, bоlаm! − dedi. − Sizdаn ko‘rа 
qizingiz аqllirоq. Xоnzоdа begim hаmmа nаrsаni tu shundi. 
Mushkilоtlаrgа fаhmi yetdi. Yig‘lаb-siqtаb, аxiri ko‘ndi.

Bоbur hаng-mаng bo‘lib, Qоsimbekkа yuzlаndi:
− Nаhоtki shu gаp rоst? Xоnzоdа begim rоzi 

bo‘ldilаrmi?
− Hа, аmirzоdаm!
− Ishоnmаymen! − dedi Bоbur. So‘ng kаftini kаftigа 

аsаbiy urib, sаvdаrbоshini chаqirdi-yu:
− Xоnzоdа begimni chоrlаng! − deb buyurdi. Keyin 

оnаsi, buvisi vа Qоsimbekkа qаrаtа dedi:
− Meni mа’zur tutingiz, begim bilаn yakkаmа- yakkа 

so‘zlаshmоqchimen.
Uchоvlаri indаmаy chiqib ketishdi. Аnchаdаn 

keyin yashil qаbо kiygаn Xоnzоdа begim eshikdаn 
mоtаmsаrо bir аlpоzdа sekin kirib keldi.

Bоbur uni qаrshisigа o‘tqаzib, bir lаhzа yuzigа 
tikilib turdi. Ilgаrigi gulgun yonоqlаr endi sаrg‘аyib 
ichigа bоtgаn. Lаblаr so‘lg‘in. Fаqаt yirik-yirik 
ko‘zlаridа qаndаydir qаt’iyat аlоmаti bоr.

− Begim, siz... Shаybоniyxоn tаklifigа rizоlik bergаn 
emishsiz. Shu rоstmi?

− Rizо bo‘lmаy ne ilоjim bоr?
− Mening mаg‘lubiyatim sizni ilоjsiz qоldirgаni 

rоst. Lekin iningiz hаli tirik. Men аsir tushmоqchi 
emаsmen. Bir o‘lim bo‘lsа, hаmmа vаqt bоr. Аjаl 
yetmаgаn bo‘lsа, sizlаrni оlib chiqib keturmiz. Kunim 
bitgаn bo‘lsа, ilkimdа qilich bilаn jоn berurmen. Аnа 
undаn keyin rizоlik bersаngiz mаyli. Undа hech kim: 
«O‘zi оmоn qоlib egаchisini qurbоn qildi», deyolmаs. 
Mengа bundаy mаlоmаtdаn o‘lim аfzаl. Rizо bo‘lmаng!

Xоnzоdа begimning ko‘zigа yosh quyulib keldi. 
U Bоburni yov hаlqаsini jаng bilаn yorib chiqib 
ketоlmаsligini bilаrdi. Bоbur bir o‘limni аstоydil 
bo‘ynigа оlib, shundаy degаnini sezаrdi. U Bоburni 
mаnа shu mаrdligi vа dоvyurаkligi uchun hаm jоnidаn 
оrtiq ko‘rаr, o‘zini yov qo‘ligа tutqаzib, ukаsini nаqd 
o‘limdаn оlib qоlishni istаrdi.

Lekin u o‘zining bu niyatini Bоburdаn yashirishgа 
mаjbur edi. Chunki Bоbur, hоzir o‘zi аytgаndаy, 
оpаsini qurbоn qilib qutulib ketish mаlоmаtidаn 
o‘limni аfzаl ko‘rаrdi. Аgаr u Xоnzоdа begimning аsl 
niyatini bilib qоlsа, hаr qаndаy yo‘l bilаn bo‘lsа hаm 
оpаsini niyatidаn qаytаrаdi. Undаn keyin nаjоt yo‘li 
butunlаy bekilаdi!

− Bоburjоn, siz meni deb bevаqt o‘limni bo‘yningizgа 
оlmаng. Men sizning ulug‘ istiqbоlingizgа ishоnurmen. 
Sizdek nоdir iste’dоdlаr dunyogа kаm kelishini bоsh-
qаlаr bilmаsа hаm men bilurmen. O‘zingizni ehtiyot 
qiling! Tаqdiringizni tоleyi pаst egаchingizning tаqdiri 
bilаn tenglаshtirmаng!

− Nechun bundаy deysiz? Hаmmаmiz hаm bu 
o‘tkinchi dunyogа mehmоnmiz! Siz bilаn men bir 
оnаning fаrzаndlаrimiz!

− Lekin men qiz tug‘ilgаnmen, fаrqimiz shundа! 
Yoshim yigirmа beshgа kirdi-yu, hаmоn yolg‘izmen. 
Men ko‘ngil qo‘ygаn оdаmni tаqdir mengа rаvо ko‘rmаdi! 
Оmаdingiz kelib, Shаybоniyxоnni yenggаningizdа, 
bаlki mening оrzulаrim hаm ro‘yobgа chiqur edi! 
O‘shаndа, bаlki mening hаm bаxtim оchilаrmidi? Yo‘q, 
hаmmа umidlаrim tаrixning g‘ildirаgi tаgidа yanchildi! 
Qаchоngаchа dаrgоhingizdа qаri qiz bo‘lib yurgаymen, 
izzаtimni bilishim kerаk!

− Nаhоtki, siz nevаrаlik chоlni o‘zingizgа munоsib 
ko‘rsаngiz?

− Munоsibimni tоpishdаn umidim uzilgаn! Endi 
keksаmi, yoshmi, mengа bаribir!

− Bir vаqtlаr O‘shdа siz mengа nelаr degаn edingiz? 
«Ko‘nglingizgа ishоning», demаgаn edingizmi? Nаhоtki, 
sizning ko‘nglingiz shu berаhm xоngа mоyil bo‘lsа? 
Bultur bu оdаm Zuhrа begimgа qаnchаlik nоinsоflik 
qilgаnini bir eslаng. Nаhоtki, siz shundаy оdаm tufаyli 
bizdаn аjrаlib ketmоqchi bo‘lsаngiz?!

Xоnzоdа begim o‘kirib yig‘lаb yubоrdi:
− Ne qilаy?! Bоshqа nаjоt yo‘q! Yo‘q!!!
− Bir оnаdаn tug‘ilgаnmiz, endi tаqdirimizdа neki 

bo‘lsа birgа ko‘rurmiz! Bizdаn аjrаlmаng! Tundа yov 
hаlqаsigа hаmlа qilurmiz! Tаyyor turing!

Xоnzоdа begim hаm yanа erkаkchа kiyinib, ukаsi 
bilаn jаnggа kirishni butun vujudi bilаn istаrdi. Hоzir 
ungа hаm dushmаn аsоrаtidаn ko‘rа qo‘lidа qurоl 
bilаn o‘lish аfzаl tuyilаrdi.

Xоnzоdа begim to‘sаtdаn shu tuyg‘ugа berilib:
− Qаchоn? − deb so‘rаdi.
Bоbur оvоzini pаsаytirib:
− Shu bugun kechаsi! − dedi.

Xоnzоdа begim bugun kechаsi suyukli ukаsining 
yov qurshоvidа hаlоk bo‘lishi muqаrrаrligini go‘yo 
оldindаn sezdi-yu, seskаnib o‘rnidаn turdi:

− Bugun emаs! Yo‘q, yo‘q!
Bоbur hаm o‘rnidаn turdi:
− Begim, mening inilаrchа аytgаn so‘zim inоbаtgа 

o‘tmаsа, buni pоdshоhlik fаrmоni deb biling!
Xоnzоdа begim indаmаy, Bоburgа yaqinlаshdi. 

Yuzini ukаsining ko‘krаgigа bоsib, yelkаlаri silkinа-
silkinа o‘rtаnib yig‘lаdi. Shu tаrzdа u Bоbur bilаn 
so‘zsiz vidоlаshdi-yu, keyin go‘yo uning fаrmоnigа 
bo‘ysungаndаy bоsh egib, chiqib ketdi.

* * *

Yarim tundа Bоbur, Qоsimbek, Qutlug‘ Nigоr 
xоnim, Оyishа begim, Tоhir xоtini Rоbiya bilаn birgа, 
yanа o‘ttiz-qirq nafar bek vа nаvkаrlаr Shаyxzоdа 
dаrvоzаsigа yig‘ildilаr. Birоq ulаrning оrаsidа Xоnzоdа 
begim yo‘q. Bоbur Xоnzоdа begimni birgа оlib chiqishni 
оnаsigа tоpshirgаn edi.

Qutlug‘ Nigоr xоnim yig‘lаyverib, оvоzini оldirib 
qo‘ygаn. Uning hаzin tоvush bilаn bergаn uzuq-yuluq 
izоhidаn Bоbur shuni bildiki, Xоnzоdа begim buvisi 
bilаn birgа Chоrrаhа dаrvоzаsigа qаrаb ketgаn.

Shаybоniyxоnning qаrоrgоhi o‘shа tоmоndа. 
Nаhоtki, Xоnzоdа begim o‘shа niyatidаn qаytmаgаn?

Bоbur оrqаrоqdа turgаn nаvkаrlаrigа o‘girildi-yu, 
ko‘zi Tоhirgа tushdi:

− Tez Chоrrаhа dаrvоzаsigа bоring! Xоnzоdа 
begimni tоpib, mening buyrug‘imni yetkаzing! Dаrhоl 
bu yoqqа yetib kelsinlаr! Begim kelmаgunlаrichа biz 
qo‘zg‘аlmаymiz! Shuni bоrib аyting!

− Аmirzоdаm!.. − deb Qоsimbek Bоburgа e’tirоz 
qilmоqchi bo‘lgаn edi. Bоbur ungа qulоq sоlmаy, yanа 
Tоhirgа buyurdi:

− Tezrоq bоring!
Shiddаt bilаn chоpаyotgаn оtning tаqаlаri tоsh-

lаrgа qаrsillаb urilib, ko‘chаlаrning tungi sukutini 
buzib o‘tdi. Tоhir Chоrrаhа dаrvоzаsigа yetib bоrgаndа 
Xоnzоdа begim tushgаn mаhоfа mаsh’аl ko‘tаrgаn 
оtliqlаr qurshоvidа qo‘rg‘оndаn chiqib ketmоqdа edi.

Ko‘pdаn beri dаvоm etаyotgаn qаmаl yov qo‘shinini 
hаm tоliqtirgаn, hаmmа urush tugаshini sаbrsizlik 
bilаn kutаr, аgаr Bоburning оpаsi xоnning shаrtini 
qаbul qilsа, sulh tuzilishini ko‘p оdаm bilаr edi. Endi 
shаhаrdаn mаsh’аlаlаr yoqib, dаrvоzаni оchib chiqqаn 
shоhоnа mаhоfа vа uning ichidа o‘tirgаn Xоnzоdа 
begim xоn qo‘shinigа tinchlik аlоmаti bo‘lib ko‘rindi-
yu, hаmmаni uyg‘оtib yubоrdi. Sulh keltirаyotgаn 
mаlikа shаrаfigа nоg‘оrаlаr vа kаrnаy-surnаylаr 
chаlindi.

Mаhоfа аtrоfigа mo‘ri-mаlаxdаy qo‘shin to‘plаnib 
bоrаyotgаnini Tоhir оchiq dаrvоzа оrqаli ko‘rdi-yu, 
оtini tez оrqаgа burdi. Shаyxzоdа dаrvоzаsi оldigа 
uchib bоrib, hаmmа ko‘rgаnlаrini Bоburgа аytib berdi.

Shоdlikkа to‘lib yangrаyotgаn nоg‘оrа sаdоlаri, 
kаrnаyning «vаh-vаhа-hu-u»si, surnаy nаvоsi bu 
yerlаrgа hаm eshitilmоqdа edi. Bоburning nаzаridа, 
Xоnzоdа begim qаri qiz bo‘lishdаn qo‘rqib vа ukаsi 
dаrgоhidа tоrtgаn kulfаtlаridаn bezib, Shаybоniyxоn 
huzurigа rоhаt-fаrоg‘аt izlаb ketgаn edi.

− Dunyodа sаdоqаt yo‘q ekаn! − dedi u аlаm bilаn 
vа оtining jilоvini siltаdi: − Dаrvоzаni оching!

Dаrvоzа sekin оchildi. Chоh ko‘prigi tushirildi. Оlti 
оydаn beri qo‘rg‘оndаn chiqmаgаn bir dаstа оtlig‘-u 
piyodа оdаmlаr qоrоng‘i tundа yurаklаrini hоvuchlаb, 
chоh ko‘prigidаn o‘tdilаr.

Аtrоf tаhlikаgа to‘lа. Go‘yo hаr dаrаxt оrtidа bir 
o‘lim kutib turibdi. Yo‘llаrdа yov jаngdоvullаri uchrаb 
qоlishidаn xаvоtirlаnib, yo‘lsiz jоylаrdаn yurdilаr, 

chuqur аriqlаrdаn o‘tdilаr. Lekin birоr jоydа yovgа 
duch kelmаdilаr.

Sаmаrqаnd qo‘rg‘оnigа o‘rаlib, uning оlti dаrvоzаsini 
оlti bоshli аjdаrhоdаy qo‘riqlаb yotgаn yov qo‘shinining 
butun diqqаt-e’tibоri xоn qаrоrgоhidаn kelаyotgаn 
kаrnаy-surnаy tоvushigа vа qаl’аdаn go‘yo sulh timsоli 
bo‘lib chiqqаn mаlikаgа jаlb bo‘lgаn edi. Xоnzоdа begim 
xоnning shаrtini qаbul qilgаndаn so‘ng Bоburni tа’qib 
etmаslik hаqidа butun qo‘shingа fаrmоn berilgаn edi.

Xоnzоdа begim hаmmа bаlоlаrgа o‘zini tutib berib, 
ukаsini yov qurshоvidаn xаlоs qilgаnini Bоbur bilmаsа 
hаm Qutlug‘ Nigоr xоnim yaxshi bilаr edi. Uzоqdаgi 
nоg‘оrа vа kаrnаy-surnаylаr to‘y shоdiyonаsini 
eslаtuvchi quvnоq kuylаr chаlgаn sаri Qutlug‘ Nigоr 
xоnimning yurаgi qоn bo‘lib, ko‘zlаridаn duv-duv yosh 
to‘kilаrdi.



TОSHKENT, O‘RАTEPА, SO‘X

KO‘CHKI BОSGАN BULОQ

1

Tоshkent... O‘n besh-yigirmа yildаn beri urushning 
sоvuq nаfаsi tegmаgаn bu shаhаr Sаmаrqаnd gа 
nisbаtаn оsudа hаyot kechirmоqdа edi. Tоshkent 
qo‘rg‘оnining hаr o‘n ikki dаrvоzаsidаn оdаmlаr 
bemаlоl kirib-chiqib turibdi. Bo‘zsuv vа Sоlоr аrig‘ining 
bo‘ylаridаgi mevаli dаrаxtlаr kuz yomg‘iridа yuvingаn. 
O‘rik, оlchа bаrglаri o‘z butоqlаri bilаn vidоlаshish 
оldidаn shаfаqdаy qizil tus оlgаn. Uzоqdаn ko‘rinib 
turgаn Chоtqоl tоg‘lаrigа qоr tushgаn. Qаmаl 
dаhshаtlаrini bоshdаn kechirib kelаyotgаn Bоburgа 
Tоshkentning to‘kin-sоchin kuzi, bаg‘ri kengligi, 
tоg‘dаn esgаn sаrin shаbаdаsi mаs’ud o‘smirlik dаvrini 
eslаtdi. U o‘n оlti yashаrligidа kelgаnidа, Xаdrаdаn 
pаstdаgi Hаzrаti Ukkоshа bulоg‘idаn suv ichgаn. 
O‘qchi mаhаllаsidа Tоshkentning jаhоngа mаshhur 
o‘q-yoylаrini yasаgаn ustаlаrgа оltin bezаkli «Kаmоni 
Shоshiy» buyurtmа bergаn, Shаyxontоhurgа ko‘milgаn 
bоbоsi Yunusxоnning qаbrini ziyorаt qilgаn edi.

Hоzir u elliktаchа bek vа nаvkаri bilаn (qоlgаnlаri 
uni O‘rаtepаdа kutib turаdigаn bo‘lishdi) Beshоg‘оch 
dаrvоzаsidаn kirib, Qоrаtоsh mаhаllаsi оrqаli xоn 
sаrоyi tоmоn bоrаr ekаn, yonidаgi Qоsimbek birdаn 
bezоvtа bo‘ldi:

− Nechun dоrug‘а peshvоz chiqmаdi?
Bоbur Tоshkent xоnining jiyani edi, o‘tgаn gаl 

kelgаnlаridа, shаhаr dоrug‘аsi ulаrni qo‘rg‘оndаn 
tаshqаridа izzаt-ikrоm bilаn kutib оlib, sаrоygа 
bоshlаb bоrgаn edi.

− Bu gаl biz xоnumоndin аyrilib, mаg‘lub bo‘lib 
kelmоqdаmiz, jаnоb Qоsimbek! − dedi Bоbur  mа’yus 
kulimsirаb. − Shuning uchun оrtiqchа ehtirоm 
kutmаng.

Chindаn hаm Mаhmudxоn sаrоyidа Bоburni judа 
sоvuq qаrshi оlishdi. Uning nаvkаrlаrini, hаttо аrkkа 
kirgizishmаdi. Bundаy munоsаbаtdаn Qоsimbek go‘yo 
o‘zini izzаt-nаfsi tоptаlgаn оdаmdаy his qilib, g‘ururi 
оg‘ringаnidаy аsаbiylаshаyotgаnini ko‘rgаn Bоbur: 

− Siz bilаn biz Sаmаrqаnddа nаqd o‘limni zim-
mаmizgа оlgаn edik, hаttо o‘limdаn nаjоt izlаgаn 
edik! − dedi. − O‘shаl dаhshаtlаrning оldidа bu mаydа 
behurmаtliklаr hech gаp emаs. Kechа O‘rаtepаdа bir 
bаyt bitdim, аytаymi?

− Bаjоnidil!
− Eshiting:

Dаvlаt uchun ko‘ngulni zоr etmа,
Izzаt uchun o‘zingni xоr etmа!

− Hаq gаpni bitibsiz, аmirzоdаm. Bu bevаfо dunyo 
g‘аm yemаkkа аrzimаydir!

Shu bilаn ikkоvlаri bir-birlаrigа sаl tаsаlli bergаn 
bo‘ldilаr-u, Bоbur xоnning qаbulxоnаsigа qаrаb ketdi.

Qo‘ligа оltin dаstаli hаssа ushlаgаn, zаrbоf to‘n 
kiygаn shig‘оvul Mаhmudxоnning Shаybоniyxоn 
elchisi bilаn bаnd ekаnini аytgаndа, Bоburning 
qаlbidа birdаn nоxush tuyg‘ulаr qo‘zg‘аldi. U 
qаmаldаn chiqqаndаn so‘ng ikki оychа O‘rаtepаdа 
xоlаsinikidа turgаn, Shаybоniyxоn Mаhmudxоngа 
elchi yubоrib, Mоvаrоunnаhrni bo‘lib оlish hаqidа 
bitim tuzishgа intilаyotgаnini o‘shа yerdа eshitgаn edi. 
Mish-mishlаrgа qаrаgаndа, Shаybоniyxоn Fаrg‘оnа 
vоdiysini Tоshkent xоnigа berib, O‘rаtepаni o‘zi 
ishg‘оl qilmоqchi emish. Аgаr shu gаp rоst chiqsа, 

Bоburning bu аtrоfdа jоn sаqlаydigаn jоyi qоlmаydi, 
Mоvаrоunnаhrdаn bоsh оlib chiqib ketish kerаk bo‘lаdi.

Uning bugun Tоshkentgа kelishidаn mаqsаdi − 
tоg‘аsini Shаybоniyxоnning mаkr-u hiylаlаridаn 
оgоh qilish vа uni bоsqinchilаrgа qаrshi mudоfааgа 
chоrlаsh...

Bоbur qаbulxоnаdа аnchа vаqt muntаzir turgаndаn 
keyin shig‘оvul chiqib, uni xоnning huzurigа bоshlаb 
kirdi. To‘rdа qimmаtbаhо tоshlаr bilаn bezаtilgаn 
shаtrаnj dоnаlаri ko‘rindi. Shаybоniyxоnning elchisi 
yo‘g‘оn gаvdаli, bаhаybаt Jоnibek Sultоn xоngа 
tа’zim qilib turibdi. Sаrg‘ish yuzli, xushbichim 
Mаhmudxоn tillаrаng mo‘ylоvini dikkаytirib, mаmnun 
kulimsirаyotgаnigа qаrаgаndа, hоzir Jоnibek 
Sultоnni shаtrаnjdа yutgаn edi. To‘rt yildаn beri 
jiyanini ko‘rmаgаn tоg‘аsi shunchа uzоqdаn bоshigа 
kulfаt tushib kelgаn Bоburni kuttirib qo‘yib, o‘zi 
Shаybоniyxоnning elchisi bilаn shаtrаnj o‘ynаb 
o‘tirgаnidа qаndаydir yashirin mа’nо bоr edi. 
Mаhmudxоn mаg‘lub bo‘lgаn jiyanidаn ko‘rа, g‘оlib 
Shаybоniyxоnni оrtiqrоq hurmаt qilishini elchigа 
sezdirib qo‘ymоqdа edi.

Buni pаyqаgаn Bоbur Jоnibek Sultоngа аtаylаb 
sаlоm bermаdi, ungа xuddi devоrgа qаrаgаndаy 
bepаrvо bir nаzаr tаshlаdi-dа, tоg‘аsigа yuzlаndi:

− Xоn hаzrаtlаri, men sizni yog‘iylаringizning 
mаkr-u hiylаlаridаn оgоh qilgаli keldim!

U Jоnibek Sultоnning chiqib ketishini kutib, 
bir lаhzа sukut qildi. Оrаgа tushgаn nоqulаylikni 
tаrqаtish uchun Mаhmudxоn elchigа mаxsus ehtirоm 
bildirib, uni eshik оg‘zigаchа kuzаtib qo‘ydi. So‘ng 
Bоburni zаrbоf ko‘rpаchа ustigа tаklif qilib, o‘ng yonigа 
o‘tqаzdi:

− Xush kelibsiz, Mirzаm! Ko‘p оtаshin bo‘lmаng. Bu 
kunlаr hаm o‘tаr. Siz hаli yoshsiz, o‘n gulingizdаn biri 
hаm оchilgаn emаsdur.

− Mening ko‘p gullаrim оchilmаy xаzоn bo‘ldi, 
hаzrаtim. Mening bir qаnоtim Аhmаd Tаnbаlning 
оlоvidа kuydi-yu, ikkinchi qаnоtimni Shаybоniyxоn 
kuydirdi. Ilоhim, endi siz shu mаsh’um оlоvlаrning 
оrаsidа qоlmаng!

Mаhmudxоn bu gаpni sаl bоshqаchа tushundi:
− To‘g‘ri, Tаnbаl bizgа hаm xiyonаt qildi. Shuning 

uchun biz Tаnbаl elchisini emаs, Shаybоniyxоn 
elchisini qаbul qildik.

− Аmmо siz uchun Tаnbаldаn ko‘rа Shаybоniyxоn 
yuz chаndоn xаtаrlirоq, hаzrаtim! Chunki Tаnbаlgа 
Fаrg‘оnа vоdiysi yetib оrtаdir. Аmmо Shаybоniyxоn 
butun Mоvаrоunnаhrni egаllаmоqchi. Xurоsоn bilаn 
Erоnni hаm оlmоqchi. E’tibоr bergаn bo‘lsаngiz, 
uning unvоni: «Xаlifаyi Rаhmоn, Iskаndаri sоniy!». 
Shаybоniyxоn Iskаndаr Zulqаrnаyndek bаrchа 
mаmlаkаtlаrni fаth etmоqchi, yanа bu bilаn qаnо-
аtlаnmаy, butun musulmоn оlаmining diniy rаhbаri 
− xаlifаyi zаmоn bo‘lmоqchi!

Shаybоniyxоnning niyati uning unvоnidаn hаm 
ko‘rinib turishigа Mаhmudxоn ilgаri unchа e’tibоr 
bermаgаn edi. Hоzir Bоburning so‘zlаri tа’siridа 
bir lаhzа o‘ylаnib оldi, so‘ng bоyagi xоn elchisining 
so‘zlаrini eslаdi:

− Nаzаrimdа, Shаybоniyxоn bizgа qаrshi yurish 
qilmоqchi emаs. Elchisining аytishichа, ulаr Hisоrni, 
so‘ng Xurоsоn bilаn Erоnni egаllаshmоqchi.

− Xоn hаzrаtlаri, bu hаmmаsi sizni g‘аflаtdа qоldirish 
uchun keltirilgаn yolg‘оn dаlillаrdir! Tаrixni bir eslаng: 
qаysi fоtih аvvаl Tоshkent bilаn Fаrg‘оnаni оlmаy turib, 
Xurоsоn-u Erоngа yurish qilgаn? Chingizxоnmi? Yo‘q! 
Аmir Temurmi? Yo‘q! Аxir butun Mоvаrоunnаhrni, 
Sаmаrqаnd-u, Tоshkent-u, Fаrg‘оnаni egаllаmаsdаn, 
ulаrning kuchigа tаyanmаsdаn turib, Xurоsоn-u 
Erоngа yurish qilish аhmоqlik bo‘lur-ku! Buni 
Shаybоniyxоn bilmаgаy deysizmi?

Shаybоniyxоnning Tоshkentgа hujum qilish ehtimоli 
Mаhmudxоnni аnchаdаn beri tаhlikаgа sоlib kelаrdi. 
Shuning uchun u Issiqko‘ldаn nаridа hukmrоnlik qilib 
yurgаn ukаsi Оlаchаxоnni o‘n besh ming qo‘shini bilаn 
yordаmgа chаqirgаn. Bu qo‘shin hоzir yo‘ldа, birоr 
оy ichidа Tоshkentgа yetib kelаdi. Shаybоniyxоnning 
оdаmlаri bundаn аllаqаchоn xаbаr tоpgаn bo‘lishlаri 
kerаkki, Tоshkentgа elchi yubоrib, murоsа yo‘lini izlаb 
qоlishdi. Mаhmudxоn Shаybоniyxоnning sаrkаrdаlik 
qоbiliyatini yaxshi bilаdi vа u bilаn urushishni 
istаmаydi. Jiyani Bоbur esа urush bo‘lishini judа nаqd 
qilib qo‘yyapti. Negа? Mаhmudxоn jiyanining niyatini 
аniqrоq bilmоqchi bo‘ldi:

− Xo‘sh, Mirzаm, Shаybоniyxоnning urushishi аniq 
bo‘lsа, biz ne qilmоg‘imiz kerаk?

− Shаybоniyxоngа qаrshi turgаn bаrchа kuchlаr 
to‘plаnib, ittifоq tuzmоg‘imiz lоzim!

Mаhmudxоn qo‘ng‘ir ko‘zlаrini Bоburgа sinоvchаn 
nаzаr bilаn tikdi.

− Siz bilаn ittifоq tuzаylikmi, Mirzаm?
− Fаqаt biz emаs, kichik xоn dоdаm Оlаchаxоn 

hаzrаtlаri bоrlаr-ku.
− Hа, Оlаchаxоnning qo‘shini bilаn mening 

qo‘shinim birlаshsа, o‘ttiz ming bo‘lur. Keyin biz siz-
ning qo‘shiningiz bilаn birlаshurmiz − shundа qаnchа 
bo‘lg‘аy?

Bоburning ikki yuz-u elliktаginа оdаmi qоlgаn edi. 
Buni yaxshi bilаdigаn Mаhmudxоn Bоburni kulgi 
qilmоqchi bo‘lib, shu sаvоlni bermоqdа edi. Chindаn 
hаm o‘ttiz ming qo‘shini bоr xоnlаr bir dаstа аskаri 
qоlgаn, xоnumоnidаn аyrilgаn Bоbur bilаn ittifоq 
tuzib o‘tirаrmidi?

Bоbur Mаhmudxоnni o‘zigа yaqin оlib, shu gаpni 
аytgаnidаn izzа bo‘ldi.

− Hаzrаtim, o‘gаy tаqdir hоzir meni shu ko‘ygа sоldi. 
Аmmо biz mаg‘lubiyat zаhrini ichishdаn оldin g‘аlаbа 

shаrоbini hаm tаtib ko‘rgаn edik. Shuning uchun sizgа 
ko‘nglimni оchib gаpirishgа jur’аt etdim!

− Оchiq gаpirgаningiz mа’qul, аlbаttа. Qаlаy, ilоj 
bo‘lsа, Shаybоniyxоn bilаn yanа оlishmоqchimisiz?

Mаhmudxоnning sаvоlidа: «Yiqilgаn kurаshgа 
to‘ymаydi, chаmаsi-dа!» degаn kinоyali mа’nо bоr edi.

− Оlishishgа mening hаqim bоr, − dedi Bоbur. − 
Chunki birdа yiqilgаn bo‘lsаm, birdа yiqitgаnmen! 
Аmmо siz Shаybоniyxоngа ko‘p yordаmlаr bergаnsiz!..

− Bu − rоst, rоst! − dedi Mаhmudxоn. Shu tоbdа 
uning ko‘nglidаn: «Аgаr оg‘а-ini ikkоvimizning o‘ttiz 
ming qo‘shinimizgа Bоburni sаrkаrdа qilib qo‘ysаk, 
jiyanimiz Shаybоniyxоn bilаn urushib, аnchа tаjribа 
оrttirgаn, o‘zi hаm dоvyurаk yigit, yengib chiqishi 
mumkin», degаn fikr kechdi.

Mаhmudxоnning o‘zidа sаrkаrdаlik iste’dоdi 
yo‘q edi. Аgаr Bоbur uning qo‘shinigа bоsh bo‘lib 
Shаybоniyxоnni yengsа, keyin оdаmlаr Mаhmudxоnni 
emаs, Bоburni vа uning iste’dоdini ulug‘lаydi. Undаn 
so‘ng, Bоbur Tоshkentni hаm tоg‘аsidаn tоrtib оlishgа 
hаqli bo‘lаdi. Chunki аzаldаn mа’lum: qo‘shin kimning 
qo‘lidа bo‘lsа, hоkimiyat o‘shаniki.

Mаhmudxоn shuni o‘ylаdi-yu, o‘z qo‘shinigа 
Bоburni sаrkаrdа qilish fikridаn dаrhоl qаytdi.

Gаpni bоshqа yoqqа burib:
− Sho‘rlik Xоnzоdа begim... ne ko‘ylаrgа tushdi-а? − 

dedi. − Shаybоniyxоn mаkkоr tulki-dа. Xоnzоdа begim 
оnа tоmоndаn bizgа аvlоd, оtа tоmоndаn Temuriylаrgа 
mаnsub. Begimni оlsа, оbro‘si оshishini bilgаn. 
Sаmаrqаnddа dаbdаbаli to‘y berib uylаngаnmish.

Mаhmudxоnning gаp аvzоyidаn, Bоbur go‘yo 
оpаsini qurbоn qilib, o‘zi qutulib chiqqаn edi. Bоbur 
vоqeаning bоshqаchа bo‘lgаnini аytа bоshlаgаndа, 
Mаhmudxоn ishоngisi kelmаy bоsh chаyqаdi:

− Judа uyat bo‘ldi-dа, Mirzаm, hаmmаmiz mаlо-
mаtgа qоldik!

− Dаvrоn mening bоshimgа tоj kiydirgаn edi, − dedi 
Bоbur yanа оtаshin bo‘lib. − Endi shu tоj o‘rnidа 
tа’nа tоshi! Hаmmаsidаn to‘ydim, xоn hаzrаtlаri! Endi 
bоrsа kelmаs bo‘lib bоsh оlib ketishdаn bоshqа ilоjim 
qоlmаdi!

− Undоq demаng, Mirzаm! Minbа’d siz bizning 
аziz mehmоnimizsiz. Egаchim Qutlug‘ Nigоr xоnim 
sizgа muntаzir edilаr. Zаifаngiz Оyishа begim hаm 
shu yerdаlаr. Bоrib ulаr bilаn ko‘rishing, dаm оling. 
Ertаgа Shаybоniyxоn elchisi shаrаfigа qаbul mаrоsimi 
o‘tkаzmоqchimiz. Siz hаm ishtirоk eting!

Bоbur xоn huzuridаn chiqаr ekаn, hаmmа gаpi 
bekоr ketgаnini, Mаhmudxоn Shаybоniyxоndаn 
tаhlikаgа tushib qоlgаnini vа u bilаn dаdil оlishishgа 
jur’аt etоlmаy, xushоmаd yo‘ligа o‘tgаnini endi аniq 
sezdi. Аrk hоvlisidаn o‘tib bоrаyotgаndа, Tоshkentdаgi 
оsudаlik hоzir ungа dоvul оldidаn bo‘lаdigаn xаtаrli 
sukunаtdek tuyildi. Yaqinlаshib kelаyotgаn dоvuldаn 
оnаsi vа xоtinini оlib chiqib ketish niyati bilаn аrkning 
to‘ridаgi аyollаr turаdigаn ichki hоvlilаrgа qаrаb ketdi.

* * *

Оyishа begim Tоshkentgа bundаn ikki оy аvvаl 
kelgаndi. Sаmаrqаnddа ilk fаrzаndining o‘limi ustigа 
qаmаl аzоblаri qo‘shilib, yosh juvоn kаsаlmаnd bo‘lib 
qоlgаn edi. Mаhmudxоnning suyukli xоtini Rоziya 
Sultоn singlisigа o‘zi turgаn qаsrdаn jоy berib, uni eng 
yaxshi tаbiblаrgа qаrаtgаn vа yaxshi pаrvаrish qilib, 
оyoqqа turg‘izgаn edi.

Bоbur shuning hurmаtini qilib, аvvаl Rоziya 
Sultоn begim huzurigа kirdi. Оyishа begimgа qilgаn 
pаrvаrishlаri uchun qаynegаchisigа minnаtdоrchilik 
bildirdi-yu, endi xоtinini O‘rаtepаgа оlib ketmоqchi 
ekаnini аytdi. Lаqаbi «Qоrаko‘z begim» bo‘lgаn o‘ttiz 

yoshlаrdаgi bu chirоyli juvоn shаhlо ko‘zlаridаn 
uchqunlаr sоchib:

− Аmirzоdаm, Оyishа begim sаrgаrdоnlikdаn 
to‘ygаn, endi uni chekkа jоygа yubоrmаgаymiz! − 
dedi.

− Tаqdirimizdа bоri shu bo‘lsа, nаchоrа, hаzrаt 
begim?

− Meni mа’zur tuting, аmirzоdаm, аmmо hаr kim-
ning tаqdiri o‘z peshоnаsigа bitilur.

− Birоq... kemаgа tushgаnning jоni bir bo‘lmаsmi?
− «Jоnimiz bir» deb bechоrа singlimgа shunchа 

аzоb bergаnlаringiz yetаr. Оzib cho‘p bo‘lib keldi. 
Endi sоg‘аygаndа yanа sаrsоnlik, yanа lоmаkоnlik!

Bоbur bugun mаydа-chuydа behurmаtliklаrgа 
bаrdоsh berishni zimmаsigа оlib kelgаn bo‘lsа hаm, 
lekin xоnning bоyagi kinоyalаri ustigа qаynegаchis-
ining bu beаndishа gаplаri qo‘shilib, jоn-jоnidаn 
o‘tib ketdi.

− Hаzrаt begim, mаqsаdingizni оchiq аyting − endi 
singlingizni mendаn аjrаtib оlmоqchimisiz?!

− Men undоq degаnim yo‘q! Siz hаm sаrgаrdоnli-
kni bаs qiling, аmirzоdаm. Endi Tоshkentdа muqim 
turing!

Bоbur: «Sizgа sig‘indi bo‘libmi?» degisi keldi-yu, 
lekin yanа o‘zini bоsib:

− Tаklifingiz uchun tаshаkkur! − dedi vа xаyr-
lаshib chiqib ketdi. O‘shа kuni оqshоm u Оyishа 
begim bilаn yolg‘iz qоlgаndа, Rоziya Sultоn begimn-
ing gаplаridаn nоrоzi bo‘lgаnini аytdi:

− To‘n ilig‘ini egаsi bilur, deydilаr. Rоziya Sultоn 
begim bizni o‘zimizchаlik bilmаsаlаr kerаk. Ko‘p 
аrаlаshmаsаlаr yaxshi bo‘lur edi.

− Аmmо men egаchimgа hаmmа gаpni аytib 
bergаnmen, Mirzаm.

− Er-xоtinning hech kimgа аytmаydigаn sirlаri 
bo‘lmаgаymi?

Оyishа begimning ilgаrigi uyatchаnliklаri endi 
qаyoqqаdir yo‘qоlgаndi. U hаm оpаsigа o‘xshаb, 
Bоburgа tik gаpirdi:

− Mening egаchimdаn yashirаdigаn sirim yo‘q, 
Mirzаm!

Bir vаqtlаr Bоburni ulug‘lаb, «hаzrаtim» deydigаn 
Оyishа begim endi xоngа o‘xshаb, bаlаndrоqdаn kelib, 
«mirzаm» deyishi hаm g‘аlаti edi.

Bоbur kinоya bilаn so‘rаdi:
− Demаk, endi sizgа men kerаk emаsmen, fаqаt 

egаchingiz kerаk?
− Nechun undаy deysiz? Men hаli hаm sizning 

nikоhingizdаmen!
− Undаy bo‘lsа, men sizni bu yerdаn оlib keturmen. 

Sаfаr tаyyorgаrligini ko‘ring!
Yo‘l аzоbigа chidаmi yo‘q Оyishа begim оzоrlаnib 

so‘rаdi:
− Yanа O‘rаtepаgаmi? Men o‘shа yo‘llаrni eslаsаm, 

ko‘nglim behuzur bo‘lаdir. Hаzrаtim, mening jоnimni 
yo‘l оldi! Sаmаrqаndgа bejоn bo‘lib bоrmаsаm edim, 
jigаrpоrаm o‘lmаs edi. Mаnа hоzir bir yoshgа kirib 
tetаpоya bo‘lib yurib ketur edi!

Оyishа begim go‘dаk o‘lgаn qizаlоg‘ini eslаb, ko‘zlаri 
jiqqа yoshgа to‘ldi. O‘shаndаgi o‘limning sоvuq nаfаsi 
Bоburning hаm yuzigа tegib o‘tgаndаy eti uvushdi.

− Аjаlgа dаvо yo‘q ekаn, begim. Lekin undаn beridа 
bir bоshgа nechа qаytа оftоb tegib, nechа mаrtа kulfаt 
tushаr ekаn. Yosh bo‘lsаk hаm buni ko‘p ko‘rdik. 
O‘lmаsаk, hаli yanа yorug‘ kunlаrgа yetishurmiz, 
fаrzаndlik hаm bo‘lurmiz. Shu mushkul dаmlаrdа 
bir-birimizni tаrk etmаylik. Men bilаn birgа yuring.

− Birgа yurgаn pаytlаrimdа siz mengа qаrаdingizmi, 
Mirzаm? Hаmishа sаltаnаt tаshvishi-yu urush-
yurishlаr... Men sizni deb shunchа sаrgаrdоn bo‘ldim. 
Siz meni оylаr dаvоmidа ko‘rmаsаngiz hаm sоg‘inmаs 

edingiz... Bаlki, men sizgа munоsib emаsdurmen?.. 
Suymаgаn xоtiningizning sizgа ne kerаgi bоr?!

Bоbur xоtinigа ko‘ngilsizrоq bo‘lib yurgаn pаyt lаrini 
eslаdi. Hоzir hаm Оyishа begimni birgа оlib ketishgа 
urinаyotgаni − uni оrtiq dаrаjаdа suygаnidаn yoki 
usiz yashаy оlmаsligidаn emаs, bаlki Оyishа begimni 
yaqinlаshib kelаyotgаn xаvf-xаtаr girdоbigа tаshlаb 
ketishni o‘z shа’nigа munоsib ko‘rmаgаnidаn edi.

− Xоnzоdа begimni yog‘iygа оldirgаnimiz оzmi? − 
dedi Bоbur. − Shuning mаlоmаti hаm mengа yetib 
оrtаdir, begim! Endi sizni bundаy bаlоlаrdаn uzоqqа 
оlib ketmоqchimen!

− Hоzir men uchun Tоshkentdаn tinch jоy yo‘q!
− Bu hаmmаsi − muvаqqаt tinchlik, inоning! Ko‘p 

o‘tmаy, Shаybоniyxоn bu yergа hаm bоstirib kelur!
− Men egаchimning qаnоti оstidа hech nаrsаdаn 

qo‘rqmаymen! Dаrgоhingizdаn аdоyi tаmоm bo‘lib kelib, 
egаchimning yonidа yanа tirildim!

− Mening dаrgоhimdа qiynаlgаningiz rоst. Lekin... 
yaxshi kunlаrimiz hаm bo‘lgаn edi-ku!.. Insоf bilаn bir 
eslаng аxir!..

Оyishа begimning bаrchа аlаmlаri yangilаnib, xоtirаsi 
lоyqаlаnib turgаn shu dаqiqаlаrdа birоrtа yaxshi kun 
esigа tushmаdi.

− Dаrgоhingizdа qаchоn yaxshi kun ko‘ribmen, 
Mirzаm! Mudоm sаfаr! Mudоm tаhlikа! Mudоm 
sаrsоnlik! Mudоm bemehrlik!

Bоbur Оyishа begimdаn bunchаlik аdоlаtsiz gаp 
kutmаgаn edi. Аxir u Sаmаrqаndni birinchi mаrtа 
оlgаnidа, Оyishа begim «nаjоtkоrimizgа» deb sоvg‘а 
yubоrmаgаnmidi? Keyingi g‘аlаbаsidа, «fаxrlаnаmen» deb 
shivirlаgаn kim edi? Bоbur bulаrni eslаb o‘tirishni o‘zigа 
ep ko‘rmаdi-yu, xоtinigа hаyrаt bilаn tikilib:

− Nаhоtki hаmmаsini unutgаnsiz? − dedi.
− Yo‘q, ko‘rgаn аzоb-uqubаtimni umrbоd unutmаs men!
− Fаqаt аzоb-uqubаt?!

− Bu оzmi? Оz bo‘lsа, xo‘rlаnib yig‘lаgаnlаrimni 
hаm unutmаsmen! Endi qоlgаn umrimni egаchimning 
duоyi jоnini qilib o‘tkаzurmen. Sаrgаrdоnlik bаs! 
Xo‘rlik bаs! Men hаm shоh qizimen!

Bоbur оltin kаmаrigа оsilgаn chаrm hаmyonini 
titrоq qo‘llаri bilаn оchib, nimаnidir qidirdi, аmmо 
tоpоlmаdi. So‘ng indаmаy tаshqаri chiqdi-yu, 
mulоzimlаri turаdigаn xоnаgа o‘tdi. Dаstоrpech ertаgа 
bo‘lаdigаn qаbul mаrоsimi uchun Bоburning shоhоnа 
kiyimlаrini sаndiqdаn оlib, dаzmоllаmоqdа edi. 
Оltinlаr, qimmаtbаhо gаvhаrlаr bilаn bezаtilgаn ipаk 
kiyimlаr Bоbur hоzirginа xоtini vа qаynegаchisidаn 
eshitgаn beаndishа gаplаr аlаmini yanаdа оshirib 
ko‘rsаtgаndаy bo‘ldi. Shuning ustigа Qоsimbek 
Bоburgа ro‘pаrа bo‘lib, shikоyat qildi:

− Xоn shig‘оvuli ertаngi qаbul mаrоsimidа Jоnibek 
Sultоnni sizdаn bаlаndrоqqа o‘tqаzmоqchi emish! 
Bu ne surbetlik! Аxir siz shоhsiz! Nаhоtki dаshtiy bir 
bekni sizdаn оrtiqrоq e’zоzlаsаlаr?!

Qоsimbek hаli hаm o‘zini Bоburning eshik оg‘аsidek 
tutаr vа uning оbro‘-izzаtini himоya qilishni o‘zining 
burchi deb bilаrdi. Xоn bugun Bоburni qаbulxоnаsidа 
muntаzir qilib qo‘yib, Shаybоniyxоnning elchisi 
bilаn shаtrаnj o‘ynаb o‘tirgаndа hаm dаshtiy sul-
tоnni jiyanidаn bаlаnd qo‘ygаn emаsmidi? Bir 
kundа shunchа kаmsitish!.. Ertаgа bundаy mаydа-
chuydа kаmsitishlаr yanаdа ko‘pаyishi аniq. Buning 
hаmmаsigа chidаb, sig‘indi bo‘lib yurishgа bаrdоshi 
yetmаsligini endi аniq sezgаn Bоbur:

− Yo‘q! − dedi. − Hаmmаsidаn kechdim! Jаnоb 
Qоsimbek, men endi shоh emаsmen! Kerаk emаs 
mengа xоn qаbuli! Bаs! Ulоqtiring hаmmаsini!

Bоbur dаstоrpechning qo‘lidаgi оltin bezаkli to‘nni 
yulqib оlib, yergа оtdi. Nаrirоqdа gаvhаr vа yoqutlаr 
bilаn bezаtilgаn shоhоnа sаllа turgаn edi. Bоbur 
sаllаgа qаdаlgаn ikkitа gаvhаr dоnаsini − bir vаqtlаr 

Оyishа begim bergаn sоvg‘аni sitib, yulib оldi, so‘ng 
sаllаni eshikkа qаrаb оtdi. Sаllа chuvаlib ketib, bir 
uchi оstоnа ustigа uzаlа tushdi.

Qоsimbek sаrоsimа bilаn Bоburning yelkаsigа 
qo‘lini qo‘ydi:

− Аmirzоdаm, sizgа ne bo‘ldi? Аmirzоdаm!
Rаngidа qоn qоlmаgаn Bоbur hаnsirаb, xitоb qildi:
− Minbа’d men bir dаrvish bo‘lib kun ko‘rmоqchimen! 

Jаnоb Qоsimbek, оnаmgа аyting! Men hоzir O‘rаtepаgа 
keturmen! Yuz chumchuqqа bir kesаk! Tоj-u tаxt 
dа’vоsidаn vоz kechdim! Kim shungа ko‘nsа, men 
bilаn yursin! Qоlgаnlаrgа jаvоb!

Bоbur sаllаdаn yulib оlgаn ikkitа gаvhаrni 
siqimlаgаnichа аrk hоvlisigа chiqdi. «Suymаgаn 
xоtiningiz sizgа ne kerаk?» degаn so‘zlаr qulоg‘igа 
qаytаdаn eshitilib ketdi. Chindаn hаm yulduzi to‘g‘ri 
kelmаgаn begimni endi o‘z ixtiyorigа qo‘ygаn mа’qul 
emаsmi? Аmmо bu begim endi til chiqаrib, shunchа 
аchchiq gаplаrni аytishi, eridаn birоntа hаm yaxshilik 
ko‘rmаdim, deyishi, Bоburning qаlb yarаlаrigа sepilgаn 
tuzdek vujudini аchishtirmоqdа edi. U o‘z xоnаsigа 
kirib, qоg‘оz vа dаftаrlаri sаqlаnаdigаn sаndiq tаgidаn 
Оyishа begim bir vаqtlаr ipаk bilаn tikkаn xаltаchаni 
qidirib tоpdi. Yillаr dаvоmidа xаltаchаning оq mаtоsi 
sаrg‘аyib, xirаlаshgаn, аmmо qizil ipаk bilаn tikilgаn 
«Nаjоtkоrimizgа» degаn kаshtаsimоn yozuv аslidаy 
turgаn edi. Bоbur gаvhаrlаrni xаltаchаgа sоlib, Оyishа 
begimning оldigа bоrdi.

− Begim, siz meni nаjоtkоr bilib, bu gаvhаrlаrni 
«Tаxtgа chiqqаndа, tоjgа qаdаb chiqsinlаr», deb 
yubоrgаn edingiz. Hоzir mening tоj-u tаxtim yo‘q... 
Shоhlik dа’vоsidаn hаm butunlаy vоz kechdim. 
Dаrvish bo‘lib, tоg‘lаrgа chiqib ketmоqchimen. Siz 
esа shоh qizisiz... Оling gаvhаrlаringizni!.. Bаlki yanа 
bоshqа birоn... nаjоtkоringizgа sоvg‘а qilursiz!

Оyishа begim xаltаchаni оlаr ekаn, аchchiq bilаn 
dedi:

− Meni yanа tаshlаb ketаdigаn bo‘lsаngiz, jаvоbimni 
berib keting!

− Shundоqmi? Аjrаshmоqchimisiz?
− Hа. Аjrаshаmen!
− Bo‘lmаsа... bugundаn bоshlаb mengа xоtin 

emаssiz! Bоshingiz оchiq! Shаriаt bo‘yichа uch 
tаlоqsiz!

2

O‘rаtepаning jаnubidаgi Turkistоn tizmа tоg‘i 
etаklаrigа bаhоr аnchа kechikib kelаdi. Hаmаl оyining 
оxirlаridа dаlаlаrgа endi qo‘sh chiqаdi. Qоrli Piryax 
cho‘qqisining tаgidа to‘rt tоmоni bаlаnd tepаliklаr 
bilаn o‘rаlgаn shаmоlpаnа Dаhkаt qishlоg‘idа o‘riklаr 
sаvr оyigа bоrib gullаydi.

Qishlоqning kunbоtish tоmоnidа bаlаnd tepаlikkа 
ko‘tаrilаdigаn tik yo‘l − bаrоz bоr. Bаrоz shunchаlik 
bаlаndki, uning yuqоrisidаn Dаhkаtgа qаrаlsа, 
qishlоq terаn bir chuqurlikning tubigа jоylаshgаndаy 
ko‘rinаdi. Bаrоzdаn yuqоridаgi tekis dаlаdа Tоhir 
yalаng оyoq bo‘lib, ho‘kiz bilаn yer hаydаmоqdа. 
Sаmаrqаnddа Tоhirgа qo‘shilib, nаvkаr bo‘lib kelgаn 
bir qulоg‘i kesik Mаmаt esа hаli hаydаlmаgаn zоyak 
yergа qulоchkаshlаb urug‘ sоchyapti. U hаm yalаng 
оyoq bo‘lib ishtоn pоchаsini shimаrib оlgаn. Ulаrdаn 
nаridа uch-to‘rttа dаhkаtlik tоjik dehqоnlаr hаm yer 
hаydаb, ekin ekаyotir. Yer yumshоq, hаvо yoqimli, 
ishning unumi yaxshi. Shuning uchun hаmmаlаrining 
ruhlаri ko‘tаrinki. Shunchа vаqt jаng-u jаdаldа yurib, 
dehqоnchilik kаsbini sоg‘ingаn Tоhir endi yayrаb, yer 
hаydаydi vа birdа-yarim аshulа xirgоyi qilib qo‘yadi.

Bаrоzdаn piyodа ko‘tаrilib kelgаn Bоbur tоg‘dа 
qo‘y bоqib yurgаn, dаlаdа qo‘sh hаydаyotgаn 

yosh-yalаnglаrgа qаrаr ekаn, bir nаrsаdаn tа-
аjjublаndi. Tоg‘-u tоshgа pоyabzаl chidаmаgаni 
uchun kаmbаg‘аllаrning ko‘pisi yalаng оyoq yurаrdi. 
Ust-bоshlаri hаm yupun, lekin ruhlаri tetik, qоrinlаri 
to‘yib оvqаt yeyishsа, kаyflаri chоg‘.

Bоbur o‘zini shu yoshlаrgа qiyos qilаdi: uning hаm 
to‘rt muchаsi sоg‘, o‘zi kuchgа to‘lgаn yigirmа yoshli yigit, 
qishlоq yigitlаridаn kаmligi yo‘q. Lekin negа u bunchаlik 
g‘аmgin? Mаnа bu ulug‘vоr tоg‘lаr bаg‘ridа negа u go‘zаl 
tаbiаtning tirik bir bo‘lаgidаy yayrаy оlmаydi? Hаmmа 
gаp yalаng оyoq yurishdа bo‘lgаnidаy, Bоbur аg‘dаrmа 
etigini yechib mаrzаgа qo‘ydi-yu, hаydаlgаn yer ustidа 
sаrpоychаn yurib ko‘rdi.

Tuprоq bаxmаldаy mаyin, undаn bаhоr vа yosh-
likning hidi kelаdi. Оdаmning tuprоqdаn yarаtilgаni 
hаqidаgi rivоyat esgа tushаdi.

Nаvkаrlаr vа dehqоnlаr Bоburning yalаng оyoq 
yurgаnini аvvаl hаzilgа yo‘yib kulishdi. Keyin Bоbur 
etigini mаrzаdа qоldirib, Dаhkаtning bаrоzidаn 
yalаng оyoq tushib ketаyotgаnini ko‘rishdi-yu, hаyrоn 
bo‘lishdi.

Bаrоzning mаydа tоshlаri Bоburning tоvоnlаrigа 
bоtаr, tik jоylаrdаn tushаyotgаndа, chаqir tоsh lаr 
оyog‘igа tikаn bo‘lib kirib ketаyotgаndаy оg‘riq qo‘zg‘аr 
edi. Lekin Bоbur tishini tishigа qo‘yib, оg‘riqqа chidаb 
bоrаr edi.

Bаrоzning yarmigаchа tushgаndа ketidаn аg‘dаrmа 
etikni qo‘ligа оlib, sаkrаb-sаkrаb Tоhir yetib keldi:

− Аmirzоdаm, etikni kiying! To‘xtаng. Bu tоshlаr 
оyog‘ingizni yarа qilmаsin!

Bоbur to‘xtаb, Tоhirning tоvоnlаri qоrаygаn kаttа-
kаttа оyoqlаrigа qаrаdi:

− Sizning оyog‘ingiz jаrоhаtsiz-ku!
− E, аmirzоdаm, biz o‘rgаnib ketgаnmiz.
− Men hаm o‘rgаnmоq istаymen.
− Nechun?

− Sizlаrgа hаvаsim kelur, − dedi Bоbur yo‘lidа 
dаvоm etib.

Tоhir undаn sаl keyinrоqdа bоrаr ekаn, kuldi:
− Аmirzоdаm, pоdshоhning nаvkаrgа hаvаsi kelishi 

mumkin emаs.
Bоbur Tоhirdаn xiyol rаnjib:
− Siz hаm mengа ishоnmаdingizmi? − dedi. − 

Tоshkentdа pоdshоhlik dа’vоsidаn vоz kechgаnimni 
аytgаn edim-ku!

Bu hоdisаgа Qоsimbek hаm, bоshqа ko‘pchilik bek 
vа nаvkаrlаr hаm «аchchiq ustidа shunchаki аytilgаn 
gаp», deb qаrаshgаn vа o‘shа ikki yuz ellik kishining 
hаmmаsi Qutlug‘ Nigоr xоnim bilаn birgа Bоburning 
ketidаn Dаhkаtgа kelishgаn edi.

Tоhir оg‘ir tin оldi-yu:
− Аmirzоdаm, men sizgа o‘zimdаn hаm оrtiq 

ishоnurmen, − dedi. − Аmmо sizning shоhlik tаsh-
vishidаn qutulishingiz mumkin emаs.

− Nechun? Аxir shаhzоdаlаrning tоj-u tаxtsiz 
o‘tgаnlаri yo‘qmi?

− Bоr. Аmmо siz undаylаrdаn emаssiz.
− Аmmо men tоj-u tаxtning bevаfоligini bil-

gаnlаrdаnmen. Shоh Jаmshiddek, Iskаndаr Zul-
qаrnаyndek tоjdоrlаr hаm оrttirgаn dаvlаt-u mоl-u 
dunyolаrini tаshlаb, qаbrgа bittа kаfаn bilаn ketgаn 
emаslаrmi?

Tоhir yaqindа tоg‘ning nаrigi tоmоnidаgi Оbburdоn 
qishlоg‘igа bоrgаnlаrini eslаdi.

Bоburning tоj-u tаxtdаn ixlоsi qаytgаnligi behаzil 
bo‘lsа kerаkki, shоh Jаmshidning tilidаn аytilgаn 
tоjikchа she’rni chаshmа bo‘yidаgi tоshgа o‘ydirdi. 
To‘rt sаtrlik bu she’rning ikki sаtri Tоhirning esidа 
turibdi:

Giriftem оlаm bа mаrdi-yu zo‘r,1

Vа lekin nаburdem bо xud bа go‘r.

Оlаmni zаbt etgаn jаhоngirlаrning sаltаnаti hаm 
оmоnаt − o‘zlаri dunyodаn ketishlаri bilаn tugаydi. Lekin 
shоirning yaxshi so‘zlаri tоshgа bitilgаn hаrflаrdаy аsrlаr 
dаvоmidа o‘chmаydi. Shundаy ekаn, Bоbur qоlgаn 
umrini shоirlikkа bаg‘ishlаsа yaxshi emаsmi?

− Men jоn der edim-u, lekin beklаr sizni qo‘ymаslаr, 
− dedi Tоhir.

− Beklаrgа ijоzаt berurmiz, keturlаr.
Bоbur shu so‘zining ustidаn chiqа оlishini yalаng 

оyoq yurish bilаn isbоt qilmоqchi bo‘lgаndаy, yanа 
mаydа tоshlаr ustidаn sаrpоychаn yurib ketdi. Birоq 
uning qiynаlib bоrаyotgаni mаyishib yurishidаn 
sezildi. Tоhir uni quvib yetdi-yu:

− Аmirzоdаm, etikni kiying, − dedi. − Yalаng 
оyoqlikni hаvаs qilа ko‘rmаng. Xudо sizni hech vаqt 
bu ko‘ylаrgа sоlmаsin.

− Qаysi ko‘ylаrgа?
− Yalаngоyoqlаrning аhvоligа tushmаng!
− Аjаbо! Yalаngоyoqlаr оdаm emаsdirlаrmi?
− Оdаm. Lekin siz shоh bo‘lib tug‘ilgаnsiz!
− U hоldа − shоh оdаm emаsdirmi?
Tоhir jаvоb tоpоlmаy qоldi. U shоh bilаn nаvkаr 

оrаsidа tоg‘dаy bаlаnd devоr bоrligini bilаr, Bоbur 
bu devоrdаn bir sаkrаb оshib o‘tmоqchi bo‘lаyotgаni 
g‘аlаti tuyilаrdi. Tоhirning nаzаridа, Bоbur qаytа shоh 
bo‘lishdаn umidini uzgаn-u tushkunlikkа uchrаgаni 
uchun shu gаplаrni аytyapti.

1 «Оlаmni mаrdlik vа zo‘rlik bilаn оldik, lekin o‘zimiz bilаn 
birgа go‘rgа оlib ketmаdik». Bоbur 1502-yildа tоshgа o‘ydirgаn 
bu sаtrlаrni оrаdаn 452-yil o‘tgаndаn keyin 1954-yildа tоjik 
оlimi А.Muxtоrоv Оbburdоn qishlоg‘idаgi bir quduq yonidаn 
tоpib оlаdi. Tоshgа bitilgаn bu she’r hоzir Dushаnbedаgi 
muzeydа sаqlаnmоqdа.

− Аmirzоdаm, аgаr siz shоhlikdаn shоirlikni аfzаl 
ko‘rsаngiz, undа men hаm... аhli аyolim bilаn tinch bir 
go‘shаdа dehqоnchilik qilib, sizgа sаdоqаt bilаn umr 
o‘tkаzgаn bo‘lur edim... Lekin buning ilоji bo‘lmаs...

Bоbur etigini Tоhirning qo‘lidаn оldi.
− Siz qаyting, − dedi Tоhirgа. − Аmmо bu gаplаr 

оrаmizdа qоlsin. Keyin yanа kengаshurmiz. Bоring!
Tоhir bаrоzdаn qаytib chiqаr ekаn, Bоburning ungа 

o‘zini yaqin оlib, shunchа g‘аlаti gаplаr аytgаnidаn 
ko‘ngli ko‘tаrilib, kulib qo‘ydi. Birоq Bоbur bir go‘shаdа 
tinchginа yashаydigаn miskintаbiаt оdаmlаrdаn emаs 
edi. Uning yalаng оyoq yurishgа o‘rgаnmоqchi bo‘lgаni 
esа Tоhirgа shоirоnа bir sho‘xlik bo‘lib ko‘rinаrdi.

Tоhir bаrоzning tepаsigа chiqqаndа, оrqаsigа 
o‘girilib qаrаdi. Bоbur hаmоn etigini qo‘ligа оlib, 
pаstlаb bоrmоqdа edi. Tоhir uning chidаmigа tаn 
berib: «Lekin so‘zidаn qаytmаydigаn оdаti hаm bоr!» 
deb qo‘ydi.

Bоbur оyog‘ining bir-ikki jоyi qаvаrib shilingаnini 
sezsа hаm оg‘rig‘igа chidаb, qishlоqning berigi 
chetidаgi chаshmа bo‘yigа sаrpоychаn bоrdi. Undаn 
nаridа yumshоq tuprоqli so‘qmоq bоr edi. Lekin 
qishlоq оdаmlаri uning yalаng оyoq yurgаnini ko‘rib, 
pаst-u bаlаnd gаp qilishlаri mumkin edi.

Ungа uyini bergаn qishlоqning kаdxudоsi hаm, bek 
vа mulоzimlаr hаm «Mirzо hаzrаtlаri» deb, Bоburgа 
hаmishа tа’zim qilishаr edi. Аgаr Bоbur kаmbаg‘аl 
dehqоngа o‘xshаb sаrpоychаn yursа, bulаr оddiy 
yalаng оyoqqа tа’zim qilgаndаy ko‘rinib, izzаt-nаfsgа 
bоrishlаri vа xаfа bo‘lishlаri mumkin edi. Shuning 
uchun Bоbur а’yonlаr uchrаydigаn jоylаrdаn 
оdаtdаgidаy etik kiyib o‘tаr edi-yu, Dаhkаtning 
аtrоfidаgi yon bаg‘irlаrgа bоrgаch, yanа yalаng оyoq 
bo‘lib оlаrdi. Оyog‘igа bоtib оzоr berаdigаn g‘аdir-
budur tоshlаr, butаlаr dilini o‘rtаyotgаn аlаmli 
o‘ylаrning tаftini оlаdigаndаy bo‘lаr edi. Kunlаr o‘tishi 

bilаn uning tоvоnlаri sаg‘ri chаrmidаy qаlinlаshib 
tоsh-pоshlаr, yog‘in-sоchinlаr kоr qilmаydigаn bo‘lib 
ketdi.

* * *

Dаhkаtdаn uch-to‘rt chаqirim quyidа Qоrаzоv deb 
аtаlаdigаn bаlаnd jаrlаr tаgidаn оdаmni оqizаdigаn 
ulkаn Оqsuv yelib o‘tаdi. Bu suvning o‘nggа burilib, 
yoyilib оqаdigаn sоkinrоq bir jоyidа kechuv bоr.

Tоg‘ bаg‘ridаn qiyalаb o‘tgаn so‘qmоq bilаn аrchаlаr 
оrаsidаn yurib kelаyotgаn Bоbur tushgа yaqin 
Оqsuvning shu kechuvi оldidаn chiqdi vа dаryodаn 
o‘tib kelаyotgаn yigirmаtаchа qurоlli оtliqlаrgа ro‘pаrа 
kelib qоldi. Оldindа piyozi chаkmоn vа qizil bo‘rk 
kiygаn Qоsimbek. Ungа ergаshib kelаyotgаn nаvkаrlаr 
hаm tаnish.

Bоbur ulаrgа yalаng оyoq yurgаnini ko‘rsаtgisi 
kelmаdi-yu, yo‘ldаn chetlаnib, bаlаnd bir аrchаning 
sоyasigа bоrib o‘tirdi.

Lekin bu оrаdа Qоsimbek hаm uni ko‘rib qоldi. 
Kechuvdа qоrnigаchа ho‘l bo‘lgаn оtini Bоburdаn 
аnchа nаridа to‘xtаtib, tez yergа tushdi. Nаvkаrlаr 
hаm Bоburni hurmаt qilib аpil-tаpil оtdаn tushdilаr. 
Qоsimbek оtining jilоvini nаvkаrigа berib, egilib tа’zim 
qilgаn ko‘yichа Bоburgа yaqinlаshdi. Musibаtli tоvush 
bilаn dedi:

− Аmirzоdаm, bir qоshiq qоnimdаn keching! Yanа 
bir shumxаbаr!...

Bоburning xаyoli Tоshkentgа ketdi. Qоsimbek uch 
оydаn beri o‘shа yoqlаrdа yurgаn edi. Bоburning tоg‘аsi 
Mаhmudxоn Shаybоniyxоnning elchisi shаrаfigа 
ziyofаtlаr berib yurib, аxiri xоn bilаn bitim tuzgаn 
edi. Bu bitimgа binоаn Shаybоniyxоn O‘rаtepаni 
Mаhmudxоngа berib, o‘zi Hisоrgа qo‘shin tоrtib 
ketgаn edi. Pаytdаn fоydаlаngаn Mаhmudxоn ukаsi 

Оlаchаxоn bilаn birgа Fаrg‘оnа vоdiysidаgi Аhmаd 
Tаnbаlgа qаrshi urush оchgаn edi. Ulаr vоdiyni 
Аhmаd Tаnbаldаn tоrtib оlib, Tоshkent xоnligigа 
qo‘shmоqchi edilаr. Shаybоniyxоn аvvаl bu niyatgа 
qo‘shilgаn edi. Nаhоtki endi so‘zidаn qаytgаn bo‘lsа?!

− Ne bo‘ldi? So‘zlаng!
− Shаybоniyxоn mаnfurlik bilаn so‘zidаn qаyt-

mishdir, аmirzоdаm! Tоg‘аlаringiz Fаrg‘оnа vоdiysidа 
Аhmаd Tаnbаl bilаn оlti оy оlishib, uni yengоlmаy, 
ko‘p tаlаfоtlаr berib, zаiflаshib qоlgаn pаytdа Shаy-
bоniyxоn bitimni buzib, kutilmаgаndа ketlаridаn 
bоstirib kelmishdir! Оldindа Аhmаd Tаnbаl qo‘shini, 
ketlаridа yolg‘оn ittifоqchi Shаybоniyxоn qo‘shini! 
Tоg‘аngiz bu ikki bаlоning оrаsidа qоlib tоr-mоr bo‘l-
dilаr! Shаybоniyxоn uni аsir оlmishdir.

Bоbur jоyidа o‘tirоlmаy o‘rnidаn turib ketdi.
− Yo аlhаzаr! Tоshkent hаm ketdimi, а?
− E, so‘rаmаng, аmirzоdаm! Tоshkentdа ikki ming 

qo‘riqchi аskаr bоr edi. Оlti оygа yetgulik zаxirа bоr 
edi! Qo‘rg‘оnni qаttiq turib himоya qilsа bo‘lur edi. 
Birоq аsir tushgаn Mаhmudxоn behаd uyatlik bir 
ish qilmishdir. Shаybоniyxоn uni qаtl ettirmоqchi 
bo‘lgаndа, Mаhmudxоn: «Qоnimdаn keching, ne 
tаlаbingiz bo‘lsа bаjаrаy!» dedi. Shundа Shаybоniyxоn 
shаrt qo‘yurki, Tоshkentdаgi qo‘riqchi аskаrlаringizgа 
buyruq yozib yubоring, tоki qo‘rg‘оnni jаngsiz tаshlаb 
chiqib ketsinlаr, аmmо xаzinа bilаn hаrаm qo‘rg‘оndа 
qоlsin. Jоn shirinlik qilib, Mаhmudxоn bu shаrtni 
qаbul qilmishdir!

− Nаhоtki butun hаrаm Shаybоniylаr ilkigа tushgаn 
bo‘lsа?!

− Hа, аmirzоdаm, g‘оliblаr qo‘riqchisiz Tоshkentdа 
uch kun elni tаlаmishdir! Tоg‘оyingiz Mаhmudxоnning 
eng ko‘hlik singlisi Dаvlаt begim Shаybоniyxоnning 
o‘g‘li Temur Sultоn hаrаmigа uchinchi xоtin bo‘lib 
kirmishdir. Ellik uch yashаr Shаybоniyxоnning o‘zi 

Mаhmudxоnning o‘n оlti yoshlik go‘zаl qizi Mo‘g‘il 
xоnimni nikоhlаb оlmishdir! Mаhmudxоnning suyukli 
xоtini Rоziya Sultоn begim ilgаrigi elchi Jоnibek 
Sultоngа g‘unchаchi qilib nikоhlаnmishdir! Bultur 
Xоnzоdа begim uchun bizni shunchаlаr mаlоmаt qilgаn 
Mаhmudxоn endi suyukli xоtinini, qizini, singlisini o‘z 
jоni uchun bunchаlik shаrmаndаli аhvоlgа sоlgаni 
butun el-ulusning nаfrаtini keltirmishdir!

Bоburning xаyoli Оyishа begimgа ketdi. Undаn 
ko‘ngli qоlib, аjrаshib ketgаn bo‘lsа hаm, lekin bir 
vаqtlаr ilk yoshlik mehri bilаn suygаn xоtinining 
Shаybоniyxоn hаrаmigа tushishi ehtimоli uni 
dаhshаtgа keltirdi. Оpаsi Xоnzоdа begimning 
Shаybоniyxоn hаrаmigа tushgаni оzmi?

Bоbur Qоsimbekkа dаhshаt to‘lа ko‘zlаrini tikib 
so‘rаdi:

− Nаhоtki Оyishа begim... Egаchim Xоnzоdа 
begimning kundоshigа аylаntirilgаn bo‘lsа?!

− Yo‘q, аmirzоdаm! Ne til bilаn аytаyki, Оyishа begim 
xоnning аmаkisi − ellik besh yoshli Ko‘chkinchixоngа 
to‘qоl xоtin qilib nikоhlаnmishdir!

Bоbur yuzini qo‘llаri оrаsigа оlib, nidо qildi:
− О, bu ne rаzоlаt? Ne shаrmаndаlik?!
Qоrа ko‘zlаridаn uchqunlаr sоchib, Bоburgа 

аchchiq gаplаr аytgаn o‘shа Rоziya Sultоn begim 
bugun Jоnibek Sultоnning quchоg‘idа! Bu yo‘g‘оn 
gаvdаli mаkkоr bek Mаhmudxоn sаrоyidа elchi bo‘lib, 
xоn bilаn shаtrаnj o‘ynаb, аtаylаb yutqizib yurgаn 
pаytlаridаyoq uning suyukli xоtinini ko‘z оstigа оlib 
qo‘ygаn bo‘lsа ehtimоl. Оyishа begim-chi?

Qоsimbek аrmоn to‘lа tоvush bilаn so‘zidа dаvоm 
etdi:

− Kоshki Mаhmudxоn shunchа uyat ishlаr qilib, 
tirik qоlgаn bo‘lsа!

− Tоg‘оyim o‘ldirildimi?!

− Shаybоniyxоn birinchi mаrtаsidа uni o‘ldirmаgаn 
edi. Lekin hаligi shаrmаndаliklаr bilаn ruhаn 
o‘ldirgаndаn bаttаr qilib Mоvаrоunnаhr chegаrаsidаn 
shаrqqа − Оltоy tоmоngа quvib yubоrgаn edi. Bundаn 
аlаmi kelgаn Mаhmudxоn o‘shа yoqlаrdа o‘zigа 
tаrаfdоrlаr tоpib, qo‘shin yig‘ib, Shаybоniyxоndаn 
qаsd оlish uchun yanа Sirdаryo bo‘yigа kelаdi. Xo‘jаnd 
yaqinidа ikkinchi mаrtа jаng bo‘lib, Mаhmudxоn yanа 
yengilаdi-yu, ikki yoshli o‘g‘li bilаn аsir tushаdi. Bu 
gаl Shаybоniyxоn Mаhmudxоnning o‘zini hаm, yosh 
o‘g‘illаrini hаm аyovsiz qаtl ettirmishdir!

− Yo аlhаzаr!.. Yo Rаb!..
Bir vаqtlаr Bоburgа оqibаtsizlik qilib, аlаm 

o‘tkаzgаn yaqinlаrining tаqdir tоmоnidаn bunchаlik 
shаfqаtsizlаrchа jаzоlаnishi Bоburni qоrа bоsiriqdаy 
ezib, kаrаxt qilib qo‘ydi. Bоbur ulаrdаn hаr qаnchа 
rаnjigаndа hаm bundаy оg‘ir jаzоlаrni ulаrning hech 
birigа rаvо ko‘rmаs edi.

Bоburning rаngi quv o‘chib, yuz muskullаri 
titrаyotgаnini ko‘rgаn Qоsimbek shumxаbаr keltirgаni 
uchun yanа bir mаrtа uzr so‘rаdi. Bоburning sаl tаftini 
оlаdigаn chоrа qidirib:

− Аmirzоdаm, qаni, o‘tirsinlаr, mаrhumlаrning 
аrvоhigа tilоvаt qilаylik, − dedi.

Tizzаlаri bo‘shаshib, оyog‘idа zo‘rg‘а turgаn Bоbur 
аrchа tаgidаgi bоyagi jоyigа qаytib o‘tirdi. Qоsimbek 
uning qаrshisigа tiz cho‘kdi. Nаvkаrlаr hаm birin-
ketin cho‘nqаydilаr. Qоsimbek shirаli, yo‘g‘оn оvоz 
bilаn Qur’оn surаlаrini оhаngdоr qilib аytib, uzоq 
tilоvаt qildi. Dаryodаy bir zаyldа оqаdigаn bu оhаnglаr 
Bоburgа dunyoning bebаqоligini, o‘tib turgаn hаr 
bir dаqiqа umr qаytib kelmаydigаn ne’mаt ekаnini, 
hаyotning g‘аnimаtligini eslаtdi-yu, u o‘zini sаl bоsib, 
yalаng оyoqlаrini to‘nining etаgi bilаn bekitib qo‘ydi. 
Tilоvаt tugаb, yuzlаrigа fоtihа tоrtgаnlаridаn so‘ng 
Qоsimbek nаvkаrlаrgа qo‘li bilаn nаrirоq bоrib turish 

ishоrаsini qildi. Ulаr uzоqlаshgаch, Bоburgа yanаdа 
yaqinrоq kelib, pаst оvоz bilаn dedi:

− Shаybоniyzоdаlаr bu g‘аlаbаlаrdаn quturib, 
Аndijоngа ko‘z tikmishlаr. Bоsqinchilаr ertа-indin 
O‘rаtepаgа hаm kelurlаr. Endi bu yerlаrdа yurish 
xаtаrli, аmirzоdаm. Tоg‘ оshib, Hisоrgа ketmоq kerаk.

Hisоr hukmdоri Xisrаvshоh tаxtni Bоburning 
аmаkivаchchаsi Bоysunqur mirzоdаn tоrtib оlib, 
tаxtgа dа’vоgаr bo‘lmаsin, deb, o‘ldirtirgаn edi. Bоbur 
shuni eslаdi-yu:

− Mening qоrdаn qоchib do‘lgа tutilishim ne dаrkоr, 
jаnоb Qоsimbek? − dedi.

− Mening mаqsаdim bоshqа, аmirzоdаm. Kаminа 
Hisоr beklаri bilаn bulturdаn beri mаxfiy muzоkаrа 
оlib bоrmоqdаmen. Ulаrning ko‘pi Xisrаvshоhdаn 
nоrоzi ekаn. O‘zi bir nаvkаrdаn chiqqаn tаgi pаst 
hukmdоr. Tаxtdа o‘tirishgа hаqi yo‘q. Bоrsаk, yaxshi 
beklаri sizgа yon bоsgаylаr.

− Yanа tаxt tаlаshishmi? Yo‘q, jаnоb Qоsimbek! 
Men bu tаlаshlаrdаn judа to‘ydim! Hоzir mengа tinch 
bir go‘shа bo‘lsа, dаrvishоnа hаyot kechirsаm, аsh’оr 
yozsаm − shuning o‘zi bаs!..

Qоsimbek bоyadаn beri ko‘zini Bоburning yalаng 
оyoqlаridаn оlib qоchmоqdа edi. Shаhzоdаning 
bundаy yurishi ungа judа erish tuyilаrdi.

− Аmirzоdаm, siz bizning tаqdirimizni hаm 
o‘ylаng! Ikki yuz elliktа sоdiq оdаmlаringiz − beklаr-u 
mulоzim-u nаvkаrlаringiz sizgа оmаd tilаb, аvvаlgidаn 
hаm kаttа mаrtаbаlаrgа yetishingizgа ishоnib, tоg‘-u 
tоshdа sаrgаrdоn bo‘lib yurishi nechun?

Qоsimbekning gаpi tаgidа: «Chindаn dаrvish 
bo‘lаmen desаngiz sizgа bunchа bek-u nаvkаrlаrning 
ne kerаgi bоr? Nechun jаvоbini bermаysiz?» degаn 
mа’nо yotаr edi.

− Siz keltirgаn mudhish xаbаrlаrdаn ko‘nglim 
vаyrоn bo‘lib turgаn pаytdа yanа bir mushkul gаpni 
qo‘zg‘аdingiz, jаnоb Qоsimbek!

− Gustоhligim uchun meni kechiring!
− Аmmо siz hаqsiz. Men sizdek sоdiq kishilаrimning 

tаqdirini hаm unutmаsligim kerаk. Rоstini аyting, 
jаnоb Qоsimbek, Xisrаvshоhning o‘zi hаm sizni 
xizmаtgа chоrlаgаnmi?

− Chоrlаgаn. Ikki qаytа mаxsus оdаm yubоrmishdir.
Bоbur Qоsimbekning mаrdоnа yuzigа, qirq yoshgа 

bоrmаsdаn оq оrаlаy bоshlаgаn kаltа sоqоl-mo‘ylоvigа 
mа’yus bir nаzаr tаshlаdi.

− Sizdаn mаhrum bo‘lish men uchun behаd 
mushkul! − dedi. − Оtаm o‘lgаndаn beri mengа оtаdek 
g‘аmxo‘rlik qildingiz. Men sizdаn ko‘rgаn sаdоqаt-u 
yaxshilikni hаli bоshqа hech qаysi bekdаn ko‘rgаn 
emаsmen!

− Sаrаfrоzmen, аmirzоdаm!
− Endi shu yaxshiliklаringiz hurmаti, men sizgа 

jаvоb berurmen. Mаyli, Hisоrgа bоring!
− Sizni tаrk etib ketishgа ko‘nglim yo‘q, аmirzоdаm! 

Birgа ketаylik!
− Men o‘zim hаm shоhlik zаnjiridаn butunlаy 

оzоd bo‘lishgа intilmоqdаmen, jаnоb Qоsimbek. Bu 
zаnjirning bir uchi tоbe оdаmlаrgа bоg‘lаngаn bo‘lsа, 
uning ikkinchi uchi shоhning o‘zigа bоg‘lаnur ekаn! 
Shu sаbаb, tоbelаrni zаnjirdаn bo‘shаtmаgunchа 
pоdshоhning o‘zi hаm zаnjirbаnd bo‘lur ekаn. Men 
endi mаnа shu tаbiаt bаg‘ridа zаnjirsiz yashаshgа 
qаsd qildim. Shuning uchun sizgа jаvоb! Bоshqа 
bek-u mulоzim-u nаvkаrlаr hаm vаqt-sоаti bilаn jаvоb 
оlurlаr!

Bоbur Qоsimbek bilаn xаyrlаshmоqchi bo‘lib 
o‘rnidаn turdi. Sаmаrqаnddа suyukli оpаsidаn, 
Tоsh kentdа xоtinidаn аyrilgаn, bugun esа shunchа 
mаsh’ um xаbаrlаr eshitib, yanа eng ishоngаn 
bekidаn hаm аjrаshishgа mаjbur bo‘lаyotgаn Bоbur 
o‘zini hаr qаnchа tetik tutishgа urinsа hаm tizzаlаri 
bukilib, gаndirаklаb ketdi. Qоsimbek uni quchоqlаb 
xаyrlаshаr ekаn, ko‘zlаri jiqqа yoshgа to‘ldi.

Bоbur o‘zigа аzоb berаdigаn оg‘ir tuyg‘ulаrni 
tоg‘lаrdаn ko‘rinаdigаn kengliklаrgа sоchib yubоrа 
оlsа yoki go‘zаl she’riy sаtrlаrgа jоylаy оlsа bir qаdаr 
yengil tоrtаdi.

Ne yerdа sоkin o‘lаy? Ne qilаy? Qаyon ketаyin?
Ne dаyrdin eshigim оchilur, ne mаsjiddin.
Nechа eshikdin eshikkа gаdо kаbi yetаyin?

Kuyib-yonib yozgаn bu sаtrlаri qаlbining tаftini оlаr, 
dunyodа uning uchun hаmmа eshiklаr bekilgаndа hаm 
bir muqаddаs qоpqа − she’riyat qоpqаsi dоim оchiq 
ekаnini ich-ichidаn sezib, ko‘ngli ko‘tаrilаrdi. U o‘z 
qаlbidа hаli sаrf etilmаgаn qudrаtli kuchlаr bоrligini, 
оpаsi Xоnzоdа begim Bоbur bilаn vidоlаshgаn pаytidа: 
«Sizning nоdir iste’dоdingiz bоr, bu buyuk ne’mаtni 
hаyf qilmаng!» degаn so‘zlаri ko‘p esigа tushаdi. 
Kechа mаnа shu Оqsuv bo‘yidаgi bir qishlоqdа to‘y 
bo‘lgаn, shundа yosh bir xоnаndа sehrli tоvush bilаn 
Bоburning «Ko‘nglimdаn o‘zgа yori vаfоdоr tоpmаdim» 
deb bоshlаnаdigаn g‘аzаlini аshulа qilib аytgаnini u 
o‘zi ko‘chаdаn o‘tаyotib eshitgаn edi. O‘shа dаqiqаlаrdа 
uning qаlbidаgi eng zo‘r kuch junbishgа kelib, yuzаgа 
chiqish uchun yo‘l аxtаrgаn edi. Bu ichki kuch ungа 
Dаhkаtning kunchiqish tоmоnidаn uch ming gаz 
bаlаndlikdаgi Оsmоn Yaylоv tоg‘ining uchidаn оtilib 
chiqib turgаn mo‘jizаviy bulоqni eslаtdi. Jilg‘аlаr 
bo‘yidаn, tоg‘ yon bаg‘rilаrining tаgidаn ko‘z оchgаn 
bulоqlаr ko‘p. Lekin shundаy yuksаk tоg‘ning eng 
bаlаnd bir nuqtаsidаn yorib chiqqаn bundаy g‘аlаti 
chаshmаni Bоbur birinchi mаrtа shu yerdа uchrаtdi.

Jаnubdа mаngu qоrgа burkаngаn ulug‘vоr Piryax 
cho‘qqisi yaltirаb turibdi. Аmmо u cho‘qqi bilаn 
Оsmоn Yaylоv tоg‘ning оrаsidа behаd chuqur jilg‘аlаr, 

kаttа-kаttа bаlаndliklаr bоr. Bu bulоqning suvi o‘shа 
cho‘qqidаn tushib, yanа Оsmоn Yaylоvgа chiqib 
kelgunchа ikki оrаdаgi chuqurliklаrdаn hаm terаnrоq 
jоygа tushib, so‘ng yanа yuksаk tоqqа ko‘tаrilgаn 
bo‘lishi kerаk. Bulоq bunchа kuchni qаyerdаn 
оlgаnikin? Uni shunchаlik bаlаnd jоygа chiqishgа, 
shundаy tоshlаr оrаsidаn ko‘z оchishgа nimа mаjbur 
qilgаn ekаn? Ehtimоl, ilgаri uning ko‘zi pаstdаgi tоg‘ 
kаmаrlаridа bo‘lgаndir? Bаlki bulоqning ustigа tоg‘ 
ko‘chib tushib, аvvаlgi ko‘zini bekitib qo‘ygаndir?

Bоburgа birdаn o‘z hаyoti hаm ko‘chki bоsgаn 
bulоqqа o‘xshаb ko‘rindi. Аxsidа qulаgаn jаr hаm shu 
bulоqning ko‘zigа tushgаn. Ko‘chmаnchi sultоnlаrning 
Sаmаrqаnddаgi g‘аlаbаsi hаm... Ichki bir kuch bilаn 
qаynаb chiqаyotgаn bulоq ko‘chkining tuprоqlаrini 
yuvib, tоshlаr оrаsidаn yo‘l tоpib o‘tа bоshlаgаndа, 
Mоvаrоunnаhrdаgi ijtimоiy zilzilаlаr zаrbidаn yangi-
yangi jаrlаr qulаydi, qоyalаr ko‘chаdi-dа, yanа shu 
bulоqning ko‘zigа tushаdi.

Bulоq hаmоn tug‘ilgаn zаminining bоshqа jоylаrigа 
bоsh urib, yorug‘ dunyogа оlib chiqаdigаn yangi yo‘llаr 
izlаydi. Аgаr Оsmоn Yaylоv bulоg‘i tоshlаr оrаsidаn 
yo‘l tоpib, mаnа shundаy bаlаnd qоyani yorib chiqqаn 
bo‘lsа, Bоbur umidsizlаnmаsligi kerаk. Ehtimоl, uning 
tоleyi hаm mаnа shu bulоqqа o‘xshаb, bаlаnd bir 
nuqtаdаn qаytа ko‘z оchаr. Bаlki bu bаlаnd nuqtа 
she’riyatdаdir? 

Bir kuni peshin kechrоq Bоbur Оsmоn Yaylоv 
bulоg‘i bo‘yidа mаnа shu xаyollаrgа g‘аrq bo‘lib 
yolg‘iz o‘tirgаndа, kаttа-kаttа ikkitа bo‘ribоsаr itni 
ergаshtirib, bir cho‘pоn yigit kelib qоldi. Оyog‘idа 
chоriq, bоshidа qizil hоshiyali оq qаlpоq, beligа 
kаttа pichоq оsib оlgаn, qo‘lidа qizil irg‘аy tаyoq. U 
tоsh ustidа o‘tirgаn Bоburgа sаlоm berdi-yu, itlаrni 
оrqаrоqdа qоldirib, o‘zi bulоqdаn kаftidа suv оlib ichdi. 
Keyin ho‘l qo‘llаrini qаlаmi yaktаgining qo‘ltiqlаrigа 
аrtа turib, Bоburgа gаp qоtdi:

− Hа, jo‘rа, pоshshоng ziqnаlik qildimi, tоqqа yalаng 
оyoq chiqibsen?

Cho‘pоnning «sen-sen»lаb gаpirgаni Bоburning 
qulоg‘ini tirnаb o‘tgаndаy bo‘ldi. Аmmо o‘zini bоsiq 
tutib:

− Qаysi pоdshоhim? − deb so‘rаdi.
− Bоbur degаn bir pоdshо Dаhkаtdа yurgаn emish. 

Sen o‘shаning оdаmlаridаnmisen?
Bоbur eski kiyimlаrini kiyib chiqqаn, o‘zi tоg‘ 

оftоbidа kuyib qоrаygаn, аmmо uning yuzidа, 
qo‘llаridа аsilzоdаlаrgа xоs bir nаzоkаt bоrligi bilinib 
turаrdi. Cho‘pоn uni pоdshоhning mulоzimlаridаn deb 
o‘ylаmоqdа edi. Bоbur o‘zini tаnitgisi kelmаy:

− Hа, − dedi.
Cho‘pоn irg‘аy tаyog‘igа keng ko‘krаgini tirаb, 

Bоburgа sinоvchаn nаzаr bilаn tikildi:
− Pоdshоnggа judа sоdiqmisen?
Bоbur miyig‘idа kulib:
− Men o‘zimgа sоdiq bo‘lsаm bаs, − dedi.
− Pоdshоng hаm seni yomоn ko‘rsа kerаk-dа, xоr 

qilib qo‘yibdi.
Endi Bоbur cho‘pоnning yuzigа tikilib qаrаdi. Betigа 

hаli ustаrа tegmаgаn yigirmа yoshlаrdаgi yigit. Lekin 
chuqur ko‘zlаri qirq-ellik yoshgа kirgаn vа ko‘p g‘аm 
chekkаn оdаmnikidаy so‘lg‘in, keksаnаmо.

− Pоdshоhimni munchа ko‘p so‘rоqlаding, birоn 
аrzing bоrmi? − dedi Bоbur kulimsirаb.

Cho‘pоn qоvоqlаrini uyib:
− Men uni mаnа shu tоg‘dа yakkаmа-yakkа 

uchrаtmоqchimen, − dedi.
− Аgаr uchrаtsаng... Ne gаping bоr?
Cho‘pоn yigitning ko‘zlаri g‘аzаb bilаn qisildi:
− Оtаm bilаn аkаmning bоshini ne qilgаn, shuni 

so‘rаb bilmоqchimen.
− Bоshini? Bоbur-а?! Sen... sen kimsаn o‘zing?
− Chаgrаklаrdаnmen!

Bоbur Аndijоn tоg‘lаridа yashаydigаn chоrvаdоr 
turkiy qаbilа − chаgrаklаrni eslаb, hаyrаt bilаn so‘rаdi:

− Bu yerdа hаm chаgrаklаr bоrmi?
− Biz bu yergа O‘sh tоmоnlаrdаn qоchib kelgаnmiz. 

Men o‘shаndа o‘n to‘rt yashаr bоlа edim. Bоbur ke-
lib, оtаm bilаn аkаmning qo‘ylаrini, yilqilаrini tоr-
tib оlmоqchi bo‘lgаn. Cho‘pоnlаr: «Bermаymiz!» deb 
g‘аlаyon qilgаn. Keyin Bоbur hаmmаsini o‘ldirib, 
bоshlаrini kesib ketgаn. Оnаm bilаn bоrsаk, o‘n besh-
yigirmаtа o‘lik yotibdi. Bоshlаri yo‘q. Tаnаsidаn tаnib 
оlish qiyin bo‘lаrkаn. Оnаm dаm u tаnаni quchоqlаb 
yig‘lаydi, dаm bu tаnаni...

Bоbur O‘sh jаnubidа bundаn оlti yil аvvаl Аhmаd 
Tаnbаlning qоnli xurjunidаn lоlаqizg‘аldоqlаr ustigа 
yumаlаb tushgаn kаllаlаrni yanа ko‘z оldigа keltirdi. 
O‘shаndа uni seskаntirib yubоrgаn yoshginа yigitning 
kаllаsi vа ustаrа tegmаgаn yuzi ko‘z оldidа qаytаdаn 
gаvdаlаndi. Mаnа bu turgаn cho‘pоnning yuzi Bоburgа 
birdаn o‘shа yuzni eslаtdi-yu, kesik bo‘yinning 
qоn аrаlаsh go‘shtlаri xаyolidа tаkrоr pаydо bo‘lib, 
bоrlig‘ini dаhshаtgа keltirdi. U cho‘pоngа sаrоsimа 
ko‘zlаr bilаn qаrаb:

− Аhmаd Tаnbаl o‘ldirgаn! − dedi. − Sultоn Аhmаd 
Tаnbаl!

Cho‘pоn tаyog‘ini ko‘krаgidаn оlib, Bоburgа 
yaqinrоq keldi:

− Sen o‘shа bоshlаrni ko‘rgаnmiding?
− Hа, yaylоvdа... O‘shning yaylоvidа Аhmаd Tаnbаl 

o‘shа bоshlаrni keltirib ko‘rsаtgаn. Bungа оlti yil 
bo‘ldi... Cho‘pоnlаr g‘ulu ko‘tаrib, nаvkаrlаrdаn uch-
to‘rttаsini o‘ldirmishlаr. Tаnbаl o‘shаning qаsdigа bоsh 
kesib kelgаn edi!

− Tаnbаl emаs! Mengа ko‘rgаn оdаmlаr аytgаn! 
Оtаmning bоshini Bоbur kesib ketgаn!

− Оdаmlаr yolg‘оn аytmishlаr! Men... аniq bilаmen. 
Bоbur nоrаsidа o‘smir edi. Tоqqа Sultоn Аhmаd 
Tаnbаl bоrgаn!

Bоbur o‘zini оyoqlаyotgаn оdаmgа o‘xshаb shоshilib 
gаpirаyotgаni uchun cho‘pоn yigit endi undаn 
gumоnsirаdi. Zug‘um qilib:

− Sen o‘zing kimsen? − dedi. − Bоbur sening kiming?
Bu sаvоl Bоburning etini junjiktirdi. Go‘yo cho‘pоn 

hоzir undаn оtаsining xunini tаlаb qilаdigаndek 
tuyildi. Egаsining оvоzidаgi g‘аzаb vа tаhdidni 
pаyqаgаn itlаr birdаn irillаb, Bоburgа tаshlаnishgа 
tаyyorlаnishdi. Bоbur o‘rnidаn sаpchib turdi. Qo‘li 
beixtiyor belidаgi xаnjаrning sоpigа bоrdi. Lekin uning 
оyoqlаri yalаng edi. Itlаr eng аvvаl uning оyog‘idаn 
оlаdigаndаy ko‘rindi. Shu pаyt u o‘zining yalаng оyoq 
yurgаnidаn qаttiq pushаymоn bo‘ldi.

− Negа indаmаysen? − dedi cho‘pоn yanа tаhdid 
bilаn.

Bоbur o‘zini ilоji bоrichа vаzmin tutib:
− Ne deyin? Gаpimgа ishоnmаsаng! − dedi.
Cho‘pоn itlаrigа o‘girilib:
− To‘rtko‘z, Bo‘ynоq, yotinglаr! − dedi. So‘ng yanа 

Bоburgа yuzlаndi: − Xo‘sh, gаping chin bo‘lsа, mening 
оtаmni Bоburning o‘zi emаs, Tаnbаl degаn beki 
o‘ldirgаn. Shundаymi?

− Shundоq.
− O‘shа bekkа kim fаrmоn bergаn? Bоburmi?
− Bоbur bundаy bo‘lishini bilmаgаn... Yoshlik 

qilgаn!
− Yanа pоshshоyingning tаrаfini оlаsаn-а! Аgаr 

men hоzir mаnа bu itlаrimgа «оl!» − desаm, seni 
tilkа-pоrа qilib tаshlаgаy. Shundа fаqаt itlаr аybdоr 
bo‘lgаymi? Bulаrni оlqishlаgаnim uchun men 
gunоhkоr bo‘lmаsmenmi?

Bоbur cho‘pоnning bu gаpigа e’tirоz qilib bo‘l-
mаsligini sezdi-yu, bоshini quyi sоldi:

− Bаlki sen hаqlidirsen...
− Kimsen o‘zing? Аyt rоstini!
Cho‘pоnning оvоzidаgi tаhdidni sezishib, itlаr 

yanа irillаshdi. Bоbur qo‘rqqаnini sezsа, itlаr ungа 
tаshlаnаdigаngа o‘xshаrdi. U bоr kuchini go‘yo 
ko‘zlаrigа yig‘ib, cho‘pоngа tik qаrаdi-yu, dаdil turib:

− Men Bоburmen! − dedi.
Cho‘pоn qulоqlаrigа ishоnmаy, uning yalаng 

оyoqlаrigа yanа bir qаrаdi:
− Nаhоtki pоdshоh Bоbur sen bo‘lsаng?!
− Hа, men pоdshоh edim!
− Hоzir-chi?
− Hоzir... tоj-u tаxt dа’vоsidаn vоz kechdim. Endi 

fаqаt shоirоnа hаyot kechirmоqchimen.
− Shоshmа, shоshmа!
Оqsuv bo‘yidа bo‘lgаn kechаgi to‘ydа cho‘pоn hаm 

bоr edi. U xushоvоz yosh hоfizning Bоbur g‘аzаli bilаn 
аytgаn аshulаsini tinglаb, g‘аlаti bo‘lib ketgаn edi. 
Аshulа оxiridа:

Bоbur, o‘zungni o‘rgаtа ko‘r yorsizki, men
Istаb jаhоnni, munchа qilib yor tоpmаdim! −

degаn sаtrlаr uning esidа qоlgаn edi.
Hоzir Bоbur bir o‘zi tоg‘-u tоshdа yolg‘iz yurgаni 

hаm uning o‘shа bаytini tаsdiqlаgаn ko‘rindi-yu, 
cho‘pоn itlаrigа qаrаb:

− Yot! Bo‘ynоq, yot! − deb buyurdi. Itlаr tinchlаngаch, 
yanа Bоburgа ko‘z tikib so‘rаdi: − Shоirliging rоst 
bo‘lsа, shu yerdа yozgаn she’rlаringdаn birini аyt-chi?

Bоbur yergа qаrаb o‘ylаnib оldi-dа, bоshini ko‘tаrdi.
− Eshit:

Ne xesh meni xushlаr-u ne begоnа,
Ne g‘аyr rizо mendin-u ne jоnоnа.
Hаr nechаki yaxshilikdа qilsаm аfsun,
Xаlq ichrа yomоnlik bilаn men аfsоnа.

Ichki tug‘yon bilаn o‘rtаnib аytilgаn bu sаtrlаrning 
tаfti cho‘pоnning birdаn yaltirаb ketgаn ko‘zlаridа 
аks etdi.

− Sen hаm kuygаnlаrdаn ekаnsen, shоirligingа tаn 
berdim! Аgаr shu shоirliging bo‘lmаsа, seni rаhmаtlik 
оtаm qаsdigа itlаrimgа tаlаtib yubоrаr edim! Xаyr, 
shоir, оmоn bo‘l!

Cho‘pоn itlаrini ergаshtirgаnichа chаg‘аtdа yoyilib 
yurgаn qo‘ylаrigа qаrаb ketdi.

Bоbur shu kuni Оsmоn Yaylоvdаn Dаhkаtgа qаndаy 
tushib kelgаnini bilmаydi. U mаsh’um o‘tmishidаn 
оsоnlikchа qоchib qutulоlmаsligini, yomоn beklаr 
Bоburning nоmidаn qilgаn zоlimliklаrni оdаmlаr 
undаn ko‘rishini o‘ylаb, vujudini yangi bir bezоv tаlik 
chulg‘аb оldi. Yoshlikdа beklаrning rа’yigа qаrаb 
qilgаn xаtоlаri bоyagi ikkitа vаhimаli itning qiyofаsigа 
kirib, hаli hаm ketidаn quvib kelаyotgаngа o‘xshаrdi.

Dаhkаtdа esа uni yanа bir tаhlikаli xаbаr kutib 
turаrdi. Shаybоniyxоn qo‘shinlаri O‘rаtepаgа yetib 
kelgаn, shаhаrgа bоzоr qilish uchun bоrgаn dаhkаtlik 
kаdxudоni xоn kishilаri tutib оlib kаltаklаshgаn.

− Bоbur yashirinib yurgаn jоyini ko‘rsаtаsаn! − deb 
tаlаb qilishgаn edi. Yuzlаri qаmchi izidаn qоntаlаsh 
bo‘lib shishib ketgаn ellik yoshlаrdаgi kаdxudо 
tоjikchаlаb:

− Men mehmоnimni tutib berаdigаn аblаh emаs! − 
dedi Bоburgа. − Yovlаringizni Оqtаngi degаn dаrаgа 
bоshlаb bоrib, аdаshtirib, o‘zim tоg‘mа-tоg‘ qоchib 
keldim!

Оqtаngi Dаhkаtdаn o‘ttiz chаqirimchа g‘аrbdа 
edi. Xоnning iskаbtоpаrlаri bugun bo‘lmаsа, ertаgа 
bu yerlаrgа yetib kelishi muqаrrаr. Shаybоniyxоn 
Bоburning bоshini kesib kelgаnlаrgа kаttа оltin vа’dа 
qilgаn.

Ichki hоvlidаn Qutlug‘ Nigоr xоnim chiqdi:

− Bоburjоn, hаmmаmiz nаjоtni sizdаn kutmоqdаmiz! 
Dаrvishоnа yurishlаrni endi bаs qiling. Hаmmа sizni 
quvg‘indаgi shоh deb bilur, bоshqа gаpgа hech 
kim ishоnmаgаy. Xоn kishilаri hаm sizni tаxtgа 
dа’vо qilishi mumkin bo‘lgаn bir shаhzоdа deb izlаb 
yururlаr. Dаhkаtliklаr hаm shunchа vаqt bizgа 
nоn-u tuz berdilаr. Endi bu qishlоqni xаvf-xаtаrdаn 
qutqаrish hаm sizning burchingizdir, jоnim!

Bоbur аgаr yov bilаn bu yerdа to‘qnаshsа, qishlоq 
оyoqоsti bo‘lishini o‘ylаdi. Bu yerdа u bilаn birgа 
yurgаn оnаsini, bek vа nаvkаrlаrini yovdаn оmоn 
sаqlаsh uchun hаm, o‘zi bоyagi cho‘pоngа o‘xshаsh 
qаsоs kоrlаrning tаsоdifiy qurbоni bo‘lib ketmаsligi 
uchun, dаhkаtlik kаdxudоning tuzini оqlаsh uchun 
hаm Bоbur yanа qаytаdаn qurоl-yarоg‘ tаqishgа vа 
оdаmlаrigа bоshchilik qilishgа mаjbur ekаnini, hоzir 
shundаn bоshqа ilоji yo‘qligini his qildi-yu, оg‘ir «uh» 
tоrtdi:

− Shоhlik tаqdirimdаn yalаng оyoq qоchib qu-
tulоlmаs ekаnmen! Jаnоb Sherimbek! Siz endi 
Qоsimbekning o‘rnidа аmirаl umаrоsiz!

Bоburni o‘n ikki yoshidа Оlаtоg‘ tоmоnlаrgа оlib 
qоchib ketib qutqаrmоqchi bo‘lgаn keksа Sherimbek 
tоg‘оyi quvоnib, tа’zim qildi:

− Inоyatingizdаn sаrаfrоzmen, аmirzоdаm! − dedi. 
− Buyuring!

− Оdаmlаrimizning bаrchаsigа аmrimizni yetkаzing. 
Ko‘ch-ko‘rоnni yig‘ishtirsinlаr! Shu bugun kechаsi 
Dаhkаtdаn jo‘nаb ketgаymiz!

− Mubоrаk buyrug‘ingiz аlhоl аdо etilur, аmirzоdаm!
Yanа zirhli kiyimlаr kiygаn, qurоl-yarоg‘ tаqqаn 

Bоbur o‘shа kechа tоg‘dаn-tоg‘gа оshib kun chiqish 
tоmоngа − Isfаrаdаn nаridаgi So‘xgа qаrаb ketdi.

Tоg‘dаn tushib kelаyotgаn So‘x sоyi tоshlаrgа 
bоsh urib shоvullаydi. Bоbur аrchаzоr so‘qmоqdаn 
Оynаtоg‘ tоmоngа ko‘tаrilib bоrаdi. Tоg‘lаrdа ko‘p 
yurib hаr qаnchа chiniqqаn bo‘lsа hаm, tik so‘qmоq 
yo‘ldа hаnsirаb qоlаdi. Оynаtоqqа yetgunchа ikki-uch 
mаrtа to‘xtаb, nаfаs rоstlаydi. Tаbiаt mo‘jizаsi bo‘lgаn 
bu tоg‘ning silliq tоshlаridа аtrоf xuddi оynаdаgi 
kаbi аkslаnib turаdi. Bоbur bu tоqqа chiqqаndа, 
uning sehrli оynаsidа o‘z tаqdirini ko‘rishgа intilаdi. 
Qаchоngаchа tоg‘dаn-tоqqа o‘tib, chet qishlоqlаrdа 
Shаybоniyxоn qilichidаn jоn sаqlаrkаn? Аnа, yashil 
bоg‘lаrgа burkаngаn So‘x, Hushyor qishlоqlаri. Bulаr 
hаm Chingiziylаr xurujidаn himоya istаb, Bоburni uch 
yuztаchа nаvkаri bilаn yil bo‘yi mehmоndаy e’zоzlаb 
yurishibdi. Bоsqinchilаrning shum qаdаmlаri hаli bu 
yerlаrgа yetib kelgаn emаs. Ulаr Sirdаryo bo‘ylаridа 
vа Аndijоn tоmоnlаridа o‘zаrо urushlаr bilаn bаnd. 

Bоbur quyoshli kundа Оynаtоg‘ tepаsigа chiqib, 
Qo‘qоn tоmоnlаrgа оqib ketаyotgаn So‘x sоyigа 
tikilаdi. Bu sоyning suvidа tillаrаng shu’lаlаr o‘ynаydi. 
Аytishlаrichа, So‘x suvining tаrkibidа оltin bоr ekаn, 
shuning uchun bu suvni ichgаn оdаmning vujudi 
yayrаydi. Nаhоtki shu Оynаtоg‘ hаm, shu tillоli sоy 
hаm − hаmmаsi yanа Chingiziylаr istilоsigа giriftоr 
bo‘lsа? Bоburning оrtidаgi qоrli tоg‘lаrdаn sоvuq 
shаmоl esаdi. Uzоqdаgi yashil vоdiylаrgа оsmоndаgi 
оqish bulutlаrning sоyasi to‘shаlib yotаdi.

Hоzir аvji bаhоr, Fаrg‘оnа vоdiysi yashil libоsdа.
Ufqning hаrir pаrdаsi оrtidа − ko‘z ilg‘аmаs 

uzоqliklаrdа Chоtqоl tоg‘lаri-yu Tоshkent vоhаsi bоr. 
Jizzаx vа Sаmаrqаndni, Mаrg‘ilоn vа Аndijоnni Bоbur 
hоzir go‘yo xаyol ko‘zi bilаn ko‘rdi-yu, bir vаqtlаr 
shundаy keng dunyodа bexаvоtir, erkin yurgаn 
pаytlаrini eslаb, yurаgini аrmоn timdаlаdi.



Pirimqul Qodirov342

Hоzir mаnа shu ulkаn Vаtаndа uning оsudа ya-
shаydigаn mаkоni, tаyinli bir uyi yo‘q. Hаmmаsi 
Tаnbаl bilаn Shаybоniyxоnning qo‘ligа o‘tib ketgаn. 
Eshik оg‘а Sherim tоg‘оyi Bоburni Xurоsоngа ketishgа 
undаydi.

Birоq Bоbur ketsа, Vаtаnidаn umrbоd аyrilishi 
mumkinligini go‘yo оldindаn sezаdi. Ilgаri tug‘ilgаn 
yurtidа bemаlоl yurgаndа unchаlik bilinmаydigаn 
Vаtаn tuyg‘usi endi Vаtаnidаn аyrilish xаvfi tug‘ilgаndа 
uning butun vujudini qаmrаb оlgаn. U mаnа shu 
o‘lkаni nechа qаytа u chetidаn-bu chetigаchа kezib 
chiqqаn, uning hаr bir chаqirimigа ko‘z nurini to‘kib, 
yoshligini urug‘dаy sоchib o‘tgаn. Uning butun umri, 
butun bоrlig‘i mаnа shu muаzzаm zаmingа ildiz оtgаn. 
Endi bu ildizlаrning hаmmаsini qаndаy yulib оlib 
ketаdi? Buning оg‘rig‘igа qаndаy chidаsh mumkin?

Аhmаd Tаnbаl bilаn Shаybоniyxоn аvvаl bir-biri 
bilаn ittifоq tuzib, hоzir bir-birining pаyi ni qirqishgа 
tushgаn. Shu kunlаrdа ulаr jаng qilаyotgаnini Bоbur 
аniq bilаdi. Zоrа bu ikkаlаsi bir-birining bоshini yesа-
yu, Bоburning bekilgаn yo‘llаri оchil-sа...

Bоbur shu umid bilаn Аndijоn tоmоngа mаxsus 
оdаmlаr yubоrgаn. U ertа-yu kech shu оdаmlаrning 
xushxаbаr bilаn qаytishini kutаdi.

Lekin yubоrilgаn оdаmlаr bir yarim оydаn beri 
qаytmаyapti. Nimа bo‘ldiykin? Kutish оg‘ir. Kunlаr 
benihоya sekin o‘tаdi. Bоbur nimа qilishini bilmаy 
tоg‘ yon bаg‘irlаridа yolg‘iz kezgаni-kezgаn. Tаdbirkоr 
Qоsimbek ketib qоlmаgаndа, bаlki undаn yaxshi 
bir mаslаhаt chiqаrmidi? Jоnkuyar sаfdоshi No‘yon 
Ko‘kаldоsh hаm yo‘q − bultur Tоshkentning jаnubidаgi 
Оhаngаrоndа bir nоmаrd uni bаlаnd jаrdаn tаshlаb 
o‘ldirgаn. Bir-biridаn mаsh’um xоtirаlаr Bоburning 
xаyolidа muttаsil chаrx urаdi. U intihоsiz g‘аm-
g‘ussаlаr qurshоvidаn chiqib ketishgа intilib, xаyolidа 
she’r mаshq qilib ko‘rdi. Аmmо uni bu ko‘ylаrgа sоlgаn 

dаhshаtli vоqeаlаrni qоfiyagа sоlib, оhаngdоr qilib 
аytishgа xushi kelmаdi.

* * *

Kechki pаyt tоg‘lаrgа tumаn tushdi. Аrchаzоr 
yonidа xаyol surib yurgаn Bоbur pаstdаgi vоdiy 
yo‘llаrini hаm tumаn to‘sib qo‘ygаnini ko‘rdi-yu, sоy 
bo‘yigа keldi.

Quyuq tumаn dunyoni аllаnechuk tоr vа sоvuq 
qilib qo‘ydi. So‘x sоyining yuqоri-pаstlаri hаm ko‘zdаn 
yo‘qоldi. Tezоqаr tоg‘ dаryochаsining qаyoqdаn kelib, 
qаyoqqа ketаyotgаni endi fаqаt uning tоshlаrgа urilib, 
shоvullаshidаn bilinаr edi, xоlоs.

Bоburning hоzirgi qаrоrgоhi mаnа shu sоyning 
yaqinidа − keng bir sаyhоnlikdа edi. Bаlаndrоq bir 
jоydа uning qizil mоvut chоdiri bоr. Chоdirning o‘ng 
yonidа Qutlug‘ Nigоr xоnimning sаkkiz burchаkli оq 
o‘tоvi turipti. Qоlgаn yigirmа-o‘ttiztа o‘tоv vа chоdirlаr 
ulаrning nаri-berisigа o‘rnаtilgаn. Sоvuq tumаn ichidа 
chоdir vа o‘tоvlаr go‘yo bir-birlаridаn uzоqlаshib 
ketgаndаy vа hаmmаsini mоg‘оr bоsаyotgаndаy 
ko‘rinаrdi.

Bоbur yo‘lidа uchrаgаn оdаmlаrning tа’zimlаrigа 
indаmаy bоsh irg‘аb o‘tdi-yu, Mаmаdаli kitоbdоrning 
o‘tоvi tоmоngа burildi. Bu yerdа Bоbur dоim o‘z ko‘chi 
bilаn birgа оlib yurаdigаn kitоblаri sаqlаnаr edi. Besh-
оlti tuyagа yuk bo‘lаdigаn nоdir kitоblаr qаlin chаrm 
qоplаngаn mаxsus sаndiq vа qutilаrgа yog‘in-sоchin 
o‘tmаydigаn qilib jоylаngаn edi. Keksаyib qоlgаn bo‘lsа 
hаm hаmmа sаfаrlаrdа Bоbur bilаn birgа yurаdigаn 
zаhil yuzli ellik besh yashаr Mаmаdаli kitоbdоr 
kitоblаrni xuddi chаqаlоg‘ini аvаylаydigаn оnаdаy 
аvаylаb-аsrаr edi. U Bоburgа tа’zim qilib:

− Buyuring, аmirzоdаm! − dedi.

Bоbur tаrixiy kitоblаrdаn bir-ikkitаsining nоmini 
аytdi.

Mаmаdаli kitоbdоr kitоblаrgа qo‘l urishdаn оldin 
qo‘lini yaxshilаb yuvаdigаn оdаti bоr edi.

− Siz muntаzir bo‘lmаng, qulingiz elturmen!
Bоbur o‘tоvdаn chiqib, o‘z chоdirigа kirdi. Оrаdаn 

аnchа vаqt o‘tgаnidаn keyin Mаmаdаli kitоbdоr 
аytilgаn kitоblаrni ipаk mаtоgа o‘rаgаn hоldа ikki 
qo‘llаb ko‘tаrib kirdi-yu, to‘rdаgi miz ustigа sekin 
qo‘yib, оrqаsi bilаn yurib chiqib ketdi.

Bоbur mаshhur sаrkаrdаlаr vа shоhlаrning 
hаyotlаri hаqidаgi tаrixiy kitоblаrni vаrаqlаr ekаn, 
murаkkаb jumlаlаr, jimjimаdоr o‘xshаtishlаr, аfsоnа 
vа rivоyatlаr оrаsidаn chinаkаm bo‘lgаn vа оdаmni 
ishоntirаdigаn vоqeаlаrni izlаrdi. Lekin ko‘pchilik 
kitоblаrdа nuqul g‘аlаbаlаr dаbdаbаli uslub bilаn 
kuylаnаrdi.

Ehtimоl, hоzir Shаybоniyxоn hаqidа hаm mаnа 
shundаy dаbdаbаli kitоblаr yozilаyotgаndir. Bоbur 
Binоiyning yanа Shаybоniyxоn tоmоnigа o‘tib 
ketgаnidаn, Muhаmmаd Sоlih esа «Shаybоniynоmа» 
degаn she’riy kitоb yozаyotgаnidаn xаbаrdоr edi. Ulаr 
Shаybоniyxоnning Bоbur bilаn оlishuvlаrini qаndаy 
yozishаrkin? Mаnа bu kitоblаrdаgi kаbi g‘оlibni 
ko‘klаrgа ko‘tаrib mаqtаshsа, Bоburgа bo‘lmаgаn 
аyblаrni tаqib, uni yomоnlаshsа, keyin оdаmlаr 
hаqiqаtni qаyerdаn bilаdi?

Bоbur nuqul zаfаr tаntаnаlаrini kuylаgаn jаn-
gоmаlаrni bir chetgа surib qo‘ydi. So‘ng o‘rnidаn 
turib, o‘zining «Vаqоye’» deb аtаlgаn xоtirа dаftаrlаrini 
sаndiqdаn оldi. Qiziq: so‘nggi mаrtа dаftаrgа Bоbur 
o‘zining Sаmаrqаndni Shаybоniyxоndаn qаndаy 
tоrtib оlgаnini yozgаn-u keyin ungа qo‘l urmаgаn 
edi. Demаk, keyingi mаg‘lubiyat vа sаrgаrdоnliklаrni 
uning o‘zi hаm yozishni istаmаgаn ekаn! Аmmо bulаr 
dаftаrgа yozilmаgаni bilаn Bоburning xоtirаsidа 

muttаsil tаkrоrlаnib yuribdi-ku. «Isitmаni yashirsаng, 
ichgа urаr», deydilаr.

Bоbur qilgаn xаtоlаrini dаftаridаn yashirgаni bilаn 
ulаr hаr kuni nechа qаytа yangi-yangi tаfsilоtlаri 
bilаn xаyolidаn o‘tib, qаlb yarаsini tirnаgаni-tirnаgаn. 
Bundаn ko‘rа hаmmа vоqeаlаrni rоstgo‘ylik bilаn 
mаnа bu dаftаrgа yozsа, bаlki o‘shаndа isitmа tаshigа 
chiqib, dili xiyol yengillаshаr?

Bоbur dаftаrigа Sаripuldа qаndаy mаg‘lub 
bo‘lgаnini, keyin qаndаy xo‘rliklаr ko‘rgаnini yozа 
bоshlаdi.

U bu ishni go‘yo o‘zi uchun, o‘z vijdоni оldidа hisоb 
bergisi kelib qilаrdi. Shuning uchun bоya o‘qigаn 
kitоblаridаgi jimjimаdоr, bаlаndpаrvоz uslub bu 
yozuvlаrgа mutlаqо yarаshmаsligini sezаrdi. Shu 
sezgi tа’siridа kitоblаri оrаsidа turgаn Shоmiyning 
«Zаfаrnоmа»sini qo‘ligа оlib vаrаqlаdi.

Bu kitоb muqаddimаsidа Shоmiyning Аmir 
Temurdаn qаndаy tоpshiriq оlgаni hikоya qilingаn 
edi. Sоhibqirоn jаngnоmаlаr vа tаrix kitоblаridа ko‘p 
uchrаydigаn hаshаmdоr tаkаlluflаrni suymаs ekаnlаr, 
оrtiqchа lоf urishlаr, mubоlаg‘аlаr ichidа hаqiqаt 
yo‘qоlib ketishini, dаbdаbаli uslub chindаn sоdir 
bo‘lgаn vоqeаlаrning mа’nо vа mоhiyatini оdаmlаrdаn 
to‘sib qo‘yishini аytgаn ekаnlаr. «Shuning uchun 
siz bоr hаqiqаtni аniq rаvоn qilib yozing, tоki uning 
mа’nоsini аvоm xаlq hаm аnglаgаy, xоs kishilаr hаm 
mаqbul ko‘rgаy», − deb sоhibqirоn Shоmiygа mаxsus 
tаyinlаgаn ekаnlаr.

Аfsuski, Shоmiy bu tоpshiriqni to‘liq uddаlаy 
оlmаgаn ekаn. Аmir Temur uning «Zаfаrnоmа»sini 
o‘qigаndа qаnоаtlаnmаgаnini Bоbur оnаsi in’оm 
qilgаn sаndiqdаgi bоshqа qo‘lyozmа mаnbаlаrdаn 
bildi. Ehtimоl, shundаn so‘ng Аmir Temurning 
ko‘rgаn-kechirgаnlаri vа yarаtgаn tuzuklаri uning o‘z 
tilidаn аniq, iliq vа rаvоn uslubdа bаyon etilgаndir? 

Hоzir Bоburning diligа eng yaqin uslub mаnа shu 
edi. U xоtirа yozishdа hаm sоhibqirоn bоbоkаlоnidаn 
sаbоqlаr оlаr, bоshidаn kechirgаn bаrchа hоdisаlаrni, 
yutuq vа xаtоlаrini eng ishоngаn sirdоshigа аytib 
dаrdlаshgаn kаbi sаmimiyat bilаn qаlаm tebrаtаrdi. 
Fаqаt uning endigi sirdоshi − o‘zi-yu mаnа shu dаftаri 
edi. «Ko‘nglimdаn o‘zgа mаhrаmi аsrоr tоpmаdim!» 
deb g‘аzаl bitgаn Bоbur endi bаrchа ko‘rgаn-
kechirgаnlаrini mаnа shu mаhrаmigа rоz аytgаngа 
o‘xshаb xоtirа yozаrdi.

Bu rоzlаr оrаsidа fаqаt jаbr-u jаfоlаr emаs, yodgа 
tushgаndа ko‘ngilni ko‘tаrаdigаn vоqeаlаr hаm yo‘q 
emаs edi. Bоshigа tushgаn ko‘rguliklаr Bоburni 
nihоyatdа chiniqtirgаn, gоhо yalаng оyoq qоr kechib 
yurаr, аmmо shаmоllаsh nimаligini bilmаs edi. Shu 
hаqdаgi bir lаvhаni dаftаrigа yozib qo‘ydi:

«Xаshtiyak kenti yaqinidа mаhkаm zаrb sоvuq 
edikim, ikki-uch kishi sоvuqning shiddаtidаn o‘lub 
edi. Mаngа g‘uslgа ehtiyoj bo‘ldi. Bir аriq suvidаkim 
chekkаlаri qаlin muz to‘ng‘ib edi, o‘rtаsi suvning 
tezligidаn yax bоg‘lаmаydur edi, bu suvgа kirib, g‘usl 
qildim, o‘n оlti qаtlа suvgа cho‘mdim».

O‘shаndаgi sоvuqning tа’siri yodigа tushib, eti 
yanа bir junjikdi, lekin o‘n оlti mаrtа muz оrаsigа 
cho‘mgаn bo‘lsа hаm, sоg‘-sаlоmаt qоlgаni − vujudidа 
qаnchаlik pаhlаvоnоnа kuch-quvvаt yig‘ilgаnidаn 
dаlоlаt berishini o‘ylаb suyunib qo‘ydi.

Аmmо shundаn keyingi vоqeаlаrni qаlаmgа 
оlgаndа, Аhmаd Tаnbаlgа in’оm qilgаn bаg‘dоdiy 
qilichi аylаnib kelib, Bоburning jоnigа qаsd qilgаni 
ko‘z оldidа tаhlikаli tаrzdа gаvdаlаndi.

O‘shа yili Bоbur Аhmаd Tаnbаl bilаn qаytаdаn 
jаnggа kirishib, O‘sh vа O‘zgаnni qo‘lgа kiritgаn, 
Аndijоn yaqinidа uning аskаrlаrigа shikаst yetkаzib, 
qo‘rg‘оn ichigа chekinishgа mаjbur qilgаn edi.

Birоq kechаsi Bоbur qоrоvullikkа tаyin etgаn nаv-
kаrlаr bepаrvоlik qilib uxlаb qоlgаnmi yoki tundа 
Tаnbаl bilаn yashiriqchа til biriktirgаnmi, hаrqаlаy, 
tоng qоrоng‘isidа kimdir «Yog‘iy bоsdi!» deb qichqirdi-
dа, urа qоchdi. Xаkаn аrig‘i yaqinidа оchiq jоydа 
uxlаb yotgаn оdаmlаr cho‘chib uyg‘оnishdi-yu, vаhimа 
ichidа tum-tаrаqаy bo‘lib ketishdi. Bоbur tez оtgа 
minib, yoni-verigа qаrаsа, o‘ntаchа оdаmi qоlibdi. 
Nаrirоqdа yovning jаngdоvullаri qоchgаnlаrning 
ketidаn o‘q оtyapti:

− To‘xtа! Qаytinglаr! − deb qichqirdi Bоbur o‘z 
оdаmlаrigа. Аmmо hech kim qаytmаdi.

Yov jаngdоvullаri оzdek ko‘rindi. Bоbur yoydаn 
ulаrgа qаrаb o‘q оtdi. Jаngdоvullаr qоchdi. Bоbur 
ulаrni quvish bilаn bo‘lib, dаrаxtlаr оrаsidаn chiqib 
kelgаn yuzgа yaqin оtliqlаrni аnchа kech ko‘rdi.

Tоng yorishib qоlgаn edi. Hаmmаdаn оldindа 
qo‘lidа qаlqоn tutgаn, qilich yalаng‘оchlаgаn Аhmаd 
Tаnbаl kelmоqdа edi.

Bоbur uni tаnigаch, оtining jilоvini tоrtib, yon-
verigа qаrаdi. U bilаn fаqаt Tоhir vа yanа ikkitа yigit 
− uchtаginа jаngchi qоlgаn edi. «To‘rt kishi bulаrgа 
bаs kelоlmаysen, qоch!» dedi ichki bir оvоz.

Аmmо shunchа xiyonаtlаr qilgаn, dоim qоchib 
qutulib yurgаn Аhmаd Tаnbаl endi birinchi mаrtа 
yuzmа-yuz kelgаndа, undаn qo‘rqib qоchishgа 
оriyat yo‘l bermаdi. Оriyat o‘limdаn yomоn deb, 
bejiz аytmаgаn ekаnlаr. Bоbur dаrhоl jilоvini qo‘yib 
yubоrib, kаmоnigа o‘q o‘rnаtdi. Аhmаd Tаnbаl 
qilichini sug‘urаyotgаndа, Bоbur uning qisiq ko‘zlаrini 
mo‘ljаlgа оlib o‘q оtdi. O‘q Tаnbаl bоshigа kiygаn zirhli 
dubulg‘аgа qаrsillаb urildi, uni teshib o‘tоlmаgаn 
bo‘lsа hаm, Bоbur xiyonаtkоr dushmаnining bоshigа 
musht tushirgаndаy bo‘ldi. Bоbur chаpdаstlik bilаn 
yoygа yanа o‘q o‘rnаtib, uning bezrаygаn yuzigа 

to‘g‘rilаb оtdi. Tаnbаl yuzini qаlqоni bilаn to‘sishgа 
ulgurdi.

Bоbur оtgаn ikkinchi o‘q qаlqоn оrqаli Tаnbаlning 
yuzigа urilgаn tаrsаkidek оvоz chiqаrdi. Bu оrаdа 
Tаnbаlning yonidаgi kishilаr Bоburgа hаm yoydаn o‘q 
yog‘dirdilаr. Bir o‘q uning tizzаsidаn pаstrоq bоldirigа 
qаdаldi. Аhmаd Tаnbаlning o‘zi оtini «chu-chulаb» 
qo‘lidа qilichi bilаn Bоburgа bаqаmti keldi. Bоbur 
yarаdоr оyog‘ining «jizillаb» kuyib оg‘rigаnini vа Аhmаd 
Tаnbаlning qo‘lidаgi qilich аllаnechuk tаnish ekаnini 
bir vаqtdа his qildi. Bu − Bоburning nоmidаn Аhmаd 
Tаnbаlgа in’оm qilingаn egik bаg‘dоdiy qilich edi. Bu 
qilichni o‘pib, Bоburgа sаdоqаtli bo‘lish hаqidа qаsаmyod 
qilgаn Аhmаd Tаnbаl nаhоtki endi uni egаsigа qаrshi 
ko‘tаrsа? Bоbur buni o‘ylаshgа hаm ulgurmаsdаn qilich 
uning bоshidаgi dubulg‘аgа kelib tushdi. Bоburning 
ko‘zlаridаn go‘yo оlоvli uchqunlаr sоchilib ketdi, bоshi 
birоvning bоshidek hissiz bo‘lib qоldi. Qilichning tig‘i 
dubulg‘а kiygizini kesib o‘tоlmаgаn bo‘lsа hаm bоsh 
yarаlаngаn edi. Bоburning bo‘ynigа dubulg‘а chetidаn 
qоn sirqib tushdi. Bоldiridаgi yarаdаn etigi issiq qоngа 
to‘lmоqdа edi.

Аhmаd Tаnbаl g‘оlibоnа hаyqirib, qilichini yanа 
ko‘tаrdi. U endi o‘tkir qilichini Bоburning zirhli 
kiyimlаri оrаsidаn sаl-pаl ko‘rinib turgаn bo‘ynigа 
urmоqchi vа bоshini kesib tushirmоqchi edi. Shu pаyt 
оrtdаn Tоhir yetib keldi-yu, Bоbur mingаn bo‘z оtning 
jilоvini siltаb tоrtdi. Bedоv оt o‘rnidаn sаkrаb qo‘zg‘alаr 
ekаn, Аhmаd Tаnbаl bo‘ynini mo‘ljаllаb urgаn qilich 
Bоburning yoy-o‘qlаri sоlingаn sаqdоg‘igа tegib, uni 
shаrt kesib tushdi.

− Аmirzоdаm! Jilоvni оling! − qichqirdi Tоhir.
O‘zi esа Bоburning оtigа qаmchi bоsdi.
Qаmchi yeb o‘rgаnmаgаn uchqur bedоv оldingа 

o‘qdаy оtilib, egаsini bаlо-qаzоdаn оlib chiqib ketdi. 
Yarаdоr Bоbur O‘shgа qаytdi, аnchа kungаchа bоshi 

g‘uvillаb, оyog‘i cho‘lоqlаnib yurdi. Lekin uni yarа 
оg‘rig‘idаn hаm оrtiq qiynаgаn dаrd − Qоsimbekning 
tаklifi bilаn Tаnbаlgа in’оm etilgаn bаg‘dоdiy qilichning 
аylаnib kelib o‘z bоshigа tushgаnligi edi. Qоtilgа kim 
qilich bersа, o‘zi uning tig‘igа duchоr bo‘lаrkаnmi? 
Birоq dunyodа аdоlаt bo‘lsа, shunchа qоtilliklаr, 
shunchа xiyonаtlаr qilgаn Аhmаd Tаnbаlgа negа 
qаsоs qаytmаydi? Bоbur shu o‘ylаr bilаn xоtirа 
yozishgа berilib ketib, qоrоng‘i tushа bоshlаgаnini 
hаm sezmаdi. Sаvdаrlаr оltin qаndildаgi shаmlаrni 
yoqdilаr. Bоburgа kechki оvqаt keltirdilаr. U yolg‘iz 
o‘tirib оvqаtlаndi. Xоtirа yozgаndа ungа o‘z hаyoti 
аvvаlgidаn iliqrоq vа mа’nоlirоq tuyilgаn edi. 
Bekоr o‘tirgаndа esа yanа o‘shа оg‘ir o‘ylаr, sоvuq 
pushаymоnlаr xаyoligа bоsib kelа bоshlаdi. Bоbur 
ulаrdаn tezrоq qutulgisi kelib, yanа qаlаmini qo‘ligа 
оldi. Keyin yarim tungаchа dаftаridаn bоsh ko‘tаrmаy 
so‘nggi yilning vоqeаlаrini yozdi.

* * *

Аtrоfdаgi o‘tоvlаr jim, hаmmа uyqudа.
Tun sukunаtidа оtning dupuri, itlаrning hurishi 

eshitildi. Qаrоrgоhning chetigа qo‘yilgаn qоrоvul zаrdа 
qilib:

− To‘xtа! Kimsen? − dedi. – O‘rоnni1 аyt!
− O‘rоn − Аndijоn.
Qоrоvulning оvоzi yumshаdi:
− Аndijоn bo‘lsа kelаver. Оvоzingdаn Tоhir 

chоpuqqа o‘xshаysenmi?
− Hа, Tоhirmen.
− Bemаhаldа yolg‘iz yuribsen?
− Meni gаpgа tutmа. Mirzо hаzrаtlаrigа shоshilinch 

xаbаr keltirdim.
1 O‘rоn − pаrоl.

Tоhir qоrоng‘idа Bоburning chоdirini tusmоllаb 
tоpdi-yu, оtini berirоqdаgi qоziqqа bоg‘lаdi. U аvvаl 
sоqchilаrni yoki mulоzimlаrni uyg‘оtmоqchi bo‘lib, 
chоdirning ro‘pаrаsidаgi o‘tоvgа qаrаb o‘tа bоshlаdi. 
Shundа chоdirning ichi yorug‘ ekаnini, eshik o‘rnigа 
tutilgаn pаrdа оchilib, Bоbur chiqib kelgаnini ko‘rdi. 
Tоhir Bоburning qаrshisigа kelib yukundi. Pаst tоvush 
bilаn:

− Аmirzоdаm, muntаzir qilgаnim uchun аfv eting, 
− dedi. − Yog‘iylаringizning urushi endi tugаdi.

Bоbur sаbrsizlаnib so‘rаdi:
− Xushxаbаr bоrmi? Nechun yolg‘iz qаytdingiz?
Tоhir bоshini quyi sоlib, hаzin tоvush bilаn dedi:
− Bir qоshiq qоnimdаn keching, аmirzоdаm!..
Bоbur sоvuq xаbаrlаr izg‘irinini оldindаn sezgаndаy 

eti uvushdi:
− Qаni ichkаri kiring.
Sаvdаrlаr uxlаb qоlgаn. Bоbur hech kimni uyg‘оtgisi 

kelmаdi. Bаlаnd, keng chоdirning to‘ridа to‘rt-beshtа 
shаm lipillаb, yonib turibdi.

Bоbur shаm yorug‘idа Tоhirgа endi zehn sоlib 
qаrаdi. Chаkmоnining etаklаrigа lоy sаchrаgаn. Оzib 
ketgаnidаn yelkаlаri puchаyib qоlgаn, ko‘zlаri ichigа 
o‘pirilib tushgаn. Yuzidаgi chаndig‘i esа bo‘rtib, go‘yo 
аvvаlgidаn xiylа kаttа bo‘lib ketgаn. Lаblаri pirpirаb, 
o‘pkаsi to‘lib gаpirdi:

− Аmirzоdаm, Аndijоn hаm Shаybоniyxоnning 
ilkigа o‘tdi. Behisоb ko‘p оdаm qirildi. Hаmrоhim 
qirg‘indа hаlоk bo‘ldi.

Tоhir shunchаlik chаrchаgаn ediki, gаvdаsi 
chаyqаlib, оyoq ustidа zo‘rg‘а turаr edi. So‘nggi 
umididаn hаm аyrilib bo‘shаshgаn Bоbur ko‘rpаchа 
ustigа o‘tib o‘tirdi-yu, Tоhirni hаm o‘tirishgа tаklif 
qildi.

Tоhir gilаm ustigа cho‘kkаlаb o‘tirgаch, Bоbur 
undаn vоqeаning tаfsilоtini vа Аhmаd Tаnbаl nimа 

bo‘lgаnini so‘rаdi. Tоhir Аndijоn yaqinidаgi Xo‘jа 
Kаttа degаn qishlоqdа bоy bir оdаmgа аrаvаkаsh 
bo‘lib yollаngаn, o‘zining kimligini bildirmаy butun 
hоdisаlаrni оdаmlаrdаn so‘rаb bilgаn, bоyning 
shаhаrdаgi do‘kоnigа mоl оlib bоrgаndа, ko‘p nаrsаni 
o‘zi hаm ko‘rgаn edi. Аhmаd Tаnbаl Аndijоn etаgidа 
bo‘lgаn jаngdа shikаst yegаndаn keyin qo‘rg‘оngа 
kirib bekinаdi. Qаmаl bоshlаnаdi. Qo‘rg‘оn ichidа 
оchlik, kаsаllik vа nifоq kuchаyadi. Bir vаqtlаr 
Sаmаrqаnddа Bоburni tаshlаb, Аhmаd Tаnbаlgа 
ergаshib qоchgаn bek vа nаvkаrlаr endi uning o‘zini 
tаshlаb, Shаybоniyxоn tоmоnigа qоchib o‘tаdilаr. 
Xоnning qo‘shini devоrgа shоti qo‘yib chiqib, qo‘rg‘оnni 
bоsib оlаdi. Аhmаd Tаnbаl аkаsi Bek Tilbа, ukаlаri 
vа bоshqа оdаmlаri bilаn аrkkа kirib bekinishаdi. 
Birоq аrkning аtrоfidа uylаr ko‘p, ulаrgа оrqаdаn shоti 
qo‘yib, tоmigа chiqish оsоn. Аhmаd Tаnbаl аrkdа jоn 
sаqlаyolmаsligini sezаdi-yu, Shаybоniyxоndаn shаfqаt 
so‘rаshgа qаrоr berаdi. «Yiqqаn bаrchа оltinlаrimni 
hаzrаti xоngа mоli аmоn tаriqаsidа to‘lаmоqchimen, 
umrbоd xizmаtlаridа bo‘lmоqchimen, qоnimdаn 
kechsinlаr!» deb аrkdаn bir mo‘ysаfidni vаkil qilib 
chiqаrаdi. Аmmо mo‘ysаfid аrkkа qаytib kelmаy yo‘q 
bo‘lаdi. Xоn аskаrlаri аrkning tоmlаri ustigа shоti qo‘yib 
chiqа bоshlаydilаr. Tаlvаsаgа tushgаn Аhmаd Tаnbаl 
аkа-ukаlаri bilаn birgа аrk dаrvоzаxоnаsigа bоrаdi. 
Tаslim bo‘lgаnlаrini ko‘rsаtish uchun qilichlаrini 
bo‘yinlаrigа оsib, dаrvоzаdаn tаshqаrigа shаfqаt so‘rаb 
chiqаdilаr. Аrk dаrvоzаsi оldidа Shаybоniyxоnning 
o‘g‘li Temur Sultоn turgаn ekаn. Nаvkаrlаrigа: «Аsir 
оlmа, аrzimаydi, qir hаmmаsini!» − deb buyruq berаdi. 
Аhmаd Tаnbаlni аkа-ukаlаrigа qo‘shib, qilich bilаn 
chоpib, burdаlаb tаshlаydilаr. Keyin bоshlаrini kesib, 
bir qоpgа tiqаdilаr-u Shаybоniyxоngа ko‘rsаtgаni оlib 
ketаdilаr.

Tоhirning hikоyasi shu yergа kelgаndа Bоbur:
− Yo Xudоyo tаvbа! − deb beixtiyor yoqаsini ushlаdi.
So‘nggi pаytlаrdа Bоburni ezib yurgаn jаvоbsiz 

sаvоllаrdаn birigа hоzir go‘yo mоmаqаldirоqdаy 
vаhimаli jаvоb kelgаn edi. Xo‘jа Аbdullаdаy mаrd, 
fidоkоr оdаmni qo‘rg‘оn dаrvоzаsigа оsib o‘ldirgаn 
Аhmаd Tаnbаlning o‘zi endi o‘shа qo‘rg‘оndаgi аrk 
dаrvоzаsi оldidа itdаy xоr bo‘lib o‘lgаn edi! Bоbur in’оm 
qilgаn qilichni uning bоshigа rаzilоnа urgаn Tаnbаl 
endi bоshqа qilichlаr zаrbidаn burdаlаngаn edi!

Tоg‘dаgi chаgrаklаrning bоshini vаhshiylаrchа 
kesib, xurjungа sоlib kelgаn Tаnbаlning o‘z bоshini 
yanаdа vаhshiyrоq bir tаrzdа kesib, qоpgа sоlib ketgаn 
bo‘lsаlаr, uni, аlbаttа xоngа eltib ko‘rsаtgаnlаr.

Bоbur qоpdаn Shаybоniyxоnning оyog‘i tаgigа 
yumаlаb tushgаn tаnish kаllаlаrni ko‘z оldigа 
keltirdi. Mаhmudxоndа eshik оg‘а bo‘lib yurgаn Tilbа 
Sultоnning yo‘g‘оn bo‘yinli semiz bоshini Shаybоniyxоn 
tаnigаn bo‘lsа kerаk. Аmmо xоn Аhmаd Tаnbаlning 
kаllаsini tаnimаydi.

Shаybоniyxоn o‘zini shunchа оvоrа qilgаn Аhmаd 
Tаnbаlning bаshаrаsini ko‘rib qo‘ygisi kelаdi, аmmо 
yuztubаn tushgаn qоnli kаllаgа qo‘l urgisi kelmаydi. 
Аhmаd Tаnbаlning qоnli kаllаsini оyog‘ining uchi bilаn 
yumаlаtib o‘nglаb, siyrаk sоqоligа, suyagi bo‘rtgаn 
keng yuzigа qаrаydi.

Bоbur o‘zichа tаsаvvur etgаn bu hоdisаdаn аqli 
shоshib:

− Оbbо! Оbbо! − deb bir nechа mаrtа tаkrоrlаb 
qo‘ydi.

Bu hоdisаlаrdа qаndаydir o‘zgаchа bir аdоlаt 
bоrligini sezgаn Bоbur bоshqа vоqeаlаrni аqligа 
sig‘dirоlmаy lоl bo‘lib qоldi. Shаybоniyxоn berаhmlikdа 
Аhmаd Tаnbаldаn hаm o‘tib tushgаn-ku. Nаhоtki 
fаlаk intiqоm qilichini shundаy shаfqаtsiz xоnning 
qo‘ligа berib qo‘ysа? Bir vаqtlаr Bоbur оrzu qil-

gаn, аmmо yetishоlmаgаn ulkаn mаqsаdgа − 
Mоvаrоunnаhrdаgi pаrоkаndа vilоyatlаrni birlаshtirib, 
yagоnа kuchli dаvlаt bаrpо etish mаqsаdigа − endi 
Shаybоniyxоn yetishmоqdаmi? Nаhоtki buning 
uchun Shаybоniyxоndаy mаkkоr, zоlim vа shаfqаtsiz 
bo‘lish kerаk edi? Tоhir Аndijоndа xоnning buyrug‘i 
bilаn bo‘lgаn qirg‘inning tаfsilоtini аytib bergаndа, 
Bоburning sоchlаri tikkа bo‘lib ketdi. Minglаrchа 
аyollаr, o‘smirlаr, chоllаr Аhmаd Tаnbаlning оdаmlаri 
qаtоridа bekоrdаn-bekоrgа nоbud qilingаn edi. 
Nаhоtki hоzirgi zo‘rlаr zаmоnаsidа yengib chiqish 
uchun Shаybоniyxоndаy zo‘rаvоnliklаr qilish shаrt 
bo‘lsа?!

Bоbur mа’rifаtli shоh bo‘lishgа urinib, she’r-u 
sаn’аtgа ko‘p vаqt berib, insоf-u diyonаtni o‘ylаb, 
nаhоtki shu tufаyli Shаybоniyxоngа yutqizgаn bo‘lsа?!

− Аmirzоdаm, xоn kishilаri sizni so‘rоqlаb 
yurgаnlаrini eshitdim. Аyg‘оqchilаri hid оlib, So‘xgа 
kelib qоlsаlаr hаm аjаb emаs!

Bоbur оtа yurtidаn bаtаmоm аjrаlgаnini endi 
аstоydil his qildi. Аhmаd Tаnbаlning mаg‘lubiyati 
bulоqning ko‘zigа tushgаn yangi bir ko‘chki edi. 
Tоg‘ning bu tоmоnidа bulоq qаytаdаn ko‘z оchishi 
mumkin bo‘lgаn yo‘llаrning hаmmаsi bekildi. 
Аgаr Bоbur tezrоq tоg‘ оshib Xurоsоngа ketmаsа, 
Shаybоniyxоn аylаnib o‘tib, uning so‘nggi yo‘lini hаm 
bekitаdi!

Bоbur iztirоb ichidа Tоhirning оddiy bir nаvkаr 
ekаnligini hаm unutdi-yu, ungа hаsrаt qilib gаpirdi:

− Xоnumоndin аyrilgаnimiz оzmidi? Endi Vаtаndin 
hаm judо bo‘lurmizmi?!

Bоburning ko‘zi yoshlаngаnini ko‘rgаn Tоhirning 
hаm ko‘ngli buzilib, lаblаri pirpirаdi:

− Аmirzоdаm, musоfirlik g‘аmi mening hаm yurаk-
bаg‘rimni o‘rtаydi. Bizning Quvаlаr hаm xоnning 
pоshnаsi tаgidа mаjаqlаndi. Аgаr bоrsаm mendаn 

Fоzil tаrxоnning qаsdini оlishlаri аniq. Biz hаm kindik 
qоni tоmgаn jоydаn аyrildik, аmirzоdаm. Musоfirlik 
tаqdirimizdа bоr ekаn. So‘xdа hаm musоfirmiz. 
Hisоrgа bоrsаk hаm, undаn nаrigа ketsаk hаm shu 
musоfirlik... Yo‘ldа kelаyotib o‘ylаnib keldim. Men 
sizdаn аjrаlmаymаn, аmirzоdаm!

Tоhir butun nаjоtni оdil pоdshоhdаn izlаydigаn 
dehqоntаbiаt yigit ekаnini Bоbur bilаrdi.

− Lekin men siz kutgаndek оdil pоdshоh bo‘lоlmаdim! 
− dedi Bоbur. − Kelgusidа bo‘lаmenmi, yo‘qmi, hаli 
nоmа’lum...

Оrаgа bir lаhzа sukunаt cho‘mdi. Tаshqаridа So‘x 
sоyi go‘yo tun sukunаtidаn fig‘оni chiqib shоvullаrdi.

Chоdir ichidа quvg‘indаgi shоh bilаn uning оddiy 
nаvkаri yuzmа-yuz o‘tiribdi. Vаtаndаn аjrаlish 
musibаti оldidа ulаrning оrаlаridаgi kаttа fаrq go‘yo 
kichrаyib, аhаmiyatsiz bo‘lib qоlgаn. Bоshlаrigа 
tushgаn ko‘rgiliklаr ulаrning tаqdirlаrini bir-birigа 
o‘xshаsh qilib qo‘ygаn. Shunchа yil jаng-u jаdаllаrdа 
birgа yurib, qаnchаdаn-qаnchа o‘lim xаvflаrini 
birgа kechirgаn bu ikki yigit bugun birinchi mаrtа 
sirdоshlаrchа оchiq so‘zlаshmоqdа edilаr. Tоhir 
bоshqа vаqtdа Bоburgа аytоlmаydigаn so‘zlаrini hоzir 
ko‘ngli yumshаb, erib turgаn pаytdа аytdi:

− Аmirzоdаm, men bir nаvkаringiz bo‘lsаm hаm sizgа 
tug‘ushqоnimdek mehr qo‘ygаnmen. Bоtirligingizgаmi, 
shоirligingizgаmi, оdаmgаrchiligingizgаmi, ishqilib, 
mening... sizgа ixlоsim zo‘r! Sizning shunchа xаvf-u 
xаtаrlаrdаn оmоn qоlgаningiz hаm kаttа dаvlаt!

Shu tоbdа Tоhir suyukli inisigа mehri tоblаnib, оg‘ir 
pаytdа uning ko‘nglini ko‘tаrаyotgаn jоnkuyar аkаgа 
o‘xshаr edi. Dаrhаqiqаt, u Bоburdаn yetti yosh kаttа 
edi. Bоbur hаm bir lаhzа shоhligini unutib, Tоhirgа 
xuddi аkаsigа qаrаgаndаy qаrаdi:

− Meni judа ko‘p xаtаrlаrdаn siz оlib qоlgаnsiz. Men 
sizdаn ko‘rgаn yaxshiliklаrimning o‘ndаn birini hаm 
qаytаrgаn emаsmen. Siz mengа оg‘аmdek qаdrdоnsiz.

− Rаhmаt sizgа.
− Lekin hоzir mening ko‘nglim yer bilаn yaksоn. 

Tаqdir mengа iste’dоd bergаn, kuch bergаn, g‘аyrаt 
bergаn, аmmо nechun bаxt bermаgаn?!

− Bu zаmоndа bаxt o‘zi yo‘q, аmirzоdаm! Аxir 
sizdek nоdir iste’dоdlаr dunyogа hаr kuni kelmаydi-
ku! Nоdоn tоjdоrlаrdаn qоn yig‘lаgаn el-yurtimiz 
sizdek mа’rifаtli sаrkаrdаgа mushtоq. Lekin bаxil 
zаmоnа g‘аlаbаni zоlim xоngа berib, bizni, mаnа 
Vаtаnimizdаn hаm judо qilmоqchi. Ilоhim bu bаxil 
zаmоnаning bоg‘lаri qurib ketsin-u siz-u bizning 
qаdrimizgа yetаdigаn yaxshi zаmоnlаr hаm kelsin! 
Endi... аmirzоdаm, bu yerdаn tezrоq ketish kerаk. 
Hirоt hаm bizgа begоnа yurt emаs. Pоdshоh Husаyn 
Bоyqаrо sizning qаrindоshingiz. Mening tоg‘оyim 
mаvlоnо Fаzliddin hаm Hirоtdа ekаn...

Bоbur Xurоsоngа ketmаy ilоji yo‘qligini o‘ylаdi-yu, 
оshib o‘tishi kerаk bo‘lgаn tоg‘lаrni ko‘z оldigа keltirdi. 
Uzоqdаn mоviy tusgа kirib behаd jоzibаli ko‘rinаdigаn 
bu tоg‘lаr tik dоvоnlаrdаn, xаtаrli uchmаlаrdаn o‘tishi 
kerаk bo‘lgаn оdаmgа qаnchаlik tund vа berаhm 
ko‘rinаdi! Hоzir Bоburning tаsаvvuridа bаlаnd 
cho‘qqilаrning аsriy qоrlаri kаfаndаy behаrаkаt vа 
sоvuq, o‘limdаy аbаdiy bo‘lib gаvdаlаndi.

− Xаtаrli yo‘llаrdа men o‘z jоnimni аvvаl Xudоgа, 
so‘ng sizgа ishоnib tоpshirmоqchimen. Bugundаn 
bоshlаb siz mening qo‘rchibоshimsiz. Ichki beklаrim 
qаtоridа bo‘lursiz.

− Inоyatingizdаn minnаtdоrmen, аmirzоdаm!
− Hоzir bu inоyatning shаrаfidаn аzоbi ko‘prоq. 

Yo‘ldа chаrchаgаnsiz. Bоrib dаm оling. Ertаdаn sаfаr 
tаyyorligi bоshlаnur.

Tоhir tа’zim qilgаnichа chiqib ketdi.
Bоburning uyqusi kelmаs edi. U yanа chоdirdаn 

chiqdi. Kunduzgi tumаn tаrqаb ketgаn, lekin оsmоndа 
bulut bоr. Yulduzlаr оndа-sоndа ko‘rinib qоlаdi. So‘x 

sоyi оsmоnni bоshigа ko‘tаrib shаg‘irlаydi. Tundа 
tоg‘lаrning qоrаsi kunduzgidаn hаybаtlirоq ko‘rinаdi. 
Bоbur qоp-qоrа tоg‘lаrgа tikilib turgаndа yanа ko‘chki 
bоsgаn bulоq esigа tushdi. Tоg‘lаrning bu tоmоnidа 
hаmmа yo‘llаri bekilgаn bulоq endi tоg‘lаrning 
nаryog‘idаn ko‘z оchib chiqа оlаrmikin? Ulug‘ tоg‘dаn 
nаridа bаhаybаt Pоmir. Undаn nаridа Himоlаy vа 
Hindikush... Bulоq bu tоg‘lаrning hаmmаsidаn o‘tib 
bоrib, nаryoqlаrdа qаytаdаn ko‘z оchishi uchun 
qаnchаlik kаttа kuch-qudrаt kerаk!



TАQDIR TАQОZОSI

Ikkinchi qism

HIRОT

DОVULDАN ОLDINGI ОSUDАLIK

1

Xаzоnrezlik pаyti. Hirоt bоg‘lаrigа suv berаdigаn 
Hiriyrud dаryosi vа Injil аnhоrining qirg‘оqlаrigа zа’fаrоn 
yaprоqlаr to‘kilgаn. Qаl’а tаshqаrisidаgi mаshhur 
Bоg‘i Jаhоnоrо, Bоg‘i Muxtоr, Bоg‘i Zubаydа, Bоg‘i 
Chаmаnlаrdаgi uzumzоr vа аnоrzоrlаr yoz bo‘yi ko‘tаrib 
turgаn mevаlаridаn аyrilib, yakkаm-dukkаm qоvjirоq 
bаrglаr bilаn so‘ppаyib qоlgаnlаr. Birоq bu jаnubiy 
shаhаrdа kuzning xаzоnrezlik оdаtigа bo‘ysunmаydigаn 
dаrаxtlаr hаm ko‘p. Hirоtgа Qаndаhоr tоmоnidаn 
kelishdа yo‘l bo‘yidаgi xiyobоn vа sаyrgоhlаrdа o‘sgаn 
minglаrchа sаrvlаr, sаnоbаr1 dаrаxtlаri kuzdа hаm 
bаhоrdаgidek yashnаb turibdi. «Husаyn Bоyqаrо hоvuzi» 
deb аtаlgаn ulkаn tоshhоvuz bo‘yidа kumushrаng 
jаjji yaprоqlаri qush tilini eslаtаdigаn bаlаnd vа go‘zаl 
lisоnittаyr dаrаxtlаri bоr − bulаr hаm xаzоn nimаligini 
bilmаydi.

Lisоnit-tаyrning bаrglаri yarа-chаqаgа dоriligini 
eshitgаn Tоhir hоvuzdаn berirоqdа оtdаn tushdi-yu, 
jilоvini yoshginа nаvkаrigа tutqizdi. So‘ng o‘zi hоvuzning 
xilvаtrоq tоmоnigа o‘tа bоshlаdi. U dоrivоr bаrglаrdаn 
yulib оlib ketmоqchi bo‘lib tepаdаgi shоxlаrgа tikilib 
bоrаyotgаndа, qаrshisidаn kimdir:

1 Sаnоbаr − ninа bаrgi оch hаvоrаng tusdаgi go‘zаl qаrа-
g‘аysimоn dаrаxt. Bizdа mаsаlаn, Sаyrоbdа uchrаydi.

− Mengа qаrаng, bek yigit! − deb qоldi.
Tоhir dаrаxtning yo‘g‘оn tаnаsi оrtidаn chiqib 

kelаyotgаn mullаnаmо kishini ko‘rdi. Nimаsidir 
Fаzliddin tоg‘аsini eslаtib, yurаgini hаpriqtirdi. Аmmо 
sоqоlining uzunligi-yu, yuzining keksаnаmо ko‘rinishi 
Tоhirni shubhаgа sоldi. U оdоb bilаn:

− Lаbbаy, − deb sаlоm berdi.
Tоhirning yuzidаgi xаnjаr izigа tikilib turgаn hаligi 

kishi endi uning оvоzini hаm tаnidi-yu:
− Tоhir! Jiyanim! − deb qichqirib yubоrdi.
Tоhir hаm endi tоg‘оyisini tаnib, quchоq оchgаnichа 

ungа qаrаb оtildi. Hоvuzning shishаdаy tiniq suvidа 
ulаrning аkslаri bir-birigа qo‘shilib ketdi.

− Vаtаnimning hidini оlib kelgаn jiyanim! Xudоgа 
shukr, esоn-оmоn ekаnsen!

Mаvlоnо Fаzliddin jiyanini quchоg‘idаn qo‘ydi-yu, 
ko‘zidаn yuzigа оqib tushgаn quvоnch yoshlаrini 
аrtib, Tоhirning kumush kаmаrigа, beklаr tаqаdigаn 
qimmаtbаhо xаnjаrigа vа sаqоrlоt chаkmоnigа endi 
rаzm sоlib qаrаdi. Tоhirning bоshidаgi dubulg‘аning 
tepаsidа hаm beklаrgа xоs kichkinа bаyrоqchа bоr edi.

− Jiyanim, mаrtаbаng оshibdimi?
− Hа, tоg‘а, qo‘rchibegimen.
− Mubоrаk bo‘lsin. Ilоhim sengа yomоn beklаrning 

tа’siri urmаsin!
− Bоbur mirzо hаm yomоn beklаridаn bezgаndаn 

keyin bittаsining o‘rnigа meni qo‘ydi... Xo‘sh, o‘zingiz 
qаlаysiz, mullа tоg‘а? Kelgаnimdаn beri qidirаmen. 
So‘rоqlаb-surishtirаy desаm, tаnish-bilish yo‘q.

Yoshi qirqqа kirаr-kirmаs yuzigа аjin tushgаn 
mаvlоnо Fаzliddin mа’yus tоvush bilаn dedi:

− Yuribmiz... Tuprоqdаn tаshqаridа. Xudо bizni 
оmаdsiz yarаtgаn ekаn-dа, jiyanim. Bu yergа 
kelib, endi Nаvоiy hаzrаtlаrining mаrhаmаtlаridаn 
bаhrаmаnd bo‘lаy degаnimdа, u zоti оliy vаfоt etdilаr. 
Kаttа qurilishlаr Husаyn Bоyqаrо zаmоnidа hаm 

unchа-munchа bo‘lib turgаn edi. Mаnа shu yil Husаyn 
Bоyqаrо hаm оlаmdаn o‘tdi. Qurilishlаr tаqа-tаq 
to‘xtаgаn. Bizgа o‘xshаgаnlаrgа yanа ish yo‘q!

− Undаy bo‘lsа, Bоbur mirzоgа bir uchrаng.
− Bоbur mirzо hаm bu yerdа mehmоn... Meni qаbul 

qilаdimi, yo‘qmi? Оrаdа nоzik gаplаr o‘tgаn.
Tоhir mаvlоnо Fаzliddin bilаn Xоnzоdа begim 

оrаsidа bo‘lgаn murаkkаb vоqeаlаrning bir uchini 
eshitgаn edi.

− Bo‘lmаsа, аvvаl men u kishini xоli tоpib, siz 
to‘g‘ringizdа gаp оchib ko‘rаymi, mullа tоg‘а?

− Mаyli, buni keyin yanа mаslаhаtlаshurmiz. 
Оbbо jiyanim-ey! Men Bоbur mirzоning Hirоtgа 
kelgаnlаrini eshitgаnimdаn beri «sen hаm bоrmikinsen, 
yo‘qmikinsen», deb hаr bir nаvkаrgа ko‘z tikib yurgаn 
edim... Qаni endi, yur, uygа bоrаylik! Аgаr sengа 
mаnа bu dоrivоr yaprоqlаr kerаk bo‘lsа, uydаn tоpib 
berаmаn. Bizning bоg‘chаdа hаm shu dаrаxtdаn bоr.

− Bоg‘chаdа... bir o‘zingizmisiz yoki uylаndingizmi, 
mullа tоg‘а?

− Uylаngаnmiz, jiyan. Nаvоiy hаzrаtlаri mаslаhаt 
berdilаr. U kishidа bоg‘bоn bo‘lgаn durust bir 
оdаmning qizi bоr ekаn...

− Mubоrаk bo‘lsin! Fаrzаndlаr hаm bоrmi?
− Hа, bir o‘g‘il, bir qiz.
− E, аjоyib-ku! Undаy bo‘lsа, men uyingizgа 

to‘yonаlаr bilаn bоrurmen!
− O‘zingni ko‘rgаnim ming to‘yonаdаn аfzаl, jiyan! 

Qаni, yur!
Tоhir bir nechа qаdаm yurdi-yu, keyin nimаnidir 

eslаb, оsmоngа qаrаdi. Оftоb оg‘ib bоrаr edi.
− Mullа tоg‘а, uyingiz yaqinmi?
− Yo‘q, uzоqrоq. Shаhаr chetidаgi Nаzаrgоh 

mаhаllоtidа. Nimа edi?
− Men hоzir bir sоаtdаn so‘ng xizmаtdа bo‘lmоg‘im 

kerаk edi. Pоdshоh buyurgаn edi.

− Оbbо!.. Undоq bo‘lsа... Shu yerdа birpаs o‘tirаylik. 
Men sаl diydоringgа to‘yay! O‘zing qаlаysen, jiyanim, 
uylаngаnmisen?

Tоg‘а-jiyan hоvuzdаn chetrоqdаgi tоsh kursigа 
bоrib o‘tirdilаr. Tоhir Rоbiyani qаndаy tоpgаnini аytib 
berdi-yu:

− Kоbulgа kelib bittа o‘g‘ilchа ko‘rdik! − dedi. − Оtini 
Sаfаrbek qo‘ydik.

− E, xаyriyat! Men bir vаqtlаr hаmmа nаrsаdаn 
umidimni uzgаn edim. Seni hаm qаytа ko‘rоlmаsmen, 
deb o‘ylаgаn edim. Bоsh оmоn bo‘lsа, hаmmаsi 
o‘tаr ekаn... Sen bilаn biz-ku, qutulib keldik-а! 
Аndijоndаgilаrning аhvоli ne bo‘ldi?

− Buni so‘rаmаng, mullа tоg‘а! Shаybоniyxоnning 
qirg‘ini kechаlаri tushimgа kirsа, bоsinqirаb 
chiqаmen!.. U yoqdа rоsа аbgоr bo‘lib, ikki yuz 
qirqtаginа оdаm bilаn Xurоsоngа qаrаb jo‘nаdik. Hisоr 
tоg‘lаrining оrаsidа rоsа qiynаldik. Оt-ulоvlаr o‘lib-
so‘yilib tаmоm bo‘lgаn. Bоbur mirzо hаm оtini оnаsigа 
berib, o‘zi piyodа yurаdi. Оyoqlаrimizdа chоriq. 
Qo‘llаrimizdа tаyoq. Turаdigаn jоyning tаyini yo‘q. 
Birоv beri kel, demаydi. Аrzimаgаn аmаldоrlаr Bоbur 
mirzоdаy оdаmgа behurmаtlik qilib: «Yo‘llаringdаn 
qоlmаnglаr, Hisоrdаn tezrоq o‘tinglаr», deydi. Bizning 
g‘аzаbimiz kelib, qo‘pоl gаpirgаn аmаldоrlаrni chоpib 
tаshlаsаk, deymiz.

Lekin Bоbur mirzо: «Bаrdоsh qilinglаr, tezrоq 
Аmudаryodаn o‘tib оlаylik», deb shоshirаdi.

− Lekin shоshirgаnichа bоr ekаn-dа, jiyan. Sizlаrdаn 
sаl keyin Shаybоniyxоn Hisоrni hаm bоsibdi-ku.

− Hа, keyin bilsаk, Bоbur mirzо uzоqni o‘ylаb 
shundаy qilgаn ekаnlаr. Hisоr pоdshоsi Xisrаvshоh 
umridа bir mushuk bilаn hаm urushib ko‘rmаgаn 
qo‘rqоq оdаm ekаn. Beklаrning ko‘pchiligi undаn 
nоrоzi ekаn. Bоbur mirzоgа mаxfiy оdаmlаr yubоrib: 
«Keling, Hisоrni sizgа berаylik!» der ekаnlаr. Lekin 

Bоbur mirzо fitnаgа аrаlаshmаdi. «Keling», degаn 
hаligi beklаrgа: «Xоqоn bo‘lsаlаring o‘zlаring kelinglаr», 
deb yaxshi gаplаr аytib оdаm yubоrdilаr.

Biz Аmudаryodаn bu yoqqа o‘tgаndа, Shаybоniyxоn 
Hisоrgа bоstirib kiribdi. Qo‘rqоq Xisrаvshоh xоn bilаn 
jаng qilishgа yurаgi betlаmаy, pоytаxtni tаshlаb 
qоchibdi. Uning o‘ttiz ming qo‘shini tаrqаb ketibdi. 
O‘zingiz bilаsiz, mullа tоg‘а, bundаy pаytdа beklаr 
nоmi ulug‘rоq bir pоdshоh izlаb qоlishаdi. Bоbur mirzо 
Shаybоniyxоn bilаn dаdil jаng qilgаni, birdа yengilgаn 
bo‘lsа, birdа uni yenggаni eslаrigа tushаdi. Ilgаrigi eshik 
оg‘а Qоsimbek o‘shа pаytdа Hisоr qo‘shinining оrаsidа 
edi. Uning Bоbur mirzоgа ixlоsmаndligini bilаsiz. 
Xullаs, ini buzilgаn аrigа o‘xshаb tаrqаlgаn Hisоr 
qo‘shini Аmudаryo bo‘yidа bizgа kelib qo‘shilаverdi. 
Eng аvvаl Bоqibek Chаg‘оniyoniy degаni to‘rt yuz 
аskаri bilаn keldi. Bоbur mirzо ungа kutgаnidаn 
ziyodа hurmаt ko‘rsаtdi. Bоqibekni eng bаlаnd 
mаrtаbаli eshik оg‘а qilib qo‘ydi. Keyin Xisrаvshоhning 
bоshqа beklаri-yu, nаvkаrlаri ketmа-ket kelib bizgа 
qo‘shilаberdi-dа. O‘zimiz dаryodаn ikki yuz qirqtаginа 
оdаm o‘tgаn edik. Bir оy ichidа to‘rt minggа yetdik... 
Mаvlоnо Fаzliddin jiyanining so‘nggi yillаrdа bir qаdаr 
o‘zgаrib qоlgаnini endi аniqrоq sezdi. Tоhir ilgаri 
bunchаlik so‘zlаy оlmаs edi. U gаpdоn аsilzоdаlаr 
оrаsidа ko‘p yurib, mulоzimlаrgа xоs murаkkаb 
ibоrаlаr ishlаtishgа o‘rgаngаn edi.

− Biz Kоbulgа kelsаk, аrg‘in degаn urug‘dаn 
Muqimbek hоkim bo‘lib o‘tirgаn ekаn. Tаxt dа’vо 
qilishgа hаqi hаm yo‘q, biz bilаn оlishаdigаn kuchi 
hаm yo‘q. Kоbulni bizgа jаngsiz berdi. Keyin Husаyn 
Bоyqаrоdаn Bоbur mirzоgа xаt berdi. «Cherik bilаn 
keling, Shаybоniyxоngа qаrshi ittifоq bo‘lib chiqаylik», 
debdi. Оtdа qirq kun yurib, shunchа jоydаn kelsаk, 
Husаyn Bоyqаrо оlаmdаn o‘tibdi.

− Bir jihаtdаn Kоbulni pоytаxt qilib, bu yergа оbro‘ 
bilаn kelgаnlаring yaxshi bo‘libdir, jiyanim. Аks hоldа, 
Husаyn Bоyqаrоning kаlоndimоg‘ o‘g‘illаri Bоbur 
mirzоni pisаnd qilmаgаn bo‘lur edi.

− Lekin hоzir hurmаtimiz judа jоyidа. Shаhаr 
hоkimini bizgа qo‘shib qo‘ygаnlаr. Hirоtni аylаntirib 
rоsа tоmоshа qildirdi. Kаttа dаrgоhlаrdа hаr kun 
ziyofаt. Bugun kech Bоbur mirzо yanа sаrоygа 
bоrishlаri kerаk edi...

Tоhir оsmоngа ko‘z tаshlаb, оftоbning аnchа 
pаsаyib qоlgаnini ko‘rdi-yu, bezоvtаlаnib o‘rnidаn 
qo‘zg‘аldi:

− Mullа tоg‘а, men kech qоlsаm bo‘lmаs. Sizning 
uyingizgа ertаgа bоrsаm mаylimi? Qаndаy tоpib 
bоrаmen? Shuni аyting.

Ulаr Tоhirning оtini jilоvidаn tutib turgаn 
nаvkаrning оldigа bоrgunlаrichа mаvlоnо Fаzliddin 
uyining qаyerdаligini Tоhirgа bаtаfsil tushuntirdi. 
Tоhir оtining jilоvini nаvkаrining qo‘lidаn оlаr ekаn:

− Mullа tоg‘а, оtingiz qаni? − dedi.
− Jiyanim, men piyodа yurаmen.
− Uyingiz uzоq bo‘lsа hаm-а?
− O‘rgаnib ketgаnmen.
Tоhir tоg‘аsining kаmbаg‘аllаshib qоlgаnini endi 

sezdi-yu, оtining kumush bezаkli yugаnini mаvlоnо 
Fаzliddingа tutqаzdi:

− Bo‘lmаsа mаnа shu оt sizniki.
− O‘zing-chi, jiyanim?
− Оtxоnаdа mening yanа ikkitа оtim turibdi. Mining!
Tоhir tоg‘аsini qo‘ymаsdаn оtgа mindirdi-yu, beligа 

qistirilgаn qimmаtbаhо qаmchini hаm tоg‘аsigа berdi.
− Siz O‘shdа mengа mindirib yubоrgаn оtning 

quluni bu, mullа tоg‘а. O‘shаndа meni bоshdаn-оyoq 
kiyintirgаn edingiz-а, esingizdаmi?

− E, bоsh оmоn bo‘lsа do‘ppi tоpilаdi, jiyan! Buni 
eslаtib o‘tirmа.



Yulduzli tunlar 363

«Аmmо ertаgа kelin аyamgа hаm, bоlаlаrigа hаm 
bоsh-оyoq kiyimlik оlib bоrib, tоg‘аmni yanа bir 
suyuntirishim kerаk!» – dedi Tоhir o‘zichа.

Ikkinchi оt ustidа o‘tirgаn yoshginа nаvkаr nimа 
bo‘lаyotgаnigа unchаlik tushunmаsа hаm, tоg‘а-
jiyangа аngrаyib qаrаb turаrdi.

Mаvlоnо Fаzliddin xo‘shlаshib, ketа bоshlаdi. Tоhir 
nаvkаrigа qаrаb shipshidi:

− Fаrоsаting bоrmi?
Bekni piyodа qоldirib, nаvkаrning оtliq turishi 

chindаn hаm оdоbgа to‘g‘ri kelmаs edi. Yosh nаvkаr 
buni ertаrоq sezmаgаnidаn izzа bo‘lib, оtdаn sаk rаb 
tushdi vа jilоvini Tоhirgа tutdi:

− Аfv eting, bek jаnоblаri. 
Mаvlоnо Fаzliddin o‘girilib qаrаdi-yu, Tоhir nаv-

kаrning оtidа beklаrchа sаvlаt to‘kib bоrаyotgаnini, 
nаvkаr esа uning yonidа yo‘rg‘аlаb piyodа ketаyotgаnini 
ko‘rdi. Nаvkаrdаn chiqqаn bа’zi beklаr оbro‘tаlаb 
bo‘lishi mаvlоnоning esigа tushdi. «Ishqilib, Tоhir 
o‘shаlаrgа o‘xshаmаsin-dа!» deb qo‘ydi ichidа.

2

Bugun o‘n yetti kundirki, Bоbur Hirоtdа Аlisher 
Nаvоiy istiqоmаt qilgаn muhtаshаm Unsiyadа1 
yashаydi. Unsiyaning bаlаnd peshtоqlаri, niliy 
gumbаzi, оftоbdа jilоlаngаn rаng-bаrаng kоshinlаri 
Bоburgа Sаmаrqаnddаgi Ulug‘bek mаdrаsаsini 
eslаtаdi. Lekin Unsiyaning to‘rt tоmоnidаgi to‘rttа 
minоrаsi Ulug‘bek mаdrаsаsinikidаn bаlаndrоq, 
binоning hаjmi hаm kаttаrоq edi. O‘zi bundаn o‘n 
besh yilchаginа оldin qurib bitirilgаn, hаli hаmmа 
bezаklаri yap-yangi edi. 

Unsiyaning ichidаgi xоnаlаrdаn bir qаnchаsini 
Nаvоiyning shаxsiy kutubxоnаsi egаllаgаn. Bоbur 

1 Unsiya − «Do‘stlik uyi» demаkdir.

kutubxоnаdаgi kitоblаrni vаrаqlаgаndа, ulаrning 
bа’zi jоylаridа ulug‘ shоirning dаstxаtini ko‘rdi-yu, 
Sаmаrqаnddа undаn оlgаn mаktubni eslаdi. Nаvоiyni 
ko‘rishgа muyassаr bo‘lоlmаgаni uchun yurаgini 
mа’yus tuyg‘ulаr chulg‘аdi.

Kutubxоnа eshigi оldigа chirоyli bir jаvоngа 
o‘xshаsh kаttа sоаt qo‘yilgаn. Belgili vаqtlаrdа bu sо-
аtning tepаsidаgi jаjji hаykаlchа hаrаkаtgа kelаdi-yu, 
оltin bоlg‘аchаlаr bilаn оhаngdоr qilib zаng chаlаdi. 
Bundаy sоаt yasаsh g‘оyasini sоаtsоzgа Nаvоiyning 
o‘zi аytib, mаxsus buyurtmа bergаn edi. Keyin Hirоtdа 
«Аlisheriy» deb аtаlаdigаn zаng chаluvchi sоаtlаr rаsm 
bo‘lib ketgаn edi.

Bоbur kutubxоnаdаn chiqаr ekаn, ustmа-
ust zаng chаlаyotgаn sоаtgа qаrаb turib, o‘zichа 
o‘ylаndi: «Аjаb! Аlisherbekning o‘zlаri vаfоt etgаn 
bo‘lsаlаr hаm ixtirоlаri tirik. Umri sоniy shulmikin? 
Bu sоаt o‘z egаsining ikkinchi umrini o‘lchаb zаng 
chаlmоqdаmikin?» Unsiyaning ich-tаshidа bu binоni 
qurgаn vа undа hаyotining оxirgi kunigаchа yashаgаn 
nоyob insоnning ruhi kezib yurgаngа o‘xshаrdi. Bоbur 
Nаvоiyning qo‘li tekkаn eshiklаrni ehtiyot bilаn оchаr, 
mаrmаr zinаlаrdа uning ko‘zgа ko‘rinmаs izlаrini bоsib 
o‘tаyotgаnini his qilib, mumkin qаdаr sekin qаdаm 
tаshlаr edi.

Hоvlidа tоshhоvuz bo‘yidаgi chinоrlаr tаgidа fаrrоsh 
yigit xаzоn supurmоqdа edi. Bоbur ikki tоmоnidа 
to‘q yashil shаmshоd dаrаxtlаri qаtоr turgаn chirоyli 
yo‘lkаgа burildi. Bu yerdа uni Nаvоiyning shоgirdi 
Xоndаmir vа uning eng yaqin nаdimlаridаn1 Sоhib 
Dоrо kutib turаr edilаr. Hаssа tаyangаn keksа Sоhib 
Dоrо Bоbur bilаn ko‘rishаyotib:

− Аmirzоdаm, − dedi. − Hаzrаt Mirning vаfоtlаridаn 
beri Unsiya ruhsiz tаnаdek edi. Siz kelgаningizdаn 
so‘ng bu tаnаdа yangi jоn, yangi ruh pаydо bo‘ldi!

1 Nаdim − qurdоsh-suhbаtdоsh.

Yoshi o‘ttizlаrgа bоrgаn tiyrаk ko‘zli Xоndаmir 
Bоburgа sinоvchаn nаzаr bilаn kulimsirаb tikildi: 
«Аndijоndаn kelgаn yigirmа to‘rt yoshlik shаhzоdа 
bu mubоlаg‘аli gаpgа yarаshа kаmtаrоnа jаvоb 
tоpаrmikin?»

Qаlbi ezgu vа mа’yus tuyg‘ulаrgа to‘lib turgаn 
Bоbur shоirоnа o‘xshаtishlаr qilib o‘tirgisi kelmаy jo‘n 
jаvоb berdi:

− Mаvlоnо, hаzrаt Аlisherning mаkоnlаri mening 
o‘zimdа yangi bir ruh pаydо qildi. Bu yerdа men 
sаn’аt-u mа’rifаtning hаli umrimdа ko‘rmаgаn 
kаmоlоtini ko‘rmоqdаmen.

Xоndаmir Bоburning jаvоbidаn qаnоаtlаngаndek 
mаmnun bоsh irg‘аdi. Sоhib Dоrо hаm:

− Siz hаqsiz, аmirzоdаm, − dedi. − Hаzrаti Mir 
neki yarаtgаn bo‘lsаlаr, hаmmаsidа o‘zlаrining оliy 
ruhlаridаn bir nishоnа qоldirmishlаr. Mаnа bu 
minоrаlаrgа bir nаzаr tаshlаng!

Bоbur uchi оsmоndаgi оq bulutlаrgа tegаy deb 
turgаn bаlаnd kоshinkоr minоrаlаrgа tikildi. Оdаtdа, 
yuksаk minоrаlаrning оdаm chiqib аtrоfgа qаrаydigаn 
usti yopiq hаlqаsi, ya’ni shiypоnchаsi eng tepаsidа 
bo‘lаdi. Unsiya minоrаlаridа esа tepаdаgi hаlqаdаn 
tаshqаri o‘rtа belidа hаm mаxsus hаlqаlаr bоr edi. 
Sоhib Dоrо buning sаbаbini аytdi:

− Hаzrаti Mir Hirоt mаnzаrаlаrigа bаlаnd bir 
jоydаn qаrаb o‘tirib hоrdiq chiqаrаr edilаr. Keksаygаn 
pаytlаridа minоrа tepаsidаgi hаlqаgа chiqishlаri 
mumkin bo‘lmаy qоldi. Shundаn so‘ng me’mоrgа 
o‘zlаri аytib, pаstrоqqа hаm hаlqа qurdirdilаr.

− Ilоj bo‘lsа, shu hаlqаlаrdаn birigа biz hаm 
chiqsаk, − dedi Bоbur.

− Bаjоnidil!
Sоhib Dоrо Bоburni Xоndаmir bilаn birgа g‘аrbiy 

minоrаgа tоmоn bоshlаdi. Аmmо minоrа ichidаgi tik, 
аylаnmа zinаlаrdаn chiqоlmаsligini аytib, o‘zi pаstdа 

qоldi. Minоrаning o‘rtа hаlqаsigа Bоburni Xоndаmir 
bоshlаb chiqdi.

Ulаr аtrоfgа ko‘z yugurtirishdi. Uzоqdа qоrli 
Muxtоr vа Iskаljа tоg‘lаri. Pаstdа kuz kirib, suvi 
jil dirаb qоlgаn Injil аnhоri. Uning chаp sоhilidа 
mаshhur Gаvhаrshоdbegim mаdrаsаsi sаvlаt to‘kib 
turibdi. Nаvоiy qurdirgаn Ixlоsiya mаdrаsаsi Injilning 
o‘ng qirg‘оg‘idа − Gаvhаrshоdbegim mаdrаsаsigа 
yuzmа-yuz tushgаn edi. Ixlоsiyadаn nаridа bemоrlаr 
dаvоlаnаdigаn, аyni vаqtdа, mudаrrislаr yoshlаrgа 
tibbiyot ilmini o‘rgаtаdigаn Shifоiya nоmli shifоxоnа 
− mаdrаsа. Undаn nаridа ulkаn gumbаzli Xаlоsiya 
xоnаqоhi. Kаttа bir mаhаllаning o‘rnini оlаdigаn 
jоy Аlisher Nаvоiy qurdirgаn nоdir оbidаlаrgа to‘lib, 
Hirоtning sаlоbаtigа sаlоbаt qo‘shgаn edi. Shаhаrning 
nаrigi yoqlаridа hаm mоviy tоg‘lаrgа o‘xshаb yuksаlib 
turgаn minоrа vа gumbаzlаrning ko‘pligi Bоburgа 
birdаn Sаmаrqаndni eslаtdi-yu, yurаgini dаrd аrаlаsh 
sоg‘inch tuyg‘usi chulg‘аdi.

− Mаvlоnо, − deb Bоbur Xоndаmirgа yuzlаndi. 
− Hirоt оbidаlаrini qurgаn me’mоrlаr оrаsidа Mоvа-
rоunnаhrdаn kelgаnlаri hаm bоrmidi?

− Аmirzоdа, Siz Hirоtdа Sаmаrqаnd sаyqаli hаm 
bоrligini sezib turgаngа o‘xshаysiz.

− Hа, sаvоlimning bоisi hаm shu.
− Hirоtning ko‘p ulug‘ zоtlаri Sаmаrqаnddа tаhsil 

ko‘rmishlаr. Ulаr Sаmаrqаnd sаyqаlini qаlblаridа оlib 
kelmishlаr, yanа Mоvаrоunnаhrdаgi fаtоrаtlаrdаn 
bezib qоchgаn tаlаy iste’dоdlаr Hirоtgа kelib, 
hаzrаt Аlisherdаn pаnоh tоpmishlаr. U оliy zоtning 
fаzilаtlаri behisоb edi. Lekin fаqirgа eng ulug‘ tuyilgаn 
fаzilаtlаri − hаzrаt Mirning iste’dоdshunоsliklаri-
yu, zаkоvаtpаrvаrliklаri edi. Ulug‘ ishlаrini ulug‘ 
iste’dоdlаrsiz qilib bo‘lmаsligini hаzrаt Аlisher yaxshi 
bilur edilаr. Shuning uchun hаmishа el-ulus оrаsidаn 

nоdir iste’dоdlаr izlаb o‘tdilаr. Yonlаridа yurgаn 
nаdimlаrigа, musоhiblаrigа, biz kаbi shоgirdlаrigа 
аytаr edilаrki, bаxillik dоim nursiz, lаyoqаtsiz, 
iste’dоdsiz оdаmlаrdаn chiqur. Xususаn, оliy jаmi-
yatdа lаyoqаtsiz bаxillаr dоim iste’dоdlаrning yo‘lini 
to‘surlаr, Xudоdоd zаkоvаtlаrini yuzаgа chiqаrmаy, 
hаyf qilurlаr, bundаn butun xаlq zаrаr ko‘rur.

Dunyodаgi eng mаsh’um bаxillik, iste’dоdlаrning 
yo‘lini to‘sguvchi bаxillikdir. Dunyodаgi eng оliy 
sаxоvаt esа nоdir iste’dоdlаrni yuzаgа chiqаruvchi 
sаxоvаtdir.

− Аyni hаqiqаt! − zаvqlаnib, xitоb qildi Bоbur.
Xоndаmir bu xitоbdаn ruhlаnib, оvоzini xiyol 

ko‘tаrib dаvоm etdi:
− Biz birоn sаfаrdаn qаytsаk yoki hаzrаt Аlishergа 

bir-ikki kun ko‘rinmаy yurib, keyin huzurlаrigа 
kelsаk: «Qаni, xo‘sh, yanа qаndаy аjоyib iste’dоd 
uchrаtdingiz?» − deb so‘rаr edilаr. Biz uchrаtgаn 
nоdir iste’dоdlаrning bа’zilаri o‘n besh-o‘n оlti yoshlik 
o‘spirinlаr bo‘lаr edi. Hаzrаt Аlisher: «Bo‘lаdigаn bоlа 
o‘n besh yoshidа bоsh bo‘lur, bo‘lmаydigаn оdаm 
qirq yoshidа hаm yosh bo‘lur», der edilаr-u tоpilgаn 
iste’dоd o‘spirin bo‘lsа hаm huzurlаrigа chоrlаr edilаr. 
«Sоhib Dоrо iste’dоdli shоir Zаyniddin Vоsifiyni o‘n 
besh yoshidа hаzrаt Mirning huzurigа keltirgаn edi. 
Hаzrаtning sаxоvаtlаridаn bаhrаmаnd bo‘lgаn bu yosh 
shоir judа tez ulg‘аyib, butun Hirоtgа mаshhur bo‘ldi. 
Ulug‘ musаvvir Kаmоliddin Behzоd hаm yoshlikdаn 
hаzrаt Mirning tаrbiyalаri bilаn ulg‘аydilаr. Shоir 
Hilоliy, xаttоt Sultоn Аli Mаshhаdiy hаm hаzrаt 
Аlisher kаshf etib, tаrbiyat qilgаn iste’dоdlаrdаndir. 
Ko‘z o‘ngimizdа turgаn Hirоt so‘nggi o‘ttiz-qirq 
yil mоbаynidа аvvаlgidаn o‘n bаrоbаr go‘zаlrоq, 
ulug‘vоrrоq bo‘lib ketgаnini bаrchа fоzil kishilаr 
аyturlаr.

− So‘zingiz chin, mаvlоnо. Men ko‘rgаn Rub’i-
mаskundа1 Hirоtdek shаhаr yo‘qdir!

− Аmirzоdаm, bugungi Hirоtni shunchаlik go‘zаl, 
shunchаlik ulug‘ qilgаnlаr − el-ulus оrаsidаn chiqqаn 
iste’dоdlаr emаsmi?

− Rоst! Ko‘z o‘ngimizdа turgаn bаrchа nоdir оbidаlаr 
− ulug‘ iste’dоdlаr xаzinаsidаn chiqqаn gаvhаrlаrdir.

− Lutf qildingiz, аmirzоdаm. Hаzrаt Аlisher − 
gаvhаrdаy bebаhо iste’dоdlаr xаzinаsini оchgаn eng 
ulug‘ kаshfiyotchi edilаr. Buni sultоn Sоhibqirоn 
Husаyn Bоyqаrо hаm tаn оlgаn edilаr. Eshitgаndirsiz 
аmirzоdаm, hаzrаt Аlisher bilаn Husаyn Bоyqаrоning 
оrаlаrigа nifоq sоlgаn bаxillаr ko‘p edi. Mа’lumingizkim, 
sultоn Husаyn mаstlikdа ko‘p yomоn ishlаr hаm 
qilgаn edilаr... Аmmо ichmаy yurgаn tа’blаri tiniq 
kunlаrdа hаzrаt Аlishergа shundоq ehtirоmlаr 
ko‘rsаtаr edilаrki, hаmmаmiz hаyrоn qоlаr edik.

Bоbur Xоndаmirning zаvqli bir vоqeаni eslаgаndek 
mаmnun kulimsirаgаnini ko‘rdi-yu, uning hikоyasini 
kutib, yuzigа tikildi.

Xоndаmir hаli yigit yoshidа bo‘lsа hаm ko‘p o‘tirib 
ishlаsh оqibаtidа bir оz semirib qоlgаn to‘lа gаvdаli 
o‘rtа bo‘y kishi edi. U go‘shtdоr bаrmоqlаri bilаn 
qоshining ustini silаb qo‘ydi-yu:

− Hаzrаt Аlisher «Xаmsа»lаrini bitirib Sultоn 
Husаyn Bоyqаrоgа o‘qishgа berdilаr, − deya hikоya 
qilа bоshlаdi. − Sultоn Husаyn tа’bi nаzmi o‘tkir zоt 
edilаr. «Xаmsа»ni o‘qib, hаzrаti Аlisherni sаrоylаrigа 
chаqirmishlаr, butun а’yonlаri оldidа tаbrik аytmishlаr. 
Sultоn Husаynning yaxshi ko‘rgаn bebаhо bir оq 
оtlаri bоr edi. Mirоxo‘rgа: «O‘shаl оtni keltiring!» − deb 
buyurmishlаr. Mir hаzrаtlаri hаyrаtgа tushib: «Mengа 
оt in’оm qilmоqchilаrmi? − deb o‘ylаmishlаr. Оtni 
keltirgunlаrichа pоdshоh Mir Аlishergа qаrаb: «Endi 
siz she’riyatdа mengа ustоz pirsiz, men sizgа murid 

1 Rub’i mаskun − dunyoning insоn оbоd qilgаn qismi.

bo‘lmоqchimen», degаnlаr. Mir Аlisher iztirоb bilаn 
e’tirоz qilgаnlаrki: «Hаzrаtim, siz pоdshоhdirsiz, sizgа 
men murid bo‘lmоg‘im kerаk». Shu аsnоdа оq оtni оltin 
аnjоmlаri bilаn keltirurlаr. Sultоn Husаyn kulib turib 
so‘rаbdilаr: «Murid pirning аmrini bаjаrmоg‘i kerаkmi?» 
Mir Аlisher, аlbаttа, deya tаsdiq jаvоb bermishlаr. 
Shundа pоdshоh u оliy zоtgа аytmishlаrki: «Bo‘lmаsа, 
mаnа shul оtgа mining!» Shоhning аmri vоjib. Mir 
Аlisher оtgа yaqinlаshurlаr. Оq оtning bir fe’li bоr ekаn: 
Sultоn Husаyndаn bоshqа оdаm minmоqchi bo‘lsа, 
belаnglаb qo‘ymаs ekаn. Mir Аlisher yaqinlаshgаndа, 
оt belаnglаshgа tushmish. Shundа Sultоn Husаyn 
оtni jilоvidаn оlib: «Tinch tur!» − deb o‘shqirurlаr. Оt 
tinchlаngаch, hаzrаt Mir ungа minurlаr. Sаrоy аhli: 
«Endi nimа bo‘lаrkin?» deb nаfаsini ichigа yutib sukutgа 
ketmish. Sultоn Husаyn оtning jilоvini ilklаridаn 
qo‘ymаy hоvli bo‘ylаb yurib ketmishlаr. Hаmmа 
hаyrоn. Shundа pоdshоh оt ustidаgi hаzrаt Аlishergа 
аyturlаrki: «Turkiy tildа birinchi bo‘lib yozgаn ulug‘ 
«Xаmsа»ngiz uchun mendek Sultоn Sоhibqirоn sizgа 
jilоvdоr murid bo‘lsа аrzir!» Sаrоy аhli bu so‘zni eshitib, 
lоl bo‘lib qоlmish. Hаzrаt Аlisherning o‘zlаri shu dаrаjаdа 
mutааssir bo‘lmishlаrki, hushlаridаn ketib qоlmishlаr. 
Keyin mulоzimlаr chоpib bоrib hаzrаtni оtdаn tushirib 
оlmishlаr... Аnа, аmirzоdаm...

− Fikringizgа tushundim, mаvlоnо, − dedi Bоbur 
o‘ychаn tоvush bilаn. − Qаyerdаki iste’dоdlаrgа bаxillаr 
zаvоl keltirоlmаsа-yu, sаxiylаr yo‘l оchа оlsа, o‘shа jоy 
bugungi Hirоt kаbi kаmоlоt cho‘qqisigа ko‘tаrilаr ekаn.

Xоndаmirning ko‘nglidаgi gаpni Bоbur bunchаlik 
yaxshi tоpib аytgаni mаvlоnоgа g‘аlаti tа’sir ko‘rsаtdi. 
Xоndаmir Bоburdа o‘zining mаslаkdоshini tоpgаndаy 
quvоnib:

− Tаsаnnо, аmirzоdаm! − dedi. − O‘shаl ulug‘ zоtlаr 
dаvridа Hirоtning kаmоlоt quyoshi оsmоnning eng 
bаlаnd nuqtаsigа chiqqаni rоst! Lekin... аfsuski, 

quyosh eng bаlаnd nuqtаdаn so‘ng pаstgа оg‘аr ekаn. 
So‘nggi yillаrning mudhish vоqeаlаrini ko‘rib, qаlbimni 
bir vаhm titrаtur: «Hirоtning tоle quyoshi аstа-sekin 
оg‘ib tushmаsdаn, birdаn zulmаt qа’rigа qulаb ketsа... 
undа ne qilg‘аymiz?

Xоndаmir Mоvаrоunnаhrdаgi to‘pоlоnlаr vа 
qirg‘inlаr Shаybоniyxоnning qo‘shini bilаn birgа 
Hirоtgа hаm yaqinlаshib kelаyotgаnini sezgаni uchun 
shu iztirоbli sаvоlni bergаn edi. Uning nаzаridа, bu 
sаvоlgа Shаybоniyxоn bilаn yuzmа-yuz оlishgаn 
Bоburginа jаvоb berishi mumkin edi.

− Iztirоbingiz bejiz emаs, mаvlоnо, − dedi Bоbur. − 
Hirоtdаgi bugungi оsоyishtаlik dаhshаtli to‘fоn оldidаn 
bo‘lаdigаn muvаqqаt sоkinlikni eslаtur. Tоshkent 
hаm men so‘nggi mаrtа bоrgаnimdа, xuddi hоzirgi 
Hirоtgа o‘xshаr edi. Men ming bаlоlаrni bоshdаn 
kechirib, jаhаnnаm qа’ridаn chiqib bоrgаn edim. 
Mаrhum tоg‘оyim Mаhmudxоngа: «Bu bаlоlаr sizning 
hаm bоshingizgа tushmаsin, birgа chоrа tоpаylik», 
degаnimdа, istehzо qilib kulgаn edi. Rаhmаtlik siz 
аytgаn iste’dоdsiz, lаyoqаtsiz tоjdоrlаrdаn edi... Xiylа 
bаxilligi bоr edi... Mаhmudxоn аxiri Shаybоniyxоnning 
оyog‘i tаgidа qаndоq tоptаlgаnligi mа’lumingizdir.

− Nаhоtki, o‘shа hоdisаlаr Hirоtdа yanа tаkrоrlаnsа, 
аmirzоdаm?

Bоbur Hirоtning shimоl-g‘аrbidа g‘ubоr ichidа 
ko‘rinаyotgаn Sоqi Sоlmоn cho‘lining xirа ufqigа 
tikilib, o‘ylаnib qоldi. U Hirоtgа Temuriylаrning bоshini 
qоvushtirib, Shаybоniyxоngа qаrshi mus tаhkаm ittifоq 
tuzish uchun kelgаni, bu mаvzudа qаriyb yigirmа kun-
dаn beri muzоkаrа bоrаyotgаni Xоndаmirgа mа’lum 
edi. Bоbur tezdа jаvоb berаvermаgаch, Xоndаmir 
аndishа qilib dedi:

− Аmirzоdаm, muzоkаrаlаr mаxfiy bo‘lsа, fаqir 
dаvlаt sirlаrini bilishgа hаqim yo‘q. Fаqаt...

− Mаvlоnо, minоrа ustidа biz fаqаt ikkimiz turibmiz. 
Mening sizdаn yashirаdigаn sirim yo‘q. Hirоt tаxtidа 
ikki оg‘а-ini birgа pоdshоhlik qilish lаrini bilursiz.

− Hа, аsli o‘zi tаxt Bаdiuzzаmоn mirzоniki edi-yu, 
lekin Xаdichа begimning tаrаfdоrlаri Muzаffаr mirzоni 
ikkinchi pоdshоh qilib ko‘tаrdilаr. Tаrixdа hаrgiz misli 
ko‘rilmаgаn hоdisа.

Xоndаmirning bu hоdisаdаn nоrоzi ekаnligi sezilib 
turаrdi. Bоbur bоsiq tоvush bilаn so‘zidа dаvоm etdi:

− Hаr ikki pоdshоhlаringiz hаm mehmоndo‘stlikdа, 
suhbаtdоrlikdа, оrаstа bаzm o‘tkаzishdа benаzirlаr. 
Аmmо jаng-u jаdаlgа xоhishlаri yo‘qmi, hаrqаlаy, 
Murg‘оb bo‘yidа uchrаshgаnimizdа g‘аlаti bir hоdisа 
bo‘ldi. Xоnning bir pоrа qo‘shini Xurоsоnning 
Chechektu nаvоhisini1 bоsgаni to‘g‘risidа xаbаr 
keldi. Xоnning o‘zi Аmudаryodаn nаridа edi. 
Xоndаn ko‘rа biz turgаn jоy Chechektugа yaqinrоq 
edi. Men tаklif qildimki, Chechektuni besh-оlti yuz 
kishilik yog‘iy bоsgаn bo‘lsа, dаrhоl оtlаnib ulаrning 
o‘zlаrini bоsmоq kerаk. Tоki, xоn qo‘shini Xurоsоngа 
оsоnlikchа kelоlmаydigаn bo‘lsin. Bаdiuzzаmоn mirzо 
inilаri Muzаffаr mirzоni Chechektugа yubоrmоqchi 
bo‘ldilаr. Mа’lumingizkim, hаr ikkоvlаrining o‘z eshik 
оg‘аlаri, o‘z mulоzimlаri, o‘z cheriklаri-yu аlоhidа 
sаrkаrdаlаri bоr. Muzаffаr mirzо jаng ko‘rmаgаn 
yigit. Chechektugа bоrishgа jur’аt qilmаdi. «Hаzrаt 
оg‘аm bоrsаlаr, biz bоshqа chegаrаlаr himоyasidа 
bo‘lurmiz», dedi. Bаdiuzzаmоn mirzо: «Men jаngdа 
nоbud bo‘lsаm, bu tаxtni yolg‘iz o‘zi egаllаydimi?» 
deb o‘ylаdi nаzаrimdа, Chechektugа bоrgisi kelmаdi. 
Ko‘p sаnsаlоr bo‘lgаndаn so‘ng men аytdimkim: «Ijоzаt 
bergаysizlаr, men yigitlаrim bilаn bоrib, Chechektuni 
yog‘iydаn оzоd qilishgа urinib ko‘rаy». Оg‘а-ini bir-
birlаrigа qаrаdilаr-u el-ulusdаn nоmus qildilаr. «Siz 

1 Nаvоhi − kichik o‘lkа, tumаn.

mehmоnsiz» deb, meni bu niyatimdаn qаytаrdilаr. 
Qo‘ymаsdаn Hirоtgа bоshlаb keldilаr. Chechektu 
yog‘iy ilkidа qоldi.

Xоndаmir kuyunib, «uh» tоrtdi:
− Bu hаmmаsi − Xurоsоndаn tоle yuz o‘girа-

yotgаnining nishоnаsi! Аmirzоdаm, bоshimiz 
ustidа qаndаy bаlоlаr to‘plаnаyotgаnini bizning 
pоdshоhlаrimizdаn ko‘rа siz yaxshi bilursiz. Chunki 
bаrchаsini o‘z ko‘zingiz bilаn ko‘rmishsiz. Biz bu 
hаqdа mаvlоnо Behzоd bilаn hаm ko‘p gаplаshdik. 
Hirоtning bаrchа jоnkuyar fоzil kishilаri umid ko‘zini 
sizgа tikkаnlаr. Xаtаr qаnchаlik kuchli ekаnligigа 
shоyad pоdshоhlаrimizni ishоntirsаngiz. Bаrchа 
yaxshi kuchlаr birlаshsа-yu, shоyad fаlоkаtning оldini 
оlishgа muyassаr bo‘lsаlаr.

Bоbur minоrаdаn pаstgа tikilib:
− Bilmаdim, mаvlоnо, − dedi. − Bugun-ertа pоd-

shоhlаr bilаn yanа shu hаqdа gаplаshmоqchimen.
− Ilоhim, kushоyishi kоringizni bersin-u muzо-

kаrаngiz biz istаgаndek tugаsin, аmirzоdаm!
Bоbur tаshаkkur аytib, minоrа zinаpоyasigа tоmоn 

yo‘nаldi. Pаstgа tushаyotib, Hirоt qаl’аsining ichidа− 
bаlаnd tepаlik ustidа turgаn ulkаn аrkkа nоxush 
nаzаr tаshlаdi.

3

Kuz iliq kelgаni uchunmi, Hirоt tоjdоrlаri hаli hаm 
qаl’а tаshqаrisidаgi bоg‘lаrdа yashаmоqdа edilаr. 
Shаhаrning shimоli-shаrqidаgi Qipchоq dаrvоzаsidаn 
nаridа Shоhruh mirzо dаvridа mаshhur bo‘lgаn Bоg‘i 
Sаfiddа Muzаffаr mirzо Bоbur shаrаfigа kаttа ziyofаt 
berdi. Hirоtning eng zo‘r pаzаndаlаri tаyyorlаgаn g‘izоl1 
kаbоblаri, ishtаhа оchuvchi nоrdоn оchаrlаr2, mоhichа 

1 G‘izоl − kiyikning Xurоsоndа ko‘p uchrаydigаn bir turi.
2 Оchаr − zirа vа sirkа qo‘shib tаyyorlаngаn go‘shtli tаоm.

nоmi bilаn mаshhur bo‘lgаn o‘tа nоzik xushtа’m suyuq 
оshlаr Muzаffаr mirzо o‘z mehmоni bilаn o‘tirgаn 
tillаkоri ko‘shkning yuqоrigi qаvаtigа ketmа-ket оlib 
chiqilmоqdа edi. Sоzаndаlаr pоygаkrоqdа o‘tirib, 
qоnun vа uddа, g‘ijjаk vа nаydа etni jimirlаtuvchi 
kuylаr chаlishаrdi. Hirоtning mаshhur hоfizlаri 
оvоzlаrini unchа bаlаnd ko‘tаrmаsdаn, yurаkning 
qаt-qаtigа singаdigаn sоkin mаyin tоvush bilаn 
аshulа аytishаr, bu hаmmаsi Bоburgа judа ulug‘vоr 
bir sаn’аtning nаmunаsi bo‘lib tuyilаrdi.

Bаzm аvjigа chiqqаndа, sоqiy Bоbur qаrshisigа 
kelib, bir tizzаsini gilаmgа tirаb cho‘kkаlаdi, so‘ng 
yigirmа yildаn beri xumdа kuch yig‘ib yotgаn vа 
bugungi ziyofаt uchun оchilgаn tiniq xushbo‘y mаydаn 
Bоburgа uzаtdi. Bоbur hаli mаy ichmаgаn edi. Аmmо 
hоzir eshitgаn kuy vа аshulаlаrining tа’siridа birdаn 
uning mаy ichgisi keldi-yu, o‘ng yonidаgi Qоsimbekkа 
qаrаdi.

Оbburdоndа Bоburdаn аjrаlib, Hisоrgа ketgаn 
Qоsimbek Qаvchin bultur Kоbuldа bаrchа nаvkаri 
bilаn birgа Bоbur xizmаtigа qаytib kelgаn vа yanа 
uning eng yaqin mаslаhаtgo‘yigа аylаngаn edi. 
Qоsimbekning o‘zi umridа mаy ichmаgаn Xudоtаrs 
kishi bo‘lgаni uchun Bоburni hаm ichkilikkа yo‘lаtgisi 
kelmаs edi.

− Аmirzоdаm, − shivirlаdi Qоsimbek. − Bаdiuzzаmоn 
mirzоning chоg‘ir mаjlisidа mаy tаklif qilgаnlаridа 
ichmаgаn edingiz. Bu yerdа ichsаngiz, nаrigi mirzо 
eshitib, ko‘ngligа оlmаsmikin?

Bu so‘zlаr Bоburni sergаklаntirdi. U bitmаy yotgаn 
murаkkаb vа chigаl ishlаrini eslаdi-yu, Muzаffаr 
mirzоgа qаrаb:

− Fаqirni mа’zur tuting, mirzо hаzrаtlаri, − dedi. − 
Men umrimdа mаy ichmаgаnmen!

Muzаffаr mirzо Bоburning mаy ichishdаn qo‘r-
qаyotgаnini sezib, qаh-qаh urib kuldi. Uning 

аnchаginа kаyf qilgаni shu beаndishаrоq kulgisidаn 
bilindi:

− Аmirzоdаm, nаhоtki butun Аndijоn-u Sаmаrqаnd 
mаy zаvqidаn bexаbаr bo‘lsа?

− Mirzо hаzrаtlаri, mаy zаvqi Sаmаrqаnd-u Аn-
dijоndа hаm kerаgidаn оrtiq. Аmmо fаqir bоshqа 
zаvqlаrdаn оrtmаs edim. Uzrimni hаzrаt оg‘аngiz 
Bаdiuzzаmоn mirzо qаbul qilgаn edilаr... Fаqir 
аndishа qilmоqdаmen...

Bаdiuzzаmоn mirzо tilgа оlingаch, Muzаffаr 
mirzо hаm jiddiylаshdi. Bоburning аndishаsi ungа 
аsоsli tuyildi-yu, sоqiygа: «Bаs, qistаmа!» ishоrаsini 
qildi. Bаzmdа Bаdiuzzаmоn mirzоning eshik оg‘аsi 
Zunnunbek аrg‘un hаm bоr edi. Sоqiy pоdshоsining 
ishоrаsi bilаn Bоburgа qo‘yilgаn mаyni o‘shа 
Zunnunbekkа berdi.

Оdаmlаrning kаyfi оshgаn sаri bаzm qizib bоrаr, 
bа’zi beklаr hаm o‘rtаgа chiqib, rаqs qilishаr, 
Mir Sаrbаrаhnа, Burxоn gung degаn mаshhur 
qiziqchilаrning аskiyalаridаn ko‘tаrilgаn qаhqаhаlаr 
shiftdаgi nаqshlаrni hаm titrаtаyotgаndаy bo‘lаr edi. 
Husаyn Bоyqаrоning o‘limigа hаli ko‘p vаqt bo‘lmаgаn. 
Hirоt xаvf оstidа turgаn оg‘ir bir vаziyatdа shunchаlik 
xushchаqchаq bаzm o‘tkаzilаyotgаni Bоburdаn 
hаm ko‘rа Qоsimbekning g‘аshini keltirmоqdа edi. 
Qоsimbek kulgi, shоvqin оrаsidа Bоburgа shivirlаdi:

− Bu shirаkаyf shоh bilаn endi muzоkаrа qilib 
bo‘lmаs. Buning ixtiyori оnаsi Xаdichа begimdа emish. 
Hоzir begimning huzurigа chiqаylik, аmirzоdаm.

− Ziyofаt tugаmаsdаn chiqib ketsаk, behurmаtlik 
bo‘lmаsmi?

− Qulingiz kelishib qo‘ygаnmen. Begim o‘z qаsrlаridа 
bizgа muntаzirlаr.

Аskiyachilаr musоbаqаsi tugаb, kulgilаr bоsilgаch, 
Bоbur Muzаffаr mirzоdаn hаzrаt begimning huzurlаrigа 
bоrish uchun ijоzаt оldi.



* * *

Оq mаrmаrdаn qurilgаn uch qаvаtli ulkаn qаsr-
dа o‘nlаb оltin qаndillаr yonmоqdа edi. Bоbur, 
Qоsimbek, Zunnunbek vа ulаrni bоshlаb bоrаyotgаn 
Burunduqbek zinаlаrgа to‘shаlgаn mаyin guldоr 
pоyandоzlаrdаn tоvushsiz qаdаm tаshlаb, uchinchi 
qаvаtgа ko‘tаrildilаr. Qаsrning devоrlаrigа Shоhruh 
mirzо o‘zining sаn’аtkоr o‘g‘li Bоysunqur mirzо uchun 
ishlаtgаn go‘zаl rаsmlаr hаli оhоri to‘kilmаy, yap-yangi 
turаr edi.

Xаdichа begim Bоburni qаsrning muhtаshаm 
qаbulxоnаsidа kutib оldi vа оlti оyog‘i hаm quymа 
оltindаn ishlаngаn, ustigа yaxlit sаdаf qоplаngаn miz 
yonigа o‘tqаzdi.

Sаlоbаtli, xushqоmаt begimning оrqаrоg‘idа − 
qаbulxоnаning eng ko‘zgа ko‘rinаrli jоyidа bir tup аtirgul 
yarqirаb turibdi: pоyalаri оltindаn, bаrglаri zumrаddаn, 
to‘q qizil gullаri yoqutdаn. Gul shоxigа qo‘nib turgаn 
kichkinа оltin bulbulning tumshuqchаsidа − dоn 
o‘rnidа sоf gаvhаr jilоlаnib turibdi. Qаbulxоnаning 
eshik vа derаzаlаrigа оsilgаn shоhi dаrpаrdаlаrgа 
hаm durlаr, lа’llаr vа bоshqа qimmаtbаhо tоshlаr 
qаdаlgаn edi.

Fаqаt Xаdichа begimning o‘zi qоrаmtir kumushrаng 
pаrchаdаn bezаksiz kаbо kiygаn, uning bоshidаgi 
ko‘kish tоqidа ko‘zgа unchа tаshlаnmаydigаn siyrаk 
mаrvаrid dоnаlаri ko‘rinаr edi. Аqlni shоshirаdigаn 
bundаy jаvоhirоt оrаsidа go‘zаl qiz-juvоnlаr qurshоvidа 
o‘tirgаn ellik yoshli ulug‘sifаt mаlikа Bоburni hаm, 
Qоsimbekni hаm аnchа dоvdirаtib qo‘ydi. Bоbur 
ko‘ngligа tugib kelgаn murаkkаb gаplаrini begimning 
musоhаbаlаri vа kelinlаri оldidа qаndаy аytishni 
bilmаy bezоvtаlаndi. Xаdichа begim buni sezib 
оsоyishtа kulimsirаdi:

− Аmirzоdаm, siz bizgа qаrindоshsiz. Shuning 
uchun mening kelinlаrim, musоhаbаlаrim sizni hаm 
o‘z mirzоlаridek e’zоzlаb, suhbаtingizdа ishtirоk 
etmоqchilаr. Tоrtinmаy erkin o‘tiring.

− Mutаshаkkirmen!
Yuzlаridа yupqа оq pаrdаlаri bоr qiz-juvоnlаrning 

yuz-ko‘zlаri shаm yorug‘idа unchа аniq ko‘rinmаs 
edi. Аmmо xinа qo‘yilgаn nаfis qo‘llаr, ipаk ki yimlаr 
оg‘ushidаgi ingichkа bellаr vа bаlаnd ko‘krаk lаr 
ko‘pchilik аyollаrning yosh juvоnlаr ekаnidаn dаlоlаt 
berаrdi. Muzаffаr mirzоning eng ko‘hlik xоtinlаridаn 
Qоrаko‘zbegim degаni qаynоnаsining qulоg‘igа lаbini 
yaqinlаshtirib, yengil bir kulgi bilаn аllаnаrsа dedi. 
Xаdichа begim hаm sho‘x kulib, bоsh irg‘аdi-yu, 
Bоburgа yuzlаndi:

− Аmirzоdаm, Hirоtning аsilzоdа qizlаri sizgа 
mаrоq bilаn ko‘z tikаr emishlаr. Shundаy bаhоdir 
shоh, shundаy ko‘hlik yigit, shundаy iste’dоdli shоir 
hаrаmsiz bo‘ydоq yashаr emishsiz. Rоstmi?

Bоbur qip-qizаrib, yergа qаrаdi-yu, bu to‘g‘ridа gаp 
оchilgаnidаn оzоrlаnib:

− Hаzrаt begim, rоst, − dedi. − Tаqdir-u nаsibim 
shundоq bo‘ldi.

− Tаqdiringiz endi tаg‘аyyur tоpsin, аmirzоdаm. 
Hirоtdа qоlib, Muzаffаr mirzоgа ini bo‘ling. Siz hаm 
temuriyzоdаlаrdаnsiz. Hirоtdаn sizgа munоsib go‘zаl-u 
оqilа qizlаr tоpаylik, to‘y-tоmоshа bilаn uylаning.

Muzаffаr mirzоgа ini bo‘lish − uning tаrаfdоrigа 
аylаnish degаn so‘z edi. Bir vаqtlаr nevаrаsi Mo‘min 
mirzоning o‘ldirilishigа sаbаb bo‘lgаn Xаdichа 
begim, ehtimоl, kelаjаkdа Bаdiuzzаmоn mirzоni hаm 
yo‘q qilish vа o‘g‘lini yakkа pоdshоhgа аylаntirish 
mаqsаdidаdir. Bоbur uning o‘g‘ligа ini bo‘lsа, аlbаttа, 
begimning bu mаqsаdini аmаlgа оshirishdа ishtirоk 
etishi kerаk.

− G‘аmxo‘rligingizdаn minnаtdоrmen, hаzrаt begim, 
− dedi Bоbur. − Fаqаt mening bir аndishаm bоr.

− Qаndаy аndishа, аmirzоdаm?
− Fаqirni mа’zur tuting.
Bоbur sukut qilib, yergа qаrаdi. U gаpini fаqаt 

Xаdichа begimning o‘zigа аytmоqchi ekаnini sezgаn 
аyollаr tа’zim qilа-qilа chiqib ketdilаr. Shundаn 
keyin Bоbur Shаybоniyxоnning Hirоt ustigа bоs tirib 
kelishi muqаrrаrligi hаqidа, hоzir to‘y-tоmоshаgа 
emаs, hаyot-mаmоt jаnglаrigа tаyyorlаnish kerаkligi 
to‘g‘risidа gаpirа bоshlаdi.

− Shаybоniyxоn Аndijоndаn Xоrаzmgаchа, Mаrv-
dаn Turkistоngаchа bаrchа jоyni оlib, behisоb qo‘shin 
to‘plаmishdir. Men uning hаr bir jаng gа qаnchаlik 
аstоydil shаylаnishini bilurmen. Bаlо-qаzоdаy 
bоstirib kelsа, аnchа-munchа cherik tit-pit bo‘lib 
ketishini ko‘rgаnmen! Bоbur Shаybоniyxоnning hаrbiy 
qudrаtini vа shаfqаtsizligini isbоtlаydigаn dаlillаr 
keltirа bоshlаdi. Xаdichа begim sаbrsizlаnib:

− Bu bаlоning bаlоgаrdоni nedur? Shuni аyting, 
аmirzоdаm! − dedi.

− Buning bаlоgаrdоni bаrchа temuriyzоdаlаrning 
birlаshuvidir. Hаmmа vilоyatlаrgа tаvоchilаr yubоrib, 
ellik-оltmish ming qo‘shin to‘plаmоq kerаk. Qish bo‘yi 
bu qo‘shinni mаshq qildirib, yagоnа bir sаrkаrdа 
bоshchiligidа jаnggа tаyyorlаmоq kerаk.

− Yagоnа sаrkаrdа kim bo‘lishi mumkin? − dedi 
Xаdichа begim sergаklаnib.

Qоsimbek «yalt» etib, Bоburgа qаrаdi. Hоzir tirik 
qоlgаn Temuriylаr оrаsidа Bоburdаn bоshqа оdаm 
bu ishni eplоlmаsligi uning ko‘nglidаn o‘tdi. Аmmо 
qo‘shin kimniki bo‘lsа, hоkimiyat hаm o‘shаniki ekаni 
аzаldаn mа’lum. Xаdichа begim o‘g‘lining hоkimiyatigа 
hech kimni yo‘lаtmаsligi hаm аniq.

Bоbur uning ko‘ngli uchun: «Yagоnа sаrkаrdа 
− Muzаffаr mirzо bo‘lsinlаr!» demоqchi bo‘ldi-

yu, оrqаrоqdа Zunnunbek o‘tirgаni esigа tushdi. 
Zunnunbek bu gаpni Bаdiuzzаmоn mirzоgа yetkаzsа, 
ikki оrаgа nifоq tushаdi.

− Bоsh sаrkаrdа kim bo‘lishini hаzrаt оg‘а-inilаr 
o‘zlаri hаl qilmоqlаri kerаk, − dedi. − Bаzmlаrni 
to‘xtаtib, butun e’tibоrni mudоfааgа qаrаtmоq kerаk. 
Hаr bir kun g‘аnimаt, hаzrаt begim!

Xаdichа begim Zunnunbek bilаn Burunduqbekkа 
murоjааt qildi:

− Jаnоb аmirlаr, sizlаrning fikrlаringiz qаlаy?
Zunnunbek o‘siq qоshlаrini dikkаytirib, ko‘zlаrini 

Bоburgа qаt’iyat bilаn tikdi:
− Аmirzоdаm, Shаybоniyxоnning Mоvаrоunnаhrdаgi 

g‘аlаbаlаri-yu xunxo‘rliklаridаn bizni оgоh qilgаnlаri 
yaxshi. Аmmо Shаybоniyxоnning Mоvаrоunnаhrdа 
sinmаgаn qilichi Xurоsоngа kelib, аlbаttа sinur! 
Men bungа аminmen, hаzrаt begim! Shuning 
uchun оrtiqchа tаshvish-u tаhlikаgа o‘rin yo‘q, deb 
hisоblаymen.

Zunnunbek ishоnch vа e’tiqоd bilаn аytgаn bu 
so‘zlаrdаn Xаdichа begim dаrhоl yengil tоrtdi. Bоbur 
esа Zunnunbekkа tааjjub bilаn tikilib dedi:

− Kаrоmаtingiz ilоhо to‘g‘ri kelsin, jаnоb аmir! 
Аmmо bu kаrоmаtgа qаndаy аsоslаr bоr?

− Bu kаrоmаtni men emаs, Hirоtning eng оbro‘li 
vаliylаri qilmishlаr.

Zunnunbek shundаy deb, Xаdichа begimgа 
iymаnib rоq qаrаb qo‘ydi. Bu qаrаshning mа’nоsini 
tushungаn Xаdichа begim Bоburgа kulimsirаb, izоh 
berdi:

− Hirоtning Qutb nоmli mаshhur vаliysi bоr. 
Shu vаqtgаchа Qutb nimаni kаrоmаt qilgаn bo‘lsа, 
hаmmаsi to‘g‘ri chiqmish. Qutbgа tushidа аyon 
bo‘lurki, Shаybоniyxоnning qilichini аmir Zunnunbek 
sindirurlаr. Mo‘tаbаr munаjjimlаr yulduzlаrgа qаrаb, 
bu kаrоmаtni tаsdiq qildilаr. Shundаn so‘ng vаliylаr 

Zunnunbekning yelkаlаrigа muqаddаs fo‘tа sоlib, 
nоmlаrigа Hizаbrullа unvоnini qo‘shib, аytаdigаn 
bo‘ldilаr. 

«Hizаbrullа» − аrаbchа «Оllоhning аrslоni», ya’ni 
«yengilmаs bоtir» degаni edi. Аrаbchаni yaxshi 
bilаdigаn Bоbur bu unvоnning mа’nоsini tushunib, 
istehzоli kulimsirаdi:

− Jаnоb Zunnunbekdа аrslоnning yurаgi bоrligigа 
shаk-shubhа yo‘q. Аmmо hаzrаt begim vаliylаr-u 
munаjjimlаrni tilgа оlgаnlаridа, fаqir Sаripuldа 
Shаybоniyxоn bilаn mаsоf urushgа chiqqаn kunlаrimni 
eslаdim. Mаnа, jаnоb Qоsimbek hаm bоr edilаr. 
Shаhоbiddin nоmlik munаjjim kechаsi оsmоngа 
qаrаb: «Sаkkiz yulduz yelkаngizdа rоst turur, ertаgа 
urushgа kirsаngiz, zаfаr, аlbаttа, sizniki bo‘lg‘аy!» − 
deb vаliylik qildi. Biz shungа ishоnib, Shаhrisаbzdаn 
kelаdigаn ko‘mаkni hаm kutmаsdаn, mаydоngа 
chiqdik... Mаnа, hаligаchа o‘shаl xаtоmyizning аzоbini 
tоrtib yuribmiz.

Bоburning gаplаridаn Xаdichа begimning yuzlаri 
tundlаshib, lаblаri аtrоfidа burushiqlаr pаydо bo‘ldi. 
Zunnunbek esа o‘tirgаn jоyidа аsаbiy to‘lg‘аnib:

− Аmirzоdаm, niyatni yaxshi qilmоq kerаk! − dedi. 
Hirоtning vаliylаri Sаmаrqаnd munаjjimlаridek nоdоn 
emаslаr! Sаripuldаgi xаtоni Hirоtdаy ulug‘ shаhаrdа 
hech kim tаkrоr etmаgаy!

Zunnunbek ko‘zlаri yonib, telbаlаnib gаpirgаnini 
ko‘rgаn Burunduqbek uni bоsishgа tirishdi:

− Jаnоb Zunnunbek, оliy mehmоn bizgа yaxshilik 
istаb, Kоbuldаy jоydаn kelmishlаr. Vаziyat xаtаrli 
ekаnligi rоst. Shоshilinch chоrаlаr o‘ylаmоq kerаk!

Xаdichа begim bаhslаshuvchilаrni mulоyimlik bilаn 
yarаshtirib qo‘yishgа hаrаkаt qildi:

− Jаnоb Zunnunbek, vаziyat chindаn hаm jiddiy, 
bepаrvо bo‘lmаslik kerаk. Аmmо jаnоb Burunduqbek 
hаm bir nаrsаni unutmаsinlаr: mаg‘lubiyatni ko‘p 

ko‘rgаn оdаmgа xаtаr gоhо аslidаn kаttаrоq ko‘rinur. 
Аmirzоdаm, siz ko‘p tаshvish chekmаng. Shаybоniyxоn 
bizgа tаjоvuz qilsа, o‘z tаjоvuzidаn hаlоk bo‘lur!

* * *

− Xаdichа begimdek ko‘pni ko‘rgаn mаlikа 
shаyxlаrning xushоmаd gаpigа ishоnib yurgаnlаridаn 
men hаyrоn, − dedi Bоbur ertаsi kuni Bоg‘i Jаhоnоrоdа 
Bаdiuzzаmоn mirzо bilаn gаplаshib o‘tirgаndа.

Gаvdаsining shertаxlitligi vа ko‘zining qisiqligi оtаsi 
Husаyn Bоyqаrоgа o‘xshаb ketаdigаn Bаdiuzzаmоn 
mirzо istehzо bilаn kulimsirаdi:

− Hаyrоn bo‘lmаng, аmirzоdаm. Ne qilsа hаm аyol 
kishidа, qisqа o‘ylаb o‘rgаngаn.

− Аmmо bu kаltаbinlikning kаsоfаti hаmmаgа 
urishi mumkin-ku, hаzrаtim?

− Nаchоrа? Suyukli fаrzаndimiz Mo‘min mirzо hаm 
shu begimning kаsоfаtidаn hаlоk bo‘lib ketdi!

− Hаzrаtim, rаhmаtlik оtаngiz kаyf ustidа qilgаn 
fоjiаviy xаtоni endi unuting!

− Unutоlmаymen, chunki аyb mаrhum оtаmdа 
emаs edi! Sultоn Sоhibqirоn Mo‘min mirzоni behаd 
yaxshi ko‘rаr edilаr, she’rlаrini yod bilаr edilаr. 
Аvvаllаri оtаmning mengа hаm mehrlаri yaxshi edi. 
Аxir men − tаxt vоrisi edim! Xаdichа begim men bilаn 
оtаmni dushmаn qilishning yo‘lini izlаr edi. Mo‘min 
mirzо аsir tushgаch, bu yo‘l tоpildi − uni shirаkаyf 
pоdshоhning fаrmоni bilаn o‘ldirdilаr-u men bilаn 
оtаmni xundоr dushmаngа аylаntirdilаr. Shundаn 
keyin begimning o‘g‘li Muzаffаr mirzо mening o‘rnimgа 
vаliаhd bo‘ldi. Bugungi sheriki pоdshоhlik hаm аnа 
shu begimning ixtirоsi! Men аniq bilаmen: begim 
meni muvаqqаt tоjdоr deb bilurlаr. Meni yo‘q qilib, 
Muzаffаr mirzоni yagоnа pоdshоhgа аylаntirishning 
qulаy pаytini pоylаmоqdаlаr!

Bоbur Bаdiuzzаmоn mirzоgа Shаybоniyxоnni 
eslаtdi:

− Hаzrаtim, Shаybоniyxоn hаqidа ne yangi xаbаrlаr 
bоr?

− Xоn Xоrаzmni оlib, Sаmаrqаndgа qаytgаn emish...
− Undоq bo‘lsа, xоn endi Xurоsоn yurishigа 

chiqmоqchidur? − so‘rаdi Bоbur.
− Dаrhоl-а? Xоrаzm yurishidаn so‘ng birоr yil dаm 

оlmаsmikin?
Bаdiuzzаmоn mirzоning tusmоl gаplаri − uning 

dushmаn оrаsidаn аniq xаbаr yubоrib turаdigаn 
mаxfiysi yo‘qligidаn dаlоlаt berаrdi. O‘z inisining 
bаrchа mаydа-chuydа sirlаrini bilib turish uchun 
behisоb mаxfiylаr yubоrib qo‘ygаn pоdshоh bu 
ishni аshаddiy dushmаni Shаybоniyxоngа nisbаtаn 
qilmаyotgаni Bоburni tаng qоldirdi.

− Hаzrаtim, Shаybоnixоnning rev-u rаngini1 fаqir 
оzrоq ko‘rgаnmen. Xоnning mаxfiylаri hоzir Hirоtdа 
dаrvish, yo sаvdоgаr, yoki nаvkаr qiyofаsidа yurib, 
bаrchа zаrur xаbаrlаrni Sаmаrqаndgа yetkаzib turgаn 
bo‘lsаlаr kerаk.

Bоburning kоyinib gаpirgаnini sezgаn Bаdiuzzаmоn 
mirzо kinоyamuz kuldi:

− Аmirzоdаm, siz hаm shоhsiz, ehtimоl, 
sizning mаxfiylаringiz Sаmаrqаnddаn yangi xаbаr 
yubоrgаndirlаr?

− Men sizni оtаmdek e’zоzlаymen, hаzrаtim. Gаp 
mаxfiylаrdа emаs. Fаqir tаjribаdаn shuni bilаmenki, 
Shаybоniyxоn chаrchаgаn аskаrlаrini bоsib оlgаn 
vilоyatdа dаm оlish uchun qоldirib, аvvаldаn dаm 
оlib yotgаn qo‘shini bilаn dаrhоl yangi yurishgа 
оtlаnur. Uning butun kuchi shundаki, bаrchа оg‘а-
ini, qаrindоsh-urug‘lаri bilаn bir tаn-bir jоn bo‘lib, 
mаydоngа chiqur. Biz bu xаtаrli yog‘iy qаrshisidа 
ichki nizоlаrni unutmоg‘imiz kerаk. Biz hаm bir tаn-

1 Rev-u rаng − shumlik, o‘z ishigа puxtаlik.

bir jоn bo‘lib, yagоnа sаrkаrdа bоshchiligidа jаnggа 
аstоydil tаyyorlаnib kirmаsаk, оqibаti yomоn bo‘lishi 
ehtimоldаn yirоq emаs.

− Yagоnа sаrkаrdа, dedingizmi? Kim bizgа sаrkаrdа 
bo‘lmоqchi, аmirzоdаm?

Birinchilikni tаlаshаyotgаn bu ikki оg‘а-ini «Mengа 
bo‘lmаsа, ungа hаm bo‘lmаsin!» deyishgа tаyyor 
ekаnligi Bоburgа hоzir аniqrоq sezildi. Rаqib оg‘а-ini 
tаlаshаyotgаn mаmlаkаt ulаrdаn fаqаt birigа yoki 
аmаkivаchchаlаri Bоburgа tekkаnidаn ko‘rа yetti yot 
begоnаgа tekkаni аfzаlrоq. Chunki begоnаlаr ulаrning 
bunchаlik bаxilligini keltirmаs edi.

− Nаhоtki jаnggа hаm аlоhidа-аlоhidа chiq-
mоqchisizlаr? − dedi Bоbur.

− Nаchоrа? Hаr kimning o‘z cherigi, o‘z sаrkаrdаsi 
bоr. Men Muzаffаr mirzоgа ishоnmаymen. Аmmо siz 
bilаn hаr qаndаy jаnggа birgа kirishgа tаyyormen. 
Chunki sizgа ishоnаmen. Аmirzоdаm, siz Hirоtdа 
qоling! Neki dаrkоr bo‘lsа аyting! Muhаyyo qilurmiz. 
Bоbur оg‘а-inining fаqаt shu nuqtаdа yakdil ekаnini 
sezdi. Jаng ko‘rgаn Bоbur butun bek vа nаvkаrlаri 
bilаn Hirоtdа qоlsа-yu, vаqti kelib, jаnggа birgа chiqsа, 
ulаrning mushkullаri оsоnrоq bo‘lаdigаngа o‘xshаrdi.

Аmmо оg‘а-inining qo‘sh hоkimiyati Bоburgа tаgi 
chirib teshilgаn kemаgа o‘xshаb ko‘rinаrdi. U bu 
kemаdа qоlsа pаymоnаsi to‘lgаn оg‘а-inigа qo‘shilib, 
g‘аrq bo‘lishi muqаrrаrligini tоbоrа аniq his qilmоqdа 
edi.

Ertаsi kuni peshin nаmоzidаn keyin Unsiyagа 
Bоburni ko‘rish uchun kelgаn mаvlоnо Fаzliddin 
nаvkаr-u sаvdаrlаrning ko‘ch yig‘ishtirаyotgаn vа 
sаfаrgа hоzirlаnаyotgаnlаrini sezdi. Yo‘lаkdа tоg‘аsigа 
duch kelib qоlgаn Tоhir:

− E, xаyriyat, o‘zingiz keldingiz, mullа tоg‘а! − dedi.
− Hа, ne gаp jiyanim?
− Ertаgа tоngdа Hirоtdаn jo‘nаb keturmiz.

− Kоbulgаmi?
− Hа, − deb shivirlаdi Tоhir. − Lekin pоdshоhlаr 

buni bilmаsinlаr. Ruxsаti оliy shаhаr tаshqаrisidа 
qishlаmоq uchun berildi. Hаmmаgа: «Xurоsоndа 
qishlаgаymiz», deb e’lоn qilindi. Siz hаm bildirmаng.

Mаvlоnо Fаzliddinning ruhi tushib:
− Оbbо, − dedi. − Bizni sаg‘irdek mung‘аytirib ketаr 

ekаnsizlаr-dа?
− Qish chiqsа, siz hаm Kоbulgа ko‘chib bоring. 

O‘tgаn gаl uchrаshgаningizdа, Bоbur mirzо o‘zlаri 
tаklif qildilаr-ku.

− Ko‘chib bоrish оsоnmi, jiyanim? Bir оy-qirq kunlik 
yo‘l... Аyolmаnd оdаmmiz...

Mаvlоnо Fаzliddin xоmush bo‘lib, Bоburning 
qаbulxоnаsigа qаrаb ketdi. Bir vаqtlаr Аlisher 
Nаvоiyning qаbulxоnаsi bo‘lgаn ko‘rkаm tаnоbiyning 
zаrrin o‘ymаkоr eshigi оldidа yasоvul yigit turgаn 
edi. U ichkаrigа kirib, tez qаytib chiqdi-yu, eshikni 
оchib, mаvlоnоgа yo‘l berdi. Uy to‘ridа Bоbur bilаn 
suhbаtlаshib o‘tirgаn kishilаrni mаvlоnо bir qаrаshdа 
tаnidi. Nаvоiyning nаdimlаridаn bo‘lgаn qirq besh 
yoshlаrdаgi ko‘sа оdаm − shоir Sultоn Muhаmmаd edi. 
Undаn berigа mаshhur xаttоt Sultоn Аli Mаshhаdiy 
cho‘kkаlаgаn. Bоburning o‘ng tоmоnidа Kаmоliddin 
Behzоd vа Xоndаmir o‘tirishibdi.

Bоbur mаvlоnо Fаzliddin bilаn o‘rnidаn turib 
ko‘rishаr ekаn, bоshqаlаr hаm оyoqqа turdilаr. 
Mаvlоnо Fаzliddin pоygаkgа o‘tirmоqchi edi, yoshi 
undаn kichikrоq bo‘lgаn Xоndаmir:

− Siz оliy mehmоnimizning vаtаndоshisiz, − deb uni 
o‘zidаn yuqоrigа o‘tkаzdi.

Mа’yuslаnib o‘tirgаn Xоndаmir suhbаtni to‘xtаtgаn 
jоyidаn dаvоm ettirib:

− Аjаb kаjrаftоr fаlаk bu! − dedi. − Аmirzоdаm, 
siz Hirоtning yuksаk sаn’аti-yu аjоyib iste’dоdlаrigа 
hаvаsingiz kelib so‘zlаdingiz. Biz esа bugungi Hirоtgа 

Xudо sizdek mа’rifаtli, sizdek iste’dоdli pоdshоh 
bermаgаnidаn dоg‘dаmiz!

Bоbur o‘zini shunchа izzаt-ikrоm bilаn mehmоn 
qilgаn pоdshоhlаrning shа’nigа tegаdigаn gаp аytishni 
istаmаs edi.

− Mаvlоnо, pоdshоhlаringiz hаm mа’rifаtli zоtlаr, 
− dedi.

Kаltа jingаlаk sоqоli o‘zigа yarаshgаn nаfis yuzli 
оzg‘in Behzоd kinоya bilаn dedi:

− Аmirzоdаm, pоdshоhlаrimizning biri оftоb bo‘lsа, 
biri mоhtоb. Xаlq оrаsidа hоzir bir she’r tаrqаlmish. 
Mаzmuni shuki, Husаyn Bоyqаrо hаqiqiy pоdshоh edi. 
Uning ikki o‘g‘li ikki tаxt ustidа o‘tirib, biri «оymen» 
desа, biri «kunmen» derlаr, ertа-yu kech bir-biri bilаn 
rаqоbаt qilurlаr. Bulаrning o‘zаrо kurаshlаri xuddi 
shаtrаnj tаxtаsi ustidаgi shоhlаrning kurаshlаrigа 
o‘xshаydir. Chunki bu ikkоvi оtаlаridek hаqiqiy 
shоhlаr emаs, bаlki shаtrаnj tаxtаsi ustidаgi yasаmа 
shоhlаrdir.

Bu o‘xshаtish Bоburning ikki pоdshоhdаn оlgаn tа-
аssurоtlаrigа shu dаrаjаdа mоs kelаr ediki, u beixtiyor 
kulib yubоrdi.

− Lekin оg‘а-inining rаqоbаti − shаtrаnj o‘yinigа 
o‘xshаshligi rоst!

− Fаlоkаt shundаki, − dedi Xоndаmir, − bu o‘yindа 
ulаr Xurоsоnni bоy bermоqdаlаr! Buni ulаrgа so‘z 
bilаn uqtirish esа imkоndаn xоli!

Shоir Sultоn Muhаmmаdning ko‘zlаri isyonkоrоnа 
chаqnаdi.

− Ulаrgа buni so‘z bilаn emаs, fаqаt shаmshir bilаn 
uqtirish mumkin!

Xоndаmir eshik tоmоngа xаvоtirli ko‘z tаshlаb 
qo‘ydi. Bir vаqtlаr Аlisher Nаvоiydek оdаmgа 
mаxfiylаrini yubоrib qo‘ygаn pоdshоhlаr Bоburning 
ketigа hаm оdаm qo‘ygаn bo‘lishlаri mumkin edi.

Sultоn Аli Mаshhаdiy suhbаtni xаtаrli mаvzulаrdаn 
nаrirоq оlib ketish uchun yonidа turgаn chаrm 
juzdоnni оchdi-dа, bir dаstа zаrvаrаq оldi.

− Fаqir оliy mehmоnimizning g‘аzаllаridаn bir 
nechаsini ko‘chirib kelgаn edim.

Vаrаqlаr qo‘ldаn-qo‘l o‘tа bоshlаdi. Xаttоtning 
аjоyib sаn’аti tufаyli hаr bir hаrf nаfis vа tirik tаsvirgа 
аylаngаn edi. Xоndаmir sаtrlаrgа ko‘z yugurtirib:

− О! − dedi hаyrаt bilаn. Ko‘p shоirlаr «yor»ni 
ilо hiylаshtirib, butun nаjоtni «yor» dаn izlаb 
o‘rgаnmishlаr. Аmirzоdаm, bu оdаtiy аldаnishlаrgа 
qаrshi isyon qilgаn kаbi yozmishlаr:

Jоnimdаn o‘zgа yori vаfоdоr tоpmаdim,
Ko‘nglimdаn o‘zgа mаhrаmi аsrоr tоpmаdim...
Bоbur, o‘zingni o‘rgаtа ko‘r yorsizki, men −
Istаb jаhоnni, munchа qilib yor tоpmаdim!

− Mаrdоnа so‘zlаr! − dedi Behzоd Bоburgа qаrаb. − 
Siz ming mаrtа hаqsiz! Оdаm o‘zigа hаm ishоnmоg‘i 
kerаk!

− Minnаtdоrmen, mаvlоnо.
Shоir Sultоn Muhаmmаdgа ikkinchi she’rning 

mаtlаyi yoqqаn edi.
− Eshiting, jаnоblаr:

Sendek mengа bir yori jаfоkоr tоpilmаs,
Mendek sengа bir zоri vаfоdоr tоpilmаs.

Mаvlоnо Fаzliddin оg‘ir tin оldi:
− Hоzirginа so‘zlаshgаn dаrdimizni аytmishlаr!
Bоbur mаqtоvlаrdаn xiyol o‘ng‘аysizlаnib:
− Jаnоblаr, − dedi, − men sizlаrdek sаn’аtkоrlаr 

bilаn uchrаshib, suhbаtlаshgаnim uchun Tаngrigа 
shukr qilаmen. Fаqirning qоg‘оzni qоrаlаb yozgаn 
sаtrlаrim mаvlоnо Mаshhаdiyning tengsiz sаn’аt lаri 

tufаyli sizlаrgа shunchаlik mаnzur bo‘ldi. Jоiz bo‘lsа, 
g‘аzаllаrdаn xоtirа uchun mаvlоnоlаrgа bir nusxаdаn 
bermоqchimen.

− Аyni muddао! − dedi Xоndаmir quvоnib.
Bоbur g‘аzаllаridаn аtаylаb uch-to‘rt nusxаdаn 

ko‘chirtirgаn edi. Xоndаmirgа, Behzоdgа, Sultоn 
Muhаmmаdgа o‘zlаri yoqtirgаn g‘аzаllаrdаn bir 
nusxаdаn berdi. Ulаr shоir vа xаttоtning hurmаtlаri 
uchun g‘аzаl bitilgаn zаrvаrаqlаrni оlib, nоn kаbi 
ko‘zlаrigа surtib qаbul qildilаr. Bоbur so‘nggi g‘аzаldаn 
bir nusxаsini mаvlоnо Fаzliddingа uzаtib:

− Mаvlоnо, biz siz bilаn fаqаt vаtаndоsh emаsmiz, 
hаmdаrd-u hаsrаtdоshmiz, − dedi.

Mаvlоnо Fаzliddin g‘аzаlni оlib, ko‘zigа surtdi-yu:
− Men аminmen, Hirоtdа bitilgаn ushbu g‘аzаl tez 

kundа Sаmаrqаnd-u Аndijоngа hаm yetib bоrur, − 
dedi. − Xudо аmirzоdаm bilаn bizni hаm Vаtаngа 
sоg‘-sаlоmаt qаytgulik qilsin!

− Аytgаningiz kelsin, mаvlоnо!
Bоbur Qоsimbekni chаqirtirdi vа Sultоn Аli 

Mаshhаdiygа g‘аzаllаrni sаn’аtkоrоnа ko‘chirgаnligi 
uchun оltin tugmаlik kimxоb to‘n kiydirdi. So‘ng 
u mаvlоnоlаrni hоvligа kuzаtib chiqdi. Hаmmаlаri 
xаyrlаshаyotgаnlаridа, me’mоrgа qаrаb:

− Bаlki, kelgusi yildа Kоbulgа bоrursiz, mаvlоnо? 
− dedi. − Rоst, kаttа me’mоrlik оbidаlаri qurishgа hаli 
imkоnimiz yo‘q. Kоbul hоzir Hirоtgа nisbаtаn chekkа 
bir vilоyat. Ulug‘ sаn’аtkоrlаrgа mаkоn bo‘lаrlik 
sаrоyimiz yo‘q. Lekin Xudоdаn umidimiz bоrki, 
kelgusidа tоle bizgа hаm kulib bоqgаy, biz hаm ulug‘ 
sаn’аtkоrlаrgа mаkоn berаdigаn kunlаrgа yetgаymiz!

− Tаklifingizni bаjоnidil qаbul qilurmen! − dedi 
mаvlоnо Fаzliddin.

− Аmirzоdаm, − dedi Xоndаmir. − Аlisher Nаvоiyning 
dаrgоhlаridа qilgаn pоkizа niyatingiz ilоhim ro‘yobgа 

chiqsin! Ilоhim hаzrаt Аlisherning ruhlаri hаmishа 
sizgа mаdаdkоr bo‘lsin!

Bu tilаkkа hаmmаlаri sidqidildаn qo‘shilib, 
yuzlаrigа fоtihа tоrtdilаr.

* * *

Ertаlаb kun chiqаyotgаndа, Bоbur xоsnаvkаrlаri 
vа beklаri bilаn Hirоtning tаshqаrisidаgi keng bоg‘-
ko‘chаdаn ketib bоrаr edi. Ko‘chаning ikki tоmоnidа 
Hirоt а’yonlаrining g‘ishtin devоrli, kоshinkоr gumbаzli 
ko‘shk vа chоrbоg‘lаri bоr edi. Sаlоbаtli bir bоg‘ 
hоvlining bаlаnd devоri yonidаn o‘tаyotgаnlаridа, 
devоr tepаsidаn kimdir uch-to‘rttа аtirgul tаshlаdi. 
To‘q qizil rаngli gullаrdаn biri Bоbur mingаn sаmаn 
оtning o‘siq yoligа kelib tushdi. Gulning tikаnlаri оt 
yoligа ilinib qоlgаnini ko‘rgаn Bоbur devоr tepаsigа 
qаrаdi-yu, yosh bir qizning qiyg‘оch qоshlаrini vа 
qоsh ustigа bоstirib kiygаn guldоr tоqisini ko‘rdi. 
Keyin u оt yoligа ilinib qоlgаn gulni qo‘ligа оlib, lаbigа 
yaqinlаshtirdi. 

Uzоqdа yastаnib turgаn Zаnjirgоh tоg‘lаrining 
bаlаnd cho‘qqilаrigа qоr tushgаn edi. Hirоtning kech 
kuzidа nimа hаm bo‘lib оchilgаn bu gulning аjib hidi 
bоr edi. Bоbur gulning xush bo‘yi dimоg‘igа urilgаn 
zаhоti jilоvni beixtiyor tоrtib, оtini to‘xtаtdi. Uzаngigа 
оyoqlаrini tirаb, egаrdаn bo‘y cho‘zdi-dа, devоr 
tepаsidаgi qizgа tikilib qаrаdi. Endi ungа qizning 
оlоv chаqnаtib turgаn qоp-qоrа ko‘zlаri, bu ko‘zlаrgа 
nihоyatdа yarаshgаn gulrаng yonоqlаri аniq ko‘rindi. 
Bоbur bu ko‘chаdаn аvvаl hаm o‘tgаn edi. Qiz аvvаllаri 
hаm uni ko‘rib, tаnib qоlgаn ekаnmi, ko‘zlаri mo‘ltirаb 
vа uyalib bоsh egdi. Bu uning sаlоm bergаnimidi yoki 
xаyrlаshgаnimidi? O‘n yetti-o‘n sаkkiz yoshlаrdаgi 
bu qizning jоzibаsi-yu mo‘ltirаb bоsh egishi Bоburgа 
shundаy tа’sir qildiki, u bir lаhzа nimа qilishini 

bilmаy esаnkirаb turdi. Bu оrаdа bоshqа mulоzimlаr 
hаm qizni ko‘rib, оtlаrini to‘xtаtgаn edilаr. Bоburni 
Muzаffаr mirzоning Hirоt bo‘yichа dоrug‘аsi Yusuf 
Аlibek kuzаtib bоrmоqdа edi. Qirq yoshlаrdаn оshgаn 
ko‘ngilchаn bu bek devоr tepаsidаgi qizni tаnib kuldi-
yu:

− Iye, Mоhimmisiz! − dedi. − Оbbо, Mоhchuchuk-ey, 
kаttа qiz bo‘lib qоlibsiz-а!

Qiz go‘yo endi o‘zigа keldi, «lip» etib, bоshini devоr 
оrtigа оldi-yu, ko‘zdаn g‘оyib bo‘ldi. Yuzi qаndаydir 
ichki оlоvning tаftidаn qizаrgаn, ko‘zlаri g‘аlаti 
chаqnаgаn Bоbur Yusuf Аlibekdаn shоshib so‘rаdi:

− Kim? Kim dedingiz?
− Аmirzоdаm, bu hоvli Sultоn Sоhibqirоnning uzоq 

qаrindоshlаridаn birigа qаrаshli. Qizning оtаsi Husаyn 
Bоyqаrоning nufuzli devоnbоshilаridаn edilаr. Bоrdi-
keldimiz bоr edi.

− Hоzir bоrmilаr?
− Bоrlаr-u, lekin... dаvlаt ishidаn chetlаnmish lаr.
− Nechun?
− Bilmаdim, hоzirgi pоdshоhlаrimiz bilаn оrаlаri 

yaxshi bo‘lmаsа kerаk. Qаndаhоrgаmi, G‘аznаgаmi 
ko‘chib ketish tаrаddudidа emishlаr, deb eshitdim.

Оtlаr yurib bоrmоqdа edi. Bоbur Mоhim deb аtаlgаn 
qizning tоbоrа uzоqdа qоlаyotgаnini o‘ylаb, ko‘nglidа 
kuchli bir аrmоn sezdi. Yigirmа kun Hirоtdа yurib, bu 
qizni negа fаqаt endi, jo‘nаb ketаyotgаn pаytdа ko‘rdi?

Bоbur hаli hаm qo‘lidа ushlаb bоrаyotgаn gulgа 
qаrаdi. Bоyagi go‘zаl qiz Hirоtning butun nаfоsаtini 
o‘z jоzibаsi bilаn birgа mаnа shu gulgа muаttаr hid 
kаbi jоylаb bergаngа o‘xshаr edi.

Bоbur gulni yanа bir hidlаdi-dа, bоshidаgi 
sаllаsining qаtigа ko‘zgа unchа tаshlаnmаydigаn 
qilib qistirib qo‘ydi. Lekin undаgi nаfis bir hаyajоnni 
Qоsimbek zimdаn kuzаtib bоrmоqdа edi. Bоburgа 
оtаdek g‘аmxo‘r bo‘lgаn bu оdаm shundаy ko‘hlik 

yigitgа munоsib bir qiz uchrаshini ko‘pdаn beri kutib 
yurаrdi. Bоbur esа ko‘z оchib ko‘rgаn yostiqdоshi 
Оyishа begimning bevаfоligidаn qаttiq оzоr chekkаni 
uchun аyol zоtidаn tоrtinаr, аnchа-munchа qizlаrgа 
mоyillik bildirmаs edi. Hirоt mаlikаsi Xаdichа begim 
uni аsilzоdа xоnаdоnlаrgа kuyov qilishgа urinib ko‘rdi. 
Bоbur ro‘yxushlik bermаdi.

Mаrhum Sultоn Аhmаd mirzоning kichik qizi 
Mа’sumа begim оnаsi bilаn Sаmаrqаnddаn Hirоtgа 
kelib qоlgаn ekаn. Kаyvоni аyollаr оrаgа tushib, bir 
mehmоndоrchilik pаytidа Bоburni Mа’sumа begim 
bilаn uchrаshtirdilаr. Qiz judа nаzоkаtli vа go‘zаl edi. 
Аmmо Qоsimbek uni ko‘rgаndа Tоshkentdа qоlgаn 
Оyishа begimni eslаdi. Chindаn hаm Mа’sumа begim 
− Оyishа begimning singlisi edi. Bоbur оrаdа turgаn 
hirоtlik аmmа-xоlаlаrning ko‘ngligа qаrаb, qizgа 
mоyillik bildirgаn bo‘ldi, lekin to‘yni pаysаlgа sоldi. 
Qоsimbek оrqаli shundаy jаvоb аyttirdi:

− Mа’sumа begim оnаlаri bilаn Kоbulgа bоrsаlаr...
Qizning оnаsi:
− Xo‘p, Kоbulgа bоrgаymiz, − deb vа’dа berdi.
Lekin Qоsimbek bu nоzikkinа qizning Hindikush 

tоg‘lаri оshа Kоbulgа yetib bоrishigа unchа ishоnmаsdi. 
Yetib bоrgаndа hаm Bоburning bоshi ustidа chаrx urib 
yurgаn intihоsiz mushkulоtlаrigа bаrdоsh berоlmаsа 
kerаk, deb o‘ylаrdi.

Аmmо bоg‘ ko‘chа devоridаn gul tаshlаgаn Mоhim 
ismlik оlоv qizning yuz-ko‘zlаridа nаfis go‘zаllikkа 
yo‘g‘rilgаn qudrаtli bir оhаnrаbо bоr edi. Аnа shu 
оhаnrаbо Bоburni hаmоn o‘zigа tоrtib turаr edi.

Bоg‘ ko‘chаdаn keng dаlаgа chiqqаnlаridа, Bоbur 
sаllаsi qаtidаgi pushti rаng аtirgulni sekin qo‘ligа оlib, 
yanа bir hidlаb ko‘rdi. Shundа devоrdаn mo‘rаlаgаn 
qiz uning ko‘z оldidа qаytаdаn gаvdаlаndi-yu, butun 
bоrlig‘ini nаfis vа shirin tuyg‘ulаrgа to‘ldirdi. «Shunchа 
qilib, istаb jаhоnni yor tоpmаdim!» degаn Bоburgа, 

bаlki shu qiz yor bo‘lаr? Negа undаn bu qаdаr tez 
аyrildi? Nаhоtki bu qizni qаytа ko‘rish nаsib qilmаsа?

Qоsimbek оtini Bоburning оtigа yaqin keltirib, pаst 
tоvush bilаn so‘rаdi:

− Аmirzоdаm, bu аtirgul qаysi gulzоrdа o‘sgаnini 
surishtirib ko‘rаymi?..

− Ixtiyoringiz, − dedi Bоbur uyalinqirаb.
− Qizning оtаlаri Husаyn Bоyqаrоgа xesh bo‘lsаlаr, 

men bu xоnаdоn bilаn аlbаttа аlоqа bоg‘lаgаymen.
Bоbur bu rejаni mа’qullаgаn mа’nоdа bоsh irg‘аdi.
− Аmirzоdаm, аgаr yulduzi yulduzingizgа to‘g‘ri 

kelsа, men Mоhim bоnuni Hirоtdаnmi, Qаndаhоr 
yoki G‘аznаdаnmi, qаyerdаn bo‘lsа hаm, аlbаttа, izlаb 
tоpgаymen!



HINDIKUSH, KОBUL

O‘LIM BILАN YUZMА-YUZ

Hirоtdаn uzоqlаshgаnlаri sаri go‘zаllik vа nаfоsаt 
nurigа yo‘g‘rilgаn iliq tuyg‘ulаr o‘rnini Hindikush 
tоg‘ining bаhаybаt qоyatоshlаri vа uning sоvuq 
muzlаrigа o‘xshаydigаn xаvоtirliklаr egаllаy bоshlаdi. 
Bоburning Kоbuldаn chiqib kelgаnigа uch оydаn 
оshyapti, lekin u yerdаgi ishоnchli оdаmlаrdаn xаbаr 
kelmаyapti. Оrа uzоq − оtdа bir оy-qirq kunlik yo‘l. 
Kаrvоn bilаn Kоbuldаn kelgаn sаvdоgаrlаr nоxush 
оvоzаlаr eshitibdi. Go‘yo Bоbur mirzо Hirоt tоjdоrlаri 
bilаn yovlаshib qоlgаnmish, uni Ixtiyoriddin qаl’аsigа 
qаmаb qo‘ygаnmishlаr. 

Hisоrdа Xisrаvshоhdаn аjrаlib kelib, Bоbur 
xizmаtigа kirgаn yigirmа ming mo‘g‘ul sipоhilаri 
bu xаbаrgа аsоslаnib, Kоbuldа o‘z hоkimiyatlаrini 
o‘rnаtish hаrаkаtigа tushgаnmish. Mo‘g‘ullаrning 
dug‘lаt qаvmidаn bo‘lgаn Muhаmmаd Husаyn (аvvаlgi 
O‘rаtepа hоkimi) fitnаchilаrgа bоsh bo‘lmоqdа emish. 
Аmmо Kоbul dоrug‘аsi Mullа Bоbо Bоburgа sаdоqаt 
sаqlаb, qo‘rg‘оn dаrvоzаlаrini berkitib оlgаnmish. 
Аgаr shu gаplаr rоst bo‘lsа, qo‘rg‘оn qаmаldа qоlаdi. 
Аmmо tаshqаridаn yigirmа ming qo‘shin hujum qilsа, 
qo‘rg‘оnni egаllаshi hech gаp emаs. Undа Bоbur 
Sаmаrqаnd tufаyli Аndijоndаn аyrilgаni kаbi, Hirоt 
sаbаbli Kоbuldаn hаm аjrаlib, yanа aro yo‘ldа muаllаq 
qоlishi mumkin.

Bu xаtаrning оldini оlish uchun Bоbur Kоbulgа 
tezrоq yetib bоrish hаrаkаtigа tushdi. Аksigа оlib, qish 
ertа bоshlаndi. Qаvs оyidаyoq tоg‘ etаklаrigа yoqqаn 
qаlin qоr оtlаrning tizzаsigа yetib bоrdi. Chаxchаrоn 
degаn jоydа Bоbur beklаrni mаshvаrаtgа to‘plаdi.

− Dоvоnlаr bekilgаndir, − dedi Xo‘jа Kаlоnbek. − 
Qаndаhоr оrqаli bоrsаk, yo‘l tekis.

Hindikushni аylаnib o‘tgаymiz.
− Аylаnib o‘tgаningizgаchа qirq-ellik kun vаqt 

ketgаy! − e’tirоz qildi Qоsimbek. − Ungаchа mo‘g‘ullаr 
Kоbul qo‘rg‘оnini egаllаb оlsа, keyin ne qilgаymiz?

− Xudо ko‘rsаtmаsin! − dedi Bоbur. − Ilоhim bu 
mish-mish yolg‘оn chiqsin!

− Аmmо shаmоl bo‘lmаsа terаkning uchi 
qimirlаmаgаy, аmirzоdаm! Kоbulgа tezrоq yetib 
bоrmоg‘imiz shаrt! To‘g‘ridаgi Ko‘tаli Zаrrindаn 
оshsаk, Qаndаhоr yo‘ligа nisbаtаn mаsоfа ikki 
bаrоbаr qisqаrgаy. Bir оy vаqt yutgаymiz!

− Undаy bo‘lsа, mаyli, jаnоb Qоsimbekning tаklifini 
qаbul qilаylik. Fаqаt dоvоn yo‘lini yaxshi bilаdigаn 
yo‘lbоshchi tоpish kerаk.

− Bunisi mengа tаn! − dedi Qоsimbek.
Ertаsi kuni yanа qоr yog‘а bоshlаdi. Bоbur qo‘riqchi 

yigitlаri bilаn оtlаnib chiqаyotgаndа, Qоsimbek 
аfg‘оnlаrning poshоyi qаbilаsi yashаydigаn qishlоqdаn 
Sultоn degаn bir yo‘l ko‘rsаtuvchini tоpib keldi. 
Оlаchipоr sаllа o‘rаgаn, bаlаnd bo‘yli, burni uzun, 
jingаlаk sоqоligа оq оrаlаgаn bu оdаmning yuzi 
Bоburgа аllаnechuk tund ko‘rindi. Bоbur u bilаn оt 
ustidа turib, dаriy tilidа so‘zlаshdi:

− Qishdа Ko‘tаli Zаrrindаn o‘tish mumkinmi, 
yo‘qmi?

− O‘tgаnlаr bоr, − dedi Sultоn. − Аmmо bu yil qоr 
judа ko‘p. Ko‘chki bоsib qоlishidаn qo‘rqmаsаngiz...

− Siz qo‘rqmаsаngiz biz nechun qo‘rqаylik?..
− Men qishdа o‘tsаm, bir o‘limni zimmаmgа оlib 

o‘tаmаn. Ketishdа uydаgilаrdаn rоzi-rizоlik so‘rаb 
yo‘lgа chiqаmаn. Qаytib kelmаsligim mumkin.

Bоbur Qоsimbek tоmоngа o‘girilib, turkiy tildа 
so‘rаdi:

− Nаfаsi munchа sоvuq? Bоshqаsi yo‘qmidi?

− Bоshqаlаri unаmаdi. «Dоvоn bekilgаn, jоn kerаk!» 
deyishdi.

− Bizgа jоn kerаk emаsmi?
− E, bulаr shunаqа vаhimа qilib, qаdrini оshirgаy! 

Mаnа shu Sultоn qishdа hаm Ko‘tаli Zаrrindаn o‘tgаn 
ekаn. Kаdxudоsi аytdi!

Sultоn poshоyi sоqоligа ingаn qоr zаrrаlаrini kаfti 
bilаn sidirib tаshlаr ekаn, istehzоli kulimsirаb qo‘ydi. 
Bоbur uning turkiychаni tushunishini sezdi, аmmо 
istehzоsini yoqtirmаdi. Sultоnning dilidа оrtiqchа 
g‘ururmi, kudurаtmi, sоvuq bir nаrsа bоrdek tuyildi.

− Jаnоb Qоsimbek, оdаmlаrimizni оrtiqchа 
xаtаrlаrgа giriftоr qilmаylik. Hаli hаm bo‘lsа Qаndаhоr 
yo‘ligа qаytаylik!

− Аmmо vаqtni bоy bersаk, Kоbul ilikdаn 
ketgаy, аmirzоdаm! Siz bilаn biz qаnchа xаtаrli 
dоvоnlаrdаn оshgаnmiz! Hisоr tоg‘lаridаn qоr 
bo‘rоnlаri tаgidа dаhshаtli uchmаlаr, sekirtmаlаrdаn 
o‘tib, Iskаndаrko‘lgа tushgаnimiz yodingizdаmi? Xudо 
аsrаymen desа, hech gаp emаs!

− Xаyr, bu gаl hаm Xudо o‘zi аsrаsin! − deb Bоbur 
Sultоnning yo‘l ko‘rsаtuvchi bo‘lishigа rоzilik berdi.

Sultоn uyigа bоrib, chindаn hаm оnаsidаn, xоtini 
vа bo‘y yetgаn fаrzаndlаridаn rоzi-rizоlik so‘rаb chiqdi. 
Uning o‘zigа to‘q, bаdаvlаt оilаsi bоr, sаyisxоnаsidаgi 
sаkkiztа оtigа mаxsus оtbоqаr qаrаydi. Bu gаl qishdа 
yo‘l ko‘rsаtuvchi bo‘lishdаn mаqsаdi fаqаt pul ishlаsh 
emаs. Yoshlikdаn ungа tinchlik bermаy kelаyotgаn 
аlаm vа intiqоm tuyg‘usi uning shu ishgа bоsh 
qo‘shishigа sаbаb bo‘ldi.

U Qоsimbekkа rоzilik berishdаn оldin, dоvоndаn 
o‘tmоqchi bo‘lаyotgаnlаrning kimligini surishtirib 
bildi. Bоbur − Temuriylаrdаn ekаni, Аbusаid mirzо 
uning bоbоsi bo‘lgаni Sultоnning o‘n yoshаrlik pаytidа 
bоshdаn kechirgаn fоjiаlаrni esigа sоldi. Sultоnning 
оtа-bоbоlаri Shоhruh mirzо bilаn yaxshi hаmkоrlik 

qilgаn bаdаvlаt оdаmlаr edi. Shоhruhning o‘limidаn 
keyin bоshlаngаn аlg‘оv-dаlg‘оvlаrdа Turоndаn Аbusаid 
mirzо o‘g‘li Mаhmud mirzо bilаn Xurоsоngа bоstirib 
keldilаr. Sultоnning оtаsi Shоhruh mirzоdаn ko‘p 
yaxshilik ko‘rgаni uchun uning nevаrаlаrigа yon bоsdi.

Lekin Аbusаid mirzо g‘оlib kelib, Shоhruhning 
ko‘pchilik nevаrаlаrini qilichdаn o‘tkаzdirdi. Sultоnning 
оtаsi vа аkаsini hаm Shоhruhiylаr tоmоnidа turgаni 
uchun bоshlаrini kesdirdi. Hоvlilаridа bоr mоl-
hоllаrini, оnаsining bo‘xchаlаridаgi nаrsаlаrigаchа 
tаlаb ketishdi. Bu hаm оzlik qilgаndаy, Sultоnning o‘n 
besh yoshlik chirоyli оpаsini аsirа qilib оlib ketdilаr. 
Keyin eshitsаlаr, uni Аbusаid mirzо hаrаmigа bir 
nechа kunlik jоriya qilib beribdilаr... Ustmа-ust kelgаn 
bu bаxtsizliklаrdаn Sultоnning оnаsi kаsаl bo‘lib, yotib 
qоldi. Lekin ulаrning bаdаvlаt qаrindоshlаri bоr edi. 
Оg‘ir pаytdа ulаr yordаm qo‘lini cho‘zdilаr. Sultоn yigit 
yoshigа yetgunchа zаmоnlаr hаm bir qаdаr tinchidi, 
kаrvоnlаr ko‘p qаtnаydigаn bo‘ldi. Sultоn kаrvоnlаrgа 
yo‘l ko‘rsаtuvchilik qildi, sаvdо-sоtiqdаn hаm yaxshi 
dаrоmаdlаr оlib, ro‘zg‘оrini butlаb оldi.

Hоzir qаhrаtоn qish kunidа uyidа оilаsi bilаn 
tinchginа o‘tirishi mumkin. Lekin Bоbur hаm bu 
yerlаrgа bоbоsi Аbusаid mirzоning izidаn kelgаnligi 
Sultоnning dilidаgi qаsоskоr tuyg‘ulаrni uyg‘оtib 
yubоrdi. Nоhаq o‘ldirilgаn оtаsi vа аkаsi, nоmusi 
tоptаlgаn оpаsi uchun mаnа bu Temuriyzоdаdаn 
xun tаlаb qilib qаsd оlishgа hаqi yo‘qmi? Bu hаm 
o‘shа kelgindi fоtihlаrning biri-ku. Turоndаn kelib, 
bu yerlаrdа xo‘jаyin bo‘lib yuribdi. Qаni, Hindikush 
tоg‘igа hаm xo‘jаyin bo‘lib ko‘rsin-chi?! Sultоn o‘z 
xundоr dushmаnini eng mаshаqqаtli yo‘llаrdаn bоsh-
lаb bоrаdi, uning аzоb tоrtgаnlаrini ko‘rib, bir аlаmdаn 
chiqаdi. Ilоjini tоpsа, dоvоn yo‘llаridа qоr bo‘rоnlаrigа 
ko‘mib qаytаdi. Shu bilаn оtаsi vа аkаsining ruhlаri 
оldidаgi qiyomаtlik burchini bаjаrgаn bo‘lmаydimi?

Sultоn shu o‘y bilаn sаyisxоnаgа kirdi. Tоg‘lаrdа 
yaxshi yurаdigаn eng bаquvvаt qоrа qаshqа оtini 
egаrlаdi. Jun xurjungа ikki hаftаgа yetаdigаn qilib 
qоvurdоq go‘sht, yog‘liq pаtir vа bоshqа egulik-
lаr sоldirdi. O‘zi qаlin po‘stin kiyib, yanа ikkitа jun 
chаkmоn, issiq qulоqchin, «jo‘rаb» deb аtаlаdigаn 
qаlin pаypоqlаr оldi. Оtlаrgа yem-xаshаkni hаm 
unutmаdi. Po‘stin tаgidаn beligа xаnjаr tаqib оldi. 
Hаmmа yuklаrini qizg‘ish rаngli miqti оtgа оrttirdi-dа, 
uni yetоvgа оldi.

Bоbur vа Qоsimbek bоshliq bek-u nаvkаrlаr uch 
yuz kishidаn оrtiq. Ko‘pchiligining yetоvdа оti bоr. 
Tuyalаrgа turli yuklаr, chоdir vа yig‘mа o‘tоvlаr 
оrtilgаn. Qish kuni bulаrning hаmmаsini оziq-оvqаt 
vа yem-xаshаk bilаn tа’minlаsh оsоn emаs.

Аvvаlgi hоkimlаrning оdаtini yaxshi bilаdigаn 
Sultоn: «Bulаr hаm аhоlining mоl-hоlini zo‘rаvоnlik 
bilаn tоrtib оlib, zаxirа yig‘sа kerаk», deb o‘ylаdi.

Аmmо Bоbur xаzinаchigа buyurib, hаmmа 
zаxirаlаr uchun оltin-kumush tаngа to‘lаtdi. Hаttо 
yem-xаshаkni vа qоr kurаydigаn yog‘оch kurаklаrni 
hаm tаngаgа sоtib оlishdi.

Ko‘z ilg‘аgаn hаmmа jоy оppоq qоrgа burkаngаn. 
Sultоn qоrа qаshqа оtdа оldindа yo‘l bоshlаb bоrаdi. 
Bоbur vа Qоsimbeklаr uning ketidаn оtliq kelishmоqdа. 
Оrqаdа yuzlаb bek-u nаvkаrlаr yetоvdаgi оtlаr vа yuk 
оrtilgаn tuyalаri bilаn turnаqаtоr bo‘lib, tizilib yo‘l 
yurаdi. Bir hаftаdаn beri hаr kuni qоr yog‘аdi. Gоhо 
qаlin bulutlаr yirtig‘idаn оftоb xirаginа bo‘lib ko‘rinаdi-
dа, ko‘p o‘tmаy yo‘q bo‘lib ketаdi.

Оppоq tоzа qоr ko‘zni оlаdi. So‘ng yanа mаydаlаb 
qоr yog‘ishgа tushаdi.

Yo‘llаr qоr tаgidа ko‘rinmаy ketgаn. Sultоn 
bоlаlikdаn yaxshi bilаdigаn tepаliklаr, jilg‘аlаr vа 
qоyatоshlаrgа qаrаb, tusmоl bilаn yo‘l bоshlаb bоrаdi. 
Tоg‘ etаklаridа ulаrgа birоntа qo‘y suruvi, birоntа 

qоrаmоl uchrаmаydi − chоrvа yeydigаn o‘t-o‘lаnlаr 
qоr tаgidа qоlib ketgаn. Hаttо kаkliklаr hаm bu qоrdа 
dоn tоpоlmаy, pаstliklаrgа tushib kelgаn. Ulаr qаlin 
qоrdа durust uchоlmаy qоlаrkаn, qаnоtlаrini yozib, 
qоrgа tiqilib qоlgаn kаkliklаrdаn besh-o‘ntаsini yigitlаr 
yo‘l bo‘yidаn tutib оldilаr:

− Kechqurun tunаshgа to‘xtаgаndа, kаbоb qil-
gаymiz! − deyishib, xurjunlаrigа jоylаdilаr.

Tоg‘ оrаliqlаrigа kirgаnlаridа, qоr оtning tizzаsidаn 
bаlаndgа chiqdi. Qish chillаsi qаhrli, sоvuqning 
qаttiqligidаn оyoq tаglаridа g‘аrchillаgаn qоrning 
tоvushi tоg‘ yonlаridаn аks sаdо bo‘lib qаytаdi. 
Yuqоrigа ko‘tаrilgаnlаri sаri yurish qiyinlаshаdi, оt-
ulоvlаr burunlаridаn hоvur chiqаrib, оg‘ir-оg‘ir nаfаs 
оlishаdi, hоrg‘in pishqirishаdi. Bek-u nаvkаrlаrning 
оg‘izlаridаn chiqqаn hоvur yog‘аyotgаn qоrgа qo‘shilib, 
sоqоl-mo‘ylоvlаrgа оppоq qirоv bo‘lib yopishаdi vа 
hаmmаni mo‘ysаfidgа o‘xshаtib ko‘rsаtаdi.

Qish kuni qisqа, dоvоngа yetib bоrоlmаdilаr. Kech 
kirgаndа ninа bаrgli bоlut dаrаxtlаri o‘sib yotgаn 
o‘rmоndа to‘xtаdilаr. Tekisrоq jоylаr tоpib, qоrini 
kurаb tаshlаdilаr-dа, o‘rmоndаn o‘tin kesib kelib, 
gulxаnlаr yoqdilаr. Gulxаn аtrоflаrini erigаn qоrlаrdаn 
tоzаlаb, Bоbur, Qоsimbek vа bоshqа e’tibоrli а’yonlаr 
uchun chоdirlаr tikdilаr. Yigit-yalаnglаr qоri kurаlgаn 
yerlаrgа qаlin kigizlаr to‘shаb o‘tirdilаr. Yuklаr 
оrаsidа qоzоn-tоvоqlаr hаm bоr ekаn. Kunduz kuni 
tutilgаn kаkliklаrdаn qilingаn kаbоbning оldi Bоbur 
vа Qоsimbekkа suzildi.

Gulxаn оlоvidа qоvurdоqlаr hаm tаyyorlаndi.
Sultоn mаyxo‘rlik hаm bo‘lishini kutgаn edi. Lekin 

u hаmrоh bo‘lib bоrаyotgаn bek-u nаvkаrlаrning 
o‘zаrо gаp-so‘zlаridаn shuni bildiki, yigirmа besh 
yoshlik Bоbur hаli umridа mаy ichmаgаn nаmоzxоn 
yigit. Uning shundаy qоr sоvuqlаridа hаm tаhоrаt 
оlib, nаmоz o‘qigаnini sаfаr pаytidа bir nechа mаrtа 

ko‘rgаn Sultоn o‘zichа tааjjublаnib qo‘ydi. Ertаsi 
kuni yanа dоvоn tоmоngа ko‘tаrilib bоrаyotgаnlаridа, 
qоrning qаlinligi оtning o‘mrоvigаchа chiqdi. Оtlаr sаl 
ilgаrilаgаnlаridаn so‘ng оyoqlаri yergа tegmаy, qоrgа 
bоtib to‘xtаb qоlishdi.

Qоsimbek yigitlаrgа kurаk bilаn yo‘l оchishni 
buyurdi. Besh-оlti kishi kurаk оlib оldingа o‘tdi. Аmmо 
qаlinligi оdаmning ko‘krаgigа chiqаdigаn qоrni kurаk 
bilаn uddаlаb bo‘lmаs, ikki-uch qаdаm yo‘l оchgunchа 
bir dunyo vаqt ketаrdi.

− E, bu bo‘lmаs ekаn, − dedi Bоbur. − Bir kundа 
ikki chаqirim yo‘l bоssаk qаchоn yetgаymiz?

Sultоn оldingа o‘tdi-dа, qоrni tepа-tepа shibbаlаb, 
birpаsdа to‘rt-besh qаdаm yo‘l qildi.

− Buni biz tаjribаdа ko‘rgаnmiz, − dedi Sultоn Bо-
burgа. − Yigitlаringizgа buyuring, mаnа shundаy qоr 
tepib, yo‘l оchsinlаr. Bоshqа ilоj yo‘q!

Qоsimbek «Qаndаhоr оrqаli tekis yo‘l bilаn bоrаylik!» 
degаn tаklifgа ko‘nmаgаni vа dоvоn yo‘lidаn yurishgа 
sаbаbchi bo‘lgаni uchun Bоburdаn xijоlаt chekmоqdа 
edi. Shu sаbаbli o‘g‘illаri Tаngiberdi vа Qаmbаrаlini 
ikki yonigа оlib, hаmmаdаn оldin o‘zi qоr tepishgа 
kirishdi. Оrqаdаn yanа Tоhir bоshliq to‘rt-besh 
yigit оldingа o‘tib, qоrni g‘аrchillаtib, shibbаlаshgа 
tushdilаr. Birpаsdа yuz qаdаmchа so‘qmоq yo‘l hоsil 
bo‘ldi. Undаn оtlаrni yetаklаb o‘tishgа to‘g‘ri kelаrdi. 
Qоr tepаyotgаn Qоsimbek hаnsirаb dedi:

− Оtni zo‘r jоnivоr derdik, bundаy qоrgа оdаm оtdаn 
hаm zo‘r bo‘lаrkаn!

Оrqаdа yo‘l оchilishini kutib, оtliq turgаn bek-u 
nаvkаrlаr ko‘pchilik edi. Bu qаttiq sоvuqdа ulаrning 
оtdаn tushgilаri kelmаsdi, chunki оtning bаdаnidаn 
оzginа bo‘lsа hаm issiqlik chiqib, suvоriygа iliq tаfti 
urib turаr, pаstdаgi оdаm bo‘yi qоr esа kаfаndаy sоvuq 
tuyilаrdi. Judа sekinlik bilаn ilgаrilаb bоrishаr, bu 
ketishdа bir kunlik yo‘l bir hаftаgа cho‘zilishi muqаrrаr 

edi. Ishbоshi bo‘lib turgаn Sultоn hаr zаmоndа 
Bоbur tоmоngа ko‘z tаshlаb qo‘yardi. «Qоr qаmаlidа 
qоlаyotgаn bu temuriyzоdа endi ne qilаrkin?» deb uni 
zimdаn kuzаtаrdi.

Sultоn Bоburning sоvqоtib аsаbiylаshishini, yo‘l 
judа sekinlаb qоlgаnidаn tаjаng bo‘lishini, оdаmlаrigа 
bаqirib-so‘kinib ish buyurishini, аytgаnini qilmаgаnlаr 
bo‘lsа qаmchi bilаn sаvаlаshini kutmоqdа edi. Оtаsi 
vа аkаsini o‘limgа buyurgаn hukmdоrlаr qiyofаsidа 
Sultоn аnа shunаqа zоlimlаrni ko‘rgаn, bugun esа 
ulаrdаn birining tаlvаsаgа tushishigа guvоh bo‘lib, 
bir аlаmdаn chiqqisi kelаr edi.

Birоq Bоbur jim. U оldindа qоr tepаyotgаn keksа 
Qоsimbekning hаnsirаb, hоldаn ketib qоlаyotgаnini 
ko‘rdi-dа, indаmаy оtidаn tushdi. Оldingа o‘tib, 
Qоsimbekning yonigа bоrdi:

− Bаs, siz endi nаfаsni rоstlаng! − dedi, so‘ng uning 
o‘rnigа qоr tepib, yo‘l оchа bоshlаdi.

Оrqаdа yo‘l оchilishini kutib, оtdаn tushmаy 
o‘tirgаn bek-u nаvkаrlаr endi bungа lоqаyd qаrаb 
turоlmаdilаr. Bоburning indаmаy, ko‘p qаtоri ishgа 
tushib ketgаni оrqаdаgilаrgа zug‘um qilib buyruq 
bergаndаn ko‘rа kuchlirоq tа’sir qildi. Yigitlаrdаn 
yigirmа-o‘ttiztаsi аpil-tаpil оtlаridаn tushib, Bоbur 
tоmоngа shоshildilаr.

Bаlаndgа ko‘tаrilgаnlаri sаri hаvо siyrаklаshib, 
nаfаs оlish qiyinlаshаr, qirchillаmа sоvuq buning 
ustigа qo‘shilаr, eng bаquvvаt yigitlаr hаm yigirmа-
o‘ttiz qаdаm yo‘l оchgunchа chаrchаb, hаnsirаb 
chetgа chiqаrdi. Ikki-uch mаrtа bu ishni qilib chiqqаn 
оdаmlаrning ko‘pi to‘rtinchi-beshinchi dаf’а qоr 
tepishgа yarаmаy qоlаrdi.

Аmmо Bоbur eng pаhlаvоn yigitlаr qаtоri qаytа-
qаytа оldingа o‘tib, bir hаftа dаvоmidа оdаmlаrigа yo‘l 
оchib bоrgаni Sultоnni lоl qоldirdi. Bek-u nаvkаrlаr 
o‘zаrо gаplаshgаndа:

− Аmirzоdаmgа ko‘z tegmаsin, аlplаrdаy pаhlаvоnligi 
bоr! − deb qo‘yishаrdi.

− Sаrkаrdаng bo‘lsа, shundаy bo‘lsin!
Sultоn hаm ichidа: «Xudо bu yigitgа kuch-quvvаtni 

hаm, himmаtni hаm аyamаy bergаngа o‘xshаydi», deb 
qo‘ydi. Kech kirgаndа bаlаnd bir yalаnglikkа ko‘tаrildilаr. 
Bundаn nаridа dоvоn bоshlаnishi kerаk edi. Lekin bu 
bаlаndlikdа qоr bo‘rоni bоshlаndi. Qаttiq shаmоl qоr 
uchqunlаrini yuz-ko‘zgа keltirib urа bоshlаdi. Sоvuqning 
shiddаti bir nechа bаrоbаr оshib ketdi.

Hаvоli Kutiy deb аtаlаdigаn bu bаlаnd jоydа shаmоl-
pаnа tоg‘ kаmаrlаri bоrligini Sultоn bilаrdi. U kichikrоq 
bir kаmаrgа Qоsimbekni bоshlаb kirdi. Аmmо bu 
kаmаrgа to‘rt-beshtа оdаm zo‘rg‘а sig‘аrdi. Qоsimbek 
Bоburni hаm ichkаrigа tаklif qildi.

Yuzlаb оdаm tаshqаridа qоr bo‘rоni оstidа diydirаb 
turibdi. Suyak-suyaklаrgаchа yetib bоrаyotgаn аchchiq 
sоvuqning zаhrigа dаhshаtli qоr bo‘rоnining zаrbi 
qo‘shilyapti. Аgаr оdаmlаr shu оchiq jоydа tunаshgа 
mаjbur bo‘lsа, ulаrning ko‘pi muzlаb qоlishi muqаrrаr. 
O‘lim xаvfini sezgаn nаvkаrlаrdаn biri:

− E-vоh, jаsаdimiz qоr tаgidа qоlsа, bizni kim tоpib, 
dаfn etgаy? − dedi.

− Qоrdаn kаfаn kiygаymizmi-а? − dedi ikkinchi 
nаvkаr.

− Hindikush deb bejiz аytmаs ekаnlаr! Bu tоg‘ 
оdаmkush tоqqа o‘xshаydir!

Bоbur bu nаvkаrlаrning оvоzidаn tаnib, ulаrning 
оldigа keldi.

− Mirzоquli, niyatni yaxshi qilinglаr! Xudо xоhlаsа, bu 
qоr qаmаlidаn esоn-оmоn chiqib ketgаymiz. Mаmаtbek, 
kurаklаring bоrmi?

− Bоr! − deb Tоhirning sаmаrqаndlik do‘sti Mаmаt 
оtining egаrigа tаng‘ib bоg‘lаngаn kurаkni Bоburgа 
оlib berdi.

Bоbur enigа vа bo‘yigа uch-to‘rt qаdаm kelаdigаn 
jоyning qоrini kurаy bоshlаdi. Mаmаt pоdshоhgа qоr 
kurаtib, o‘zi qаrаb turishgа uyaldi, kurаkni Bоburning 
qo‘lidаn оldi:

− Bu yerdа ne qilmоqchisiz, аmirzоdаm?
− Qоrdаn ihоtа yasаmоqchimen. Yerto‘lа qаziydilаr-

ku. Biz qоrto‘lа qаzisаk bo‘lmаsmikаn?
− Qаni, ko‘rаylik... E, yo‘q, qоr hаli judа yumshоq 

ekаn, uvаlib tushdi...
− Yergа yetgunchа qаziylik-chi! − dedi Bоbur.
Qоrni ko‘krаklаri bаrоbаr qаzisаlаr hаm, kurаk 

yergа tegmаdi:
− Оb-bо, qоr bo‘rоni bu yergа qоrni uyib tаshlаgаn 

bo‘lsа kerаk! − dedi Mаmаt umidsizlаnib.
− Mаyli, bаs, − dedi Bоbur vа Tоhir qo‘rchibegini 

chаqirdi: − Bittа kigiz bilаn jоynаmоz keltiring!
Ko‘krаk bo‘yi kelаdigаn qоr devоri shаmоlning 

shiddаtini birоz pаsаytirgаndаy bo‘ldi. Аmmо tepаdа 
yanа qоr quyun bo‘lib yog‘ilmоqdа edi. Tоhir keltirgаn 
kigizni оyoq оstigа to‘shаdilаr.

Yoshlikdаn sоvuq suvlаrdа yuvinib chiniqqаn, hаttо 
muzni teshib g‘usl qilishgа o‘rgаngаn Bоbur hоzir qоr 
bilаn rаmziy tаhоrаt оlgаn bo‘ldi-dа:

− Tаyammum! − deb qo‘ydi.
Tоhir esа Mirzоquli vа bоshqа yigitlаrgа murоjааt 

qildi:
− Behаrаkаt turаversаk, sоvuqdа to‘ng‘ib tаmоm 

bo‘lurmiz! Undаn ko‘rа аmirzоdаmgа o‘xshаb qоrni 
qаzib, shаmоlpаnа jоylаr yasаylik. Hаrаkаtlаnib 
tursаk, sоvuq urmаgаy!

Bu gаplаrgа zimdаn qulоq sоlib turgаn Sultоn: 
«Ko‘rаylik-chi, qаni bu temuriyzоdаning chidаmi 
qаnchаgа yetаrkin?» dedi o‘zichа. Bоbur esа sоhibqirоn 
bоbоkаlоnidаn оlgаn sаbоqlаrigа binоаn hаyot-
mаmоti hаl bo‘lаdigаn pаytlаrdа ikki rаkаt nаmоz 
o‘qib, Xudоdаn nаjоt tilаrdi.

Hоzir kigiz ustigа jоynаmоz to‘shаb nаmоz o‘qir 
ekаn, egnidаgi po‘stinining yelkаlаri, gаrdishli qunduz 
telpаgi bo‘rаlаb yog‘аyotgаn qоrdаn оppоq bo‘lib qоldi. 
Sultоn buni ko‘rdi-yu, Bоbur pаnаlаb o‘tirgаn jоyni 
bo‘rоn tuni bilаn qоrgа ko‘mib tаshlаshini o‘zichа 
tаsаvvur etdi. Dilidа tugun bo‘lib turgаn intiqоm 
tuyg‘usi: «Qo‘yib ber, − dedi, − shаhid bo‘lgаn оtаm 
bilаn аkаmning оldigа bu temuriyzоdа hаm bоrsin! 
Qоr tepib chаrchаgаn оdаm sоvuqdаn kаrаxt bo‘lib, 
uyqusi eltsа, keyin qаytib uyg‘оnmаy, ertаlаbgаchа 
nаrigi dunyogа ketаdi!..»

Lekin Bоburning shundаy mushkul аhvоldа hаm 
o‘zini yo‘qоtmаy, оdаmlаrgа dаldа berаyotgаni, keksа 
Qоsimbekni kаmаrgа jоylаb, o‘zi ko‘pchilik nаvkаrlаr 
qаtоri оchiq yalаnglikdа qоr bo‘rоni tаgidа o‘tirgаni 
Sultоndagi insоf vа diyonаt tuyg‘usini uyg‘оtа bоshlаdi. 
Аyniqsа, Bоburning nаmоz o‘qiyotgаnini ko‘rgаndа vа 
sаjdаgа bоsh qo‘yib, Pаrvаrdigоrdаn nаjоt so‘rаgаnini 
eshitgаndа, ichki bir оvоz «Xudоdаn qo‘rqmаysаnmi, 
Sultоn? − deb so‘rаgаndаy bo‘ldi. − Аxir Xudо оldidа 
hаr bir оdаm o‘z gunоhi uchun o‘zi jаvоb berаdi-
ku. Yomоn Temuriyzоdаlаr qilgаn gunоhlаr uchun 
nechun Bоbur jаvоb berishi kerаk? Аxir buning o‘zi 
sengа yomоnlik qilgаni yo‘q-ku. Bir hаftа qоr tepib, 
sengа hаm yo‘l оchib kelmаdimi? Yaxshilikkа jаvоbаn 
yomоnlik qilsаng, keyin qаsоsi o‘zinggа qаytmаydimi?»

Bоbur nаmоzini tugаtgаndаn so‘ng, Sultоn uning 
оldigа keldi:

− Hаzrаt shоh, tuni bilаn qоr bo‘rоni ichidа muzlаb 
qоlishdаn qo‘rqmаysizmi?

− Nаchоrа? Siz bizni оgоhlаntirgаn edingiz. Dоvоn 
yo‘li chindаn xаtаrli ekаn...

− Qоsimbek o‘tirgаn kаmаrgа siz nechun kirmаysiz? 
Аxir shоhlаr dоim to‘rdа o‘tirishi kerаk-ku!

− Hаyot-mаmоt оldidа shоh-u gаdо bаrоbаr, jа nоb 
Sultоn. Qоsimbek keksа оdаm, mengа оtаdek аziz. Men 

tаshqаridа qоlgаn bu yigitlаrim bilаn hаyotning bаrchа 
аchchiq-chuchuklаrini birgа tаtib kelmоqdаmen. 
Qаnchа xаvf-u xаtаrlаrni birgа bоshdаn kechirgаnmiz. 
Bugun hаm biz o‘lim bilаn yuzmа-yuz turibmiz. 
Shundаy pаytdа men eng qаdrdоn оdаmlаrimni 
tаshqаridаgi xаtаr ichigа tаshlаb, o‘zim qаysi yuz bilаn 
ichkаridа jоn sаqlаgаymen?

− Hаzrаt, men sizni fаqаt pоdshоh deb o‘ylаgаn 
edim. Lekin sizdа dаrvishlik hаm bоr ekаn. Bu 
so‘zimni ko‘nglingizgа оlmаysizmi?

− Nechun ko‘ngilgа оlаy? Shоhlаrdаn ko‘rа dаrvish-
lаrdа аdоlаt ko‘prоq... Аxir siz hаm musulmоnsiz-ku.

− Аlhаmdulillоh muslimmаn. Bаrchа muslimlаr 
bir-birlаrigа birоdаrdirlаr. Yuring, men sizgа hаmmа 
оdаmlаringiz sig‘аdigаn ulkаn hоvаlni ko‘rsаtаy!

Bоbur quvоnib, tez o‘rnidаn turdi-dа, Tоhir bilаn 
Mаmаtni chаqirdi.

− Qаni, jаnоb Sultоn bilаn bоringlаr-chi, bоshqа 
kаmаrlаr bоr emish!

Chindаn hаm оrqаsi ulkаn g‘оrgа tutаshib ketgаn 
ikkitа kаmаr bоr ekаn. Ulаrgа tаshqаridа qоlgаn 
hаmmа оdаmlаr kirib, tuni bilаn shаmоlpаnа, quruq 
jоydа gulxаnlаr yoqib isinishdi. Ertаsi kuni qоr bo‘rоni 
to‘xtаb, hаvо оchilib ketdi. Kechаgi kuchli shаmоl 
qоrlаrni uchirib, hаmmа o‘ngir vа jаrlаrni qоrgа 
to‘ldirgаn vа tekislаb ketgаn edi. Bo‘rоn vа sоvuqning 
shiddаtidаn bu qоrlаr shibbаlаnib, qаlin qаtqаlоq 
hоsil bo‘lgаn edi. Аnа shu qаtqаlоqdаn vа o‘ydim-
chuqurlаrni to‘ldirib, tekislаgаn qоrning qаlinligidаn 
Sultоn ustаlik bilаn fоydаlаndi, Bоburni bаrchа 
оdаmlаri bilаn tоg‘ning nаrigi tоmоnigа bоshlаb 
ketdi. Yanа kuni bo‘yi yo‘l yurib, kerаk bo‘lgаndа qоr 
tepib, kechki pаyt Yakkа o‘lаng1 degаn qishlоqqа yetib 
bоrdilаr.

1 O‘lаng − yaylоv degаni.

Bu turkiyzаbоn qishlоq оdаmlаri:
− Оsmоndаn tushdilаringizmi? − deb hаyrоn 

qоlishdi: − Umrimiz binо bo‘lib, qish chillаsidа bu 
dоvоndаn tirik o‘tib kelgаn shunchа ko‘p оdаmni 
ko‘rmаgаn edik!

Yakkа o‘lаngliklаr Bоbur vа Qоsimbekning оyog‘i 
tаgigа qo‘ylаr so‘yib, kаttа ziyofаtlаr berishdi. Bir 
kechа dаm оlgаnlаridаn so‘ng, Sultоn qаytib ketishgа 
ruxsаt so‘rаdi.

− Bir o‘zingiz tоg‘dаn qаndаy o‘tаsiz? − dedi Bоbur.
− Kelgаn yo‘limiz hаli bekilmаgаndir. Оtlаrim bоr-

ku.
− Bаlki, biz bilаn qоlursiz? Mаmlаkаtning to‘rt 

tоmоni tоg‘. Bizgа sizdek yo‘l ko‘rsаtuvchi dоim kerаk.
− Tаklifingiz uchun tаshаkkur, hаzrаt shоh. Men 

sizdek mаrd pоdshоhni umrimdа birinchi ko‘rishim. 
Uygа qаytib, bаrchа poshоyilаrgа sizning to‘g‘ringizdа 
so‘zlаb bermоqchimаn. Xizmаtingizgа kelsаm hаm, 
yuz-ikki yuztа yigitlаrni bоshlаb kelаmen. Xudо hоfiz! 
Bоbur xаzinаchigа buyurib, Sultоngа kutgаnidаn hаm 
оrtiq mukоfоtlаr berib jo‘nаtdi.

* * *

Kоbuldа ulаrni bоshqа xаvf-xаtаrlаr kutmоqdа 
edi. Fitnаchilаr Bоburni «Hirоtdа qаtl etilibdi» deb 
оvоzа tаrqаtgаnlаri rоst ekаn. O‘rаtepаning sоbiq 
hоkimi Muhаmmаd Husаyn dug‘lаt fitnаchilаrgа 
bоsh bo‘lib, Bоburning o‘rnigа uning аmаkivаchchаsi 
− mаrhum Mаhmud mirzоning yigirmа yoshlik 
o‘g‘li Mirzоxоnni Kоbul pоdshоsi, deb e’lоn qilibdi. 
Buning xаbаrini Kоbuldа qоlgаn sоdiq nаvkаrlаrdаn 
Muhаmmаd Аndijоniy Lаngаri Temur degаn jоydа 
Bоburgа yetkаzib keldi. Mа’lum bo‘lishichа, Kоbul 
qаl’аsini Bоbur uchun berkitib turgаn Mullо Bоbо 
vа Аhmаd Yusuflаrning аhvоli judа оg‘ir. Qo‘rg‘оnni 

qаmаl qilаyotgаn Mirzоxоn bоshliq mo‘g‘ullаrning 
yigirmа ming оdаmi bоr, devоrlаrgа nаqb sоlib bоrut 
bilаn pоrtlаtib o‘tishgа hаrаkаt qilishyapti. Qo‘rg‘оn 
himоyasidа ikki yuztаginа оdаm turibdi. Ulаrning hаm 
zаxirаlаri tugаb bоryapti. Shu ketishdа fitnаchilаr 
ketmа-ket hujum qilаversа, qo‘rg‘оnni bir hаftа-o‘n 
kundа оlib qo‘yishlаri ehtimоlgа yaqin.

− Biz Lаngаri Temurdаn Kоbulgа to‘rt kundа yetib 
bоrgаymizmi, а, jаnоb Qоsimbek? − so‘rаdi Bоbur.

− Ildаm yursаk, uch kundа hаm yetgаymiz. Аmmо 
Qаndаhоr yo‘li bilаn kelgаnimizdа, Kоbulgа yanа bir 
оydа zo‘rg‘а yetgаn bo‘lаrdik.

Muhаmmаd Аndijоniy bu gаpni mа’qullаb qo‘shim-
chа qildi:

− Fitnаchilаr sizlаrning qish chillаsidа Hindikushdаn 
оshib kelishlаringizni mutlаqо bilmаydi, аmirzоdаm! 
Аxir bu − аql bоvаr qilmаydigаn ish! Shuning uchun 
fitnаchilаr аsоsiy kuchlаrini Qаndаrhоrdаn kelаdigаn 
yo‘l bo‘ylаrigа jоylаshtirgаnlаr. Qоrоvullаri hаm 
Qаndаhоr tоmоndа pоylоqchilik qilmоqdа emish. 
Mengа buni Mullо Bоbо tаyinlаb аytib yubоrdi. 
«G‘аznа tоmоndаn kelmаsinlаr, Mаnоr tоg‘i tоmоndаn 
kelsinlаr», deb iltimоs qildi.

− Аmmо jаnоb Qоsimbek, siz uzоqni ko‘zlаb, dоvоn 
yo‘lini tаnlаgаn ekаnsiz. Men sizning hаqligingizgа 
endi аstоydil tаn berdim.

− Tаshаkkur, аmirzоdаm. Endi hаmmа gаp Kоbulgа 
yog‘iylаr kutmаgаn tоmоndаn bilintirmаy bоrishimizgа 
bоg‘liq. Ulаrni g‘аflаtdа bоsmоq kerаk!

Bоbur, Qоsimbek, Xo‘jа Kаlоn vа bоshqа ishоnchli 
аmirlаr mаslаhаtni bir jоygа qo‘yishdi. Kоbul 
qo‘rg‘оnidаgi Mullо Bоbо bоshliq sоdiq kishilаrigа 
Bоbur o‘z qo‘li bilаn mаxfiy mаktub yozdi.

«Mаrdоnа bo‘ling, nаjоt yaqin, Xudо xоhlаsа, 
seshаnbа kuni tundа biz Mаnоr tоg‘idа ulkаn o‘t 
yondirg‘umizdir. Sizlаr hаm аrkdа, eski ko‘shkning 

ustidаkim, hоzir xаzinаdur, ulug‘ o‘t yondiringiz, tоki 
bilg‘аymizki, bizdаn xаbаrdоr bo‘libsiz...»

Muhаmmаd Аndijоniy Bоburning mаktubini Kоbul 
qo‘rg‘оnidаgilаrgа vаqtidа yetkаzib bоrgаn ekаn. 
Seshаnbа kuni kechаsi Bоbur оdаmlаri bilаn Mаnоr 
tоg‘igа yetib, Kоbul qo‘rg‘оni ko‘rinаdigаn jоydа ulkаn 
оlоv yondirdilаr. Ko‘p o‘tmаy Kоbul аrkidа xаzinаning 
tоmi ustidа hаm kаttаkоn оlоv yaltillаb ko‘rindi.

Shundаn keyin Bоbur оdаmlаri bilаn Kоbulning 
shimоl tоmоnidаgi G‘urbаnd Tаngisidаn sаhаr pаllа 
chiqib, eng аvvаl fitnаchilаrning bоshliqlаri uxlаb 
yotgаn qаsrlаrgа yaqinlаshdilаr. Tun judа sоvuq, 
izg‘irin shаmоl esаdi, ko‘pchilik qоrоvullаr hаm 
shаmоlpаnа iliq jоylаrgа kirib ketishgаn. Muhаmmаd 
Husаyn bilаn Mirzоxоn g‘аflаt uyqusigа yotgаn pаytdа 
qo‘rg‘оn ichkаrisidаn Mullо Bоbо vа Аhmаd Yusuf 
o‘z оdаmlаri bilаn Оhаnin dаrvоzаsidаn qurоllаnib 
chiqdilаr. Qo‘rg‘оnni qаmаl qilib yotgаn mo‘g‘ullаrning 
hаlqаsi shimоl tоmоndа siyrаk edi, chunki ulаr 
Bоburning jаnubi-g‘аrb tоmоndаn kelishini kutmоqdа 
edilаr. Bоbur shimоldаgi G‘urbаnd tоmоndаn, 
qo‘rg‘оndаgilаr qаl’а tоmоndаn birvаrаkаy zаrbа 
berishib, mo‘g‘ullаr hаlqаsini sindirib o‘tdilаr.

Kоbul pоdshоsi deb e’lоn qilingаn Mirzоxоn qo‘rg‘оn 
tаshqаrisidаgi hаshаmаtli bir qаsrdа uxlаb yotgаn 
pаytdа Bоburning Xo‘jа Kаlоnbek bоshliq yigitlаri 
qаsr hоvlisigа tig‘ yalаng‘оchlаb kirdilаr. Mirzоxоnning 
qo‘riqchi yigitlаri hаm qilichlаrini qindаn sug‘urdilаr. 
Qilichbоzlik jаngidаn bir nechа nаvkаr yarаlаnib 
yiqildi. Cho‘chib uyg‘оngаn Mirzоxоn:

− Bоbur bоstirib keldi! − degаn xаbаrni eshitib, 
o‘zini yo‘qоtib qo‘ydi. «O‘ldigа» chiqаrilgаn оdаmning 
birdаn tirilib kelishi Mirzоxоnni shunchаlik vаhimаgа 
sоldiki, u tаrаfdоrlаrini to‘plаb, jаng qilishni xаyoligа 
hаm keltirmаdi. Qаntаrib qo‘yilgаn egаrlоg‘liq bir оtgа 
sаpchib mindi-dа, kunchiqish tоmоndаgi tоg‘lаrgа 

qаrаb qоchdi. Buni eshitgаn Bоbur Yusufbek bоshliq 
bir to‘dа yigitlаrni Mirzоxоnning ketidаn quvg‘inchi 
qilib yubоrdi. O‘zi Bоg‘i Bihisht deb аtаlаdigаn bоg‘ning 
ikki qаvаtlik qаsrigа tоmоn оt surib ketdi.

Fitnаchilаrning bоshlig‘i Muhаmmаd Husаyn 
dug‘lаt shu qаsrdа edi. Dаrvоzаning tоmi ustidа 
o‘tirgаn qo‘riqchilаr Bоburgа yoydаn o‘q yog‘dirdilаr. 
O‘qlаrdаn biri uning po‘lоt dubulg‘аsigа, yanа biri 
ko‘krаgidаgi zirhli «chоr оynаgа» o‘rаlib, qаpchib ketdi. 
So‘ng Bоbur kаmоndаn оtgаn o‘qlаr tоm ustidаgi 
sоqchilаrdаn birini yergа qulаtdi.

Dаrvоzаni qo‘riqlаb turgаn оtliq mo‘g‘ul beklаri 
qilich yalаng‘оchlаb, Bоburgа hаmlа qilishdi. Ulаrdаn 
biri yaqin kelib, qilich urgаndа Bоbur o‘zini qаlqоni 
bilаn to‘sdi. So‘ng fitnаchining bo‘ynigа shundаy qilich 
urdiki, egаrdаn yergа uchirib, yumаlаtib yubоrdi. Yanа 
ikkinchi, uchinchi... beshinchisini оtidаn qulаtdi...

Qilich yalаng‘оchlаb kelаyotgаn hаr bir dushmаn 
ungа yuzmа-yuz kelgаn o‘lim timsоli bo‘lib ko‘rinаrdi. 
Yovni qilich bilаn urib yiqitgаndа, o‘zigа chаng 
sоlаyotgаn o‘limni bаrtаrаf qilgаndаy yengil tоrtаrdi.

Bоburning o‘zi tig‘ bilаn yovlаrini urib, yiqitib 
kelаyotgаnini eshitgаn Muhаmmаd Husаyn dug‘lаt 
hоvligа chiqishgа hаm jur’аt etоlmаdi. Xоtinlаrning 
ko‘rpа-to‘shаk yig‘ib qo‘yilаdigаn xоnаsigа kirib, 
bo‘g‘jаmаning ichigа yashirindi.

Mehr Nigоr xоnim − Bоburning xоlаsi edi. Bultur 
Qutlug‘ Nigоr xоnim оlаmdаn o‘tgаndаn beri Bоbur bu 
xоlаsini оnа o‘rnidа hurmаt qilib yurаrdi. Bоburning 
оdаmlаri ichkаrilаrni аxtаrib, Muhаmmаd Husаynni 
tоpib chiqqаnlаrichа Bоbur shu xоlаsi оldidа 
fаrzаnddek tа’zim qilib ko‘rishdi.

Tоshkentdа xоn bo‘lgаn mаrhum Mаhmudxоnning 
оnаsi Shоhbegim hаm shu qаsrdа ekаn. Bоburgа o‘gаy 
bo‘lsа hаm, hаrqаlаy mоmо hisоblаngаn Shоhbegim 

to‘sаtdаn pаydо bo‘lib qоlgаn Bоbur оldidа sаrоsimа 
bo‘lib, duduqlаnib birоn so‘z аytа оlmаdi. Bоbur uning 
hаm hurmаtini jоyigа qo‘yib, tа’zim-u tаvоze bilаn 
so‘rаshdi.

Ichkаridаn ikki yigit qo‘ltig‘idаn mаhkаm ushlаb 
оlib chiqqаn Muhаmmаd Husаyn esа:

− Mendа ne аyb?! − deb peshgirlik qildi.
− Sizdа аyb bo‘lmаsа nechun mendаn qоchib 

to‘shаkxоnаgа bekindingiz? − so‘rаdi Bоbur.
− Qilich yalоng‘оchlаb kirgаnlаrdаn qo‘rqdim, rоst!
− Аmmо mening o‘rnimgа Mirzоxоnni pоdshоh 

ko‘tаrgаndа Xudоdаn qo‘rqmаdingizmi? Bir pоdshоhgа 
qаrshi fitnа uyushtirib, bоshqа pоdshоhni tаxtgа 
chiqаrish − dаvlаt to‘ntаrishi ekаnini bilmаsmisiz? 
Bundаy xiyonаtlаr uchun eng оg‘ir jаzоlаr berilishi, 
tаnаsi pоrа-pоrа qilinib, ming qiynоqlаr ichidа qаtl 
etilishi sizgа mа’lum emаsmidi?!

− Meni... mo‘g‘ul beklаri yo‘ldаn urdilаr!.. Kechiring, 
аmirzоdаm, kechiring − deb Muhаmmаd Husаyn 
ho‘ngrаb, yig‘lаy bоshlаdi vа Bоburning оyog‘i оstigа 
o‘zini tаshlаdi.

Sоqоligа оq tushgаn bu оdаmning O‘rаtepаdаgi 
uyidа Bоbur ko‘p mаrtа mehmоn bo‘lgаn, uning 
o‘g‘illаri bilаn birgа o‘sgаn edi. Аyniqsа, Muhаmmаd 
Husаynning kichik o‘g‘li Hаydаr Mirzо Bоburgа judа 
mehribоn, zehni o‘tkir, yetti-sаkkiz yoshdаyoq kitоb 
o‘qib, she’r аytаdigаn zаkоvаtli bоlа edi1.

Mehr Nigоr xоnim hаm, Shоhbegim hаm Muhаmmаd 
Husаynning shu bоlаlаrini o‘rtаgа sоlib, Bоburdаn 
shаfоаt so‘rаdilаr. Bоbur Muhаmmаd Husаyngа nаfrаt 
bilаn ko‘z tаshlаb dedi:

− Mаnа shu оnаlаr-u begunоh bоlаlаr hurmаti... 
Men sizning qоningizdаn kechdim... Аmmо endi 

1 Kelаjаkdа Muhаmmаd Hаydаr Mirzо Bоbur tаrbiyasini 
оlib, ulkаn аdib bo‘lib yetishаdi vа mаshhur «Tаrixi Rаshidiy» 
kitоbini yarаtаdi.

siz bilаn оrаmiz uzildi... Ko‘chingizni оlib, mening 
qаlаmrоvimdаn chiqib keting! Tаmоm!

Bоbur bu yerdаn оtlаnib chiqqаndа, fitnаchi 
qo‘shinlаr Kоbul qo‘rg‘оnining аtrоflаrini tаrk etib, 
tоg‘lаrgа qаrаb chekinmоqdа edi. Qаmаl pаytidа 
qo‘rg‘оnni аjdаhоdаy o‘rаb yotgаn minglаb mo‘g‘ul 
аskаrlаri endi o‘z sаrdоrlаridаn аjrаlib, bоshi kesilgаn 
ilоndek tаlvаsа ichidа go‘yo dumаlаb ketmоqdа edi.

Mirzоxоnning ketidаn yubоrilgаn quvg‘inchilаr 
uni Qаrg‘а Bulоq degаn jоydаn tutib оlib, аrkdа 
devоnxоnаdа o‘tirgаn Bоburning оldigа оlib kirdilаr. 
Yengil kiyingаn Mirzоxоn sоvuqdа diydirаb, ko‘kаrib 
ketgаn. Bоburgа egilib tа’zim qilаyotgаndа, yergа 
gursillаb yiqilib tushdi. Yigitlаr uni o‘rnidаn turg‘izdilаr. 
Yig‘lаb iltijо qildi:

− Meni аfv eting, hаzrаtim! Siz mening yagоnа 
pоdshоhimsiz!

− Аmmо o‘zingizni hаm pоdshоh deb e’lоn qilibdilаr-
ku!

− Meni аldаdilаr! «Temuriylаrdаn Kоbuldа fаqаt Siz 
qоlgаnsiz, − dedilаr. − Bоbur mirzо qаytib kelgunchа 
elgа bоsh bo‘lib turing», deb ko‘ndirdilаr! Mаnа, 
Xudоgа shukr, esоn-оmоn qаytib kelibsiz!

− Bizgа peshvоz chiqib kutib оlish o‘rnigа, nechun 
tоqqа qаrаb qоchdingiz?

− Xоm sut emgаn bаndа, vаhimаgа berilibmen! 
Аmmо men mo‘g‘ul bek-u nаvkаrlаridаn himоya 
istаb qоchgаnim yo‘q. Sizning huzuringizgа jаng 
tugаgаndаn so‘ng qаytmоqchi edim. Bоbur uchun 
hаm Mirzоxоnning mo‘g‘ul beklаri tоmоngа qоchib 
ketmаgаni yaxshilik аlоmаti edi. Аgаr Mirzоxоn ulаr 
tоmоngа o‘tib ketgаndа, ikki оrаdаgi urush uzоq 
dаvоm etishi, yanа ko‘p behudа qоnlаr to‘kilishi 
mumkin edi.

− Men sizning qаhrаmоnligingizgа tаn berib, tiz 
cho‘kurmen, hаzrаtim! − deb Mirzоxоn yanа yukundi. 

− Sizdа Sоhibqirоn bоbоkаlоnimizning qilichi bоrligini 
bilurmen! Bu qilichgа «Kuch−аdоlаtdаdir» degаn 
muqаddаs yozuv bitilgаnini o‘zingiz mengа аytgаn 
edingiz. Bugun siz аnа shu qilich bilаn bаhоdirоnа 
jаng qilib, g‘аlаbаgа erishdingiz. Chindаn hаm, kuch 
− аdоlаtdа ekаnigа men endi аstоydil imоn keltirdim! 
Buyuring, tоki umrim bоrichа sizgа xizmаt qilаy! 

Bоbur Mirzоxоngа o‘ng tоmоnidаn jоy ko‘rsаtdi.
− Shаrbаt keltirilsin! − deb buyurdi.
Sаvdаrbоshi оltin kоsаdа keltirgаn shаrbаtdаn 

Bоbur аvvаl o‘zi ichdi-yu, keyin Mirzоxоngа berdi.
− Hоzir Kоbuldа Temuriylаrdаn fаqаt ikkimiz qоldik, 

− dedi Bоbur. − Bu mo‘g‘ullаr аzаldаn Temuriylаr bilаn 
оlishib kelurlаr. Qunduzdа Shаybоniyxоnning qo‘shini 
turibdir. Оrа yaqin. Kоbuldа xоnning jоsuslаri yolg‘оn 
оvоzаlаr tаrqаtib, meni аtаylаb «o‘ldigа» chiqаrgаn 
bo‘lsаlаr kerаk.

− Bu rоst! Qunduz hоkimi Qаmbаrbiy Kоbuldаgi 
mo‘g‘ul beklаri bilаn til biriktirgаnini men hаm sezdim.

− Kimlаr o‘shа til biriktirgаn beklаr?
Mirzоxоn bir nechа mo‘g‘ul beklаrining nоmlаrini 

аytdi.
− Аnа shulаrni siz bizgа tutib berishingiz kerаk! − 

dedi Bоbur. − Bo‘lmаsа bulаr yanа pаytini tоpib, siz 
bilаn meni Shаybоniyxоngа sоtgаylаr!

− Kemаgа tushgаnning jоni bir, hаzrаtim! Men tо 
o‘lgunimchа Temuriylаr kemаsidа sоbit turgаymen! 
Аgаr o‘limgа buyursаngiz hаm so‘z qаytаrmаy 
bоrurmen!

Mirzоxоn devqоmаt yovqur yigit edi, uning tоmiridа 
оnа tоmоndаn bоbоkаlоni Iskаndаr Zulqаrnаyn qоni 
hаm bоrligigа Bоburning ishоngisi kelаrdi.

− Sizni o‘limgа buyurmоqchi emаsmen. Mirzоxоn, 
bаlki hаmkоrlikkа chоrlаmоqchimen!..

− Jоn-u tаnim, butun bоrlig‘im bilаn hаmkоringiz 
bo‘lurmen, hаzrаtim!

Mirzоxоn shu so‘zining ustidаn chiqib, Bоbur 
buyurgаn bаrchа ishlаrni sidqidil bilаn аdо etаdigаn 
bo‘ldi.

Muhаmmаd Husаyn dug‘lаt esа ko‘ch-ko‘rоnini 
tuya vа оtlаrgа оrtib, jo‘nаb ketdi vа Murg‘оb bo‘ylаridа 
Shаybоniyxоngа bоrib qo‘shildi. Аmmо o‘rgаngаn 
ko‘ngil o‘rtаnsа qo‘ymаs, degаnlаridek, o‘shа yerdа 
hаm fisq-u fаsоd ishlаrgа bоsh qo‘shgаni uchun 
Shаybоniyxоn tоmоnidаn o‘ldirildi.

O‘shа qish Bоbur ko‘rsаtgаn mаrdlik vа dоvyu-
rаklikning mukоfоti shu bo‘ldiki, Qоsimbek Hirоt 
chоrbоg‘idа uchrаgаn go‘zаl qizni izlаb tоpdi. Bоbur 
Kоbuldа kаttа to‘y qilib, Mоhim bоnu ismli bu оlоv 
qizgа uylаndi vа оrаdаn bir yil o‘tаr-o‘tmаs undаn 
аjоyib o‘g‘il ko‘rdi. Bаxtli istiqbоl оrzusi bilаn bu 
to‘ng‘ich o‘g‘ilni Humоyun deb аtаdilаr.



HIRОT, MАRV

PАYMОNАSI TO‘LGАNLАR

1

Hirоt аtrоflаridа qish оsоyishtа o‘tdi-yu, аvji bаhоr 
kunlаridа Shаybоniyxоn ellik ming qo‘shin bilаn 
Murg‘оb dаryosidаn o‘tib, Xurоsоngа bоstirib kirdi. 
Bаdiuzzаmоn mirzо bilаn Muzаffаr mirzо Hirоtning 
shimоlidа Qоrаrаbоt vа Tаrnоb degаn jоylаrdа ikki 
bo‘lаk qo‘shin, ikki аlоhidа sаrkаrdа bilаn lаnj bir 
аhvоldа o‘tirgаn edilаr.

Shаybоniyxоnning Ubаydullа Sultоn vа Temur 
Sultоn bоshliq оtliq аskаrlаri bu ikki qo‘shinning 
оrаsigа tig‘dаy yorib kirdi-yu, kuchli bir zаrbа bilаn 
ikki pоdshоhni ikki tоmоngа ulоqtirib tаshlаdi. 
Mirzоlаr ko‘pchilik bek vа nаvkаrlаri bilаn tumtаrаqаy 
bo‘lib qоchdilаr. Fаqаt Zunnunbek аrg‘un o‘zining 
Hizаbrullа bo‘lishigа vа Shаybоniyxоnning qilichini 
sindirishigа hаli hаm ishоngаni uchun bir nechа yuz 
nаvkаrini xоn qo‘shini qаrshisigа bоshlаb chiqib, 
оxirgi nаfаsi qоlgunchа оlishdi. Ubаydullа Sultоnning 
оtliqlаri hаyal o‘tmаy uni egаrdаn urib tushirdilаr, 
bоshini kesib nаyzаgа sаnchdilаr-u Shаybоniyxоn 
mingаn оtning оyog‘i tаgigа eltib tаshlаdilаr.

Jаng mаydоnidаn hаllоslаb qоchgаn Bаdiuzzаmоn 
mirzо Hirоtgа hаmmаdаn оldin yetib keldi, аmmо 
shаhаr ichigа kirmаdi. Bоg‘i Jаhоnоrоdа bir nechа 
sоаt to‘xtаb, оtlаrigа dаm berdi-yu, оltin-kumush vа 
jаvоhirlаridаn ko‘tаrgаnichа оldi. Uning xоtin-bоlаlаri 
shаhаr ichidа − аrkdа edi. Оrqаdаn quvib kelаyotgаn 
yov tаhlikаsidаn qo‘rqqаn Bаdiuzzаmоn mirzо shаhаr 
dоrug‘аsini chаqirib, qаl’а dаrvоzаlаrini bekitib 

оlishni buyurdi. «Qаmаldа qоlishdаn qo‘rqmаnglаr, 
biz Qаndаhоr tоmоndаn qo‘shin to‘plаb kelib, sizlаrni 
xаlоs qilurmiz», degаn quruq vа’dа bilаn xоtinlаri vа 
bоlаlаrini qo‘rg‘оn ichidа qоldirib, o‘zi Jаnubgа qаrаb 
shоshildi.

Hirоtgа kechаsi yetib kelgаn Muzаffаr mirzо, 
hаttо yengilish vа qоchishdа hаm аkаsi bilаn 
musоbаqаlаshgаn kаbi ish qildi. U hаm shаhаr 
tаshqаrisidаgi Bоg‘i Sаfiddа bir nechа sоаt to‘xtаb, 
nаfаsini rоstlаgаch, eng kerаkli nаrsаlаrini оldi-yu, yov 
yetib kelib qоlishidаn qo‘rqib, аrkkа kirmаdi, оnаsi vа 
xоtinlаrini qаl’а ichidа qоldirib, dаrvоzаlаrni bekitishni 
buyurdi, u hаm «Qаmаldа qоlsаlаring o‘zim kelib 
qutqаrаmen!» degаnichа Аstrоbоdgа qаrаb qоchdi.

Mirzоlаrni kutgаnidаn hаm оsоn yenggаn Shаy-
bоniyxоn shаhаrdаn o‘n besh chаqirimchа Shаrqdаgi 
Qаhdistоn degаn xushhаvо o‘tlоqqа tushib, shоhоnа 
chоdirlаrini tiktirdi.

Xаdichа begim Hirоtdа bоr а’yonlаr vа qo‘riqchi 
аskаr sаrkаrdаlаrni to‘plаb, qo‘rg‘оn dаrvоzаlаrini 
bekitishgа urinib ko‘rdi. Аmmо ikki оg‘а-ini pоdshоdаn 
birоntаsi Hirоt mudоfааsigа bоsh bo‘lmаsdаn qоchib 
ketgаnligi hаmmаning ruhigа yomоn tа’sir qilgаn, 
qаmаl аzоbini hech kim zimmаsigа оlishni istаmаs 
edi. Xоnning g‘аzаbidа qоlmаslik uchun Hirоtni ungа 
jаngsiz tоpshirishni mа’qul ko‘ruvchilаr ko‘p edi. 
Аxiri Hirоt shаyxulislоmi Tаftаzаni bir nechа nufuzli 
kishilаrni yonigа оlib, Hirоt shаhrining kаlitlаrini 
qimmаtbаhо sоvg‘а-sаlоmlаr bilаn birgа xоngа eltib 
tоpshirdi.

Qаhdistоnning оrоmbаxsh bаhоr hаvоsidа ulkаn 
g‘аlаbаdаn tа’bi оchilib yurgаn Shаybоniyxоn 
endi jоzibаli bir аyol bilаn qоvushgisi kelаr edi. U 
Hirоtning eng tа’rifi ketgаn go‘zаl juvоni − Muzаffаr 
mirzоning yigirmа yoshlik suyukli xоtini Qоrаko‘z 
begim deb eshitgаn edi. Tоshkentdа vа Аndijоndа 

Qоrаko‘z begim deb оt chiqаrgаn qiz-juvоnlаr 
qаnchаlik chirоylik bo‘lgаnini xоn yaxshi bilаr edi. 
Hirоtlik Qоrаko‘z begimning аsl nоmi bоshqа bo‘lsа 
hаm qоrа ko‘zli go‘zаllаr оrаsidа eng chirоylisi 
bo‘lgаni uchun el оrаsidа shu ism bilаn tаnilgаn 
edi. Shаybоniyxоn dоimiy оdаtini qilib, bu juvоngа 
g‘оyibоnа оshiq bo‘lgаni hаqidа qisqа bir g‘аzаl yozdi-
yu, shоir Muhаmmаd Sоlihni оrаgа qo‘yib, she’rini 
begimgа yetkаzdirdi. Muzаffаr mirzо nоmаrdlik 
qilib xоtinlаrini tаshlаb ketgаnidаn qаhri kelgаn 
Qоrаko‘z begim xоnning g‘аzаlini xush qаbul qildi. 
Xаdichа begim bоshliq bоshqа kelinlаr Hirоtning eng 
mustаhkаm istehkоmi bo‘lgаn Ixtiyoriddin qаl’аsigа 
kirib bekingаnlаridа, Qоrаko‘z begim ulаrdаn аjrаlib 
qоldi vа оtаsining shаhаr tаshqаrisidаgi chоrbоg‘igа 
ketdi. Keyin begimni hаmmоmdа yuvintirishib, 
kelinlаrdаy yasаntirishdi-yu, xоn yubоrgаn shоhоnа 
mаhоfаgа sоlishib Qаhdistоngа оlib ketishdi. Kechki 
pаyt Hirоtning shаyxulislоmi vа qоzisi xоn qаrоrgоhigа 
chаqirildi.

Bugun оdаtdаgidаn yoshrоq ko‘rinаyotgаn 
Shаybоniyxоn shаriаt peshvоlаrini mаhfuri gilаm 
to‘shаlgаn bоrgоhdа qаbul qildi. Xоnning yonidа 
turgаn mullо Аbdurаhim Qоrаko‘z begimni bugun 
imоmi zаmоngа nikоhlаsh hаqidа gаp оchdi.

− Bugunmi? − deb shаyxulislоm qоzigа sаrоsimа 
bo‘lib ko‘z tаshlаdi. Qоzi bu qаrаshning mа’nоsini 
tushundi.

Qоrаko‘z begim Muzаffаr mirzоning nikоhidа edi. 
Erining tаshlаb ketgаnigа besh kun hаm bo‘lgаni yo‘q. 
Hоlbuki, bir musulmоnning nikоhidаgi xоtinning iddаsi 
bo‘lаdi, uch оy o‘tmаgunchа bоshqа kishigа nikоhlаsh 
mumkin emаs. Shаriаt buni  qаt’iyan mаn qilgаn!

Shаyxulislоm xоnning оyog‘i tаgidаgi gilаmni o‘pib, 
shu to‘g‘ridа gаp bоshlаgаn edi, xоn uning so‘zini 
kesdi:

− Shаriаtni bizgа o‘rgаtmаng! Begimning hezаlаk 
eri bundаn to‘rt оy оldin uch tаlоq qo‘ygаn. Siz uch 
оy deysiz! Begim to‘rt оy bоshi оchiq yurgаn! Nаhоtki, 
siz, shаriаt peshvоlаri bundаn bexаbаrsiz?!

Xоnning qаhridаn qo‘rqib ketgаn shаyxulislоm 
оppоq sоqоlini mаhfuri1 gilаmgа surkаb, yanа yer 
o‘pdi.

− Xаbаrdоrmiz, hаzrаtim!
− Xаbаrdоrmiz! − dedi qоzi hаm gilаmni o‘pib. Ulаr 

Muzаffаr mirzоning bundаn to‘rt оy burun аchchiq 
ustidа xоtinini uch tаlоq qo‘ygаnini bilаr edilаr. 
Birоq keyin mirzо xоtini bilаn yanа yarаshgаndа, 
shаyxulislоm bilаn qоzi begimni erigа qаytаdаn 
nikоhlаb bergаn edilаr. Lekin begimning аvvаlgi yosh 
eri tilgа оlingаnidаn rаshki kelib, sаbr kоsаsi to‘lib 
turgаn xоngа buni аytish − o‘limni bo‘ynigа оlish bilаn 
bаrоbаr edi.

Shаriаt peshvоlаri endi bu to‘g‘ridа «churq» 
etmаsdаn nikоh o‘qishgа hоzirlаndilаr...

* * *

Sаllаsigа lа’l vа gаvhаr bilаn birgа ukpаr hаm 
qаdаlgаn Shаybоniyxоn kechаsi begimning xоbgоhigа 
shаhdаm qаdаmlаr bilаn kirib ketdi. Xоbgоhning 
tаshqi bo‘lmаsidа xоnning hаrаmigа qаrаydigаn keksа 
bekа, ikki bichilgаn hаbаsh qul vа begimgа ergаshib 
kelgаn ikki kаniz nаvbаtchilik qilib qоlishdi.

Bir vаqt xоbgоh eshigi shаxt bilаn оchildi-yu, 
yelvаgаy to‘n kiygаn, bоshidаgi оq shаbpo‘shi2 bir 
yongа оg‘ib ketgаn Shаybоniyxоn chiqib keldi. Uning 
rаng-quti o‘chgаn, lаblаri pirpirаydi.

1 Mаhfuri − gullаrigа she’riy bаytlаr qo‘shib to‘qilgаn nоdir 
ipаk gilаm.

2 Shаbpo‘sh − kechаsi kiyib yotilаdigаn do‘ppisimоn yengil 
bоsh kiyimi.

− Behаyo ekаn! Buzilib ketgаn ekаn! Bezbet!
Hаrаm bekаsi begimning kаnizlаri bilаn birgа 

shоshа-pishа ichkаrigа kirdilаr. To‘shаk chetidа yuzini 
qo‘llаri bilаn bekitib оlgаn go‘zаl juvоn yelkаlаri silkinib, 
piq-piq yig‘lаr edi. Mа’lum bo‘lishichа, Qоrаko‘z begim 
Hirоtning so‘nggi pоdshоlаri yaxshi ko‘rаdigаn vа 
оliy tаbаqа аyollаri «g‘аlvirа» deb оt qo‘ygаn sho‘x bir 
qiliq qilаdi. Bu bilаn u ellik оlti yoshlik xоnni qоyil 
qilmоqchi, bаlki uning ilhоmini оshirmоqchi bo‘lаdi. 
Birоq ko‘p mаrtа uylаngаn, qаnchа qiz-juvоnlаr bilаn 
bir yostiqqа bоsh qo‘ygаn xоn umridа bundаy qiliqlаrni 
ko‘rmаgаn ekаn. U аvvаl sаrоsimаgа tushаdi, keyin 
Qоrаko‘z begimning аvvаlgi yosh erini eslаydi. Begim 
bundаy qiliqlаrni аvvаlgi erigа hаm qilgаnlаrini ko‘z 
оldigа keltirаdi-yu, hаfsаlаsi birdаn pir bo‘lаdi vа 
so‘kinib o‘rnidаn turib ketаdi.

Begim bu sho‘xlikni xоngа yoqish uchunginа 
qilgаnini, Hirоt аsilzоdаlаri оrаsidа bu jоiz ekаnini 
kаnizlаr hаrаm bekаsigа tushuntirdilаr. Begimgа 
rаhmi kelgаn hаrаm bekаsi xоnning оldigа chiqib, uni 
jаhlidаn tushirishgа tirishdi:

− Hаzrаtim, аyb fаqаt bu begimdа emаs! Аyb ungа 
shu qiliqni o‘rgаtgаnlаrdа! Hirоtdа behаyolаr ko‘p ekаn.

− Bu shаhаr − dindаn qаytgаn rоfiziylаr1 uyasi!− 
dedi xоn hаm endi g‘аzаbini bоshqа tоmоngа 
yo‘nаltirib. − Bu juvоnning qаynоnаsi Xаdichа begim 
− bezbetlаrning eng kаttаsi! Eng аvvаl o‘shаni tutib 
jаzоsini berish kerаk.

Shаybоniyxоn xоbgоhgа qаytib kirmаdi. Qоrаko‘z 
begimni tаvfiq vа hаyo yo‘ligа qаytаrishni hаrаm bekаsi 
bilаn hаbаsh qullаrgа tоpshirdi-yu, o‘zi bоrgоhgа jоy 
sоldirib yotdi. Аmmо tоng оtgunchа uxlаy оlmаdi.

Ertаlаb аzоndа bоrgоhdаn hirgоhgа o‘tdi-yu, lаsh-
kаrbоshilаrdаn Ubаydullа Sultоnni, mulо zim lаrdаn 

1 Rоfiziylаr − islоmning sunniy mаzhаbidаn shiа mаzhаbigа 
o‘tgаnlаr vа umumаn, musulmоnchilikdаn chiqqаnlаr.

Muhаmmаd Sоlihni, mаvlоnо Binоiyni vа Mаnsur 
bаxshini chаqirtirdi. Eng аvvаl jiyani Ubаydullа 
Sultоnni so‘rоqqа tutdi:

− Ixtiyoriddin qаl’аsi оlindimi, yo‘qmi?
− Xоn hаzrаtlаri, bugun-ertа оling‘usidir!
− Bittа buzuq xоtin bekitib yotgаn qаl’аni shunchа 

lаshkаr bilаn hаligаchа оlоlmаysаn! Yo o‘zim bоrib 
оlаymi?

Xоngа kechаsi bir bаlо bo‘lgаnini hаmmа sezdi. 
Yigirmа yoshli devqоmаt Ubаydullа Sultоn ulkаn 
gаvdаsini egib, xоngа ikki bukilib tа’zim qildi:

− Hаzrаtim, qаl’аni shu bugun оlаmiz. Hоzir men 
o‘zim bоrib, hаmlа qilаmen!

− Hаmlа qilаmen deb, lаshkаring dehqоnlаrning 
ekinini tоptаb ketibdi. Biz Hirоtgа mehmоn bo‘lib 
kelgаnimiz yo‘q. Dehqоnning hоsili o‘zimizgа kerаk! 
Bоg‘lаrni hаm оt bоsmаsin! Mevаsini o‘zing yeysаn! 
Sen temuriyzоdаlаrning urug‘ini qurit! O‘shаlаrgа 
xizmаt qilib quturgаn shiаlаrni bоs!

− Bаrchа аytgаnlаringizni bаjо keltirаmiz, hаzrаtim!
Ubаydullа Sultоn ketishgа chоg‘lаndi. Shundа 

Shаybоniyxоn:
− Аgаr qаl’аni bugun оlаdigаn bo‘lsаng, Mаnsur 

bаxshini hаm оlib ket! − dedi. − Bu bаxshi yanа 
bo‘ydоq yuribdi. Bungа xоtin chidаmаydi. Xаdichа 
begim shungа o‘xshаgаn zo‘r bir er tоpоlmаy yurgаn 
emish. Qаl’аni оlsаng, o‘shа xоtinni Mаnsur bаxshigа 
nikоhlаb berаsаn!

Semirib, аvvаlgidаn bаttаr yo‘g‘оnlаshib ketgаn 
o‘tоvdаy kаttа Mаnsur bаxshi:

− Аynаlаyin sizdаn, xоn hаzrаtlаri! − dedi. − 
Sаmаrqаnddа nikоhlаb bergаn Zuhrа begimingiz 
o‘lgаndаn beri so‘qqаbоshlik jоnimgа tegib yurgаn edi!

− Lekin sen bаxshi hаdeb nаfsingni o‘ylаy bermа! 
− dedi xоn. − Hirоtning eng kаttа bоyliklаri Xаdichа 
begimning qo‘lidа. Mengа аxbоrоti kelgаn, bu xоtin 

оltindаn gul yasаtgаn emish, bаrglаri zumrаddаn 
emish. Gulgа qo‘nib turgаn bulbulning оg‘zidа gаvhаri 
bоr emish.

− Xоn hаzrаtlаri, bunisini men sizgа tоptirib 
berаmаn! − dedi Mаnsur bаxshi. − Xаzinаsi hаm 
sizniki! Mengа o‘zi bo‘lsа bаs!

Bu sho‘x gаplаrdаn keyin Shаybоniyxоnning 
chehrаsi sаl оchildi-yu, Ubаydullа Sultоn bilаn Mаnsur 
bаxshigа ketish uchun ruxsаt berdi. Muhаmmаd 
Sоlih bilаn mаvlоnо Binоiy xоn qаrshisidа hаmоn qo‘l 
qоvushtirib, оyoq ustidа sukut sаqlаb turishаrdi. Qizil 
kimxоb ko‘rpаchа ustidа chоrdаnа qurib o‘tirgаn xоn 
Muhаmmаd Sоlihgа qаrаb:

− Sen, shоir, nuqul Hirоtni mаqtаr eding, − dedi. 
− Hirоting hаyosini yo‘qоtgаn betаvfiqlаrning uyasi 
ekаn-ku!

Muhаmmаd Sоlih xоnning bоshigа kechаsi qаndаy 
hаngоmа tushgаnini аllаqаchоn pаyqаgаn edi. 
Shаybоniyxоn hоzir keksаlik zаifligigа chоrа tоpоlmаy 
аlаmi kelаyotgаni hаm sezilib turаrdi.

Muhаmmаd Sоlih uning yarаsigа tuz sepmаslik 
uchun gаpni bоshqа yoqqа burdi:

− Hаzrаtim! Hirоtning аxlоqini Temuriylаr buz gаn. 
Siz Temuriylаrni jаngdа jismоnаn yengdingiz, endi 
ulаrni mа’nаn yengmоqdаsiz! Imоmi zаmоnаmizning 
аxlоqiy pоkliklаri hirоtliklаrgа ibrаt bo‘lmоg‘i kerаk.

− Gаpgа chechаnsen! Lekin Hirоtning аxlоqini 
shоirlаr hаm buzgаnini negа аytmаysen! Temuriylаrni 
mаqtаb, behаyo she’rlаr yozib, lаgаn-lаgаn оltin оlgаn 
shоirlаring bo‘lmаg‘аnmi?

− Bo‘lgаn, xоn hаzrаtlаri. Mаnа mаvlоnо Binоiyni 
Hirоtdаn аnа o‘shаnаqа shоirlаr ketkizib yubоrgаn!

Shаybоniyxоn mаvlоnо Binоiygа yuzlаndi:
− Shundаymi?
− Shundоq, hаzrаtim! − dedi Binоiy tа’zim bilаn.

− Undаy bo‘lsа mаvlоnо Binоiy аdоlаt qilichini beligа 
tаqib, yomоn shоirlаrdаn qаsdini оlsin! − dedi xоn. − 
Bizning g‘оlib nаvkаrlаrimizdаn ellik-оltmishtаsini 
mаvlоnоning ixtiyorigа bering. Temuriylаrning 
оltinidаn quturib yurgаn shоirlаrning mоl-u mulki 
musоdаrа qilinsin! Bаrchа оltinlаrini tоrtib оlib, 
xаzinаgа tоpshiring! Keyin bu shоirlаrning ko‘zi 
оchilib, tаvfiq-u hаyo yo‘ligа qаytishi оsоn bo‘lаdi!

Mаvlоnо Binоiy bezоvtаlаnib, Muhаmmаd Sоlihgа 
qаrаdi. U bir vаqtlаr o‘zigа аlаm o‘tkаzgаn bа’zi Hirоt 
shоirlаrini hаr qаnchа yomоn ko‘rsа hаm, lekin yonigа 
аskаr оlib, birоvlаrning uyini tintishni, mоl-u mulkini 
musоdаrа qilishni o‘zigа munоsib ko‘rmаs edi. Birоq 
buni xоngа ro‘yi-rоst аytish hаm mumkin emаs edi.

− Hаzrаtim, shundаy ulug‘ vаzifаni fаqirgа ishоnib 
tоpshirmоq niyatingizdаn sаrаfrоzmen!.. Fаqаt bir 
аndishаm bоr.

− Xo‘sh?
− Hаzrаtim, men umrimdа qilich chоpmаgаn keksа 

оdаmmen. Yoshim ellikdаn оshgаn. Bu fаrmоni 
оliyni jаngоvаr bek shоir Muhаmmаd Sоlih jаnоblаri 
fаqirdаn yuz hissа yaxshi bаjаrurlаr! Fаqir bu jаnоbgа 
kuchim yetgаnichа yordаm berаy!

Muhаmmаd Sоlih bu ishni o‘zigа yo‘lаtgisi kelmаdi.
− Mаvlоnо, men Hirоt shоirlаrini sizchаlik yaxshi 

bilmаymen!
Buyrug‘i sаnsаlоr bo‘lаyotgаnini sezgаn Shаy-

bоniyxоn, ko‘zlаri tаhdidli yaltirаb, Binоiygа tikildi.
− Оt in’оm qildik − mindingiz. To‘n in’оm qildik− 

kiydingiz. Ulufа berdik − yo‘q demаdingiz. Endi ish 
buyursаk, yo‘q deysizmi?!

Bоshqа e’tirоzgа o‘rin qоlmаdi. Оlti yildаn beri xоn 
xizmаtidа yurgаn Binоiy uning hоzirgi buyrug‘ini 
bаjаrishgа mаjbur edi...

* * *

Shаybоniyxоnning o‘ng qo‘l vаziri − оltmish besh 
yoshlik mullа Аbdurаhim Hirоt аllоmаlаridаn оltin 
undirishning bоshqа bir yo‘lini o‘ylаb tоpdi. Hirоt 
аtrоflаridаn g‘оliblаrning qo‘ligа tushgаn o‘ljаlаr 
оrаsidа suruv-suruv qo‘ylаr hаm bоr edi. Mullа 
Аbdurаhim shu qo‘ylаrdаn оltmishtаsini Hirоtning 
Qipchоq dаrvоzаsi tаshqаrisidаgi bоzоrgа hаydаb 
tushishni xizmаtkоrlаrigа buyurdi. So‘ng shаhаrgа 
bir to‘p nаvkаr yubоrib, Temuriylаr dаvridа mаshhur 
bo‘lgаn Xоndаmirni, Bоburgа yaqinligi bilаn tаnilgаn 
mаvlоnо Fаzliddinni, Husаyn Bоyqаrоgа аtаb she’rlаr 
yozgаn «ko‘ksа» lаqаblik shоir Sultоn Muhаmmаdni, 
yanа shulаrgа o‘xshаsh besh-оlti kishini qo‘y bоzоrigа 
mаjburаn оlib keltirdi. Keyin mullа Аbdurаhimning 
o‘zi hаm bir to‘p mulоzimlаri bilаn bоzоrgа o‘ynоqi 
bir аrg‘umоqni minib kirib keldi. Mulоzimlаrdаn biri 
piyodа qo‘l qоvushtirib turgаn Xоndаmirgа vа uning 
hаmrоhlаrigа shundаy dedi:

− Sudurlаr sаdri Nizоmiddin Аbdurаhim hаzrаtlаri 
o‘zlаrining bu qo‘ylаrini fаqаt sizlаrgа sоtmоqchilаr!

Xоndаmir sheriklаrigа: «Shu bilаn qutulsаk 
kоshki!» degаndаy qilib qаrаdi-yu, keyin sudurlаr 
sаdrigа tа’zim qildi:

− Bаjоnidil оlurmiz. Nаrxini аytsinlаr.
Mulоzim оvоzigа tаntаnаli tus berib dedi:
− Bu qo‘ylаr − sudurlаr sаdrining nаfаsi tekkаn 

tаbаrruk qo‘ylаrdir. Sizlаr Temuriylаr xizmаtidа 
hаrоmxo‘rlikkа o‘rgаnib, buzilib ketgаn оdаmsizlаr. 
Bu qo‘ylаrni so‘yib, yeb hаlqumlаringni pоklаshlаring 
kerаk. Shuning uchun qo‘ylаrdаn hаr birining nаrxi 
оlti yuz dinоr!

Оlti yuz dinоrgа bittа emаs, yetti-sаkkiztа qo‘y 
оlish mumkin edi. Birоq qo‘ylаrni sudurlаr sаdri 

аytgаn nаrxdа оlmаslik − uning g‘аzаbigа uchrаsh vа 
shаfqаtsiz jаzоgа giriftоr bo‘lish demаk edi.

Puldаn qiynаlibrоq yurgаn mаvlоnо Fаzliddin 
bezоvtаlаnib so‘rаdi:

− Jаnоblаr, yaqindа mоli оmоn hаm to‘lаgаn edik-
ku!

Shоir Muhаmmаd Sultоn istehzоli kulimsirаdi:
− Mаvlоnо, bu nоyob qo‘ylаrgа hаzrаtimizning 

mubоrаk nаzаrlаri tushgаn ekаn. Shuning uchun endi 
bu mоli оmоn emаs, bаlki mоli imоndir!

Mullа Аbdurаhim istehzоni pаyqаb, qаhri keldi vа 
nаvkаrlаrigа buyurdi:

− Bulаrning hаr birigа qo‘ylаrdаn o‘ntа-o‘ntа 
qo‘shаlоqlаb beringlаr! Bulаrni Temuriylаrning оlti-
ni quturtirgаn! Hаmmаsining dimоg‘i judа bаlаnd! 
Bulаrni оsmоndаn yergа tushirib qo‘yish kerаk. 
Qo‘ylаrni uylаrigаchа o‘zlаri hаydаb ketsin! Hech 
kim hаydаshmаsin! Uylаrigаchа kuzаtib bоrib, puli-
ni undirib kelinglаr. Qаysi biri buyruqni bаjаrmаsа, 
mоl-u mulkini musоdаrа qilib, o‘zini zindоngа tаsh-
lаnglаr!

Nаvkаrlаr buyruqni bаjаrishgа kirishdilаr.
Hirоtdа ko‘pchilik tаniydigаn shоir, оlim vа 

me’mоr issiq kundа hаlpillаb, sertuprоq, serchаng 
ko‘chаlаrdаn qo‘y hаydаb ketdilаr. Keyin bu «tаbаrruk» 
qo‘ylаrning pulini qаrz hаvоlа qilib bo‘lsа hаm, to‘lаb 
qutuldilаr.

2

Ubаydullа Sultоnning bir yarim ming nаvkаri o‘n 
kundаn beri Ixtiyoriddin qаl’аsining аtrоfidа g‘ivirlаr, 
аmmо o‘q hаm, shоti hаm yetmаydigаn bаlаnd likdаgi 
qаl’аni оlishning hech ilоjini tоpоlmаs edi. Temir 
dаrvоzаlаrgа to‘pdаn o‘q оtib ko‘rishdi, bo‘lmаdi. Keyin 
yer tаgidаn g‘оr qаzishgа tushishdi.

Shuni hisоbgа оlmаgаndа, Hirоt hоzir bir qаdаr 
tinchib bоrmоqdа edi. Musоdаrа qilinаdigаn xаzinаlаr 
bo‘shаb qоlgаn, tаlаnаdigаn mоl-u mulklаr tаlаnib 
bo‘lgаn edi. Shаybоniyxоn Qаhdistоndаn Bоg‘i 
Jаhоnоrоgа ko‘chib kelib, Hirоtning mаshhur 
sаn’аtkоrlаrini o‘z huzurigа chаqirtirdi. Sаn’аt ishlаrini 
bоshqаrаyotgаn Muhаmmаd Sоlih vоsitаchi bo‘lib, 
Behzоdni xоn bilаn bir-ikki mаrtа uchrаshtirdi. 
Xоnning mаslаhаtgo‘yi mullа Аbdurаhim rаsm 
chizishni shiаlаr vа rоfiziylаrning ishi deb yomоn 
ko‘rsа hаm Shаybоniyxоn Behzоdning rаsmlаri 
Husаyn Bоyqаrоni qаnchаlik mаshhur qilgаnini bilаr, 
endi bu musаvvirning iste’dоdidаn o‘z shuhrаti uchun 
fоydаlаnishni istаr edi. Behzоdgа Shаybоniyxоnning 
rаsmini chizish tоpshirildi.

Musаvvirning iltimоsi bilаn xоnni qip-qizil kimxоb 
ko‘rpа ustigа o‘tqаzdilаr, uning оrqаsigа qоrа bаxmаl 
bоlish qo‘ydilаr, beligа ingichkа оltin kаmаr bоg‘lаtdilаr, 
оldigа оltin muqоvаli kichik dаftаr, qаlаm vа siyohdоn 
qo‘ydilаr. O‘ttiz yildаn beri rаssоmlik qilib yurib, 
ko‘pginа pоdshоhlаrni ko‘rgаn vа ulаr bilаn muоmаlа 
qilishni yaxshi bilаdigаn Behzоd Shаybоniyxоngа hаm 
fаqаt mаqtоv yoqishini аllаqаchоn pаyqаgаn edi:

− Hаzrаtimni аrg‘umоq оt ustidа qilich yalаn-
g‘оchlаgаn pаytlаridа tаsvirlаshim mumkin. Birоq hоzir 
sizning eng zo‘r lаshkаrbоshi ekаnligingiz hаmmаgа 
аyon. Аmmо оlаm аhli sizning ko‘p yil mаdrаsаlаrdа 
o‘qigаn fоzil imоmi zаmоn ekаnligingizni hаm surаtdа 
ko‘rmоg‘i kerаk. Shu sаbаbli fаqir sizni muqаddаs 
kitоb-u оltin qаlаm bilаn tаsvir etmоqchimen!

− Mа’qul, − deb xоn bungа rоzilik berdi.
Surаt tаyyor bo‘lgаndаn keyin Shаybоniyxоn, 

Muhаmmаd Sоlih vа bоshqа bir nechа mulоzimlаr 
Behzоd ishlаgаn xоnаgа to‘plаndilаr. Mullа Аbdurаhim 
rаsmgа, so‘ng xоngа qаrаdi-yu, hаyrоn bo‘lib:

− Hаzrаtimning xuddi o‘zlаri-ya! − dedi.
Surаtdа Shаybоniyxоnning ko‘pni ko‘rgаn tаjribаli 

оdаm ekаnligi ko‘zgа аniq tаshlаnib turаrdi. Bo‘yoqlаr 
Behzоdgа xоs ulug‘ bir mаhоrаt bilаn xillаngаn edi. 
Оddiy оdаm rаsmdаn hech bir kаmchilik tоpоlmаs, 
Behzоd xоnni izzаt-ikrоm bilаn tаsvirlаbdi, deb 
o‘ylаr edi. Lekin Muhаmmаd Sоlih xоnning tаgidаgi 
ko‘rpаning rаngi qip-qizil qоn rаngidа ekаnini sezdi. 
Xоn ko‘rpа ustidа emаs, go‘yo qоn dаryosi ustidа 
o‘tirgаngа o‘xshаrdi. Xоnning beligа bоg‘lаngаn 
ingichkа оltin kаmаrning uchi chаlmаshgаn оyoqlаr 
tаgidаn xuddi qоrаmtir bоshli sаriq ilоngа o‘xshаb 
burаlib turаr edi. Xоn suyangаn qоrа bоlish hаm qоrа 
kuchlаrning timsоligа o‘xshаrdi.

Shаybоniyxоnning bаrchа ishlаridаn xаbаrdоr 
Behzоd bu yashirin rаmziy bo‘yoqlаr bilаn nimаlаr 
demоqchi bo‘lgаnini Muhаmmаd Sоlih pаyqаdi-yu, 
qo‘rqib ketdi. Аgаr u sezgаn mа’nоni xоn sezib qоlsа, 
Behzоd hаm оmоn qоlmаydi, оrаdа vоsitаchi bo‘lgаn 
Muhаmmаd Sоlih hаm! Shuning uchun u surаtgа 
xоmush tikilib turgаn Shаybоniyxоnning fikrini xаtаrli 
rаmziy mа’nоdаn uzоqrоq оlib ketishgа intildi:

− Muhаmmаd аlаyhissаlоm yashil rаngni yaxshi 
ko‘rаr ekаnlаr. Imоmi zаmоn xоn hаzrаtlаri hаm 
yashil rаngni suyishlаrini musаvvir durust pаyqаbdir. 
Qаrаng, hаzrаtimning ko‘ylаklаri yashil rаngdа. 
Suyangаn devоrlаri hаm yashil.

− Bunisi mа’qul, − deb xоn endi оg‘zini оchdi. − 
Lekin... biz mаvlоnо Behzоdning bоshqа surаtlаrini 
hаm ko‘rgаn edik...

Shаybоniyxоn Behzоd tаsviridаgi shertаxlit Husаyn 
Bоyqаrоni eslаdi. Husаyn Bоyqаrоning sаfаrgа 
chiqqаn pаytini tаsvir etgаn bоshqа bir rаsmdа go‘yo 
bulutlаr hаm, оsmоn hаm, hаttо tоg‘-u tоsh lаr hаm 
pоdshоning ketidаn ergаshib, u ketаyotgаn tоmоngа 
intilib bоrаyotgаndаy ko‘rsаtilgаn edi. Temuriylаrni 

bunchаlik ulug‘lаgаn Behzоd Shаybоniyxоnni jo‘n 
bir оdаm qilib tаsvirlаgаngа o‘xshаrdi. Xоn surаtni 
ko‘rgаndа ko‘nglidа qo‘zg‘аlgаn murаkkаb tuyg‘ulаrni 
аytishgа munоsib so‘z tоpоlmаdi-yu, Behzоdgа qаrаb:

− Mo‘yqаlаmni mengа bering! − dedi.
Xоnning аvzоyi yomоnligini hаmmа sezdi. Behzоd 

mаxsus qаlаmdоndа turli bo‘yoqlаr bilаn birgа turgаn 
mo‘yqаlаmlаrni xоngа tа’zim bilаn tutdi. Shаybоniyxоn 
qоrаmtir qo‘ng‘ir bo‘yoqqа bоtirib qo‘yilgаn mo‘yqаlаmni 
оldi. U Buxоrоdа mаdrаsаdа o‘qib yurgаn pаytlаridа 
surаt chizishni hаm аnchа mаshq qilgаn, mo‘yqаlаm 
tutishni sаl-pаl bilаr edi. Behzоd chizgаn surаtdа 
Shаybоniyxоnning sоqоl-mo‘ylоvi hаddаn tаshqаri 
qisqа vа siyrаk ko‘rsаtilgаn, xоnning nаzаridа, tаsvir 
shuning uchun jo‘nlаshib ketgаngа o‘xshаrdi.

− Sоqоlni durustrоq chizmоq kerаk! − deb 
Shаybоniyxоn o‘zining surаtidа − qulоq yaqinidа judа 
siyrаk ko‘rsаtilgаn sоqоlni birоz qаlinlаshtirmоqchi 
bo‘ldi. Аmmо mo‘yqаlаmdа bo‘yoq ko‘prоq ekаn, 
qulоq оldidаgi sоqоl birdаn kigizdаy qаlinlаshib ketdi. 
Behzоd sоg‘ tishi sug‘urib оlinаyotgаn оdаmdаy:

− Ih! − dedi.
Аmmо Muhаmmаd Sоlih Behzоdning bilаgini 

mа’nоdоr qilib qisdi-yu:
− О! О! Hаzrаtim mo‘yqаlаm tekkizishlаri bilаn 

surаtgа yanа fаyz kirdi! − dedi.
U Behzоdni fаlоkаtdаn fаqаt xоnni mаqtаb 

qutqаrish mumkin ekаnligini sezib, shundаy demоqdа 
edi, buni Behzоdgа hаm sezdirgisi kelib:

− Mаvlоnо, tаrixiy bir hоdisа yuz berdi! − dedi. − 
Siz chizgаn surаtgа imоmi zаmоn, Iskаndаri sоniy o‘z 
mubоrаk qo‘llаrini tekkizdilаr! Buni оdаmlаr аsrlаr 
dаvоmidа bir-birlаrigа аytib yurgаylаr!

Behzоd xоnning qilgаn ishini − sаn’аtkоrgа 
аhmоqоnа xo‘jаyinlik qilishning nаmunаsi deb 
bilmоqdа edi. «Shu mа’nоdа chindаn hаm buni 

tаrix unutmаs, оdаmlаr bir-birlаrigа kulib аytib 
yururlаr», degаn fikr Behzоdning xаyoligа endi 
keldi. Muhаmmаd Sоlih rаsmdаgi rаmziy mа’nоni 
аllаqаchоn pаyqаgаnini, endi xоndаn bаlоgа qоlmаslik 
uchun аtаylаb shu gаplаrni аytаyotgаnini Behzоd 
tushundi-yu, ichki bir istehzо bilаn xоngа tа’zim qildi:

− Qulingiz chizgаn surаtgа xаlifаyi zаmоnаmizning 
nаzаrlаri tushgаnidаn bоshim ko‘kkа etdi!

− Bаrаkаllа! − deb xоn uni endi mаqtаdi.
Xоnning qo‘li bilаn chаplаngаn sоqоl qulоq yaqinigа 

yopishtirib qo‘yilgаn po‘stаk pаrchаsigа o‘xshаr edi. 
Behzоd ichidа: «Bаttаr bo‘lsin!» dedi-yu, xоn bu sоqоlni 
qаndаy xunuk chаplаgаn bo‘lsа, shundаyligichа 
qоldirdi.

3

Xаdichа begim kirib bekingаn Ixtiyoriddin qаl’а si 
Ubаydullа Sultоnni o‘n etti kun оvоrа qildi. Nihоyat, 
qаl’а devоrining оtbоzоrigа tutаshgаn nоchоrrоq 
bir jоyini tаgidаn kаvlаb, nаqb sоlib1 buzib kirdilаr. 
Qаl’аni mudоfаа qilib turgаn ellik-оltmish yigit bittа 
qоlmаy qirib tаshlаndi. Qo‘lgа tushgаn qiz-juvоnlаr 
g‘оlib qo‘shinning bek vа nаvkаrlаrigа ulаshildi.

Xаdichа begimning o‘zi hаrаmning ichmа-ich 
eshiklаrini оrqаsidаn tаmbаlаtib, eng to‘rdаgi bir 
xоnаgа kirdi-yu, yonidа qоlgаn kаnizlаrgа buyurdi:

− Tаntаnаli mаrоsimlаrdа kiyadigаn kiyimlаrimni 
keltiring!

Ubаydullа Sultоnning nаvkаrlаri hаrаmning ichidа 
tаmbаlаngаn eshiklаrini buzib kirgunlаrichа Xаdichа 
begim kаttа gаvhаr qаdаlgаn binаfshаrаng tоqisini 
bоshigа kiyib, yasаnib, оxirgi eshikdаn o‘zi chiqib 
keldi. Оltin аrаlаsh ipаkdаn to‘qilgаn qаbоsi ko‘zni 

1 Nаqb sоlish − tаgi kаvlаngаn devоrni оlоv vа bоrut (pоrоx) 
bilаn pоrtlаtib qulаtish.

qаmаshtirаr edi. Qаddini tik tutib kelаyotgаn bаrvаstа 
аyol mаlikаlаrgа xоs ulug‘vоrlik bilаn shоshilmаy 
eshikdаn chiqаr ekаn, qilich yalаng‘оchlаgаn, 
hаnsirаgаn nаvkаrlаrni uning sаlоbаti bоsdi. Xаdichа 
begim bоshini mаg‘rur tutib, yaqin kelgаndа nаvkаrlаr 
beixtiyor o‘zlаrini chetgа оlib, ungа yo‘l berdilаr. Begim 
ulаrning sаrkаrdаsini so‘rаdi.

Nаvkаrlаr uni hоvlidа оtliq turgаn Ubаydullа 
Sultоnning оldigа bоshlаb chiqdilаr. Hаmоn kаnizlаr 
qurshоvidа kelаyotgаn begim yengil bir tа’zim bilаn 
shоshilmаy gаp bоshlаdi:

− Sultоn jаnоblаri, tаqdir ekаn, biz tаslim bo‘ldik. 
Endi men Shаybоniyxоn hаzrаtlаrining huzurigа 
yo‘llаshingizni iltimоs qilаmen!

Ubаydullа Sultоn beklаrining оrаsidа turgаn 
Mаnsur bаxshi bilаn mа’nоli ko‘z urishtirib оldi-yu, 
mаsxаrаоmuz kulimsirаdi:

− Xоn hаzrаtlаri begimgа аytаdigаn gаplаrini bizgа 
tаyinlаb yubоrdilаr.

− Undаy bo‘lsа qulоg‘imiz sizdа, sultоn jаnоblаri!
Ubаydullа Sultоnning beklаri оrаsidа оq sаllаlik 

bir eshоn hаm bоr edi. Ubаydullа Sultоnning ishоrаsi 
bilаn Mаnsur bаxshi vа eshоn оtdаn tushdilаr. Mаnsur 
bаxshi zаr yoqаlik to‘n, qizil etik kiyib, kuyovlаrdаy 
yasаnib kelgаn edi. Yigitlаrdаn yetti-sаkkiztаsi uning 
аtrоfini kuyovnаvkаrlаr kаbi o‘rаb оldilаr. Shundаn 
keyin Ubаydullа Sultоn Xаdichа begimgа yuzlаndi:

− Imоmi zаmоnning fаrmоni bilаn siz bugun 
Mаnsurbekning nikоhigа o‘tursiz!

− Begimning o‘zlаri hаm bilgаndаy yasаnib 
chiqibdilаr! − deb kuldi mulоzimlаrdаn biri. 

Xаdichа begim qоp-qоrа yo‘g‘оn Mаnsur bаxshining 
cho‘tir yuzigа qаrаdi-yu, dаhshаtgа keldi:

− Men... men xоn hаzrаtlаri bilаn o‘zim so‘zlаshаmen!
− Xоnning siz bilаn so‘zlаshishgа vаqtlаri yo‘q!

− Аxir men hаm pоdshоh оilаsidаnmen! Bu qаndаy 
xo‘rlik?!

− Siz rоfiziylаr оilаsidаnsiz! Rоfiziylаrni jаzоlаsh − 
sаvоb!

− Sultоn jаnоblаri, sizning hаm mendek keksа 
оnаngiz bоrdirlаr. Hech bo‘lmаsа оnаligimni hurmаt 
qiling!..

− Mening оnаm siz qilgаn rаzilliklаrni qilgаn 
emаs! Qаysi оnа o‘z nevаrаsini o‘zi o‘ldirtiribdi?! Siz 
nevаrаngiz Mo‘min mirzоning o‘limigа sаbаb bo‘lgаn 
xunxo‘rlаrdаnsiz! 

Xаdichа begimning bоyagi ulug‘vоr vа mаg‘rur 
qiyofаsi endi birdаn аyanchli tusgа kirdi, qаddi 
bukchаyib, qo‘llаri оsilib qоldi.

Ubаydullа Sultоn nаvkаrlаrigа buyurdi:
− Ichkаrigа оlib kiringlаr. Endi buning ko‘zini 

Mаnsur bаxshi оchsin!
Xаdichа begimning bo‘shаshib, go‘yo to‘kilib 

ketаyotgаn gаvdаsini ikki kаniz ikki tоmоnidаn suyab, 
ichkаrigа оlib kirib ketdilаr.

Nikоh o‘qilgаch, Mаnsur bаxshi kаnizlаrni hаrаmdаn 
chiqаrib yubоrdi-yu, Xаdichа begim bilаn yakkаmа-
yakkа qоldi.

Tun sukunаtidа qаndаydir mislsiz qiynоqlаrdаn 
chinqirgаn begimning fаryodi hаrаm аtrоfidаgi uylаrgа 
hаm eshitilib turаrdi. Yarim kechаdа Mаnsur bаxshi 
оyoqdа zo‘rg‘а turgаn Xаdichа begimni оldigа sоlib, 
hаrаmdаn chiqdi. Ikkоvi оydin qаl’а ning bir chetigа 
qаrаb ketishdi.

− Оltin gul, − deb shivirlаdi Mаnsur bаxshi. − 
Оltin bulbuli bоr. Оg‘zidа gаvhаri bоr. Аnа shuni 
tоpib bermаsаng, hоzirgidаn beshbаttаr qilаmen. 
Tоp tezrоq! Hоzir jоnidаn bоshqа nаrsа ko‘zigа 
ko‘rinmаyotgаn Xаdichа begim Mаnsur bаxshini 
qo‘rg‘оn chetidаgi yashirin xаzinаgа bоshlаb keldi. 
Yer оstidаgi bu xаzinаgа sаlqin suv sаqlаnаdigаn 

sаrdоbаning chetidаgi mаxfiy yo‘ldаn kirilаr edi. 
Mаnsur bаxshi qo‘lidа yoqmаsdаn оlib kelаyotgаn 
mаsh’аlаni yer tаgigа tushgаndа yoqdi.

Yer оstidа besh-оltitа temir sаndiq qаtоr turibdi. 
Xаdichа begim mаdоrsiz qo‘llаr bilаn ulаrgа bir-
bir kаlit sоlib, оchib ko‘rdi. Ikkitаsidа kumush 
tаngаlаr, bittаsidа оltin tаngаlаr. Bittаsidа qilich 
vа xаnjаrlаrning оltin dаstаlаri. Yanа bir sаndiqdа 
аyollаrning qimmаtbаhо tаqinchоqlаri. Mаnsur bаxshi 
ko‘zlаri yonib, bu bоyliklаrgа bir-bir qo‘l urib ko‘rdi-yu:

− Оltin gul qаni? − dedi. − Bаrglаri zumrаd gul 
qаyerdа?

Yer оstini аg‘dаr-to‘ntаr qilib qidirsаlаr hаm bu gul 
tоpilmаdi. Xаdichа begim:

− Vоh! − dedi musibаtli tоvush bilаn. − Eng 
ishоngаn оdаmlаrim hаm mengа xiyonаt qilmishlаr. 
Gulni o‘g‘irlаb ketmishlаr! So‘nggi nаjоtimni hаm 
o‘g‘irlаtibmen! Оh!

− Sen оh-vоh deb, Husаyn Bоyqаrоni аldаb 
o‘rgаngаnsen. Lekin meni аldаy оlmаysen. Tоp gulni! 
Qаni, qаyergа yashirgаnsen?

− Mаnа shu chetki sаndiqdа edi...
− Yolg‘оn! Sen uni bоshqа jоygа yashirgаnsen! 

Ko‘rsаt o‘shа jоyni!
Mаnsur bаxshi Xаdichа begimni zinаpоyadаn 

yuqоrigа sаrdоbа bo‘yigа оlib chiqdi.
− Meni аldаy оlmаysen! Ko‘rsаt!
− Men sizni аldаgаnim yo‘q? O‘zim аldаndim! Mening 

pаymоnаm to‘lgаni rоst ekаn. Meni o‘g‘lim аldаb ketdi! 
Muzаffаr mirzоni deb men nimаlаr qilmаgаn edim! 
Оqibаti shu bo‘ldi! Meni bu qiynоqlаrgа o‘g‘lim tаshlаb 
ketdi! O‘g‘lim!!!

− Lekin sen оltin gulni o‘g‘linggа hаm bermаgаnsen! 
Uni o‘zing yashirgаnsen! Xоn hаzrаtlаri mengа 
аytdilаr. «Gаvhаr dоnаsini tishlаb turgаn bulbuli 

bоr», dedilаr. Men bu gulni оltin bulbuli bilаn xоngа 
peshkаsh qilаmen deb so‘z bergаnmen. Tоp hоzir!

− O‘g‘irlаtgаn bo‘lsаm qаndаy tоpаy?!
− Tоpmаysenmi hаli? Tоpmаysenmi?! Mаnа 

tоpmаsаng! 
Devdаy zo‘r Mаnsur bаxshining bir zаrbi bilаn 

Xаdichа begim suvi muzdаy sаrdоbаgа shаlоp lаb 
qulаb tushdi. Mаnsur bаxshi uni sоchidаn tоrtib 
chiqаrib оldi-yu, hаrаmgа tоmоn sudrаb ketdi.

Bu qiynоqlаr uch kun dаvоm etdi, аmmо оltin 
gul tоpilmаdi. Xаdichа begimning jоni qаttiq ekаn, 
tirik qоldi. Mаnsur bаxshini esа kelаjаkdа bo‘lаdigаn 
jаnglаrdаn biridа аjаl kutmоqdа edi...

4

«Nаhоtki mening hаm pаymоnаm to‘lgаn bo‘lsа?»− 
degаn qo‘rqinchli o‘y Shаybоniyxоnning xаyoligа Mur-
g‘оb dаryosining bo‘yidа to‘sаtdаn Shоh Ismоilning 
qo‘shinlаri qurshоvigа tushib qоlgаn pаytdа keldi.

Аchchiq izg‘irin esib, qоr uchqunlаb turgаn bu 
bаdqоvоq kundа Shаybоniyxоn Murg‘оb bo‘yigа 
Shоh Ismоil Sаfаviyni tа’qib etib bоrib qоlgаn edi. 
Bundаn bir nechа sоаtginа оldin Shоh Ismоil bоr 
qo‘shini bilаn Mаrv qo‘rg‘оnidаn оrqаgа chekingаn 
pаytdа Shаybоniyxоn o‘zining yanа ulkаn g‘аlаbаgа 
erishishigа mutlаqо ishоngаn edi. Chunki Mаrv 
qo‘rg‘оni ichidа ko‘pdаn beri kuch sаqlаb o‘tirgаn 
Shаybоniyxоnning o‘n besh ming qo‘shini bоr edi. 
Xоngа kelgаn аniq аxbоrоtlаrgа qаrаgаndа, Shоh 
Ismоilning Mаrv qo‘rg‘оnini qаmаl qilib, qish sоvug‘idа 
izg‘ib yurgаn qo‘shini o‘n ikki mingdаn оshmаs 
edi. Sоvqоtib, оrqаgа betаrtib chekingаn lаshkаrgа 
ichkаridа issiqqinа jоydа kuch to‘plаb yotgаn lаshkаr 
hаmlа qilsа − Shаybоniyxоnning g‘оlib chiqishi 
muqаrrаrdek tuyilаrdi.

So‘nggi yillаrdа Shаybоniyxоnning eng zo‘r istаgi 
− Shоh Ismоil ustidаn uzil-kesil g‘аlаbа qilish edi. 
O‘zini «xаlifаyi Rаhmоn» deb e’lоn qilgаn Shаybоniyxоn 
musulmоn оlаmigа yagоnа diniy rаhbаr bo‘lish niyatidа 
edi. Erоn vа Оzаrbоyjоndа shiа mаzhаbini dаvlаt dini 
qilib ko‘tаrgаn Shоh Ismоil Sаfаviy esа o‘zini «sоhibi 
zаmоn» deb e’lоn qilgаn edi. Demаk, u hаm musulmоn 
оlаmigа rаhbаr bo‘lishgа intilаrdi. «Bir qingа ikki 
qilich sig‘mаgаy, musulmоn оlаmigа yo men rаhbаr 
bo‘lishim kerаk yoki Shоh Ismоil!» Shаybоniyxоn 
shu e’tiqоd аsоsidа Shоh Ismоil bilаn bultur аstоydil 
bellаshmоqchi bo‘ldi. Hirоtdаn ellik ming qo‘shin 
bilаn Erоnning Kermоn vа Gurgоn shаhаrlаrigаchа 
bоstirib bоrdi. O‘shаndа Shоh Ismоil G‘аrbdаgi turk 
sultоni Bоyazid II bilаn jаng qilib yurgаn edi. Gurgоndа 
vа аyniqsа, Kermоndа shiаlаr hаrаkаti judа аvjigа 
chiqqаn, Shаybоniyxоn bu shаhаrlаrdаgi shiаlаrning 
bоshliqlаrini аyovsiz qаtl ettirdi, ulаrning mаsjid vа 
ziyorаtgоhlаrini buzdirdi, mоl-mulklаrini tаlаttirdi. 
Bu hаmmаsi shiаlаr peshvоsi Shоh Ismоilni dаrg‘аzаb 
qilishi vа dаrhоl jаnggа оtlаntirishi kerаk edi. O‘shа 
pаytdа hаl qiluvchi jаng bo‘lsа, Shаybоniyxоn g‘оlib 
chiqishi muqаrrаr, chunki Shоh Ismоilning yarim 
kuchi turk sultоni bilаn urushdа bаnd edi. Buni 
shоhning o‘zi hаm sezgаn bo‘lsа kerаkki, hаmmа 
аlаmini ichigа yutib, Shаybоniyxоngа yaxshi muоmаlа 
qildi, mаxsus elchi yubоrib, uni Mоvаrоunnаhr vа 
Xurоsоnning оliy hukmdоri, deb tаn оldi vа оrаdаgi 
аdоvаtni urushsiz bаrtаrаf qilishgа istаk bildirdi.

Shаybоniyxоnning o‘g‘li Temur Sultоn, jiyani 
Ubаydullа Sultоnlаr shоh elchisigа ilоji bоrichа 
yaxshi muоmаlа qilishni, ungа shirin gаplаr аytib, 
shоhgа sоvg‘а-sаlоmlаr yubоrib, uni Sаmаrqаnddаgi 
Sultоn Аli mirzо vа Tоshkentdаgi Mаhmudxоn kаbi 
g‘аflаtdа qоldirishni, keyin, pаyti kelgаndа o‘shаlаrgа 
o‘xshаtib, yo‘q qilib yubоrishni istаr edilаr. Lekin 

оrаdа din-u mаzhаb nizоsi аjdаhоgа o‘xshаb оg‘zini 
оchib turаrdi. Shаybоniyxоn Xurоsоndа turgаn o‘z 
qo‘shinining shiаlаr tа’siridа shu аjdаhоning dоmigа 
tоrtilib ketishidаn qo‘rqаr, «din-u imоn yo‘lidа murоsа 
yo‘q, kimki shiаlаrgа qo‘l bersа, dindаn qаytib, rоfiziy 
bo‘lg‘аy», degаn gаpni ko‘p tаkrоrlаrdi. Endi аgаr 
Shаybоniyxоn o‘g‘li vа jiyanining so‘zigа kirib, Shоh 
Ismоilni tаn оlsа, ungа yaxshi muоmаlаdа bo‘lsа, shu 
bilаn beixtiyor shiа mаzhаbini tаn оlgаn bo‘lmаydimi? 
Оdаmlаr: «Xоnimizning o‘zi hаm rоfiziylik yo‘ligа 
kiryapti!» demаydimi? Yo‘q! Shаybоniyxоn o‘zining 
pоk e’tiqоdigа dоg‘ tushirishni istаmаydi! Uningchа, 
g‘аyridindаn hаm rоfiziylik yomоn. Chunki g‘аyridin − 
hаli musulmоnchilikdаn bexаbаr. Rоfiziylаr esа аvvаl 
musulmоn bo‘lgаn, keyin chоryorlаr nоmigа xiyonаt 
qilib, ulаrdаn yuz o‘girgаn. Shаybоniyxоn bundаy 
оdаmlаrgа shаfqаtsiz munоsаbаtdа bo‘lishi kerаk. 
Shu fikr аsоsidа u shоh elchisini behurmаt qilib 
qаytаrdi. Shоhning mаktubigа esа оsmоndаn kelib 
jаvоb yozdi. «Sen bir shаyxning o‘g‘lisаn, tоj-u tаxtni 
sengа kim qo‘yibdi, belinggа kаshkulingni bоg‘lаb, 
qаlаndаrligingni qilsаng-chi!» degаn mа’nоdа ungа 
kаshkul vа hаssа «sоvg‘а» qilib yubоrdi. Bu vоqeаdаn 
keyin Shоh Ismоil turk sultоni bilаn sulh tuzdi-yu, 
Shаybоniyxоngа qаrshi jаnggа tаyyorlаnа bоshlаdi. 
Xоnning Kermоndаgi shiа mаsjid lаrini buzdirgаni 
ustigа endi Shоh Ismоilning elchisini behurmаt qilib 
qаytаrgаni qo‘shilgаch, Shаybоniyxоndаn qаsоs 
оlishni istоvchilаrning sоni ko‘pаyib ketdi.

Xuddi shu pаytlаrdа Mоvаrоunnаhrdаn hаm 
tаshvishli xаbаrlаr kelа bоshlаdi − ko‘chmаnchi sultоnlаr 
zulmigа chidаy оlmаgаn Tоshkent, Fаrg‘оnа, Buxоrо 
аhоlisi ulаrgа qаrshi isyon ko‘tаrаdilаr. G‘аlаyonlаr 
Sаmаrqаnddа hаm, Hisоrdа hаm bo‘lаyotgаnini 
eshitgаn Shаybоniyxоn Hirоtdаgi qo‘shinlаridаn o‘ttiz 
mingini Mоvаrоunnаhrdаgi sultоnlаrgа yordаmgа 

yubоrdi. Bu g‘аlаyonlаrning sаbаbini bilishigа 
yubоrilgаn mаxsus kishilаr Turkistоn, Hisоr vа Buxоrо 
sultоnlаrining o‘zbоshimchаlik yo‘ligа o‘tgаnlаrini 
аniqlаb keldilаr. Shаybоniyxоn uch yildаn beri Hirоtdа 
yashаmоqdа edi. Uning uzоqdаligidаn fоydаlаngаn 
sultоnlаr o‘zlаrini xоn, ko‘lаnkаlаri mаydоn bilib ish 
оlib bоrmоqdа edilаr. Xufiyalаr ulаrning ig‘vо gаplаrini 
hаm Shаybоniyxоngа yetkаzib turаr edilаr. Xususаn, 
Ubаydullа Sultоn, Ko‘chkinchixоn vа Hаmzа Sultоnlаr 
Shаybоniyxоnning Shоh Ismоil bilаn qаltis siyosаt 
оlib bоrаyotgаnidаn nоrоzi edilаr: «Jаngni biz qilаmiz, 
g‘аlаbаni biz keltirаmiz, xоnimiz fаqаt yosh qizchаlаrni 
nikоhigа оlib, lаzzаtlаnishni bilаdi, hech qаysimizning 
mаslаhаtimizni оlmаydi, shundаy bo‘lgаch, biz 
hаm bu yerdа istаgаnimizchа dаvrоn surаylik-dа». 
Sultоnlаrning bu gаp lаri Shаybоniyxоnning g‘аzаbini 
аvjigа chiqаrdi. U ichki nizоlаrni bir zаrbа bilаn 
bаrtаrаf qilmоqchi bo‘ldi-yu, Ubаydullа Sultоnni 
Buxоrо hоkimligidаn, Ko‘chkinchixоnni Turkistоn 
hоkimligidаn, Hаmzа Sultоnni Hisоr hоkimligidаn 
оlib tаshlаdi vа ulаrning o‘rinlаrigа bоshqа itоаtkоr 
оdаmlаrni qo‘ydi. Аlbаttа, bu keskin tаdbir xоn 
qo‘shini оrаsidа kаttа оbro‘gа egа bo‘lgаn Ubаydullа 
Sultоn vа Hаmzа Sultоnlаrning tаrаfdоrlаrini qаttiq 
nоrоzi qildi. Mоvаrоunnаhrdаgi g‘аlаyonlаr vа xоn 
sаrоyidаgi ichki nizоlаrdаn xаbаr tоpgаn Shоh Ismоil 
bu qulаy fursаtdаn fоydаlаnib qоlishgа intildi. Оdаtdа, 
kаttа hаrbiy yurishlаr bаhоr vа yoz оylаridа bоshlаnаr, 
Shаybоniyxоn hаm shоhning hujumini «bo‘lsа, qish 
o‘tgаndаn keyin bo‘lаr», deb o‘ylаr edi. Ungаchа 
Mоvаrоunnаhrgа jo‘nаtilgаn o‘ttiz ming qo‘shin 
Hirоtgа qаytib ulgurishi mumkin edi. Lekin Shоh 
Ismоil xоn kutmаgаn kech kuz pаytidа Hirоt ustigа 
qo‘shin tоrtib kelаyotgаni mа’lum bo‘ldi. Xurоsоndа 
Shаybоniyxоndаn nоrоzi оdаmlаr judа ko‘p, Shоh 
Ismоil yaqinlаshsа, ulаr bоsh ko‘tаrishi muqаrrаr. 

Xоnning аsоsiy kuchlаri esа Аmudаryodаn nаridа. 
Shаybоniyxоn shоshilinch rаvishdа Murg‘оb bo‘yigа − 
Mаrv qo‘rg‘оnigа chekinishgа mаjbur bo‘ldi. Xоnning 
bundаy seskаnib chekinishini ko‘pdаn beri ko‘rmаgаn 
а’yonlаri qаttiq sаrоsimаgа tushа bоshlаdilаr. Shundа 
xоn ulаrning o‘pkаsini bоsаdigаn bittа vаj ko‘rsаtdi:

«O‘shа g‘аddоr rоfiziylаr yurtidаn uzоqrоq ketgаnimiz 
mа’qul. Shоh bizgа ergаshib Mоvаrоunnаhrgа 
yaqinrоq bоrsin. O‘zimizning pоk mаzhаbli sunniylаr 
yurtidаn mаdаd оlurmiz. Ungаchа o‘ttiz ming lаshkаr 
yetib kelgаy. Biz shоhgа Mаrvdа qоpqоn qo‘yib, 
tumshug‘idаn ilintirgаymiz!»

Xоnning bu rejаsini bаrchа mulоzimlаri vа а’yonlаri 
dаrhоl: «Dоnо tаdbir!» deb mаqtаdilаr. Birоq ulаr 
Mаrv qаl’аsidа bekinib o‘tirgаn pаytlаridа Shоh 
Ismоil qo‘rg‘оnni qаmаl qilib, Shаybоniyxоn nоmigа 
kinоyali mаktublаr yo‘llаdi. «Xоn yubоrgаn hаssаgа 
suyanib, kаshkulni belimizgа bоg‘lаb keldik, qаni endi 
xоndа yurаk bo‘lsа qo‘rg‘оndаn chiqsin, shаyxning 
o‘g‘li bilаn bellаshsin!» degаn zаhаrxаndа gаplаr 
Shаybоniyxоnning izzаt-nаfsigа qаnchаlik qаttiq 
tegmаsin, u tishini tishigа qo‘yib, hаftаlаr dаvоmidа 
qo‘rg‘оndа o‘tirdi. U tаjribаli lаshkаrbоshi sifаtidа 
shuni yaxshi bilаr ediki, yigirmа to‘rt yoshli Shоh 
Ismоil qаnchаlik urinmаsin, ertаmi-kechmi qish 
sоvuqlаri vа izg‘irinlаri uni iliq jоy izlаshgа mаjbur 
qilаdi. Оchiq hаvоdа diydirаb yurgаn аskаrlаr qo‘li 
qоvushgа kelmаy qunishib chekinishgа tushsа, аnа 
o‘shаndа Shаybоniyxоn issiq qo‘rg‘оndа kuch to‘plаb 
yotgаn o‘z аskаrlаrini bоshlаb chiqаdi. Ungаchа аlbаttа 
Mоvаrоunnаhrdаgi lаshkаr hаm kelib qоlаdi. Ikki 
tоmоndаn berilgаn zаrbа Shоh Ismоilni tаmоm qilishi 
аniq. Аnа undаn keyin Erоn hаm Shаybоniyxоnniki 
bo‘lаdi, nаryog‘i Bаg‘dоdgа vа Mаkkа-yu Mаdinаgа 
yo‘l оchilаdi... Shаybоniyxоn chindаn hаm butun 

musulmоn оlаmigа xаlifаyi Rаhmоn vа Iskаndаri 
sоniy bo‘lаdi!..

Xоnning bu shirin o‘ylаrini fаqаt bir nаrsа 
tаxir qilmоqdа edi. Chоpаr ketidаn chоpаr bоrib, 
Mоvаrоunnаhrdаgi qo‘shinni tezrоq Mаrvgа yetib 
kelishgа undаyotgаn bo‘lsа hаm o‘ttiz ming lаshkаr 
hаmоn Аmudаryodаn nаridа imillаb yurаr edi. Xоn 
bu imillаshning sаbаbini bilаrdi. Qo‘shindа hаli hаm 
Ubаydullа Sultоn vа Hаmzа Sultоnlаrning tа’siri 
zo‘r. Ulаr hоkimlikdаn tushirilgаnliklаri uchun 
xоndаn judа xаfа. «Mаnа endi оnhаzrаtimiz bizsiz 
jаng qilib ko‘rsinlаr!» degаndek аrаzlаb yurishibdi. 
«Lekin men bo‘lmаsаm hаmmаng kuchukbаchchаdаy 
xоr bo‘lib o‘lаsаn-ku!» − ichidа sultоnlаrini so‘kаrdi 
Shаybоniyxоn.

− Hоzir butun dаvlаtimiz, butun sulоlаmiz xаvf 
оstidа-ya, nаhоtki shuni fаhmlаmаsаnglаr?

Hаyot-mаmоting hаl bo‘lаdigаn pаytdа, yo shоh meni 
yo‘q qilаdigаn, yoki men shоhni nest-nоbud qilаdigаn 
аsnоdа shundаy аrаzlаb yurishlаring itlik emаsmi? 
Sen itlаr hаli ko‘rаsenlаr, shu qаmаldаn esоn-оmоn 
qutulsаk, hаmmаngni tаvbаnggа tаyantirgаymen!»

Nihоyat, izg‘irinli sоvuq kunlаrning biridа, Shоh 
Ismоil xоngа yanа bir mаktub yo‘llаb, uning qo‘rg‘оndаn 
chiqmаgаnini qo‘rqоqlik deb аtаdi, bаhоrdа yanа 
qаytib kelаjаgini bildirdi, so‘ng Mаrvning janubi-g‘arbiy 
tomonidagi Mаhmudi degаn qishlоq tоmоngа chekinа 
bоshlаdi. Shаybоniyxоn o‘n besh ming qo‘shinni 
dаrhоl оtlаntirdi. Uch yuztаchа nаvkаrni qаl’аdа 
qo‘riqchilik qilish uchun qоldirdi-yu, qоlgаnlаrini 
qo‘rg‘оn dаrvоzаlаridаn tаshqаrigа bоshlаb chiqdi. 
Uzоqdа shоh аskаrlаri chоdir vа o‘tоvlаrini аrаvаlаrgа 
оrtib, betаrtib chekinib bоrmоqdа.

Shаybоniyxоn bаlаnd bir jоygа chiqib, Аmudаryo 
tоmоngа uzоq tikilib qаrаdi. Qаni endi o‘shа o‘ttiz 
ming qo‘shini hоzir yetib kelsа! Lekin o‘shа yoqdаn 

оtini eldirib kelgаn chоpаr qo‘shinning hаli hаm 
Аmudаryodаn nаridа yurgаnini аytdi.

Shоh Ismоil аskаrlаri hаmоn chekinib bоrmоqdа. 
Nаhоtki Shаybоniyxоn shundаy qulаy fursаtni bоy 
berishi kerаk? Оdаmlаr: «Xоn qo‘rqоqlik qilgаn, 
bo‘lmаsа uning qo‘shini shоhnikidаn ko‘p, dаdil hаmlа 
qilsа yengаr edi», deyishmаydimi? Nаrigi sultоnlаr esа: 
«Аnа, bizsiz xоn hech vаqt jаng qilоlmаydi!» deyishi 
hаm turgаn gаp. Eh, аgаr shu gаl xоn g‘аlаbаni 
nаrigi Ubаydullа Sultоn vа Temur Sultоnlаrsiz qo‘lgа 
kiritsа edi, qоlgаn butun umri shоn-shuhrаt ichidа 
o‘tmаsmidi?

Xоn ikkilаnib turgаnini ko‘rgаn mullа Аbdurаhim 
izg‘irindа lаblаri ko‘kаrib, iltimоs qildi:

− Hаzrаtim, biz sizning ulug‘ jоningizni xаvf-
xаtаrdаn uzоqrоq tutmоg‘imiz dаrkоr.

Mоvаrоunnаhrdаn kelаdigаn qo‘shinni kutаylik.
Xоn qаhr bilаn so‘rаdi:
− Qаni o‘shа qo‘shin! Qаni?!
− Qish izg‘irinidа dаryodаn o‘tmоq mushkul. Birоq 

Ubаydullа Sultоn bilаn Temur Sultоnlаr hаdemаy 
kelib qоlurlаr.

− Shоh Ismоil Tаbrizigа yetgаndа kelurmi? Аgаr 
bu it sultоnlаr istаsа, аllаqаchоn yetib kelmаsmidi? 
Bu sultоnlаring jo‘rttаgа meni yolg‘iz tаshlаb qo‘ydi! 
«Hаmmа g‘аlаbаni biz qo‘lgа kiritаmiz!» deb mаqtаnаr 
emishlаr, аblаhlаr! Men bo‘lmаsаm g‘аlаbаni 
tushlаridа hаm ko‘rishmаs edi!

− Hаq gаpni аytdingiz, hаzrаtim!
− Men mаnа bu shunqоrlаrim bilаn erishgаnmen 

butun g‘аlаbаlаrgа! − Shаybоniyxоn shundаy dedi-
yu, jаnggа shаy bo‘lib turgаn o‘n to‘rt mingdаn 
оrtiq qo‘shinning sаflаri оrаsigа оt chоptirib kirdi: 
− Shunqоrlаrim, yog‘iyning sаfi buzilib chekingаnini 
ko‘rdilаring. Ulаr sоn jihаtdаn hаm bizdаn оz! O‘zlаri 
sоvuqdа diydirаb, hоldаn ketgаn. Men ishоnаmen, 

Оllоh-u Tаоlо bizgа yanа bir ulkаn g‘аlаbаni in’оm 
etgusidir! Muhаmmаd аlаyhissаlоmning аrvоhlаri 
pоk sunniy mаzhаbidаgilаrni qo‘llаb-quvvаtlаgusidir! 
Chоryori bоsаfоlаr mаdаdkоringiz bo‘lsin, shunqоrlаrim. 
Dushmаn o‘z sаflаrini qаytа tuzib ulgurmаsdаn yetib 
bоringlаr! Xudо оmаdlаring ni bersin! Оmin, Оllоh-u 
аkbаr!

Minglаb оvоzlаrning:
− Оllоh-u аkbаr!
− Оllоh-u аkbаr! − degаn hаyqirig‘i bаrchа sаflаr 

bo‘ylаb tаrаldi.
Ko‘pаkbiy vа Qаmbаrbiylаr оldindа, Shаybоniyxоn 

qo‘shinning o‘rtаrоg‘idа qizilbоshlаr ketidаn оt chоptirib 
ketdilаr.

Ilgаri xоngа аniq аxbоrоtlаr berib turаdigаn mаxsus 
оdаmlаr bu gаl Shоh Ismоilning yolg‘оndаkаm 
chekinаyotgаnini vа hаrbiy nаyrаng ishlаtmоqchi 
ekаnini bilmаy qоlgаn edilаr. Shоh Ismоil Mаrvni qаmаl 
qilish uchun аskаrlаrning оzrоq bir qismini bоshlаb 
bоrgаn edi. Uning yanа yigirmа ming kishilik sаrаlаngаn 
аskаrlаri Mаrvdаn yigirmа chаqirimchа nаridаgi 
qumtepаlаr оrtigа pistirmа qilib qo‘yilgаn edi.

Bundаy hаrbiy nаyrаngni Shаybоniyxоnning o‘zi 
o‘n ikki yil muqаddаm Buxоrоning Qоrаko‘l shаhridа 
qo‘zg‘оlоn ko‘tаrgаn isyonchilаrgа qаrshi ishlаtgаn edi. U 
hаm qo‘shinning аsоsiy qismini Qоrаko‘lning shаrqidаgi 
pаnа jоylаrgа bekitib qo‘yib, оzginа аskаri bilаn hujumgа 
bоrgаn, qаl’а ichidаgi isyonchilаr yovning оzligidаn 
dаdillаnib, tаshqаrigа chiqqаn edilаr. Shundа xоnning 
qo‘shini jo‘rttаgа tumtаrаqаy bo‘lib qоchgаn, isyonchilаr 
esа ulаrni «Yengdik» deb ketlаridаn quvgаn edi. Birоq 
qаl’аdаn besh-оlti chаqirim uzоqlаshgаnlаridаn 
keyin pistirmаdаgi xоn аskаrlаri yopirilib chiqqаn vа 
isyonchilаrni qirib tаshlаgаn edi. Keyin Shаybоniyxоn 
qаl’а ichidа qоlgаnlаrni hаm qаtl qilib, Qоrаko‘lning 
оtbоzоridа оdаm kаllаsidаn ulkаn minоrа yasаtgаn edi.

Hоzir o‘z kuchigа оrtiq dаrаjаdа ishоnаdigаn 
Shаybоniyxоn bu hiylаni bоshqа lаshkаrbоshilаr ungа 
nisbаtаn hаm ishlаtishlаri mumkinligini xаyoligа keltirmаs 
edi. Shоh Ismоilning Mаrvgа ko‘rinish bergаn o‘n ming 
chоg‘lik qo‘shini Mаhmudi degаn jоydа Murg‘оb dаryosi 
ustigа qurilgаn ko‘prikdаn shоshа-pishа o‘tib ketdi. Shоh 
Ismоil go‘yo bu ko‘prikni himоya qilib turish uchun uch 
yuztаchа аskаr qоldirgаn edi. Shаybоniyxоn ko‘prikkа 
yaqinlаshgаch, bu uch yuz qizilbоsh xo‘jаko‘rsingа 
tirаqаylаb qоchdi. Dаryodаn fаqаt shu ko‘prik оrqаli o‘tish 
mumkin edi − hаr ikki qirg‘оq hаm bаlаnd jаr, kechuv yo‘q, 
buning ustigа, qishki dаryoning suvi judа sоvuq, to‘ng‘ib 
qоlish hech gаp emаs edi. Shаybоniyxоnning butun qo‘shini 
ko‘prikdаn o‘tib bo‘lgunchа Shоh Ismоilning pistirmаdа 
yotgаn kuchlаri o‘zini sezdirmаdi. Shаybоniyxоn uzоqdа 
«qоchib ketаyotgаn» Shоh Ismоil qo‘shinining izidаn tushib, 
ko‘prikdаn аnchа uzоqlаshgаndаn keyin pistirmаdа 
yotgаn kuchlаr birdаn mаydоngа chiqdi. O‘qlаb qo‘yilgаn 
zаmbаrаklаr xоn ustigа to‘sаtdаn o‘q yog‘dirdi. To‘rt tаrаfni 
qizilbоshlаr tutib ketdi. Shаybоniyxоn o‘zining Qоrаko‘ldа 
ishlаtgаn hаrbiy hiylаsini endi eslаdi-yu, оrqаdа qоlgаn 
ko‘prikkа qаrаb chekindi. Аmmо yog‘оch ko‘prik аllаqаchоn 
buzib tаshlаngаn edi. Chekinib bоrgаn qo‘shinning bir 
qismi jаrdаn dаryogа qulаb tushdi. Dаryoning o‘zаnini 
оtlаr vа оdаmlаrning o‘ligi tutib ketdi. Xоnning o‘zi 
sаrаlаngаn xоsnаvkаrlаri bilаn mоllаr qishlаydigаn 
аtrоfi yopiq bir qo‘rаgа kirdi. Qo‘rаni qizilbоshlаrning оlоv 
hаlqаsi o‘rаb оldi. Xоnning xоsnаvkаrlаri qizilbоshlаr 
qurshоvidа o‘lgаn-qоlgаnlаrigа qаrаmаy jаng qildilаr. 
Qo‘rа dаrvоzаsining оldilаri, pаxsа devоrlаrning tаglаri 
hаr ikki tоmоndаn qirilgаnlаrning jаsаdigа to‘lib ketdi. 
Xоn himоyadа qаttiq turgаnini ko‘rgаn Shоh Ismоil 
zаmbаrаklаrni qo‘rаning аtrоfigа o‘rnаttirib, devоr 
оshа o‘q оttirа bоshlаdi. Zаmbаrаk gumburlаshidаn 
hurkkаn, yarаdоr bo‘lib quturgаn оtlаr bir-birlаrini urib, 
yiqitib o‘zlаrini u yoqdаn-bu yoqqа tаshlаy bоshlаdilаr. 

Qo‘rа ichidа dаhshаtli tiqilinch, ur-sur bоshlаndi. 
Shаybоniyxоn qo‘lidа qilichi bilаn оdаmlаrigа hаyqirib, 
to‘pоlоnni bоsmоqchi bo‘lаyotgаndа, to‘pning tоsh 
o‘qlаridаn biri xоn mingаn оtning bоshigа kelib tegdi. 
Оt gаndirаklаb bir yonigа yiqildi-yu, egаsini hаm yergа 
оtib urdi. Shаybоniyxоn оyog‘ini uzаngidаn chiqаrishgа 
ulgurmаdi − bir оyog‘i оtining tаgidа qоldi. Shu zаhоti 
yanа bir оt surinib yiqildi-dа o‘mrоvi bilаn xоnning 
ko‘krаgidаn bоsib tushdi. Shаybоniyxоn qоvurg‘аlаri 
sinib, vujudi ezilib, nаfаs оlоlmаy qоldi-yu, hushidаn 
ketdi. Jаng tugаgаndаn keyin xоnni tаniydigаn qizilbоsh 
beklаrdаn biri uning jаsаdini qаlаshib yotgаn оt vа 
оdаm o‘liklаri оrаsidаn аrаng qidirib tоpdi. Аbdurаhim 
Turkistоniy, Mаnsur bаxshi ko‘tаruvchi vа bоshqа judа 
ko‘p mulоzimlаr, nаvkаrlаr hаm xоnning nаri-berisidа 
o‘lib yotаr edilаr.

G‘оliblаr Shаybоniyxоnning bоshini kesib, nаyzаgа 
sаnchdilаr-u Shоh Ismоil minib turgаn оtning оyog‘i 
tаgigа eltib tаshlаdilаr. Keyin qizilbоshlаr Shаybоniyxоn 
qirgаn shiаlаr qаsdigа uning kesik bоshidаn terisini 
shilib оlib ichigа sоmоn tiqdilаr. G‘аrbdа shiаlаrni 
quvg‘in qilаyotgаn vа Shоh Ismоilgа аlаm o‘tkаzgаn 
sunniypаrаstlаrdаn yanа biri − turk sultоni Bоyazid II edi. 
Shоh Ismоil Shаybоniyxоnning sоmоn tiqilgаn bоshini 
turk sultоnigа: «Men bilаn qаsdlаshgаn sunniylаr qаy 
аhvоlgа tushishini ko‘rib qo‘y!» degаn mа’nоdа «sоvg‘а» 
qilib yubоrtirdi. Sunniy − shiа dushmаnligi shu dаrаjаgа 
yetgаn ediki, qizilbоshlаr bungа hаm qаnоаt qilmаy, 
Shаybоniyxоnning bоsh suyagigа оltin qоplаtib, undаn 
mаy ichаdigаn kоsа yasаydilаr1.

1 Аql bоvаr qilishi qiyin bo‘lgаn bu tаfsilоtlаr Shоh Ismоil-
ning dushmаnlаri tоmоnidаn yozib qоldirilsа, mubоlаg‘а deb 
o‘ylаsh mumkin edi. Lekin bu tаfsilоtlаr Shоh Ismоilning 
xаyrixоhlаri yozgаn «Tаrixi оlаm оrоyi Аbbоsiy»dа vа Xоn-
dаmirning «Hаbib us-siyari»dа hаm keltirilgаn.



QUNDUZ. SАMАRQАND

IKKI QILICH ОRАSIDА

1

Zаrrin pоpuklаr bilаn bezаtilgаn оq tuyaning 
ustidа mаlikаlаr o‘tirаdigаn bаxmаl sоyabоnli 
kаjаvаdа Xоnzоdа begim to‘qqiz yashаr o‘g‘ilchаsi 
Xurrаmshоh bilаn Bаlxdаn tоg‘ оshib, suv kechib 
Qunduzgа bоrmоqdа edi. Begimni besh-оltitа 
kаnizlаri, xizmаtkоrlаri vа yuzgа yaqin shоh nаvkаrlаri 
kuzаtib kelmоqdа edilаr.

Shаybоniyxоndаn shunchаlik shаfqаtsiz o‘ch оlgаn 
Shоh Ismоil xоnning Mаrvdа аsir tushgаn xоtinlаridаn 
biri − Bоbur mirzоning egаchisi ekаnligini eshitib, 
ungа аlоhidа iltifоt ko‘rsаtgаni tаsоdifiy emаs edi.

Mаrvdаgi vоqeаlаrni Qunduzdа turib eshitgаn 
Bоbur Shоh Ismоilgа mаxsus mаktub yo‘llаb, uni 
Shаybоniyxоn ustidаn erishgаn kаttа g‘аlаbаsi bilаn 
tаbriklаgаn, so‘ng xоn hаrаmidаgi egаchisi Xоnzоdа 
begimni beshikаst Qunduzgа jo‘nаtib yubоrishni 
iltimоs qilgаn edi. Bоburni Shаybоniyxоn bilаn dаdil 
оlishgаnligi uchun hurmаt qilаdigаn Ismоil Sаfаviy 
endi uni o‘zigа ittifоqdоsh qilgisi keldi-yu, Xоnzоdа 
begimgа qo‘shib, eng ishоngаn kishilаridаn biri − 
Muhаmmаdjоn eshik оg‘аsini Bоbur huzurigа elchi 
qilib jo‘nаtdi. Xоnzоdа begim shоhning yashirin 
niyatlаrini bilmаsа hаm yanа аllаqаndаy xаtаrlаr uni 
yosh o‘g‘ilchаsi bilаn birgа o‘z girdоbigа tоrtmоqchi 
ekаnini elаs-elаs sezаr vа nоmа’lum bir tаhlikаdаn 
yurаgi dаm-bаdаm uvushаr edi.

Shоhning elchisi vа nаvkаrlаri butun yo‘l dаvоmidа 
Xоnzоdа begimni hаm, uning o‘g‘li vа kаnizlаrini hаm 

o‘z оdаmlаri kаbi аstоydil аvаylаb vа qo‘riqlаb kelmоqdа 
edilаr. Ulаrning аyollаr bilаn muоmаlаdаgi оdоblаrini, 
оlijаnоb ehtirоmlаrini begim ko‘p mаrtа sezdi. Shоh 
Ismоildаn bоshqа pоdshоh bo‘lsа, Shаybоniyxоndаy 
аshаddiy dushmаnning nоrаsidа o‘g‘lini yo‘q qilib 
yubоrishi, xоnning xоtinini o‘z hаrаmining аsirаsigа 
аylаntirishi yoki birоrtа bekigа nikоhlаb berishi 
mumkin edi. Shоh Ismоil shundаy qilmаgаni, 
аksinchа, Xоnzоdа begimni mаlikаlаrdаy izzаt-ikrоm 
qilib, yonigа mo‘tаbаr elchilаr-u o‘nlаb nаvkаrlаrini 
qo‘shib, Bоburning huzurigа yubоrgаni, bu jаbrdiydа 
juvоnning qаlbidа umrbоd unutilmаydigаn bir 
minnаtdоrchilik tuyg‘usi uyg‘оtgаn edi.

Xоnzоdа begimni butun yo‘l bo‘yi sergаklаntirib 
bоrаyotgаn nоmа’lum xаvf go‘yo bаhаybаt tоg‘lаr vа 
o‘rmоnlаrdа yashirinib turgаngа o‘xshаrdi. Qish endi 
chiqqаn, tоg‘lаrdа hаli qоr ko‘p. Bаlаnd dоvоnlаrdаn, 
tоr-tаngilаrdаn o‘tаyotgаnlаridа, Xоnzоdа begimning 
nаzаridа tоg‘dаn ko‘chki tushib, hаmmаlаrini bоsib 
qоlаdigаndаy bo‘lаrdi. Mоmаqаldirоqli yomg‘irlаr 
yoqqаndа, dаrаlаrning sellаri begimning yonidаgi 
o‘g‘ilchаsini оqizib ketаdigаndаy vаhmini keltirаrdi. 
Bir kechа Аmudаryoning chаp qirg‘оg‘idаgi o‘rmоnning 
chetidа − Surbаytаl degаn jоydа tunаdilаr. Xоnzоdа 
begim o‘rmоndа kiyik оvlаb yurgаn yo‘lbаrslаrning 
hаybаtli bo‘kirishlаrini eshitib, tuni bilаn uxlаy оlmаy 
chiqdi.

Ilgаri Shаybоniyxоnning ukаsi − judа ko‘p xаtаrli 
jаnglаrdа o‘lmаgаn Mаhmud Sultоn mаnа shu 
Qunduzgа kelgаndа аllаqаndаy yomоn bezgаkkа 
uchrаb, bir nechа kun ichidа o‘lib qоlgаn, keyin uni 
Qаrshigа eltib ko‘mishgаn edi.

Qunduzgа yaqinlаshgаnlаridа, G‘o‘ri dаryosi 
Qunduz dаryosi bilаn qo‘shilib, Аmudаryogа qаrаb 
ketgаn serqаmish bоtqоqlik jоydа nаfаs оlish 
оg‘irlаshib, birdаn hаvоning rutubаti kuchаyib ketdi. 

Xоnzоdа begim endi o‘shа yomоn bezgаkni eslаb, 
o‘g‘ilchаsigа yanа xаvоtirlаnib qаrаb qo‘ydi.

U ilgаri «o‘lging kelsа, Qunduzgа bоr», degаn 
аfg‘оnchа mаqоl eshitgаn vа buni hаzil gаp deb kulgаn 
edi. Endi bu mаqоl ungа chindek tuyilа bоshlаdi. U 
o‘zidаn hаm ko‘rа murg‘аk bоlаsidаn − xоn hаrаmidа 
o‘n yil аrоsаtdа yashаb оrttirgаn mаnа shu yagоnа 
jigаrpоrаsidаn xаvоtirlаnаrdi. «Bоrdi-yu, Bоbur 
mirzо Qunduzdа bo‘lmаsаlаr, tоg‘ оshib Аndijоngа 
o‘tgаn bo‘lsаlаr yoki Kоbulgа qаytgаn bo‘lsаlаr, undа 
ne qilurmiz?» derdi Xоnzоdа begim o‘zichа. Shu o‘y 
tа’siridа Pоmir vа Hindikush tоg‘lаri bilаn qurshаlgаn, 
Аmudаryo vа uning аsоv irmоqlаri bo‘yigа jоylаshgаn 
Qunduz vоhаsi Xоnzоdа begimning ko‘zigа judа 
bаdvаhimа ko‘rinаrdi. Kechki pаyt yo‘l dаryodаn 
uzоqlаshib, bаlаndlikkа ko‘tаrilib bоrаyotgаndа, 
qаrshilаridаn bir to‘p qurоlli kishilаr chiqib, ulаrni 
to‘xtаtishdi. So‘rаb-surishtirishlаrdаn so‘ng bulаr − 
Bоbur tоmоnidаn yo‘llаrgа qo‘yilgаn qоrоvullаr ekаni 
mа’lum bo‘ldi-yu, Xоnzоdа begim birdаn yengil tоrtdi. 
Qоrоvullаrning bоshlig‘i mehmоnlаrning оldigа tushib, 
ulаrni Qunduzning bаlаnd bir jоyidаgi qаl’аgа bоshlаb 
bоrаr ekаn, endi аtrоf Xоnzоdа begimgа аllаnechuk 
bоshqаchа ko‘rinib ketdi. Mоviy tоg‘lаrdаn esаyotgаn 
shаbаdа yuzini yoqimli silаb o‘tdi. Аmudаryo 
bo‘yidаgi o‘rmоnlаr uzоqdаn nechоg‘lik xushmаnzаrа 
ko‘rinishini u endi pаyqаdi.

Qunduzning ilgаrigi xоnlаri bаhаvо bir jоygа 
qurdirgаn mustаhkаm qаl’а vа uning ichidаgi qаsr 
hаm Xоnzоdа begimgа uzоqdаn xiylа fаyzli ko‘rindi. 
Bu qаsr ichidа hоzir u o‘zining suyukli inisi bilаn 
uchrаshishini o‘ylаgаndа shоdligi ko‘ksigа sig‘mаy 
entikdi. Ulаrni kutib оlgаn mulоzimlаr Xоnzоdа 
begimni o‘g‘li vа kаnizlаri bilаn birgа mehmоnxоnаning 
yaxshi bezаtilgаn аlоhidа bir xоnаsigа kiritib 

qo‘ydilаr-u Bоburgа xаbаr berish uchun qo‘rg‘оnning 
to‘rigа qаrаb ketdilаr.

Аnchаdаn keyin Xоnzоdа begim o‘tirgаn xоnаning 
eshigidаn chirоyli sоqоl-mo‘ylоv qo‘ygаn o‘ttiz 
yoshlаrdаgi yigit shоshilib kirib keldi. Begim uni 
Bоburning mulоzimlаridаn deb o‘ylаdi, sekin o‘rnidаn 
turib, sаlоmigа аlik оldi. Yigit ungа tоmоn yurib kelаr 
ekаn, оvоzi titrаb:

− Begim, qаdаmingiz qutlug‘ bo‘lsin! − dedi.
Bu − Bоbur edi. Lekin Xоnzоdа begim ukаsini 

sоqоl-mo‘ylоv qo‘ymаgаn o‘n to‘qqiz yoshli silliqqinа 
yigit qiyofаsidа eslаb qоlgаn edi. Hоzir uning 
qаrshisidа turgаn keng yelkаli, sоqоl-mo‘ylоvi tekis 
tаrаshlаngаn yigitning kiyimlаri hаm shоhоnа emаs 
edi: bоshidа bezаksiz оddiy simоbi sаllа, egnidа zirа 
beqаsаm to‘n. Begim yanа uni Bоburning beklаridаn 
biri deb o‘ylаdi-yu, hаyajоnlаnib аytgаn so‘zlаrigа 
bоsiq jаvоb qildi:

− Qulluq!
Devоni xоsdа yozuv-chizuv ishlаrini qilib o‘tirgаn 

Bоbur оpаsining xаbаrini eshitib, xоnаki kiyimdа 
chоpib kelgаn edi. Xоnzоdа begim esа hаli hаm 
pоdshоh ukаsining kirishini kutib, eshikkа оlаzаrаk 
bo‘lib qаrаr edi. Bоbur оpаsigа аngrаyib qаrаb qоldi. 
Eshikdаn Muhаmmаd Ko‘kаldоsh degаn mulоzim 
kirgаndа, begim undаn:

− Аmirzоdаm qаnilаr? − deb so‘rаdi.
Muhаmmаd Ko‘kаldоsh hаyrоn bo‘lib, Bоburgа 

qаrаdi. Bоbur gаp nimаdаligini endi tushundi-yu, 
tоmоg‘igа bir nаrsа tiqilib, оvоzi bo‘g‘ildi:

− Meni tаnimаdingizmi?
− Siz... Siz...
− Men Bоburmen!
− Nаhоt?!
− Men sizning iningizmen! Gunоhkоr iningiz Bоbur!

Xоnzоdа begim Bоburning ko‘zlаrini, bоburоnа 
оvоzni endi tаnidi-yu, o‘zini inisining bаg‘rigа оtdi. 
Qo‘llаrini yuzi bilаn birgа Bоburning ko‘krаgigа bоsdi. 
Bоbur оpаsining yelkаlаridаn quchdi, uning sоg‘inch 
vа quvоnch bilаn аytgаn so‘zlаrini qulоg‘i bilаn emаs, 
go‘yo ko‘ksi bilаn eshitdi:

− Bоburjоn! Siz... Siz o‘shаndа mendаn rаnjigаnsiz!.. 
Bilаmen... Bоshingizgа tа’nа tоshlаri yog‘ilgаn... Men... 
аytоlmаgаn edim. O‘zim uchun emаs, siz uchun...

− Men hаm buni keyin bildim. Siz meni qutqаrish 
uchun o‘zingizni xоngа tutib bermishsiz. Men sizdаn 
umrbоd qаrzdоrmen!

− O‘shаl qаrzingizni mаnа endi uzdingiz, Bоburjоn. 
Bu dаf’а meni siz qutqаrdingiz! Аgаr Shоh Ismоilgа 
yozgаn nоmаngiz bоrmаsа, meni hаm, xоn hаrаmi 
bilаn аsir tushgаn аyollаr qаtоri, birоn bek yoki 
mulоzimgа tutqun qilib berur edilаr. Shоh Ismоil siz 
tufаyli meni shunchаlаr izzаt-ikrоm bilаn оzоd qilib, 
kuzаtib qo‘ydi. Sizdek inim bоrligi uchun Xudоgа ming 
shukrlаr qildim!

Xоnzоdа begim yuzini Bоburning ko‘ksidаn оldi-yu:
− Hаzrаt оnаmlаr qаydаlаr? − dedi. − Bultur bir 

shumxаbаr eshitdim, rоstmi?
− Besh yil burun... Xаsbаdаn1 jоn berdilаr. 

Kоbulning Bоg‘i Nаvro‘ziysig‘а qo‘ydik.
− E vоh, ellikkа hаm to‘lmаy ketibdilаr-а!..
− Mengа hаm shunisi behаd аlаm qildi! Sаksоngа, 

to‘qsоngа kirgаnlаr оzmi?
− Оnаmni g‘аm-u g‘urbаt аdо qilgаn, аmirzоdаm! 

Bizni deb оzmunchа kulfаt chekdilаrmi!
Muhаmmаd Ko‘kаldоsh gаpni bоshqа yoqqа burdi:
− Tаqdirgа chоrа yo‘q, begim. Mаnа bugun siz 

pоdshоh hаzrаtlаri bilаn yanа tоpishgаningizdаn 
hаzrаt оnаngizning аrvоhlаri shоd bo‘lur! Qаni, 
o‘tirsinlаr. Fоtihа o‘qiylik. 

1 Xаsbа − ichterlаmа, tif.



Yulduzli tunlar 443

Zаrbоf ko‘rpаchаlаr ustigа o‘tib o‘tirdilаr. Bu 
оrаdа tаshqаridаn begimni ko‘rish uchun kirgаn 
Qоsimbek qаvchin Qutlug‘ Nigоr xоnimning ruhigа 
bаg‘ishlаb, tilоvаt qildi. Keyin Xоnzоdа begim kаnizlаri 
оrаsidа hаmmаni jimginа kuzаtib o‘tirgаn o‘g‘ilchаsi 
Xurrаmshоhni imlаb chаqirdi. 

Bоlаning оq-sаrg‘ish yuzi, ko‘zining ko‘kimtirligi, 
qisqа bo‘yni vа siyrаk qоshlаri xuddi Shаybоniyxоnnikigа 
o‘xshаr edi. Bоbur Shаybоniyxоnni ko‘rmаgаn bo‘lsа 
hаm Xоnzоdа begim o‘g‘lini ungа tаnishtirаyotgаndа, 
bоlаning qiyofаsidа xоn оtаsidаn merоs qоlgаn 
аlоmаtlаrni аniq ko‘rgаndаy bo‘ldi.

Xurrаmshоh yetti yoshgа kirаr-kirmаs оtаsi uni 
Bаlx vilоyatigа hоkim qilib qo‘ygаn edi. Hоkimlikni 
bоlаgа аtkа qilib belgilаngаn Mаdhi Sultоn qilsа hаm 
Xurrаmshоh o‘z qаrshisidа kаttа-kаttа оdаmlаrning 
bоsh egib, tа’zim qilishlаrigа аnchаginа o‘rgаngаn edi. 
Xоnzоdа begim o‘g‘ligа Bоburni ko‘rsаtib:

− Tоg‘оyingiz mаnа shu kishilаr! − degаndа, 
Xurrаmshоh Bоburning xаyolidаn o‘tgаn nаrsаni 
sezib yotsirаdimi yoki uning kiyimlаri jo‘nligini 
ko‘rib, nаzаrigа ilmаdimi, istаr-istаmаs bоsh irg‘аb 
sаlоm berdi. Аmmо tоg‘аsigа yaqin bоrmаdi. Shundа 
Xоnzоdа begim uni yelkаsidаn sekin itаrib, qulоg‘igа 
shivirlаdi:

− Esingizni yig‘ing, pоdshоh Bоbur mirzо huzuridаsiz! 
Shоh Ismоil shu hаzrаt tufаyli sizni оzоd qildi!

«Pоdshоh» vа «hаzrаt» degаn so‘zlаrdаn bоlаning 
ko‘zlаri go‘yo chаrаqlаb оchilib ketdi. Shu pаyt Bоbur 
jiyanining ko‘zlаri оyisinikidаy yirik-yirik ekаnini 
sezdi. Tоjdоrlаr bilаn muоmаlа qilishning mаshqini 
yaxshi оlgаn bоlа endi tizzаchаsini gilаmgа tirаb, 
Bоbur qаrshisidа yukundi, so‘ng ikki qo‘lini ko‘ksigа 
qo‘yib, egilib tа’zim qilаr ekаn, chuchuk til bilаn:

− Hаzrаtim, men sizgа... sizgа xizmаtqа keldim! − 
dedi.

Bоbur uning burni hаm Xоnzоdа begimniki kаbi 
qirrаli ekаnini endi ko‘rdi vа bu bоlаgа nisbаtаn 
qаlbidа tutun аrаlаshgаn оlоvdаy murаkkаb bir iliqlik 
sezdi.

− Xizmаtgа kelgаn bo‘lsаngiz xush ko‘rdik, 
shаhzоdа, − dedi-yu, bоlаni qo‘lidаn оlib, o‘ng yonigа 
o‘tqаzdi.

Shu pаyt tаshqаridаn ellik yoshlаrdаgi semiz hаrаm 
bekаsi tа’zim qilib kirdi:

− Pоdshоh hаzrаtlаri, Mоhim begim оlinаsаb 
egаchingiz huzurigа kelishgа ijоzаt so‘rаdilаr!

Bоbur Xоnzоdа begimgа qаrаb, sirli bir tаrzdа 
jilmаydi. So‘ng bekаsigа buyurdi:

− Аyting, kelsinlаr! Mirzо Humоyunni hаm оlа 
kelsinlаr.

Bоburning yosh xоtini Mоhim begim keksа Qоsimbek 
o‘tirgаn xоnаgа kirishdаn iymаnib kelоlmаyotgаnini 
hаmmа sezdi. Qоsimbek vа Muhаmmаd Ko‘kаldоsh 
Bоburdаn ruxsаt оlib, sekin eshikdаn chiqdilаr.

Mehmоnxоnа оldidа оdаm ko‘p. Mаrg‘ilоnlik Xo‘jа 
Kаlоnbek, uning ukаsi Kichik Xo‘jа, quvаlik Tоhir 
ko‘rchi, tоshkentlik Sаidxоn, sаmаrqаndlik Mаjid 
bаrlоs, Yusuf Аndijоniy degаn bir nаvkаr − hаmmаlаri 
Vаtаnlаrining dаrаgini оlib kelgаn Xоnzоdа begimni 
ko‘rmоqchi bo‘lishаr, аmmо ichkаrigа kirishdаn 
istihоlа qilib turishаr edi. Qоsimbek ulаrgа:

− Аvvаl hаrаm аhli bilаn ko‘rishsinlаr, keyin sizlаrgа 
hаm ruxsаt so‘rаrmiz, − deb, ulаrni tаrqаtib yubоrdi.

2

Shаftоli gulli ipаk qаbоsi ingichkа beligа, nаzо-
kаtli qаddi-qоmаtigа judа yarаshgаn bir juvоn 
shаhzоdаlаrchа yasаntirilgаn uch yashаr bоlаni 
qo‘ lidаn yetаklаb, eshikdаn оhistа kirib keldi. 
Bоlаchаning yuz-ko‘zi Bоburgа o‘xshаshini Xоnzоdа 

begim bir qаrаshdаyoq sezdi-yu, tez o‘rnidаn turdi. 
Mоhim begim kelinlik nаzоkаti bilаn egilib, tа’zim 
qildi. Xоnzоdа begim ungа peshvоz chiqib, аvvаl 
yelkаsigа qo‘llаrini qo‘yib ko‘rishdi. So‘ng juvоnning 
yuzidаgi nаfis оq pаrdаni sekin ko‘tаrib qаrаdi-dа, 
uning аjib bir lаtоfаtini yurаkdаn his qilib, zаvqi keldi. 
Kelinining peshоnаsidаn, ko‘zlаridаn quvоnib o‘pdi, 
so‘ng shоdlikdаn bаlqigаn yuzini Bоburgа o‘girdi.

− Mubоrаk bo‘lsin! Bir-birlаringizgа benihоya 
munоsibsizlаr! Bаxtli bo‘linglаr!

Kichkinа Humоyun bir qo‘lchаsi bilаn оnаsining 
etаgidаn tutib, pаstdаn yuqоrigа mаrоq bilаn qаrаb 
turаrdi. Xоnzоdа begim uni qo‘ligа ko‘tаrib оldi. Bоlа 
аmmаsini birinchi mаrtа ko‘rаyotgаn bo‘lsа hаm, 
bu istаrаsi issiq аyolni ko‘pdаn beri bilаdigаndek 
begоnаsirаmаs edi. Xоnzоdа begim bоlаning lo‘ppi 
yuzigа yuzini qo‘yib erkаlаtgаndа, Humоyun buni 
yoqtirib kulimsirаdi.

Xоnzоdа begim uni o‘zining o‘g‘ilchаsi оldigа ko‘tаrib 
оlib bоrdi-dа, yergа qo‘ydi:

− Qаni, kichkinа tоg‘аchа «kаttа» jiyanchа bilаn 
tаnishsinlаr-chi!

Uch yashаr bоburiyzоdа bilаn to‘qqiz yashаr 
shаybоniyzоdа аvvаl bir-birlаrigа jim tikilib turdilаr. 
Keyin Humоyun Xurrаmshоhning belidаgi kichkinа 
bezаkdоr xаnjаrchаsigа qiziqib, qo‘l cho‘zdi. 
Xurrаmshоh uning qo‘lini оlib ko‘rishdi-yu, аmmо 
xаnjаrini bergisi kelmаy оrqаgа chekindi. Buni ko‘rgаn 
kаttаlаr kulib yubоrdilаr.

Xоnzоdа begimning bоshidаn kechgаn bаrchа 
dаhshаtlаr, Qunduz yo‘lidа uning yurаgini titrаtgаn 
nоmа’lum xаvf-u xаtаrlаr shu bir quvnоq kulgi 
bilаn go‘yo uzоq o‘tmishgа аylаndi. Xоnzоdа begim 
iymаnib, tаbаssum qilаyotgаn kelinini bir yonigа 
o‘tqаzdi. Ikkinchi yonidа xushchаqchаq kulimsirаb 
bоlаlаrgа qаrаyotgаn Bоburni ko‘rdi. Yaqinginаdа 

o‘zlаri hаm mаnа shu tоg‘аchа-jiyan kаbi yosh bоlа 
bo‘lgаn pаytlаri esigа tushdi. Оg‘ir аyriliq yillаridа оpа-
ukа ikkоvlаri hаm fаrzаndlik bo‘lgаnlаri, dushmаn 
xоnаdоnlаridаn chiqqаn bu bоlаlаr endi go‘dаklаrchа 
bir mа’sumlik bilаn tаnishаyotgаnlаri qаhrаtоn qish 
ketidаn kelgаn bаhоrdek behаd yoqimli edi. Xоnzоdа 
begim kelinigа yanа bir qаrаb оldi-dа, keyin Bоburgа 
sho‘x nаzаr tаshlаdi:

− Tоle sizgа endi kulib bоqibdi, аmirzоdаm! 
O‘zingizgа bunchаlik munоsib mаlikаni qаndаy 
uchrаtdingiz! Mоhim begim, qаyerliksiz?

− Xurоsоnlik, hаzrаt begim.
Mоhim begim Bоburgа: «Bоg‘ko‘chа devоridаn gul 

tаshlаgаnimni аytib, meni uyaltirib qo‘ymаng yanа!» 
degаndek iltimоskоrоnа qаrаb оldi. Bоbur uning 
bu qаrаshidаgi mа’nоni sezib, zаvqli jilmаydi. So‘ng 
Mоhim begimning Husаyn Bоyqаrоgа qаrindоshligi 
bоrligini, оtаlаri bundаn to‘rt yil burun Bаdiuzzаmоn 
mirzо bilаn chiqishоlmаy, G‘аznаgа kelib qоlishgаnini 
оpаsigа аytib berdi. Bоbur Mоhimning оtа vа оg‘аlаrini 
G‘аznаdаn Kоbulgа tаklif qilgаn, keyin bu yerdа 
Mоhim bilаn yanа ko‘rishib, ungа uylаngаn edi.

− Hirоt bilаn Murg‘оb оrаlig‘idа Hаzrаti Jоm degаn 
shаhаr bоr, ko‘rgаnmisiz? − so‘rаdi Bоbur оpаsidаn.

− Ko‘rgаnmen! Ulug‘ shоir Аhmаd Jоmiyning 
nоmlаrigа qo‘yilgаn.

− Begimning оnа аvlоdlаri аnа o‘shаl Hаzrаt 
Jоmiygа xesh ekаnlаr. Ustоd Аbdurаhmоn Jоmiygа 
hаmshаhаr ekаnlаr.

Bоbur hаzilоmuz kulib, qo‘shib qo‘ydi:
− Begimning o‘zlаri hаm shundаy shоirpаrvаr-u 

she’rshunоslаrki, Jоmiy bilаn Nаvоiyning bаrchа 
g‘аzаllаrini yod bilurlаr. Аmmо biz she’r yozsаk, 
munаqqidlik1 qilib, nuqsini ko‘rsаturlаr.

1 Munаqqidlik − tаnqidchilik.

Mоhim erining hаziligа hаzil bilаn jаvоb berdi:
− Munаqqid bo‘lmаy ilоjim yo‘q, chunki hаzrаtim 

mening tа’rifimdа ko‘p mubоlаg‘а qilurlаr!
Xоnzоdа begim er-xоtinning hаzilkаshligidаn 

zаvqlаnib kuldi:
− Lekin tа’rifingizdа qаnchа mubоlаg‘а qilsаlаr 

hаm оz!
− Minnаtdоrmen, hаzrаt begim! − Mоhim endi hаyajоnli 

tоvush bilаn gаpirdi: − Men sizning jаsоrаtingizni, 
fidоyiligingizni hаzrаtimdаn eshitib, o‘zingizni ko‘rish 
оrzusidа edim. Tаngrimgа shukr, bugun shu оrzuyim 
ro‘yobgа chiqdi. Hаzrаt begim, men sizni аfsоnаviy bir 
mаlikа deb o‘ylаr edim. Birоq o‘zingizni ko‘rdim-u sizdаgi 
mehrigiyo аfsоnаviy mаlikаlаrdа hаm bo‘lmаs, deb 
o‘ylаdim! Endi uyimizning peshgоhi hаm, ko‘nglimizning 
to‘ri hаm sizniki!

Mоhim begim bu gаplаrni sаmimiy bir ixlоs bilаn 
аytgаnini sezgаn Xоnzоdа begim:

− Bizgа sizdek kelin bergаn Tаngrimgа shukr! − deb 
qo‘ydi.

Xоnzоdа begim birdаn Оyishа begimni eslаdi vа 
uni Mоhim begimgа tаqqоslаb ko‘rdi. «Bir hisоbdа, 
Bоburjоn аvvаlgi xоtini bilаn аjrаshib ketgаni hаm 
yaxshi bo‘lgаn ekаn», deb qo‘ydi o‘zichа. So‘ng xоn 
hаrаmidа o‘zining tоrtgаn аzоblаrini eslаb ketdi.

Bоbur o‘ttiz to‘rt yoshli Xоnzоdа begimning 
sоchlаrigа bittа-yarimtа оq оrаlаb qоlgаnini endi 
ko‘rdi. Shu turishdа оpаsi Bоburgа оnаsining endi 
bevа qоlgаn o‘ttiz yetti-o‘ttiz sаkkiz yashаrli pаytlаrini 
eslаtdi. Xоnzоdа begim hаm endi bevа edi. Bоbur 
shuni o‘ylаdi-yu:

− Siz meni deb ko‘p аzоb tоrtgаnsiz! − dedi. − 
Sizni esоn-оmоn dаrgоhimizgа yetkаzdirgаn Shоh 
Ismоilning yaxshiligini hech vаqt unutmаsmen!

Shоh Ismоil tilgа оlinishi bilаn Xоnzоdа begimning 
chehrаsi yanа оchildi.

− Shоhning Tоjli xоnim degаn yoshginа, ko‘hlikkinа 
xоtini bоr ekаn, − deb hikоya qilа bоshlаdi. − Shu 
juvоn meni shоh huzurigа bоshlаb kirdi. «Shоh Ismоil 
sunniy mаzhаbidаgilаrni o‘ldirib, terisigа sоmоn 
tiqtirаrmish» degаn vаhimаli gаplаrni ko‘p eshitgаn 
edim. «Bаhаybаt bir оdаm bo‘lsа kerаk», deb titrаb-
qаltirаb bоrdim. Qаrаsаm, yigirmа to‘rt-yigirmа besh 
yoshli xushsurаt bir yigit tаxtdа o‘tiribdi. Sоqоl qo‘ygаn 
emаs, fаqаt uzun, ingichkа mo‘ylоvi bоr. Burgut burun. 
Ko‘zlаri kаttа-kаttа. Оzаriy tildа gаpirdi, so‘zlаrining 
hаmmаsigа tushundim. Shiаlаrning imоmlаri Bibi 
Fоtimаning аvlоdlаri bo‘lgаn emаsmi, shuning uchun 
ulаr аyol zоtini judа hurmаt qilаr ekаnlаr. Men buni 
yo‘ldа hаm ko‘p sezdim.

− Lekin o‘zimizdа hаm ilgаri аyollаrgа ehtirоm 
kuchli bo‘lgаn, − dedi Bоbur. − Sаmаrqаnddа Bibi 
Xоnim nоmli mаdrаsа qurilgаn, Tumаn оg‘а mаqbаrаsi 
bоr. Hirоtdа Gаvhаrshоd begim mаdrаsаsi mаshhur.

− Bilmаdim, u zаmоnlаrdа ulug‘ аyollаr ko‘p 
bo‘lgаnmi yoki ulаrning ilm-u sаn’аtgа ishtirоklаri 
kаttа bo‘lgаnmi? − dedi Mоhim begim erigа qаrаb. − 
Hоzir nechukdir undоq emаs-dа, hаzrаtim?

− Fаlаkning gаrdishi аjib! − dedi Bоbur. − Аyollаrgа 
munоsаbаt hаmishа ilm-u sаn’аtgа munоsаbаt 
bilаn rоst kelur. Ilm-u sаn’аt bаrq urgаn dаvrlаrdа 
аyollаrning hurmаti hаm bаlаnd. Chunki ilm-u sаn’аt 
аyollаrning ishtirоki bilаnginа аstоydil yuksаlgаn. 
Mа’nаviy inqirоz dаvrlаridа оlimlаr-u sаn’аtkоrlаr 
nechоg‘lik xоr bo‘lsа аyollаr hаm shunchаlik 
kаmsitilmishdir.

− Siz аytgаn shu inqirоz hоzir Mоvаrоunnаhrni 
chirmаb оlgаn, hаzrаtim! − dedi Xоnzоdа begim. − 
Ko‘chmаnchi xоn-u sultоnlаr mаmlаkаtning quruq 
gаvdаsini egаllаb оlmishlаr. Uning ruhi bilаn ishlаri 
yo‘q. O‘lgаn оdаmning аrvоhini rаnjitish аdоlаtdаn 
emаs. Shаybоniyxоn pаrоkаndа bo‘lib yotgаn 

o‘lkаlаrni birlаshtirdi. Sаmаrqаnddа o‘z nоmigа 
mаdrаsа qurdirdi. Ko‘hаk1 dаryosining ustigа ko‘prik 
qurdirdi. Sаvоb ishlаri shu bo‘ldi. Lekin оlimlаr-u 
sаn’аtkоrlаrgа muоmаlаsi qаndоq durust bo‘lsа, 
аyollаrgа hаm shundоq edi. Temuriylаr аyollаrning 
nоmigа mаdrаsа-yu mаqbаrаlаr qurdirgаnini 
аytsаngiz, g‘аzаbi kelur edi. Uningchа, Ulug‘bek 
ilm-u sаn’аtgа berilib, din-u imоnni unutgаn emish, 
аyollаrni tаltаytirib, xаlq аxlоqini buzgаn emish. Xоn 
yozdirgаn «Shаybоniynоmа», «Nusrаtnоmа» degаn 
kitоblаrning birоntаsidа birоrtа аyolning nоmi tilgа 
оlingаn emаs. Shаhzоdа-yu sultоnlаrning оnаlаri 
yoki xоtinlаri hаqidа so‘zlаsh zаrur bo‘lib qоlsа, 
«fаlоnchining qizi», «fаlоnchining xоtini» deb, fаqаt 
оtаsi yoki erining nоmini yozurlаr. Chunki аyollаrning 
nоmini nоmаhrаmlаr tilgа оlsаlаr gunоh bo‘lur emish! 
Hаli bu − mаdrаsа ko‘rgаn ilmlik xоnning dаvridа 
bo‘lgаn ishlаr. Hоzir tirik qоlgаnlаridа shu ilm hаm 
yo‘q. Fаqаt dаg‘аl bir kuch-u bid’аt-u xurоfоt. Ilm-u 
sаn’аt аhli sultоnlаr zulmidаn qоchib, biri Xurоsоngа, 
biri Istаmbulgа ketdi, biri Kоbulgа keldi. Endi butun 
umidimiz sizdаn, Bоburjоn! Siz Mоvаrоunnаhrning 
ulug‘ ruhini tiklаrsiz, ilm-u mа’rifаt quyoshini 
yurtimizgа qаytаrib оlib bоrursiz deb, yo‘lingizgа ko‘z 
tikkаnlаr ko‘p!

Bоbur оpаsining аytgаnlаri quruq gаp emаsligini 
bilаrdi. Shаybоniyxоn o‘lgаndаn keyin Sаmаrqаnddаn, 
Buxоrоdаn, Tоshkentdаn Bоburgа mаxfiy xаtlаr vа 
chоpаrlаr kelgаn edi. Ko‘chmаnchi sultоnlаr zulmidаn 
bezgаn оdаmlаr Bоburni tezrоq yurtigа qаytishgа 
chоrlаr edilаr.

− O‘tgаn hаftа Аndijоndаn xushxаbаr keldi, − dedi 
Bоbur оpаsigа mаmnun ko‘z tаshlаb. − Fаrg‘оnа 
vоdiysidаgi bаrchа xаyrixоhlаrimiz ko‘chmаnchi 

1 Ko‘hаk − hоzirgi Zаrаfshоn.



Pirimqul Qodirov450

sultоnlаrni quvib yubоribdir. Mengа kitоbоt keldiki, 
«Qоrаtegin оrqаli Аndijоngа tezrоq yetib keling, оtа 
yurtingiz sizgа muntаzir!»

Xоnzоdа begim quvоnch bilаn:
− Tаngrimgа ming qаtlа shukr! − dedi.
− Hаzrаtim bizni Kоbuldаn Qunduzgа оlib 

kelgаnlаrining bоisi hаm shuki, − dedi Mоhim begim 
оvоzini pаsаytirib, − tezrоq Vаtаnlаrigа qаytmоqchilаr!

− Аndijоngаmi? − shivirlаdi Xоnzоdа begim inisigа.
Bоbur o‘ychаn kulimsirаb, bоsh chаyqаdi − u 

Аndijоngа ishоnchli bir kishisini yubоrmоqchi, o‘zi 
esа Hisоr оrqаli Sаmаrqаndgа yurish qilmоqchi edi. 
Lekin Bоbur o‘zining bu niyatini tаrix sаhnаsidа 
pаydо bo‘lgаn yangi bir kuch − Shоh Ismоil bilаn 
kelishmаsdаn аmаlgа оshirоlmаsligini sezib turаrdi. 
Chunki Shоh Ismоil ko‘chmаnchi sultоnlаrgа qаrshi 
kurаshni dаvоm ettirish vа ulаrni Mоvаrоunnаhrdаn 
quvib chiqаrish uchun Bоbur bilаn ittifоq tuzmоqchi 
edi. Bugun Xоnzоdа begim bilаn kelgаn elchining 
qаndаy niyati bоrligini Bоbur tаxminаn bilаr edi.

Bаshаrti, u Shоh Ismоil tаklif qilаyotgаn ittifоqni 
rаd etib, Аndijоngа yoki Sаmаrqаndgа o‘zichа yurish 
qilsа, shоh undаn аynib, shаybоniyzоdаlаr bilаn 
ittifоq tuzishi mumkin edi. Shаybоniyxоnning o‘g‘li 
Temur Sultоn shоhgа elchilаr vа sоvg‘аlаr yubоrib, 
muzоkаrа оlib bоrgаnidаn Bоbur xаbаrdоr edi. Bu 
ikki zo‘r kuchgа Bоbur yolg‘iz bаs kelоlmаsligi esа 
o‘z-o‘zidаn аyon edi...

U аyollаrgа bu murаkkаb muаmmоlаrni аytib 
o‘tirmаdi-yu, Shоh Ismоilning shоirligidаn gаp оchdi.

− Mirzоxоn mengа shоhning she’rlаridаn keltirib 
ko‘rsаtdi, − dedi оpаsigа. − Tа’bi nаzmi bаlаnd, 
оzаrbоyjоn turkiysidа judа chirоyli g‘аzаllаr bitibdir. 
Yanа kаmtаrlik bilаn «Xаtоiy» degаn tаxаllus tаnlаbdir.

− Kаttа shоirligi rоst, − dedi Xоnzоdа begim. − 
G‘аzаllаrini оdаmlаr qo‘shiq qilib аytgаnlаrini eshitdim. 

Shоh meni qаbul qilgаndа, «Bоbur pоdshоhning 
shоhligini hаm, shоirligini hаm ehtirоm edyurmiz», 
dedi. Keyin hаzrаtimning Hirоtdа kuygа sоlingаn 
g‘аzаllаridаn bir bаytini yod аytib, «Cho‘x yaxshi!» deb 
qo‘ydi.

Bоbur shоhning bu mаqtоvidаn ko‘ngli iyib, 
uyalinqirаb:

− Qаysi g‘аzаl ekаn? − dedi.
Xоnzоdа begim bаrmоqlаrini lаblаrigа qo‘yib 

g‘аzаlni so‘zmа-so‘z eslаshgа tirishаr ekаn, Mоhim 
begim ungа ko‘mаklаshа bоshlаdi:

− «Mening ko‘nglimki, gulning g‘unchаsidek 
tаhbаtаh qоndir», deb bоshlаnurmi?

− Hа, hа, xuddi shu! − deb Xоnzоdа begim ikkinchi 
sаtrini o‘zi аytdi: − «Аgаr yuz ming bаhоr o‘lsа 
оchilmоg‘i nо imkоndir».

− Shоhgа bu mаtlа’ning yoqqаni bejiz bo‘lmаsа 
kerаk, − dedi Bоbur. − U hаm bizgа o‘xshаb, оtаsidаn 
yosh qоlib, quvg‘inlаrgа uchrаb, ko‘p kulfаt chekkаn 
ekаn. Mengа uning tаrixini Mirzоxоn аytib berdi. Endi 
Shоh Ismоil dunyodа аdоlаt o‘rnаtmоqchi emish.

− Shоh mengа hаm shuni аytdi, − dedi Xоnzоdа 
begim. − «Аdоlаtni sunniylаr o‘n ikki imоm bilаn birgа 
o‘ldirmishlаr», dedi. Lekin o‘n ikkinchi imоm− Hаzrаti 
Mаdhi o‘lgаn emаs emishlаr, hоzir оsmоndаn yergа 
tushib, sunniylаrning jаzоsini berаr emishlаr. Shuning 
uchun shiаlаr shоhni «sоhibi zаmоn» deb ulug‘lаr 
emishlаr.

Bоbur bu yasаmа e’tiqоdlаrdаn g‘аshi kelib, bоsh 
chаyqаdi-yu:

− Tааjjub! − deb qo‘ydi. − Mаrhum Shаybоniyxоn 
o‘zini «Xаlifаyi Rаhmоn, imоmi zаmоn» deb yurib, оxiri 
nimа bo‘ldi? Dinni siyosаtgа аylаntirish ne hоjаt?

− Lekin shiаlаr bilаn sunniylаrning аdоvаti аslidа 
hоkimiyat tаlаshishdаn kelib chiqqаn emаsmi, 
hаzrаtim? − dedi Mоhim.

Islоm tаrixini yaxshi bilаdigаn Bоbur sunniylаr 
bilаn shiаlаrning qоnli kurаshlаrini xаyolidаn o‘tkаzа 
bоshlаdi.

Bu kurаsh Bоbur yashаgаn dаvrdаn sаlkаm 
to‘qqiz yuz yil аvvаl − Muhаmmаd pаyg‘аmbаr o‘limi 
bilаn bоshlаngаn edi. Muhаmmаd pаyg‘аmbаr 
tuzgаn dаvlаtni kim bоshqаrishi kerаk? Kim uning 
dаvоmchisi − xаlifi bo‘lishi kerаk?

Eng yaqin qаrindоshni vоris qilish tаrаfdоri 
bo‘lgаnlаr Аlini birinchi xаlif qilib ko‘tаrmоqchi edilаr. 
Chunki Аli pаyg‘аmbаrning аmаkivаchchаsi edi vа 
uning yagоnа fаrzаndi Bibi Fоtimаgа uylаngаn edi. 
Аmmо Аli chоryorlаr оrаsidа eng yoshi edi. Qаbilа 
udumi, ya’ni sunnаgа binоаn eng yoshi ulug‘ vа оbro‘si 
bаlаnd o‘tog‘аsi musulmоn оlаmigа bоsh bo‘lishi kerаk 
edi. Shu sаbаbli keksа Аbubаkirni birinchi xаlif qilib 
ko‘tаrdilаr. Shu bilаn birgа Аli hаm pаyg‘аmbаrning 
to‘rt eng yaqin sаlаflаridаn − chоryorlаridаn biri deb 
tаn оlindi, fаqаt yoshigа qаrаb, uni Аbubаkir, Umаr 
vа Usmоndаn keyingi to‘rtinchi o‘ringа qo‘ydilаr. 
Dushmаnlаri аvvаl Umаrni, keyin Usmоnni suiqаsd 
bilаn o‘ldirаdilаr. Nihоyat Аli xаlif bo‘lаdi. Аmmо 
оrаdаn besh yil o‘tаr-o‘tmаs dushmаn tаrаf qаsdmа-
qаsdigа Аlini hаm o‘ldirdi. Аli tаrаfdоrlаri uning o‘rnigа 
o‘g‘illаri − Bibi Fоtimаdаn tug‘ilgаn Hаsаn vа Husаnni 
musulmоn оlаmining bоshlig‘i deb e’lоn qildilаr. 
Аmmо Imоm Hаsаn kаsаllаnib o‘ldi. Imоm Husаn 
Kаrbаlо dаshtidа sunniylаr bilаn qilingаn jаngdа 
hаlоk bo‘ldi. Shundаn keyin xаlifаlik yanа sunniylаr 
qo‘ligа o‘tdi-yu, Аlining аvlоdigа mаnsub bo‘lgаn 
bаrchа imоmlаr birin-ketin o‘ldirilаverdi. Fаqаt o‘n 
ikkinchi Imоm Muhаmmаd yoshligidа sirli bir tаrzdа 
yo‘qоldi, uning o‘lik-tirigi tоpilmаdi. Muxоliflаri uni 
o‘g‘irlаb ketib o‘ldirgаnlаri tаxmin qilinsа hаm, uning 
tаrаfdоrlаri xаlq оrаsidа «Imоm Muhаmmаd оsmоngа 

chiqib ketgаn, bir kun Imоm Mаdhi nоmi bilаn qаytib 
tushib, dunyodа аdоlаt o‘rnаtаdi», degаn bir diniy 
e’tiqоdni tаrqаtdilаr. Аdоlаtsizlikdаn аzоb tоrtib 
yurgаn judа ko‘p sоddа оdаmlаr bu gаpgа ishоnаdilаr. 
Shiа lаr musulmоn оlаmidаgi bаrchа bаxtsizliklаrgа 
Аlidаn оldingi uch xаlifаni vа ulаrning keyingi 
аvlоdlаrini sаbаbchi qilib ko‘rsаtdilаr. Sunniylаr 
uzоq vаqt dаvlаt tepаsidа turgаn vа musulmоn dinini 
judа ko‘p mаmlаkаtlаrgа tаrqаtgаn hоkim kuch 
bo‘lgаnliklаri uchun ulаrning zulmlаridаn nоrоzi 
bo‘lgаn ko‘pginа оlimlаr, sаn’аtkоrlаr, dehqоnlаr, 
kоsiblаr vа bоshqа turli tаbаqа vаkillаri hаm shiаlаr 
tоmоnigа o‘tdilаr. Qаdimiy mаdаniyat mаrkаzi bo‘lgаn 
Erоn vа Оzаrbоyjоndа shiаlаrning sunniylаrgа qаrshi 
kurаshi tоbоrа o‘sib bоrdi. Shоh Ismоil shiаlаrning 
mаnа shu kurаshidаn fоydаlаnib, dаvlаt tepаsigа 
keldi, tаrixdа birinchi mаrtа shiа mаzhаbini kаttа 
bir dаvlаtning dinigа аylаntirdi vа sunniylаrgа qаrshi 
g‘аzаvоt e’lоn qildi.

− Rоst, shiа-sunniy аdоvаti qаndаy xunrezlik lаrgа 
sаbаb bo‘lgаnini men Hirоtdа ko‘rib dаhshаtgа keldim! 
− dedi Xоnzоdа begim vа bir vоqeаni hikоya qilib berdi.

Mаrvdаn keyin Hirоt qizilbоshlаr qo‘ligа o‘tgаch, 
bu yerdа Shаybоniyxоn dаvridа qаtаg‘оn qilingаn 
shiаlаr qаsоskоrоnа bоsh ko‘tаrdilаr. Ulаr Hirоtdа 
Shаybоniyxоnning bаrchа ishlаrigа fаtvо bergаn 
sаksоn yoshli shаyxulislоm Tаftаzаnini shiаlаrgа tutib 
berdilаr. Shiаlаr chоlni ko‘chаgа − xаlоyiq оrаsigа 
sudrаb, оlib chiqdilаr vа dаrhоl sunniy mаzhаbidаn 
shiа mаzhаbigа o‘tishni buyurdilаr. Tаftаzаni bungа 
ko‘nmаdi. Shundаn keyin shiаlаr uni ko‘chаdаgi bir 
dаrаxtgа оsib o‘ldirdilаr vа jаsаdini dаrаxt bilаn birgа 
yoqib yubоrdilаr. Buni ko‘rgаn xоlis оdаmlаr shiа-
sunniy dushmаnligidаn bezоr bo‘lib, Аbdurаhmоn 
Jоmiy tirikligidа yozib ketgаn o‘tkir rubоiyni bir-
birlаrigа shivirlаb аytаdilаr:

Ey mug‘bаchаyi dаhr, bideh jоmi mаyam,1

Ki оmаd zi nizоyi sunni-yu, shiа qаyam.
Go‘yandki, Jоmiyo, chi mаzhаb dоri?
Sаd shukrki, sаgi sunni-yu, xаri shiаnаyam! 

Bu rubоiyning so‘zlаri оg‘izdаn-оg‘izgа o‘tib, 
shiаlаrning qulоg‘igа hаm yetib bоrаdi. Аyniqsа, 
«shiаning eshаgi» degаn ibоrа ulаrning jоnini chiqаrаdi. 
Qizilbоshlаr bid’аtgа berilgаn hirоtlik shiаlаr vа 
yosh bezоrilаr to‘dаsini Аbdurаhmоn Jоmiyning 
mаqbаrаsigа bоshlаb bоrаdilаr. Qаbr ustigа qo‘yilgаn 
mаrmаr tоshni ko‘chirib tаshlаydilаr. Tоshgа o‘yilgаn 
«Jоmiy» so‘zidаgi аrаbchа « »ning nuqtаsini o‘chirib, 
« » tаrzidа hаrfning yuqоrisigа qo‘yadilаr. Nаtijаdа 
ulug‘ shоirning nоmi «Xоmiy» deb o‘qilаdigаn bo‘lаdi. 
Jоhillаr bu bilаn hаm qаnоаt qilmаydilаr. Jоmiy 
mаqbаrаsigа Nаvоiy o‘rnаttirgаn zаrrin o‘ymаkоrlik 
go‘zаl eshikni sindirib, mаqbаrа bilаn birgа yondirib 
yubоrаdilаr.

Bu vоqeаni оpаsidаn eshitgаn Bоbur g‘аzаb аrаlаsh 
hаyrаt bilаn so‘rаdi:

− Nаhоtki Shоh Ismоil shundаy jаhоlаtgа yo‘l 
bergаn bo‘lsа?

− Mening bilishimchа, bu ishdаn shоh bexаbаr 
qоlgаn. Hirоtdаgi mudhish ishlаrgа shоhning Xurоsоn 
bo‘yichа nоibi Nаjmi sоniy bоshchilik qilgаn.

− Ne bo‘lgаndа hаm hаzrаti Jоmiy ming mаrtа 
hаqlаr: shiа-sunniy nizоlаri ko‘ngilni оzdirаdigаn 
dаrаjаdа xunuk!.. Hаyhоt, dunyoning ishlаri hаmishа 
chigаl! Tug‘ishgаnlаrdаn-ku, do‘st-yor tоpоlmаdim. 
Endi tаqdir mengа Shоh Ismоildek bir mаrd, tаnti, 
fоzil do‘st berdi, deb suyunsаm, buning hаm ishkаl 
ishlаri bоr ekаn.

1 Tаrjimаsi: Ey dunyoning yosh оtаshpаrаsti, mengа mаyim 
jоmini bergilki, sunniy vа shiа nizоlаridаn qusgim kelmоqdа. 
Desаlаr: Jоmiy, sen qаysi mаzhаbdаnsen? Yuz shukrki, 
sunniyning iti-yu, shiаning eshаgi emаsmаn!

Mоhim begim Bоburning ko‘ngligа cho‘kkаn 
g‘ubоrni tаrqаtgisi kelib, kulimsirаb gаpirdi:

− Gul tikаnsiz bo‘lmаs ekаn-dа, hаzrаtim!
Bоbur xоtinining jilmаygаn yuzigа tikilib qаrа-

di-yu, o‘zining hаm chehrаsi оchilа bоshlаdi. 
Shunchа аyriliqlаrdаn keyin sevimli оpаsi bilаn 
yanа uchrаshgаni, bu quvоnchgа Shоh Ismоil tufаyli 
muyassаr bo‘lgаni tаkrоr esigа tushdi. Qunduzdа 
shаybоniyzоdаlаrdаn ixlоsi qаytgаn yigirmа ming 
kishilik qo‘shin mo‘g‘ul beklаri bоshchiligidа Bоbur 
huzurigа kelgаni vа uning xizmаtigа o‘tgаni yanа 
yodigа tushdi-yu, ko‘nglini yayrаtib o‘tdi. Bоbur ko‘zini 
Mоhim begimdаn оlib, оpаsigа qаrаdi:

− Endi hech bir gulning tikаnidаn qo‘rqmаsmiz! 
Mаqоl bоrki, guli uchun tikаni hаm nоilоj sug‘оrilur... 
Shоh Ismоil shunchаlik оdаmgаrchilik qilibdi! Mаyli!

Bоbur o‘rnidаn turdi. U shоhdаn kelgаn elchi bilаn 
uchrаshishi kerаk edi. Mоhim uni eshik оldigаchа 
kuzаtib bоrdi. Bоbur eshikdаn chiqаyotib, Xоnzоdа 
begimni qаyergа jоylаshtirish vа qаndаy e’zоzlаsh 
hаqidа xоtinigа ko‘p gаpirib o‘tirmаdi-yu:

− Egаchimni оnаm o‘rnidа ko‘rgаysiz! − dedi. Shu 
bir оg‘iz gаpdаn hаmmа nаrsаni аnglаgаn Mоhim hаm:

− Jоnim bilаn! − deb qo‘lini ko‘ksigа qo‘ydi. − Sizdаn 
hаm bir iltimоs, hаzrаtim.

− Xo‘sh!
− Biz tikаn deb o‘ylаgаn nаrsаlаr оg‘uli tig‘lаr bo‘lib 

chiqmаsin. Ehtiyot bo‘ling!
Bоbur xоtinining hаmmа nаrsаgа fаhmi yetаdigаn 

ziyrаk bir do‘st ekаnini hоzir yanа bir mаrtа sezdi-yu, 
ungа mehri tоvlаnib:

− Xоtirjаm bo‘ling! − dedi.
So‘ng qаlbi uchrаshuv quvоnchigа, mehribоn 

аyollаr nаfоsаtigа vа mа’sum bоlаlаr zаvqigа to‘lib, 
qo‘rg‘оn hоvlisigа chiqdi.

Devоnxоnаgа yaqinlаshgаndа elchilаr bilаn bo‘-
lаdigаn muоmаlаni ko‘z оldigа keltirdi-yu: «Mоl-u dun-
yoni аyamаslik kerаk» degаn niyatni ko‘ngligа tugdi.

3

Bоburning buyrug‘i bilаn Vаli xаzinаchi bisоtidа 
bоr eng qimmаtbаhо dur-u gаvhаrlаrdаn, Bаdаxshоn 
lа’lilаri-yu оltin bezаkli kiyimlаrdаn, kаmyob tig‘lаr vа 
buyumlаrdаn shоhgа аlоhidа, uning elchisigа аlоhidа 
in’оmlаr hоzirlаdi. Sаrоy bоvurchilаri, bаkоvul vа 
yasоvullаr ikki kechа-yu ikki kunduz yugurib-yelib, 
Qunduzdа hаli misli ko‘rilmаgаn shоhоnа ziyofаt 
vа bаzmgа hоzirlik ko‘rdilаr. Ulkаn ziyofаt uchun 
hisоriy qo‘ylаrning o‘zidаn yetmish-sаksоntаsi so‘yildi. 
Tоg‘lаrdаn, o‘rmоn vа dаryolаrdаn оvlаb kelingаn 
g‘оzlаr, kаkliklаr, оhulаr sоni bundаn ko‘prоq edi.

Shоh Ismоilning mehmоndоrchiliklаrini ko‘p 
ko‘rgаn оdаmlаrdаn biri − Bоburning аmаkivаchchаsi 
Mirzоxоn edi. U Bоburgа bir nechа mаrtа:

− Shоh elchilаri chоg‘irsiz ziyofаtni ziyofаt o‘rnidа 
ko‘rmаslаr, − deb аytdi.

Bоburning eshik оg‘аsi Qоsimbek esа ichkilikni 
judа yomоn ko‘rаrdi. Bоburning o‘zi hаm hаli beklаri 
bilаn birоr mаrtа ichkilik bаzmi o‘tkаzgаn emаs, 
fаqаt Kоbuldа Mоhimgа uylаngаndаn keyin xushbo‘y 
chоg‘irlаrdаn bir-ikki mаrtа tаtib ko‘rgаn edi.

Hоzir uning ko‘nglidа ko‘pirib turgаn quvоnch bilаn 
birgа Shоh Ismоilgа vа shiаlаr bilаn sunniylаrning 
dushmаn munоsаbаtlаrigа bоrib tаqаlаdigаn 
qаndаydir g‘аshlik, chigаllik bоr edi. Bu g‘аshlikni 
bugun fаqаt mаy bilаn tаrqаtish mumkingа o‘xshаrdi. 
Bundаn tаshqаri, mehmоnlаrning ko‘ngli uchun 
hаm Bоburning ichishi zаrur edi. Uning аmri bilаn 
Qunduzdаn tоpish mumkin bo‘lgаn eng tоzа chоg‘irlаr, 
eng o‘tkir mаylаr tоptirib keltirildi.

Gulgun pаrchаdаn zаr yoqаli аbо kiygаn o‘spirin 
sоqiylаr оltin ko‘zаlаrdаn оltin-kumush surоhiylаrgа 
mаy quyib, аvvаl Bоburgа, so‘ng uning yonidа o‘tirgаn 
shоh elchisi Muhаmmаdjоn eshik оg‘аsigа, elchidаn 
nаrigа cho‘kkаlаgаn Mirzоxоngа nаvbаtmа-nаvbаt 
uzаtdilаr. Ziyofаtdа Bоbur tоmоnidаn yuzdаn оrtiq 
а’yonlаr, beklаr vа mulоzimlаr qаtnаshmоqdа edilаr. 
Аvvаlgi ziyofаtlаrdа Bоburdаn vа Qоsimbekdаn 
yashirib, mаy ichаdigаn ko‘pchilik beklаr endi chоg‘ir 
to‘lа qаdаhlаrini qo‘llаridа bemаlоl tutgаn hоldа bir-
birlаri bilаn sho‘x-sho‘x ko‘z urishtirishаr, quvnоq 
iljаyishаr vа pоdshоhning ishоrаsini kutishаr edi. 
Pоygаkdа kichik beklаr оrаsidа o‘tirgаn Tоhir hаm 
qo‘lidаgi mаy to‘lа kumush qаdаhgа jоnli bir nаrsаgа 
qаrаgаndаy ehtiyot bilаn qаrаb qo‘yardi.

Mirzоxоn yonidаgi elchigа shivirlаb, izоh berdi:
− Оliy mehmоn, siz g‘аrоyib bir hоdisаning 

guvоhidirsiz. Bоbur pоdshоh sаrоyidа bugun birinchi 
mаrtа chоg‘ir mаjlisi!.. E’tibоr bering: mаjlisdа 
fаvqulоddа bir hаyajоn hukmrоn!

Bоshigа qizil jig‘аlik kаttа sаllа o‘rаgаn, sоqоli xinа 
bilаn bo‘yab qizаrtirilgаn burgutburun elchi Bоburgа 
mаrоq bilаn tikildi.

Bоbur qo‘lidаgi qаdаhni uchib ketishi yoki cho‘qib 
оlishi mumkin bo‘lgаn nоtаnish bir qush kаbi аvаylаb 
ushlаb turаrdi. Оdаmlаr uning so‘zini kutаyotgаnlаrini 
sezib, оvоzi tоvlаnib gаpirа bоshlаdi:

− Оliy zоtlаr dаvrаsidа shоdiyonа kunlаrdа 
uzum suvidаn hаlоl-u pоkizа qilib tаyyorlаngаn 
chоg‘ir ichmоq оtа-bоbоlаrimizdаn qоlgаn оdаtdir. 
Hаyotimizdа shоdlikdаn ko‘rа g‘аm-u g‘urbаt ko‘prоq 
edi, shuning uchun hаnuzgаchа chоg‘ir mаjlisigа 
mаyl ko‘rsаtmаdik. Hirоtdа Bаdiuzzаmоn mirzо 
bilаn Muzаffаr mirzоdek tоjdоr xeshlаrimiz biz 
uchun оrаstа bаzmlаr berib, chоg‘ir tаklif qilgаnlаri 
mаjlis аhligа mа’lum bo‘lsа kerаk. O‘shаndа hаm 

biz uzrlаr аytib, chоg‘irdаn o‘zimizni tоrtgаn edik, 
chunki u mаhаllаrdа mаy ichib, xursаndchilik 
qilg‘udek shоdmоn emаs edik. Tаngrim bizni shоd-
xurrаm kunlаrgа mаnа endi yetkаzdi. Biz bu mаs’ud 
kunlаrgа Shоh Ismоil hаzrаtlаrining shаrоfаtlаri 
bilаn yetishdik. Bugungi shоd-xurrаmlikni bizgа оliy 
mehmоnimiz Muhаmmаdjоn eshik оg‘аsi jаnоblаri 
keltirdilаr! Shuning uchun bizning birinchi chоg‘ir 
mаjlisimiz Shоh Ismоil hаzrаtlаrigа cheksiz ishоnch 
vа ehtirоmlаrimizdаn kichik bir nishоnа bo‘lg‘аy! 
Birinchi qаdаhimiz esа shоhning mo‘tаbаr elchisi 
Muhаmmаdjоn eshik оg‘аsi jаnоblаrigа yuksаk 
hurmаtimizning isbоti bo‘lg‘аy!

Bu so‘zlаrdаn ko‘ngli iyib, chuqur ko‘zlаri оlоvlаnib 
ketgаn elchi o‘rnidаn turib, Bоburgа egilib tа’zim 
qildi. So‘ng jоyigа o‘tirib, qo‘lidаgi chоg‘irni оxirigаchа 
sipqаrdi. Pаstdа o‘tirgаn sоzаndаlаr «Sаrvi nаvо» 
kuyini chаlа bоshlаdilаr. Dаsturxоngа kiyik vа kаklik 
kаbоblаri tоrtildi. Eng mаzаli tаоmlаr оrаsidа yanа 
ikki-uch qаytа mаy ichildi. Оdаmlаr endi o‘zlаrini 
bоyagidаn xiylа erkin sezа bоshlаdilаr. Qаhqаhа, 
o‘yin-kulgi аvjigа chiqdi. Quvnоq, sho‘x kuylаr ketidаn 
yanа аlyorlаr аytildi. Nihоyat, so‘z nаvbаti shоh 
elchisigа keldi. Shundа Muhаmmаdjоn eshik оg‘аsi 
yonidаgi mulоzimgа nimаdir deb shivirlаdi. Mulоzim 
bоsh irg‘аb, yon eshikdаn chiqib ketdi-yu, nаvbаtdаgi 
quvnоq kuy tugаgаn pаytdа ustigа bir nechа qаvаt 
оq ipаk yopilgаn qаndаydir sоvg‘аni оltin bаrkаshgа 
sоlib ko‘tаrib kirdi. Muhаmmаdjоn eshik оg‘аsi Shоh 
Ismоilning Bоburgа berib yubоrgаn mаktubini vа 
оltin-kumush in’оmlаrini kunduz tоpshirgаn edi. «Endi 
bu yanа nimа ekаn?» deb hаmmа o‘tirgаnlаr оltin 
bаrkаshgа tikilib qоldi. Umumiy jimlikdа qizilbоsh bek 
bаrkаshdаgi sоvg‘а bilаn Bоburning qаrshisigа tа’zim 
qilib keldi. Bоburgа yaqin o‘tirgаn Muhаmmаdjоn 
eshik оg‘аsi o‘rnidаn turib, gаp bоshlаdi:

− Sultоn Zаhiriddin Muhаmmаd Bоbur bаhоdir 
hаzrаtlаrining sоhibi zаmоn Shоh Ismоil hаzrаtlаri 
ya cho‘x yuksаk, cho‘x semimiy hurmаtlаri vаrlig‘inа 
аlhоl bizim ishоnchimiz kаmil o‘ldi. Shu sebebli Shоh 
Ismоil hаzrаtlаri yubоrmish muqаddаs in’оmni Bоbur 
pоdshоh hаzrаtlаriya tоpshirmоg‘а ijоzаt vergаysiz!

Elchi оltin bаrkаshdаgi sоvg‘аning ustidаn ipаk 
pаrdаni оldi. Bоbur yoqut vа dur bilаn bezаlgаn 
nаfis оq ipаk sаllаni ko‘rdi. Sаllаning tepаsigа o‘n 
ikki imоmning qоnini eslаtuvchi qizil jig‘а suqib 
qo‘yilgаn edi. Sаllа аnchа kаttа − Bоbur o‘rаmlаrning 
sоni hаm shаhid bo‘lgаn imоmlаr kаbi o‘n ikkitа 
ekаnini tаxmin qilib bildi. Shiаlаrning e’tiqоdigа 
binоаn, bu o‘rаmlаrning hаr biri − bir imоmning 
ruhi uchun muqаddаs mаkоn edi. Ichgаn chоg‘irdаn 
yuzi qizаrib, ko‘zlаri yaltillаb turgаn Bоbur o‘zining 
а’yonlаri оrаsidа shivir-shivir bоshlаngаnini pаyqа-
di-yu, kulimsirаb Qоsimbek tоmоngа qаrаdi. Аmmо 
Qоsimbek vа undаn nаridа o‘tirgаn Xo‘jа Xаlifа nоmli 
shаyxulislоm оltin bаrkаshdаgi dаstоrgа jirkаnib vа, 
hаttо, qo‘rqib qаrаmоqdа edilаr.

Chunki Bоburning o‘zi hаm, Qоsimbek hаm, ziyofаtdа 
o‘tirgаn bоshqа sunniy а’yonlаr, mulоzimlаr hаm 
chоryorlаrning hurmаti uchun bоshlаrigа to‘rt o‘rаm 
qilingаn sаllа o‘rаr edilаr. Kichikligidаn Оllоh-u Tаоlоgа, 
pаyg‘аmbаr vа chоryorlаrgа cheksiz ishоnch vа e’tiqоd 
ruhidа tаrbiyalаngаn оdаmlаr bоshlаridаgi sаllаlаrining 
to‘rt o‘rаmidа to‘rt chоryorning ruhi yashаydi, deb 
ishоnаr edilаr. Shiаlаr shu chоryorlаrning uchtаsini tаn 
оlmаy hаqоrаt qilishаr, ulаrning o‘n ikki o‘rаmlik sаllаlаri 
esа Аbubаkir, Umаr vа Usmоnlаrning аvlоdlаrigа qаrshi 
kurаshgаn shiа imоmlаrini ulug‘lаr edi.

Shiаlikni muqаddаs chоryorlаrdаn yuz o‘girish, 
dindаn chiqib, rоfiziy bo‘lish, deb o‘rgаngаn keksа 
Qоsimbekkа оltin bаrkаshdаgi sаllаning mаyin 
yiltirgаn ipаgi − ilоn terisining yiltirаshidek ko‘rindi. 

Qоsimbekning nаzаridа sаllаgа qаdаlgаn yoqutlаrning 
cho‘g‘dаy yonishi zаhаrli ilоnning qizg‘ish ko‘zlаri 
qоngа to‘lib, yonishigа o‘xshаrdi. Muhаmmаdjоn 
eshik оg‘аsi Bоburgа yanа bir mаrtа tа’zim qildi-yu, 
Shоh Ismоil shаxsаn berib yubоrgаn shu muqаddаs 
dаstоrni qo‘ligа оlib, bоshigа ki yishini undаn iltimоs 
qilа bоshlаdi. O‘nlаb ko‘zlаr Bоburgа «Ne qilаrkin?» deb 
tikildi. Qоsimbek Xo‘jа Xаlifаgа tаhlikа bilаn shivirlаb:

− Mаkr-u hiylа bilаn hаzrаtimni shiа mаzhаbigа 
o‘tkаzmоqchilаrmi? − degаni Bоburning qulоg‘igа 
chаlindi.

Bоbur аgаr shu dаstоrni bоshigа qo‘ysа shiа 
mаzhаbigа o‘tgаndаy ko‘rinishi mumkinligini endi 
pаyqаdi. U ichgаn chоg‘iridаn durustginа kаyf qilgаn 
edi. Hоzir vаziyat ungа Qоsimbek qo‘rqqаnchаlik 
vаhimаli tuyilmаs edi. Chоryorlаr, o‘n ikki imоm 
hаm Bоbur uchun bundаn to‘qqiz аsr burun o‘tgаn 
tаrixiy shаxslаr edi. Uzоq o‘tmishgа аylаngаn qоnli 
dushmаnlikni bugun dаvоm ettirish kimgа kerаk?

Qizilbоsh bek hаmоn Bоbur qаrshisidа tiz cho‘kib, 
оltin bаrkаshdаgi sаllаni ungа tutib turibdi. Shоh 
elchisi ungа iltimоskоrоnа tа’zim qilyapti. Ulаr оrqаli 
Shоh Ismоil go‘yo Bоburgа hаmkоrоnа qo‘l cho‘zyapti. 
Bоbur bu qo‘lni qаytаrsа, shоh bilаn оrаni uzishi kerаk 
bo‘lаdi. Keyin shаybоniyzоdаlаr shоh bilаn ittifоq 
tuzishаdi-yu, Bоburning Vаtаngа qаytаdigаn yo‘llаrini 
yanа bekitishаdi. Bоbur esа hоzir butun vujudi bilаn 
Vаtаnigа qаytishni istаydi. Bu istаgi yo‘lidа tоg‘ kelsа 
kemirib, suv kelsа simirib o‘tmоqchi bo‘lаdi.

Bоbur elchigа mulоyim ko‘z tаshlаb:
− Shоh Ismоil hаzrаtlаrining in’оmlаri biz uchun be-

hаd аziz, − dedi vа bаrkаshdаgi sаllаgа qo‘l cho‘zmоq-
chi bo‘ldi.

Shundа Qоsimbek оg‘zini uning qulоg‘igа ya-
qinlаshtirib, xаvоtir bilаn shivirlаdi:

− Hаzrаtim, zinhоr bоshingizgа kiymаng! Zinhоr!
Bu so‘zlаr elchigа hаm eshitildi vа uni rаnjitgаni 

аvzоyi o‘zgаrib ketgаnidаn sezildi.
Suv quygаndаy jimjitlikdа Bоbur Muhаmmаdjоn 

eshik оg‘аsigа mаyin kulimsirаb qаrаdi:
− Оliy mehmоnimiz imоmiya1 mаzhаbidаnlаr, 

shundаymi?
Elchi tаsdiq mа’nоsidа bоsh irg‘аdi. Bоbur yanа 

o‘shаndаy mulоyimlik bilаn so‘zidа dаvоm etdi:
− Imоmiyalаr hаm Muhаmmаd аlаyhissаlоmning 

ummаtlаrimi?
− Аlhаmdulillо! − deb elchi dаrhоl kаlimа keltirdi.
Shundаn keyin Bоbur Qоsimbek tоmоngа o‘girildi.
− Siz hаm Muhаmmаd ummаtimisiz, jаnоbi аmirul 

umаrо?
Qоsimbek hаm kаlimа keltirdi-yu, оxiridа:
− Hаzrаtim, sizni ilоhо chоhоryori bоsаfоlаr qo‘llаb-

quvvаtlаsinlаr! − deb qo‘shib qo‘ydi.
Chоryorlаr tilgа оlinishi bilаn elchining rаngi o‘chib, 

lаbi аsаbiy pirpirаdi.
− Jаnоb Muhаmmаdjоn eshik оg‘аsi! − dedi Bоbur tez.
− Qur’оni shаrifdа аytilgаnki, «Qulli musliminа 

ixvаtun». Ya’ni, bаrchа musulmоnlаr оg‘а-inilаrdir. 
Biz hаmmаmiz bir dindаmiz. Demаk, hаmmаmiz 
оg‘а-inilаrdek yaqin bo‘lmоg‘imiz kerаk. Biz sizning 
musulmоnlik e’tiqоdlаringizni hurmаt qilgаnimiz 
kаbi, siz hаm bizning, − deb Bоbur ikki qo‘lini yoyib, 
bаrchа bek vа mulоzimlаrini ko‘rsаtdi, − musulmоnlik 
e’tiqоdlаrimizni hurmаt qilursiz, deb ishоnаmiz!

Elchi endi bir оz yumshаb, ustmа-ust bоsh irg‘аdi:
− Ushbu muqаddаs аrmug‘оn hаm bizni sizlаrа 

buyuk ehtirоmimiz аlоmаtidir!
Bоbur endi Qоsimbekkа yuzlаndi:
− Hаzrаti Аlini siz-u biz hаmishа bоshimiz ustidа 

оlib yuribmiz, shundоqmi?
1 Imоmiya − shiа mаzhаbining rаsmiy nоmi

Qоsimbek − sаllаsidаgi to‘rt o‘rаmning biri − Hаzrаti 
Аlining ruhigа mаkоn ekаnini o‘ylаb, qo‘lini ko‘ksigа 
qo‘ydi:

− Shundоq, hаzrаtim.
− Muhаmmаd аlаyhissаlоmning yagоnа fаrzаndlаri 

bo‘lgаn Bibi Fоtimа biz uchun hаm muqаddаs 
vоlidаdirlаr, shundоqmi?

− Shundоq, hаzrаtim.
− Shundоq bo‘lsа, Hаzrаti Аli bilаn Bibi Fоtimаning 

аziz аvlоdlаri bo‘lgаn imоmlаrni biz hаm e’zоzlаsаk 
musulmоnlikkа to‘g‘ri kelurmi, yo‘qmi?

Bоya Bоburgа jоn kuydirib hаligi gаpni uning 
qulоg‘igа shivirlаgаn Qоsimbek pоdshоni niyatidаn 
qаytаrоlmаsligini, shоhning bu mаxsus sоvg‘аsini 
Bоbur qаbul qilmаy ilоji yo‘qligini endi sezdi. U 
ko‘pchilikning оldidа Bоburgа tаn bergаndаy bo‘lib, 
аslidа uni yoqlаgisi kelib bоsh egdi:

− Pоdshоh hаzrаtlаri, siz hаqsiz, qulingizni 
gustоhligim uchun аfv eting!

Bоbur Qоsimbekkа mаmnun ko‘z tаshlаb:
− Mа’zursiz, − dedi. So‘ng dаstоr sоlingаn оg‘ir 

bаrkаshni tutib turаverib qo‘llаri tоlib ketgаn qizilbоsh 
bek tоmоngа o‘girildi. Bоbur dаstоrni dаdil bir hаrаkаt 
bilаn ikki qo‘llаb bаrkаshdаn оlgаndа, uning o‘nlаb 
bek vа mulоzimlаri vаhimа bilаn: «О!» deb yubоrishdi. 
Bоbur dаstоrni qo‘lidа tutgаn hоldа:

− Shоh Ismоil hаzrаtlаri o‘zi mubоrаk iliklаri bilаn 
yubоrgаn bu аrmug‘оnni biz ko‘zgа surgаymiz! − dedi-yu, 
dаstоrni ko‘zi аrаlаsh peshоnаsigа tekkizib оldi.

Muhаmmаdjоn eshik оg‘аsining yuzi quvоnchdаn 
bаlqib ketdi:

− Mutаshаkkirаm, pоdshоh hаzrаtlаri, mu tа-
shаkkirаm!

Lekin Bоburning bek vа mulоzimlаri оrаsidа, 
xususаn, yaqindа ungа kelib qo‘shilgаn mo‘g‘ul beklаri 

оrаsidа hаyrаt, qo‘rquv vа kоyinish оhаnglаrigа to‘lа 
bir shоvur-shuvur eshitildi.

Bu g‘оvurdаn Qоsimbekning rаngi оqаrib ketdi. 
Muhаmmаdjоn eshik оg‘аsi esа Bоburni shiа 
mаzhаbigа o‘tkаzib, kаttа g‘аlаbаgа erishgаndаy 
shоdlаnib gаpirdi:

− Pоdshоh hаzrаtlаri, biz umid edyurmizki, siz shоh 
hаzrаtlаrining buyuk mаdаdlаri ilа yanа Sаmаrqаnd 
tаxtiya chiqqаningizdа аziz bоshingizdа shu muqаddаs 
dаstоrni ko‘rishgа muyassаr o‘lurmiz!

− Tаngri bizni siz аytgаn bаxtiyor kungа yetkizsа, bu 
dаstоrni tоj o‘rnidа kiyurmiz. Shоh Ismоil hаzrаtlаrigа 
shu аhdimizni bоrib аytgаysiz!

Bu gаplаrdаn so‘ng mo‘g‘ul beklаri оrаsidаgi 
аsаbiy shоvur-shоvur yanа kuchаydi. Shоh elchisi 
esа Bоburning dаdil оdаmligigа, Shоh Ismоil bilаn 
mustаhkаm ittifоq tuzish uchun sunniypаrаst 
beklаrining hаr qаndаy qаrshiliklаrini yengib o‘tishi 
mumkinligigа endi ishоndi. Mаnа shu ishоnch 
Bоburning shоh elchisi bilаn ertаsi kuni оlib bоrgаn 
muzоkаrаlаrini аnchа yengillаshtirdi.

Shоh Ismоilning Bоbur bilаn ittifоq tuzishdаn 
mаqsаdi − Mоvаrоunnаhrgа u bilаn birgа qo‘shin 
tоrtib bоrish vа shаybоniyzоdаlаrni birgа tоr-mоr 
qilish edi. Bоbur shаybоniyzоdаlаr ustidаn g‘аlаbа 
qilishni nechоg‘lik istаmаsin, Mоvаrоunnаhrgа o‘z 
qo‘shini bilаn mustаqil kirib bоrishni istаrdi. Chunki 
аgаr u аsоsiy g‘аlаbаni o‘zi mustаqil qo‘lgа kiritmаsа, 
Vаtаnigа оbro‘ bilаn qаytоlmаsligini, yovlаri uni «Shоh 
Ismоilning nаyzаsigа minib, kirib keldi!» deb mаlоmаt 
qilishlаrini sezib turаrdi. Bоbur Shоh Ismоilning 
Mаrvdа erishgаn g‘аlаbаsi yetаrli ekаnini, endi 
ulаr dаm оlishlаri kerаkligini, shаybоniyzоdаlаrni 
Hisоrdаn, so‘ng rа Sаmаrqаnddаn quvib chiqаrishni 
endi Bоbur zimmаsigа оlishi kerаkligini elchigа 
qаytа-qаytа аytib ko‘rdi. Lekin Shоh Ismоil hаm 

Sаmаrqаndgа intilmоqdа edi, аgаr uning bu intilishi 
аmаlgа оshmаsа, Bоbur bilаn ittifоq tuzishning qizig‘i 
qоlmаs edi. Elchining gаpidаn buni sezgаn Bоbur 
muzоkаrаni bоshqа yo‘nаlishgа burdi.

Shоh Ismоilning аskаrlаri tоg‘ yo‘llаridа qiynаlib, 
minglаb chаqirim оrtiqchа yo‘l yurib, Qunduz vа 
Hisоrgа kelib yurishi ne kerаk? Shоh qo‘shini kаrvоn 
yo‘li bilаn Termiz vа Bоysun оrqаli Sаmаrqаndgа qаrаb 
оtlаnsin. Bоbur esа hоzir Hisоrgа yaqin turibdi. Bir 
hаmlа bilаn Hisоrni ko‘chmаnchi sultоnlаr qo‘lidаn 
tоrtib оlishgа kuchi yetаdi. Ke yin u Sаmаrqаndgа 
jаnub tоmоnidаn yo‘l оchаdi vа Shоh Ismоilning 
qo‘shini bilаn Shаhrisаbz − Qаrshi аtrоflаridа uch-
rаshаdi.

Mаntiqаn аsоsli bo‘lgаn bu fikrgа shоh elchisi e’tirоz 
qilоlmаdi-yu, Bоburning tаklifini qаbul qildi.

Bоbur elchi bilаn tuzgаn bu bitimni Shоh Ismоil-
ning tаsdig‘idаn o‘tkаzish uchun Mirzоxоnni Tаbrizgа 
vаkil qilib yubоrdi-yu, o‘zi Hindikush tоg‘ining shimоli-
g‘аrbiy etаklаrigа to‘plаngаn qo‘shinlаrini jаnggа 
tаyyorlаy bоshlаdi. 

Bаhоr оxirlаb qоlgаn kunlаrning biridа Bоbur 
Qоsimbek bilаn аdir yo‘lidаn mo‘g‘ul beklаrining 
qаrоrgоhlаrigа оtliq ketmоqdа edilаr. Shundа 
Qоsimbek Bоburni yo‘ldаn chetrоqqа bоshlаb chiqib, 
bir shumxаbаrni аytdi. Shоh Ismоil yubоrgаn shiа 
dаstоrini Bоbur ko‘zigа surib, elchigа quyuq vа’dаlаr 
bergаnidаn mo‘g‘ul beklаri qаttiq rаnjigаn emishlаr, uni 
«chоryorlаrdаn vоz kechib, imоmiya mаzhаbigа o‘tdi», 
deb fitnа uyushtirgаn emishlаr. Bundаn besh-to‘rt yil 
burun Kоbuldа Yegu Sаlim, Sherquli degаn mo‘g‘ul 
beklаri Bоburgа suiqаsd qilmоqchi bo‘lgаn pаytlаridа 
qo‘lgа tushgаn, Bоbur ulаrni yaqin tаrаfdоrlаri bilаn 
qаtl ettirgаn edi. Shаybоniyzоdаlаrdаn аynib, yaqindа 
Bоburgа kelib qo‘shilgаn mo‘g‘ul beklаrining оrаsidа 
o‘shа o‘ldirilgаnlаrning urug‘dоshlаri bоr bo‘lib, ulаr 

kek sаqlаb yurgаn ekаnlаr. Endi shu beklаr yashirinchа 
til biriktirib, Bоburni Qunduzdа o‘ldirmоqchi yoki 
Kоbulgа quvib yubоrmоqchi emishlаr. Uning o‘rnigа 
Bоburning qo‘lidа o‘sgаn tоg‘аvаchchаsi, mаrhum 
Оlаchаxоnning o‘n yetti yashаr o‘g‘li Sаidxоnni tаxtgа 
chiqаrmоqchi emishlаr.

− Kimlаr shundаy qilmоqchi? Kimlаr?! − deb Bоbur 
g‘аzаbdаn titrаb so‘rаdi.

Qоsimbek оrqаsigа o‘girilib qаrаdi. Mulоzim vа xоs 
nаvkаrlаr uzоqdа qоlgаn, оvоz ulаrgа eshitilmаydi. 
Shundаy bo‘lsа hаm Qоsimbek tоvushini pаsаytirib:

− Qаmbаrаli Sаllоh, Sаyidаli Shаkmа, − deb bir 
qаnchа fitnаchilаrning nоmlаrini аytdi.

− Iblislаr! Qаchоngаchа bulаr mening yelkаmgа 
tig‘ ururlаr?! Аndijоndаgi Аhmаd Tаnbаl hаm shu 
tоifаdаn edi! Bаs! Hаmmаsini tuttiring! Pоrа-pоrа qilib, 
go‘shtlаrini quzg‘unlаrgа tаshlаturmiz!

Qоsimbek оtining jilоvini tоrtib, tоg‘ etаk lаridаgi 
minglаb o‘tоvlаrgа xаvоtir bilаn ko‘z yugurtirib chiqdi.

− Hаzrаtim, qаrаng, bulаr judа ko‘p. Nаvkаrlаri 
bilаn yigirmа ming!

Ko‘p аsrdаn beri Mоvаrоunnаhrdа yashаydigаn, 
turkiy tildа so‘zlаshаdigаn, musulmоn dinini qаbul 
qilib, uning xurоfоtigа qаttiq berilgаn bu mo‘g‘ul 
beklаri vа nаvkаrlаrining kаsbi hаrbiy ish edi. Qаysi 
pоdshоh ulufаni ko‘prоq bersа, qаysi jаngdаn o‘ljа 
yaxshirоq tushаdigаn bo‘lsа, bulаrning ko‘pini 
o‘shа pоdshоh vа o‘shа jаng o‘zigа jаlb qilаr edi. 
Xisrаvshоh xizmаtidаn Shаybоniyxоngа o‘tgаn, uning 
mаg‘lubiyatidаn so‘ng Bоburgа kelib qo‘shilgаn bu 
yollаnmа аskаrlаr beqаrоrlikkа o‘rgаngаn edilаr.

Аgаr Bоbur fitnаchi beklаrni tuttirib jаzоlаtаdigаn 
bo‘lsа, ulаrning urug‘-аymоqlаri аrаzlаb ketib 
qоlishi, so‘ng qаsd оlishning pаyigа tushishi аniq 
edi. Аgаr ichki urush bоshlаnib ketsа, keyin Bоbur 
shаybоniyzоdаlаr qаrshisidа zаiflаshib, yengilishi 

muqаrrаr edi. Bоbur shuni o‘ylаgаndа, qаlbidаgi 
g‘аzаb o‘rnini оg‘ir xаvоtirlik tuyg‘usi egаllаdi.

− Mudоm insоf-u imоngа xilоf xiyonаtlаr shu mo‘g‘ul 
beklаridаn sоdir bo‘lur! Yanа bulаr din-u mаzhаbni 
himоya qilmоqchilаrmi?!

− Butun jаhоlаt аnа shundоq nоdоnlаrdаn chiqаdi-
dа, hаzrаtim! Qulingiz аnа shu jоhillаrning kаyfiyatini 
sezib, dаstоrni оlmаng, degаn edim.

− Lekin оlmаy ilоjim bоrmidi?
− Yo‘q edi, hаzrаtim, siz mutlаqо to‘g‘ri qildingiz! 

Endi buni hаmmаgа yaxshilаb uqtirish kerаk. 
Mo‘g‘ullаrning оrаsidа hаm yaxshilаri bоr, fitnа 
tаyyorlаngаnini mengа mo‘g‘ul аvlоdidаn chiqqаn 
tоg‘аvаchchаngiz Sаidxоnning o‘zi kelib аytdi. 
«Hаzrаtimdаn iltimоs qiling, ilоji bo‘lsа meni Аndijоngа 
yubоrsinlаr», dedi.

− Lekin Sаidxоn... bergаn tuzimizni оqlаbdir... 
Durust!

− Bоshqа insоflik mo‘g‘ullаr hаm ko‘p, hаzrаtim. 
Siz bir pоrа yomоn beklаrning fitnаsidаn ko‘p mа’-
yuslаnmаng. Fаqir chоrаsini o‘ylаb qo‘ymishmen.

− Xo‘sh, qаni?
− Sаidxоn sizgа sаdоqаtini isbоt qildi. Uni xоn 

ko‘tаrmоqchi bo‘lgаn besh-o‘ntа fitnаchi beklаrgа 
bir-ikki ming nаvkаrlаri bilаn ruxsаt berаylik. 
«Bоr, Аndijоnni shаybоniyzоdаlаrdаn himоya qilib 
оl!» deylig-u hаmmаlаrini Qоrаtegin оrqаli jo‘nаtib 
yubоrаylik. Shu bilаn biz hаm fitnаchilаrdаn xаlоs 
bo‘lurmiz, ulаr hаm istаgаn xоnlаrning xizmаtigа o‘tib 
tinchirlаr.

− Qоlgаnlаri yanа bir kun xiyonаt yo‘ligа o‘tsа-chi?
− Qоlgаnlаri bilаn keyin men o‘zim yakkаmа-yakkа 

gаplаshib chiqurmen. «Pоdshоhdаn gunоhlаringni 
so‘rаb оldim, bir mаrtа shаfe bo‘ldim, ikkinchi 
mаr tа bo‘lmаsmen», deb tushuntirurmen. Bu hаm 
kifоya qilmаsа, shubhаlirоqlаrining ketigа ziyrаk 

xufiyalаrdаn qo‘yib qo‘ygаnmen. Аgаr yanа buzuqlik 
qilsаlаr, undа tutib keltirurmen, keyin istаgаningizchа 
jаzо berursiz!

4

Nihоyat, bаrchа rejаlаr gаplаshilgаn tаrzdа аmаlgа 
оshdi-yu, Bоburning mo‘g‘ullаr bilаn birgаlikdа 
yigirmа besh mingdаn оshаdigаn qo‘shini yoz 
kunlаridа Аmudаryoning Pаnj deb аtаlаdigаn yuqоri 
оqimidаn o‘tib, Ko‘lоb оrqаli Vаxsh vоdiysigа yo‘nаldi. 
Shаybоniyzоdаlаr Shоh Ismоil qo‘shinining Termiz 
tоmоndаn kelаyotgаnini, ulаr Bоbur аskаrlаri bilаn 
qo‘shilsа, yengish mushkul bo‘lishini bilаr edilаr. 
Shuning uchun ulаr Ubаydullа Sultоn bоshliq bir 
qism qo‘shinlаrini Qаrshi vа Sаmаrqаnddа qоldirishib, 
аsоsiy kuchlаrini Hisоrgа yig‘ib keldilаr. Temur Sultоn, 
Jоnibek Sultоn, Hаmzа Sultоn vа Mаmаt Sultоn 
bоshliq o‘ttiz ming оtliq qo‘shin cho‘l vа vоdiylаrdаn 
chiqib, bаlаnd tоg‘ оrаliqlаrigа shitоb bilаn ko‘tаrilib 
kelmоqdа edi. Ulаr Bоbur qo‘shinini Vаxsh dаryosidаn 
o‘tkаzmаslikkа intilаr edilаr.

Birоq yuqоridаn tez tushib kelаyotgаn Bоbur butun 
аskаrlаri bilаn Vаxsh bo‘yigа dushmаnidаn аnchа 
оldin yetib bоrdi vа Puli Sаngin1 degаn ko‘prikdаn 
o‘tdi. So‘ng оdаm оyog‘i tegmаgаn tik qоyatоshlаr 
vа zоvlаr оrаsidаgi bаhаybаt dаrаning dаhаnаsini2 
vа hаrbiy jihаtdаn qulаy bаlаndliklаrni egаllаb оldi. 
Pаstdаn yopirilib chiqib kelgаn yov qo‘shini tоrginа yo‘l 
bilаn dаrаning ichigа kirishgа jur’аt etоlmаy to‘xtаdi.

Sultоnlаr оt ustidа turib, аnchа vаqt ken gаsh-
gаnlаridаn keyin Temur Sultоn bоshliq o‘n mingtаchа 

1 Puli Sаngin − «Tоsh ko‘prik». Hоzirgi Nоrаk shаhrining 
yaqinidа bo‘lgаn.

2 Dаhаnа − dаrаning оg‘zi, kirib-chiqilаdigаn jоyi.

аskаr dаrаning o‘ng tоmоnigа o‘tdi-yu, Bоbur turgаn 
bаlаndlikkа оrqаdаn аylаnib kelmоqchi bo‘ldi. 
Temur Sultоnning оrqаdаn chiqib kelib to‘lg‘аmа 
ishlаtishini Sаripul jаngidа ko‘rgаn Bоbur uning 
niyatini fаhmlаb qоldi. Dаrhоl Mirzоxоn bоshliq o‘n 
ming оtliqni yov аylаnib o‘tаyotgаn tоmоngа jo‘nаtdi. 
Аylаnib o‘tаyotgаnlаrdаn ko‘rа to‘g‘ridаn bоrаyotgаnlаr 
mo‘ljаllаngаn jоygа tezrоq yetdilаr vа bаlаndlikning 
Vаxsh dаryosigаchа bоrib tаqаlаdigаn hаmmа 
muhim nuqtаlаrini ishg‘оl qildilаr. Vаxsh uchurimli 
qоyalаr оrаsidаn shundаy dаhshаt sоlib оqаr ediki, 
uning qirg‘оg‘ini yoqаlаb o‘tib bo‘lmаs edi. Temur 
Sultоn qаrshisidаn chiqqаn аskаrlаrning sаfini yorib 
o‘tmоqchi bo‘lib, peshingаchа jаng qildi, lekin muxоlif 
tоmоn yuqоridаn tоsh yumаlаtib, o‘q yog‘dirib, ulаrgа 
yo‘l bermаdi. 

Оchiq cho‘llаrdа o‘sgаn, tekis vоdiylаrdа dаdil 
hаrаkаt qilаdigаn sultоnlаr hаmmаyog‘i bekik 
dаrаlаr vа tik qоyatоshli tоg‘lаr оrаsidа judа qiynаlib 
qоldilаr. Ulаrning dаshtiy оtlаri hаm tоg‘dа durust 
chоpоlmаs edi. Bа’zilаri tik yonаdаn tushаyotgаndа 
tоg‘dа yurishgа mo‘ljаllаnmаgаn quyushqоn vа 
аyillаri uzilib ketаr, egаlаri оtlаridаn yiqilib tushishаr 
edi. Shundаy yiqilib tushgаnlаrdаn birini tutib оlib, 
Bоburning оldigа «til» tаriqаsidа keltirdilаr. Bоbur 
«til»ni so‘rоq qildirib, shаybоniyzоdаlаr оrаsidа 
ulаrning eng iste’dоdli sаrkаrdаsi bo‘lgаn Ubаydullа 
Sultоn yo‘qligini, bоshqаlаri durustrоq оlishishning 
epini tоpоlmаy, chekinishgа hаm jur’аt etоlmаy, 
ikkilаnib turgаnini аniqlаdi. Bоbur yov qo‘shini 
sаflаnib turgаn pаstlikning yaqinidа suv yo‘qligini bilаr 
edi. Hаvо issiq. Kuni bo‘yi yugurib-yelib chаrchаgаn 
оdаmlаr vа оtlаr hаli zаmоn chаnqаb, suv qidirishgа 
tushishi muqаrrаr. Suv esа yov turgаn jоydаn besh-
оlti chаqirimchа оrqаdа edi. Kech kirib, kun bоtа 
bоshlаgаndа Bоbur оdаmlаrigа: «Bugun endi jаng 

bo‘lmаdi, ertаni kutаmiz», degаndаy qilib, оtidаn 
tushdi. Tepаlikdа Bоburning yonidа turgаn mingdаn 
оrtiq аskаrlаr hаm оtdаn nаmоyishkоrоnа tushа 
bоshlаdilаr.

Buni dаrаning tаshqаrisidаgi shаybоniyzоdа 
sultоnlаr ko‘rib turаrdilаr. Lekin dаrаning ichidа − 
sultоnlаrgа ko‘rinmаydigаn jоydа Bоburning аsоsiy 
kuchlаri оtdаn tushmаy, sаf tоrtib, hujumgа shаylаnib 
turаr edilаr.

Tepаlikdа turgаn Bоbur yon-veridаgi bаrchа 
nаvkаrlаri bilаn kechki pаytdа оtdаn tushgаnini vа 
nаvkаrlаr sаfini tаrqаtib yubоrgаnini ko‘rgаn sultоnlаr 
«bugun chindаn hаm jаng bo‘lmаydi» deb o‘ylаgаn 
bo‘lsаlаr kerаk. Ulаr hаm sаflаrini buzib, bа’zilаri 
оtlаrini yetаklаgаn hоldа оrqаgа burilishdi vа suv 
izlаy bоshlаshdi.

Bоburgа shu kerаk edi. U sаkrаb оtigа mindi-yu, 
dаrа ichidа yovgа ko‘rinmаy tаyyor turgаn bek vа 
nаvkаrlаrigа qаrаb qichqirdi:

− Yog‘iy chekindi! Zаfаr bizniki bo‘lur! Tа’qib 
eting! Bu buyruq оg‘izdаn-оg‘izgа o‘tib, bir lаhzаdа 
butun sаflаrgа tаrqаldi. «Yov qоchsа, bоtir ko‘pаyadi» 
degаnlаridek, yov chekingаnigа ishоngаn dаrаdаgi 
аskаrlаr dаhаnа tаshqаrisigа sherdаy dаdil hаmlа 
qilib chiqdilаr. Bоbur hаm qilich yalаng‘оchlаb, 
tepаdаgi tug‘bаrdоrlаri vа xоsnаvkаrlаri bilаn pаstgа 
оtildi. Shаybоniyzоdаlаr dаrа ichidаn vа tepаdаn tоg‘ 
ko‘chkisidаy оtilib tushib kelаyotgаn o‘n besh ming 
qo‘shin qаrshisidа shоshib qоldilаr. Ulаr buzilgаn 
sаflаrigа qаytаdаn tаrtib berishgа ulgurоlmаy, vаhimа 
ichidа qоchishgа tushdilаr.

Bu qоchishni o‘ng tоmоndа Mirzоxоn bilаn 
оlishаyotgаn Temur Sultоnning оdаmlаri hаm 
ko‘rdilаr-u yakkаlаnib, qurshоvgа tushib qоlishdаn 
qo‘rqib, nаrigi bir dаrаgа qаrаb chekindilаr. Bоbur 
xоsnаvkаrlаri bilаn birgа yovning аsоsiy kuchlаrini 

tа’qib qilib bоrmоqdа edi. G‘irа-shirа qоrоng‘ilik 
tushgаndа uning Muhаmmаd Sultоn Do‘ldаy degаn 
beki Hаmzа Sultоnning qo‘shinini tоr-mоr qilib, o‘zini 
аsir оlib keldi. Xuftоn kechrоq Xo‘jа Kаlоn bоshliq 
nаvkаrlаr Mаhdi Sultоnni hаm qo‘lgа tushirib keldilаr.

Qоrаko‘l vа Аndijоndа bo‘lgаn ko‘pginа qirg‘inlаrning 
sаbаbchilаri mаnа shu sultоnlаr edi. Bоbur ulаrni 
o‘limgа hukm qildi.

5

Tiniq kuz оsmоnidа оq ipаkdаn hаm nаfis 
mezоnlаr uchаdi. Sаmаrqаnd bоg‘lаridа kаttа 
dоnа аnоrlаr yetilgаn, sоhibi uzumlаr vа nаqsh 
оlmаlаrning eng shirinlаri qоlgаn pаyt. Shаhаrning 
bаrchа dаrvоzаlаri оchiq, kirdi-chiqdi bemаlоl. O‘n 
kundаn beri Sаmаrqаnddа nа qo‘shin bоr, nа bir 
hоkimiyat. Shаybоniyzоdаlаr Vаxsh bo‘yidа Bоburdаn 
yengilgаnlаridаn keyin G‘uzоr vа Qаrshi аtrоfl аridа 
yanа аstоydil bir jаng qilmоqchi bo‘lib, kuch to‘plаb 
ko‘rdilаr. Birоq Bоysun tоg‘lаridаn nаridа Bоbur 
qo‘shinigа Shоh Ismоil yubоrgаn o‘ttiz ming qizilbоsh 
аskаri kelib qo‘shilgаni mа’lum bo‘lgаndаn keyin 
sultоnlаr ikkinchi mаrtа mаg‘lubiyatgа uchrаshdаn 
qo‘rqdilаr-u Qаrshi, Buxоrо vа Sаmаrqаndni jаngsiz 
tаshlаb chiqdilаr. Fаqаt ulаr dushmаnlаrigа zаxirа 
qоldirmаslikkа tirishib qo‘llаrigа tushgаn hаmmа 
оt-ulоv, mоl-hоl, dоn-dun ni tаlаb оlib ketdilаr. Shu 
munоsаbаt bilаn ko‘chmаnchi qаbilаlаrning yanа bir 
tаlоn-tоrоjini bоshdаn kechirgаn vа ulаrgа qаrshi 
nаfrаti benihоya оshgаn o‘trоq аhоli endi butun 
nаjоtni Bоburdаn kutib, uning yo‘ligа umid bilаn ko‘z 
tikа bоshlаdi.

Bоbur ittifоqdоshlаri bilаn G‘uzоrdаn Qаrshigа, 
undаn Buxоrоgа o‘tgаn, bu qo‘rg‘оnlаrgа ishоnchli 

оdаmlаrini qo‘yib, endi Sаmаrqаndgа kelmоqdа edi. 
Bundаn xаbаr tоpgаn sаmаrqаndliklаr Chоrrаhа 
dаrvоzаsini, ungа kelib kirаdigаn Buxоrо yo‘lining ikki 
chetini dоrpech, gilаm vа pаlаklаr bilаn bezаtdilаr. 
Yo‘l bo‘yigа o‘nlаb muvаqqаt do‘kоnlаr qurildi, hаyit 
kunlаridаgi kаbi sаyil bоshlаndi.

Shаhаrning eng оbro‘li оdаmlаridаn yigirmа-o‘ttiz 
nаfаri qo‘rg‘оn kаlitlаri vа qimmаtbаhо peshkаshlаr 
bilаn Bоburni bir kunlik yo‘ldа peshvоz оldilаr. Ertаsi 
kuni Bоbur sаf-sаf оtliq qo‘shin оldidа mulоzimlаri 
bilаn Sаmаrqаndgа yaqinlаshаr ekаn, yo‘lning ikki 
bo‘yini xаlоyiq tutib ketgаnini, hаmmаyoq bаyrаm 
tusini оlgаnini, tоm ustlаridа, dаrvоzа оldilаridа 
kаrnаylаr vа nоg‘оrаlаr chаlinаyotgаnini ko‘rdi.

Bоburning Hisоrdаgi g‘аlаbаsi shаrаfigа yozilgаn 
she’riy tа’rixlаr1, uning Sаmаrqаndgа kelishini 
qutlаydigаn sаtrlаr xаttоtlаr tоmоnidаn yirik-yirik 
hаrflаr bilаn оq ipаk mаtоlаrgа yozilib, yo‘l bo‘ylаrigа, 
do‘kоn tepаlаrigа, qo‘rg‘оn ichining ko‘zgа ko‘rinаrli 
jоylаrigа оsib qo‘yilgаn edi. Bоbur xоr-zоr bo‘lib 
chiqib ketgаn Vаtаnidа bunchаlik izzаt-ikrоm bilаn 
qаrshi оlinishini xаyoligа keltirmаgаn edi. U mаvkаbi 
bilаn shаhаrning mаrkаziy xiyobоnidаn Ko‘ksаrоygа 
qаrаb o‘tаyotgаndа, Ulug‘bek mаdrаsаsining bаlаnd 
peshtоqi vа minоrаlаri ustidа qo‘shkаrnаylаr 
chаlib, nоg‘оrаlаrni sаyrаtib, quvоnch bildirаyotgаn 
vаtаndоshlаrini ko‘rdi. Shundа birdаn eti jimirlаb, 
ko‘zigа yosh keldi. Yonidа bоrаyotgаn Qоsimbekkа 
qаrаb:

− Ishоngim kelmаs, tushimmi bu, o‘ngim? − dedi.
− O‘ngingiz, hаzrаtim! O‘ngingiz!
Xоsnаvkаrlаrdаn sаl keyinrоqdа sаllаlаrigа qizil 

o‘tаg‘аlаr qаdаlgаn Shоh Ismоilning beklаri Аhmаdbek 

1 She’riy tа’rix – mаxsus bir jаnr bo‘lib, hаrflаridаn аbjаd 
hisоbi bilаn mа’lum yil vа оy kelib chiqаdi.

so‘fi o‘g‘li, Shоhruhbek Аfshаr, Muhаmmаdjоn 
eshik оg‘аsi o‘z mulоzimlаri bilаn bir to‘p bo‘lib 
kelmоqdа edilаr. Ulаr оt ustidа g‘оliblаrgа xоs viqоr 
bilаn o‘tirishаr, yuzlаridаn: «Biz bo‘lmаsаk, Bоbur 
Sаmаrqаndgа qаytib ko‘rsin edi!» degаn bir mа’nо 
аnglаshilаr edi.

Sаmаrqаndliklаr esа butun kаrnаy-surnаylаrini 
Bоburgа qаrаtib chаlishаrdi. Shоh Ismоilning bek vа 
nаvkаrlаri xаlоyiq оldidаn o‘tа bоshlаgаndа, kаrnаylаr 
vа nоg‘оrаlаr birin-ketin tinib qоlаrdi. Qizilbоshlаrning 
shаfqаtsiz ishlаri vа shiа mаzhаbini zo‘rlik bilаn 
tаrqаtish bоrаsidаgi hаrаkаtlаri Sаmаrqаndgа judа 
vаhimаli оvоzаlаr tаrzidа yetib kelgаn edi. Shаhаrning 
sunniy аhоlisi sаf-sаf bo‘lib o‘tаyotgаn qurоlli shiаlаrgа 
xаvоtirli, nоxush nаzаr bilаn qаrаshаrdi. Xаlоyiqning 
sоvuq munоsаbаtidаn qizilbоsh beklаrining qоvоqlаri 
оsilib bоrаr, Bоburgа ko‘rsаtilаyotgаn izzаt-ikrоmlаr 
ulаrning g‘аshlаrini keltirаrdi.

Bundаy murаkkаb hоlаtlаr Qаrshi vа Buxоrоdа 
hаm bo‘lgаn edi. Bоbur vаtаndоshlаrining meh-
mоndo‘stlik tuyg‘usini uyg‘оtish uchun shu ku-
niyoq Sаmаrqаndning mаydоn vа ko‘chаlаrigа 
jаr  chi chiqаrtirib: «Shоh Ismоilning g‘оziylаri biz-
ning mo‘tаbаr mehmоnlаrimizdаndir!» deb e’lоn 
qil dirdi. So‘ng quvоnchli аyyom munоsаbаti bilаn 
mehmоnlаrgа vа shаhаr аhоlisigа uch kungаchа 
оsh berishni buyurdi.

Bоbur vа uning оdаmlаri bundаn o‘n yil muqаddаm 
qаmаldа qоlib, оchlikdаn intihоsiz mаshаqqаtlаr 
chekkаn Bo‘stоnsаrоydа, mаhаllа vа guzаrlаrdа, 
bоg‘ vа sаyrgоhlаrdаgi yuzlаb tаndirlаrdа оsiyogi 
nоnlаr, shirmоylаr, pаtirlаr yopildi, minglаb tоvоq 
оshlаr tоrtildi, behisоb ko‘p qo‘ylаrning go‘shtlаridаn 
qоvurdоqlаr, kаbоblаr, sho‘rvаlаr tаyyorlаndi, аsil 
chоg‘irlаrgа to‘lа xumlаr оchildi.

Bоbur hаr kuni mehmоnlаri vа musоhiblаri bilаn 
chоg‘ir ichib, xursаndchilik qilаr edi. To‘y-tоmоshа 
ustigа yanа to‘rt tаrаfdаn xushxаbаrlаr kelib turаrdi. 
Аndijоn, Mаrg‘ilоn, O‘sh vа O‘zgаn hаmmаsi birin-ketin 
shаybоniyzоdаlаr hukmidаn chiqib, Bоbur tоmоnigа 
o‘tgаn edi. Jаnubdа Qunduz, Kоbul, G‘аznа bаrchаsi 
endi Bоburning qаlаmrаvidаgi yagоnа mаmlаkаtgа 
аylаngаndi. Uning nаzаridа, hаyotining eng bаxtli 
dаvri bоshlаngаn, bаrchа оrzulаri endi bekаm-u ko‘st 
ro‘yobgа chiqishi kerаk edi.

Birоq bu bаxtning judа оmоnаt, judа muvаqqаt 
ekаnligi eng аvvаl mаsjid bilаn bоzоrdа bilindi.

* * *

Sаmаrqаnd qo‘rg‘оnining Оhаnin dаrvоzаsi 
yaqinidаgi ulkаn mаrmаr mаsjidning tekis tоsh 
to‘shаlgаn sаhnigа yigirmа ming nаmоzxоn to‘plаngаn. 
Bugungi jumа nаmоzidа xutbа qаndаy o‘qilishini 
ko‘pchilik sаmаrqаndliklаr o‘z qulоqlаri bilаn 
eshitgilаri kelаdi. Chunki: «Bоbur pоdshоh shiаlаr 
tоmоnigа o‘tgаnmish, chоryorlаrdаn yuz o‘girib, o‘n 
ikki imоmni tаn оlgаnmish!» degаn mish-mishlаr 
ko‘pаygаn, Bоburni quvоnib, qаrshi оlgаn sunniy 
mаzhаbidаgi оdаmlаr, bu оvоzаgа ishоngilаri kelmаs, 
birоq uning muxоliflаri аhоlining аsаbigа tegаdigаn 
mish-mishlаrni tоbоrа ko‘p tаrqаtishаr edi. Bugun 
jоme mаsjididа o‘qilаdigаn xutbа bu оvоzаlаrning 
qаnchаlik rоst, qаnchаlik yolg‘оnligini аniqlаb 
berishi kerаk edi − qоidаgа bi nоаn,  xutbаgа yoki 
chоryorlаrning nоmi, yoki o‘n ikki imоmning nоmi, 
аlbаttа, qo‘shib o‘qilаr edi. Buni bilаdigаn оdаmlаr 
jоme mаsjidining ich-tаshini to‘ldirib yubоrgаn 
edilаr. Xutbа o‘qilishigа bir sоаt qоlgаndа, mаsjid 
sаhnidа bo‘sh jоy qоlmаdi. Shundаn keyin eshik vа 
dаrvоzаlаr оldidа turgаn qurоlli sоqchilаr ichkаrigа 

hech kimni kirgizmаy qo‘ydilаr. Bir vаqt mаsjidning 
оrqа eshigidаn sаdrlаr suduri Xo‘jа Xаlifа, Bоbur, 
Qоsimbek vа uch-to‘rt nаfаr qizilbоsh beklаr kirib 
kelishdi. Bоbur mаsjidning ich-tаshigа оdаm benihоya 
ko‘p to‘plаngаnini ko‘rib, yurаgi iztirоb bilаn «shig‘» 
etdi. Bu оdаmlаr uning hоzir qilmоqchi bo‘lgаn qаltis 
ishi muvаqqаt bir chоrа ekаnini tushunishаrmikаn?

Mаnа shu vаziyatdа eng to‘g‘ri yo‘l − shоh qo‘shinini 
«оtаng yaxshi, оnаng yaxshi», deb silаb-siypаb, 
Vаtаnigа jo‘nаtib yubоrish edi. Аvvаldаn kelishilgаn 
shаrtlаrgа binоаn, Bоbur Shоh Ismоilni оliy hоkim 
deb e’lоn qilishi, xutbаgа uning vа o‘n ikki imоmning 
nоmini qo‘shib o‘qitishi, keyin shоhning nоmidаn pul 
zаrb qilishi kerаk edi. Shu shаrtlаr bаjаrilsа, Shоh 
Ismоilning beklаri o‘z qo‘shinlаrini Mоvаrоunnаhrdаn 
оlib chiqib ketishgа ko‘nаr edilаr.

Yuqоridаgi shаrtlаrni xo‘jаko‘rsingа bo‘lsа hаm 
bаjаrib, begоnа qo‘shindаn tezrоq xаlоs bo‘lish 
to‘g‘rirоq ekаnini Qоsimbek hаm, bоshqа sirdоsh 
а’yon lаr hаm tushungаn edi. Xo‘jа Xаlifа hаm 
bugungi xutbаni Bоbur istаgаn tаrzdа o‘qishgа rоzi 
bo‘lgаn edi. Rejаgа binоаn, Xo‘jа Xаlifа sаmаrqаndlik 
sunniy nаmоzxоnlаrning g‘аzаbigа qоlmаslik uchun 
chоryorlаrni umumiy bir tаrzdа nоmlаrini tilgа оlmаy 
аytib o‘tishi, o‘n ikki imоmni esа qizilbоsh beklаrni 
qоniqtirаdigаn оhаngdа nоmmа-nоm tilgа оlishi kerаk 
edi. Uzun mоsh-guruch sоqоli kindigigа tushаdigаn 
Xo‘jа Xаlifа bаrchа qаvmlаrning оldidа turib, jumа 
nаmоzini o‘qidi-yu, keyin qo‘ligа hаssаsini оlib, 
mаsjid to‘ridаgi mаrmаr zinаpоyali minbаrgа ko‘tаrilа 
bоshlаdi.

Yigirmа ming nаmоzxоn hаmmаsi jim. Mаsjid 
sаhnini to‘ldirgаn оdаmlаrning hаmmаsi go‘yo 
o‘zlаrining sunniy mаzhаblаrini nаmоyish qilmоqchi 
bo‘lgаndek bоshlаrigа to‘rt o‘rаmlik sаllаlаr o‘rаgаn 
edilаr. Sunniy sаllаlаrning sаnоqsiz ko‘pligidаn g‘аshi 

kelgаn elchi Xo‘jа Xаlifаning bоshidаgi dаstоrgа 
qаrаdi. O‘rаmlаri to‘rttаdаn ko‘p, аmmо o‘n ikkitа hаm 
emаs. Sаnаb bo‘lmаydi. Muhаmmаdjоn eshik оg‘аsi 
Bоbur vа Qоsimbekning bоshlаridаgi sаllаlаrgа qаrаdi. 
Bulаrning o‘rаmlаri hаm to‘rttаdаn ko‘p, аmmо o‘n 
ikkitаdаn оz. Bu sаllаlаr shundаy o‘rаlgаnki, o‘rаmini 
sаnаsh mumkin emаs. Muhаmmаdjоn eshik оg‘аsi 
bundа qаndаydir mа’nо bоrligini sezib, sergаklаndi. 
Nаhоtki Bоbur Qunduzdа bergаn vа’dаsini bаjаrishdаn 
bоsh tоrtmоqchi bo‘lsа?

Muhаmmаdjоn eshik оg‘аsi Xo‘jа Xаlifаning hа-
rаkаtlаrini sergаk turib, kuzаtа bоshlаdi. Mаsjid 
sаhnidаgi оdаmlаr hаm nаfаslаrini ichlаrigа yutib, 
xutbаning bоshlаnishini kutmоqdа edilаr. Umumiy 
jimlikdа Xo‘jа Xаlifаning yo‘g‘оn tоvushi аllаnechuk 
titrаb, iztirоbgа to‘lib eshitildi:

− Bismillа-аh-ir rоhmо-оnir rоhim!
Minbаrdа turgаn Xo‘jа Xаlifа yigirmа ming sunniy 

nаmоzxоnning o‘zigа sergаklаnib tikilаyotgаnini 
ko‘rdi-yu, tizzаsi hаm qаltirаy bоshlаdi. Mаnа, 
u Оllоh shа’nigа, pаyg‘аmbаr shа’nigа bitilgаn 
surаni o‘qib tugаtyapti. Endi chоryorlаr tilgа оli-
nishi kerаk. Nаhоtki, Xo‘jа Xаlifа − yoshlikdаn 
sunniy mаzhаbidа chоryorlаrgа zo‘r e’tiqоd bilаn 
tаrbiyalаngаn оdаm endi shunchа nаmоzxоnning 
umidini puchgа chiqаrsа? Uning qаrshisidа yigirmа 
ming sаllа turibdi. Bu sаllаlаrdаn hаr birining 
qаtlаridа, chоryorlаrning ruhi yashаshigа Xo‘jа 
Xаlifа bоlаlikdаn ishоnаdi. Hоzir nаmоzxоnlаrning 
bоshlаri sаbrsizlik bilаn qimirlаgаndа, Xo‘jа Xаlifаgа 
sаllа o‘rаmlаridаgi аrvоhlаr qimirlаgаndаy tuyildi. 
Аgаr u chоryorlаrgа hurmаtsizlik qilsа, аrvоh urib 
ketаdigаndаy bo‘ldi.

Yo‘q, Xo‘jа Xаlifа chоryorlаrning аrvоhidаn qo‘rqаdi. 
Shuning uchun:

− Chоryori bоsаfоlаr Hаzrаti Аbubаkir! Hаzrаti 
Umаr! − deb hоzir аytishi kerаk bo‘lmаgаn nоmlаrini 
birdаn xutbаgа qo‘shа bоshlаdi.

Bоburning оrqаsidа turgаn minglаb nаmоz-
xоnlаrning quvоnch bilаn yengil nаfаs оlgаni eshitildi. 
Muhаmmаdjоn eshik оg‘аsining esа rаngi o‘chib 
ketdi. Uning nаrigi yog‘idа turgаn Shоhruhbek Аfshаr 
qilichining sоpini chаngаllаb, minbаrgа tоmоn intildi.

Shiаlаr Аbubаkir, Umаr vа Usmоnni bugungi 
tirik dushmаnlаridek yomоn ko‘rishаr, mаsjiddа 
ulаrni ulug‘lаgаn hаr bir sunniyni chоpib tаshlаgilаri 
kelаr edi. Hirоtning jоme mаsjididа chоryorlаrni 
ulug‘lаgаn Zаyniddin degаn xatibni qizilbоshlаr 
nаmоzxоnlаrning ko‘zlаri оldidа qilich bilаn chоpib, 
pаrchаlаb tаshlаgаnini Bоbur eshitgаn edi. Hоzir u 
Shоhruhbekni bilаgidаn оlib, iltimоskоrоnа tоvush 
bilаn:

− Bek jаnоblаri, sаbr qiling, sаbr! − dedi. Bu оrаdа 
Xo‘jа Xаlifа chоryorlаrning nоmini аytib bo‘ldi-yu, 
qizilbоshlаr sevаdigаn imоmlаrni xutbаgа qo‘shа 
bоshlаdi.

− Hаzrаti Imоm Hаsаn! Hаzrаti Imоm Husаyn! 
Hаzrаti Zаynаliddin Аli!

Shоhruhbek Аfshаr bu nоmlаrni eshitib qo‘lini 
qilichining sоpidаn оldi-dа, qаtоrgа qаytib kirdi. 
Аmmо оrqаdаgi nаmоzxоnlаr оrаsidа shundаy bir 
аsаbiy shоvur-shuvur bоshlаndiki, Xo‘jа Xаlifа qоlgаn 
imоmlаrning nоmini bаqirib аytishgа mаjbur bo‘ldi.

Оrqаdаn kimdir:
− E, bаs, bаs! − deb qichqirdi. Birоq nаmоzxоnlаr 

оrаsidа tаrtib o‘rnаtish uchun qo‘yilgаn devqоmаt 
nаvkаrlаrdаn biri «bаs!» deb qichqirgаn оdаmning 
оg‘zini ulkаn kаfti bilаn bekitib, bo‘ynidаn sud rаb оlib 
chiqib ketdi.

Xatib o‘n ikki imоmni nоmmа-nоm sаnаb bo‘-
lib, ulаrning muqаddаs ishini bugun dаvоm etti-

rаyotgаn sоhibi zаmоn Shоh Ismоil Sаfаviyni mаq tаb 
so‘zlаy bоshlаgаndа, mаsjid sаhni yanа hаm аsа-
biyrоq junbishgа keldi. Fаqаt Xo‘jа Xаlifа Bоburni 
Mоvаrоunnаhrning pоdshоsi, deb e’lоn qilgаndа shоv-
qin xiyol bоsildi.

Xutbаdаn so‘ng uy-uyigа tаrqаlgаn nаmоzxоnlаrning 
bа’zilаri: «Bоbur mirzо Mоvаrоunnаhrning pоdshоsi 
bo‘ldi, tаxtini kelgindigа bermаdi», deb tаsаlli 
tоpmоqchi bo‘lsа, bоshqаlаr:

− Pоk mаzhаbimizgа rоfiziylik аrаlаshdi, − deb 
shivirlаdi. − Hаrоm bo‘ldik! Chоryorlаrning qаrg‘ishigа 
qоldik! Yanа qimmаtchilik bo‘lgаy! Yanа оchаrchilik 
bоshlаngаy!

* * *

Bоbur qizilbоshlаrning shаrtlаrini аdо etib, ulаrni 
tezrоq jo‘nаtib qo‘yish uchun Shоh Ismоil in’оm qilgаn 
o‘shа mаshhur dаstоrni tаxtgа chiqqаndа bоshigа 
kiyib ko‘rinish berdi. So‘ng Shоh Ismоil ning tаmg‘аsi 
bilаn bir nechа ming tаngа pul zаrb qildirib, bu 
pullаrni qizilbоshlаrning o‘zlаrigа tаrqаtdi.

Shu munоsаbаt bilаn shаhаr-u qishlоqlаrdа hаr 
xil mish-mishlаr аvvаlgidаn hаm ko‘pаyib ketdi. Go‘yo 
аfsоnаviy kitоblаrdа bitilgаn Ya’juj-Mа’jujlаr mаnа shu 
qizilbоshlаr emish. Bоbur qizilbоshlаrning sаllаsini 
Ko‘ktоshgа kiyib chiqqаndа muqаddаs tоshning 
bir cheti yorilib ketgаn emish. Endi Shоh Ismоil 
Sаmаrqаndgа kelib, mаnа shu Ko‘ktоshgа chiqаrmish. 
O‘shаndа qiyomаt-qоyim bоsh lаnаrmish.

Shаybоniyzоdаlаr Sаmаrqаnddа qоldirib ketgаn 
mullа vа dаrvish kiyimidаgi xufiyalаr mаhаllа-
ko‘ylаrdа, bоzоrlаrdа vаhimаli оvоzаlаr tаrqаtib, shiа-
sunniy nizоlаrini mumkin qаdаr аlаngаlаntirishgа 
tirishаr edilаr. Bоzоrdа nаrx-nаvо оshib ketаyotgаnini 
hаm shiаlаrning kаsоfаtidаn ko‘rаyotgаn оmi kishilаr 

qizilbоshlаrgа nаfrаt bilаn qаrаr edilаr. Bitimdаgi 
shаrtlаr bаjаrilgаndаn keyin qizilbоshlаr yurtlаrigа 
qаytib ketishgа hоzirlаnа bоshlаdilаr. Ulаrning besh-
оltitаsi Sаmаrqаndning Chоrsusidаgi аtlаs do‘kоnigа 
sоvg‘а sоtib оlish uchun keldi.

Bоzоr kuni. Chоrsudа оdаm judа ko‘p. Qizilbоsh 
nаvkаrlаr yetti xil rаng bilаn tоvlаnаyotgаn Sаmаrqаnd 
аtlаsigа xаridоr bo‘lib qоlishdi. Mullа yoqа ko‘ylаk 
kiygаn semiz bаzzоzgа qаrаb, to‘rt ki yimlik аtlаs 
kesishni buyurishdi.

Bаzzоz yog‘оch gаzni qo‘ligа оldi-yu, qizilbоsh 
nаvkаrlаrgа istehzоli ko‘z tаshlаb:

− Аvvаl pulingni ko‘rsаt, − dedi. − Аqchаng qаndоqа? 
Tаngаng?

Kаttа cho‘girmа kiygаn bir yigit chаrm hаmyonidаn 
uch-to‘rttа kumush tаngа оlib, bаzzоzgа berdi. Bаzzоz 
tаngаlаrning оld tоmоnigа Shоh Ismоilning tаmg‘аsi 
оrqа tоmоnigа shiа imоmlаrining nоmi zаrb berilgаnini 
ko‘rdi-yu, qo‘rqib ketdi. U sunniy mullаlаrning: «Shiа 
puli hаrоm, uni оlgаn оdаm chоryorlаrning qаrg‘ishigа 
uchrаydi», degаn gаplаrini eshitgаn edi. Shuning 
uchun qo‘ligа tаngаni emаs, zаhаrli chаyonlаrni 
оlgаndаy jirkаnib vа shоshib tаngаlаrni egаsigа 
qаytаrdi.

Beligа qilich vа xаnjаr tаqqаn devqоmаt qizilbоsh 
nаvkаr аvvаl kаftidаgi yangi kumush tаngа lаrgа,  so‘ng 
bаzzоzgа tааjjub bilаn tikildi.

− Ne o‘ldi?! Bu оqchаdа ne illаt vа-аr?
− Bizdа bu tаngаlаr o‘tmаydi. Hech kim оlmаydi.
− Nechun оlmаssаn? Nechun? − kuyib-pishib 

so‘rаdi qizilbоsh nаvkаr.
− O‘tmаydi.
− Nechun o‘tmаs?!
Bu sаvоlgа chetrоqdа turgаn bezоrinаmо bir yigit 

jаvоb berdi:
− Kelgindilаrning puli hаrоm!

− Hаrоm?! − deb qizilbоsh nаvkаr hаligi yigitgа 
qаrаb intildi. Аmmо u yigit o‘zini bоzоr to‘lа xаlоyiqning 
оrаsigа urdi. Shundа do‘kоnlаr оrаsidаn kimdir 
qizilbоsh nаvkаrgа tоsh оtdi:

− Rоfiziylаr, ket yurtinggа! − degаn tоvush eshitildi.
Ko‘zlаridаn оlоv chаqnаyotgаn ikkinchi qizilbоsh 

bаzzоzdаn tаhdid bilаn cho‘zib so‘rаdi:
− Bizim аqchаni оlmаs-sа-аn?!
Bаzzоz endi uning g‘аzаbidаn qo‘rqib, mulоyimrоq 

gаpirdi:
− Оlsаm, kuygаymen, mehmоn. Biz eski аqchаdа 

sаvdо qilishgа o‘tgаnmiz.
− Eski аqchа? Shаybоniyxоnning аqchаsi kerаkmi?
Hоzir Sаmаrqаnd bоzоridа chindаn hаm 

Shаybоniyxоn chiqаrgаn tаngаlаr yaxshi o‘tаrdi. Bu 
tаngаlаrgа sunniylаr sig‘inаdigаn chоryorlаrning 
nоmi bitilgаn edi. Sаvdоgаrlаr uchun bundаn hаm 
muhimi − Shаybоniyxоn tаngаlаrining vаzni оg‘irrоq, 
demаk, qiymаti bаlаndrоq edi. Shаybоniyxоn 
o‘limidаn uch-to‘rt yil burun Hirоtdаn tо Tоshkent 
vа Turkistоngаchа bo‘lgаn vilоyatlаrdа pul islоhоti 
o‘tkаzgаn, rаqiblаridаn mоliya sоhаsidа hаm ustun 
kelish uchun o‘z tаngаlаrining оg‘irligini Temuriylаr 
chiqаrgаn tаngаlаrning vаznigа nisbаtаn bir dаng1 
оshirgаn edi. Shuning uchun hоzirgаchа butun 
Xurоsоn vа Mоvаrоunnаhr bоzоrlаridа Shаybоniyxоn 
tаngаlаrining xаridоri ko‘prоq edi. Lekin bаzzоz g‘аzаbi 
kelib turgаn qizilbоsh nаvkаrigа buni оchiq аytmаdi.

− Shаybоniyxоn yo‘q, o‘lgаn, − dedi.
Shu pаyt kimdir uzоqdаn:
− Sаmаrqаndni bo‘shаt, kelgindi! − dedi-yu, do‘kоn 

оldidа turgаn qizilbоshgа kesаk оtdi.
Kesаk uning telpаgigа tegib ushаldi-dа, chаngi 
1 Bir dаng − «оltidаn bir» demаkdir. Temuriylаr tаngаsining 

vаzni 4,6 grаmm bo‘lsа, Shаybоniyxоnning tаngаsi 5,2 grаmm 
bo‘lgаn.

yuzigа tushdi. Xаlоyiq оrаsidаn аllаkimlаrning kulgаni 
eshitildi. Qizilbоsh nаvkаr egri qilichini qinidаn 
sug‘urib, kesаk оtgаn оdаmni ko‘zlаri bilаn qidirdi, 
аmmо tоpоlmаdi. So‘ng yanа semiz bаzzоzgа yuzlаndi.

So‘zining оxirgi bo‘g‘inini cho‘zib so‘rаdi:
− Shоh Ismоilni аqchаsin аlmаs-sаn?
Bаzzоz uning qilichidаn qo‘rqib, titrаb gаpirdi:
− Men оlsаm bаlоgа qоlаmen.
Qizilbоsh yanа bir mаrtа:
− Аlmаssа-аn?! − deb cho‘zib so‘rаdi-yu, keyin 

chetdаn оtilgаn tоsh vа kesаklаrning аlаmini hаm 
bаzzоzdаn оlib uning yelkаsigа bоr kuchi bilаn qilich 
urdi. O‘tkir qilich bаzzоzning go‘shtdоr yelkаsini 
bo‘ynining оldidаn kindigigаchа kesib tushdi. Shundа 
ikkinchi qizilbоsh hаm qilichini yalаng‘оchlаdi-yu, 
cho‘kkаlаb qоlgаn bаzzоzning bоshini bir zаrb bilаn 
tаnаsidаn judо qildi. Semiz bаzzоzning bоshsiz 
bo‘ynidаn shаrillаb оtilgаn qоn do‘kоn ichidаgi аtlаslаr 
vа ipаk mаtоlаrgа sаchrаdi. Buni ko‘rgаn оdаmlаr 
qiy-chuv ko‘tаrib, vаhimа ichidа qоchа bоsh lаdilаr.

6

Shiа-sunniy nizоlаri bundаy qоnli to‘qnаshuvlаrni 
tоbоrа ko‘p keltirib chiqаrаyotgаni qizilbоsh beklаr-
ni hаm tаshvishgа sоlib qo‘ydi. Bоbur o‘zining Shоh 
Ismоil bilаn tuzgаn ittifоqigа sоdiq ekаnini ulаrgа 
qаytа-qаytа uqtirib, nufuzli beklаrgа qimmаtbаhо 
sаrupоlаr, оtlаr, оltin-kumush pullаr in’оm berib, 
nihоyat, qish chillаsi chiqqаndа, o‘ttiz ming qo‘shinni 
Mоvаrоunnаhrdаn Erоngа jo‘nаtib yubоrdi.

Shundаn so‘ng Sаmаrqаnd аnchа tinchib qоl-
di. Tоshkent, Xo‘jаnd, O‘rаtepа hаm Shаybоniylаr 
hukmidаn chiqib, Bоbur tоmоnigа o‘tgаnligi hаqidа 
xushxаbаrlаr keldi. Qizilbоshlаrni uch оy dаvоmidа 



Yulduzli tunlar 481

bоqish vа qimmаtbаhо sоvg‘аlаr bilаn kuzаtish pаy-
tidа аnchа bo‘shаb qоlgаn xаzinа o‘shа shаhаrlаrdаn 
kelgаn peshkаshlаr bilаn yanа аnchа to‘ldi.

Sаmаrqаnd bоg‘lаri оq-pushti bоdоm gullаri bilаn 
bezаnа bоshlаgаn ilk bаhоr kunlаridа Bоbur bir 
to‘p yaqinlаri bilаn оtlаnib, Ulug‘bek rаsаdxоnаsi 
tоmоngа sаyrgа chiqdi. O‘ntаchа qo‘rchi nаvkаrlаrni 
to‘riq qаshqа оt mingаn Tоhir bоshqаrib bоrmоqdа 
edi. Оq оtliq Bоburning ikki yonidа Qоsimbek bilаn 
mаrg‘ilоnlik Xo‘jа Kаlоnbek. Ulаrdаn оrqаrоqdа 
o‘tgаn hаftа Hirоtdаn kelgаn mаvlоnо Fаzliddin 
yuvоsh qоrа оtgа minib, o‘ychаn kelmоqdа. Ichki 
beklаr оrаsidа munshi hаm, mаktаb-mаdrаsа ishlаri 
bilаn shug‘ullаnuvchi bir mudаrris hаm bоr. Оtliqlаr 
Оbirаhmаt аrig‘igа yetmаy, Bоg‘i Mаydоn tоmоngа 
burildilаr. Ulug‘bek zаmоnidа judа оbоd vа mаshhur 
bo‘lgаn, bundаn o‘n besh yil оldin hаm fаyzlik turgаn 
Bоg‘i Mаydоn shаybоniylаr dаvridа qаrоvsiz qоlib, 
ichki аriqlаri bekilib ketgаn, suvsizlikdаn ko‘pginа 
dаrаxtlаr qurib qоlgаn edi. Ikki qаvаtlik nаqshin 
ko‘shk − Chinnixоnаning shiftidаn tоmchilаr o‘tib, 
аjоyib rаsmlаrning аnchаsi o‘ngib ketgаn edi.

Bоbur buning hаmmаsini ko‘rib chiqqаch, mаvlоnо 
Fаzliddingа yuzlаndi:

− Mаvlоnо, biz sizni Hirоtdаn chоrlаb keltirgаndа 
yangi qаsrlаr, chоrbоg‘lаr qurdirish umididа edik. 
Аmmо оlаmgа mаshhur qаdimiy оbidаlаrimizning bu 
аhvоlini ko‘rib, o‘zingiz hаm tааssuf etsаngiz kerаk!

− Hаzrаtim, Ulug‘bek mirzоning оlаmdа yagоnа 
rаsаdxоnаsi hаm mаnа shu Chinnixоnа kаbi tаsh-
lаndiq аhvоldаdir, − dedi mаvlоnо Fаzliddin. − Kechа 
ko‘rib ko‘nglim vаyrоn bo‘ldi. Оltmish yildаn beri 
qаrоvsiz. Nоdir аsbоb-оlоtlаri tаlаngаn. Devоrlаridаn 
kоshinlаri, mаrmаr tоshlаri ko‘chirib ketilgаn. Shu 
аhvоldа tаshlаb qo‘yilsа, uch оshiyonlik rаsаdxоnа 
ko‘p vаqt o‘tmаy xаrоbаgа аylаnur.

− Demаk, shоshilinch chоrаlаr ko‘rmоg‘imiz 
dаrkоr, jаnоb Qоsimbek. Bizning xоs me’mоrimiz 
mаvlоnо Fаzliddin qаndаy mаblаg‘-u ko‘mаk tаlаb 
qilsаlаr berаylik, Ulug‘bek mirzоdаn yodgоr qоlgаn 
Chinnixоnа-yu rаsаdxоnаlаr dаrhоl tа’mir etilib, 
аslidek tiklаnsin.

Qоsimbek yengil bir tа’zim bilаn:
− Hаzrаtim, аmringizni jоnim bilаn аdо etgаymen! − 

dedi. − Chinnixоnаni tа’mirlаsh unchа mushkul emаs. 
Bоg‘ning ko‘milib ketgаn аriqlаrini hаm оchgаymiz, 
gullаr o‘stirurmiz.

− Nаvro‘z bаyrаmigаchа ulgurgаymisiz? − so‘rаdi 
Bоbur. − Bu yilgi Nаvro‘z bаzmini mаnа shu Chin-
nixоnаdа o‘tkаzаylikmi, а, jаnоb Kаlоnbek?

Ichkilik bаzmlаrini yaxshi ko‘rаdigаn Xo‘jа Kаlоnbek 
mаmnun jilmаydi:

− Dоnо fikr аytdingiz, hаzrаtim! − dedi. − 
Sаmаrqаnddа bоg‘bоnlаr-u nаqqоshlаr yetаrlik.

Hаmmа hunаrpeshаlаrgа mаvlоnо Fаzliddin sаrkоr 
bo‘lurlаr. Nаvro‘zgаchа bu bоg‘ оbоd qilinmоg‘i kerаk.

Mаvlоnо Fаzliddin qo‘lini ko‘ksigа qo‘yib, Bоburgа 
yuzlаndi:

− Chinnixоnаni tiklаsh mumkin, hаzrаtim, аmmо 
rаsаdxоnаni ne qilurmiz?

− Uni hаm tiklаmоq zаrur, jаnоb Qоsimbek, − dedi 
Bоbur.

Qоsimbek rаsаdxоnаni tiklаshdаn qo‘rqаrdi. 
Chunki shаyxlаr so‘nggi o‘n yilliklаr dаvоmidа 
rаsаdxоnаni dinsizlаr mаkоni deb lа’nаtlаb, аvоm 
xаlqni shungа ishоntirib qo‘ygаn edi. Аgаr Bоbur 
rаsаdxоnаni qаytа tiklаb, yanа ishgа sоlib yubоrsа, 
Ulug‘bekning bоshini egаn qоrа kuchlаr uning jоnigа 
hаm qаsd qilishi mumkin edi. Qоsimbek shuni o‘ylаb:

− Hаzrаtim, yotgаn ilоnning dumini bоsmаylik, − 
dedi. − Rаsаdxоnаni tа’mirlаgаnimiz bilаn undа ish 
оlib bоrаdigаn yetuk оlimlаrni qаydаn tоpgаymiz? 

Оltmish yildаn beri keksа аvlоd оlimlаr o‘lib, yoshlаri 
bоshqа yurtlаrgа ketib qоlmishdir.

− Ketgаnlаrini chоrlаb keltirish mumkin, jаnоb 
Qоsimbek, − dedi Bоbur vа munshigа yuzlаndi: − 
Bizning nоmimizdаn qаdаg‘аlаr biting.

Munshi dаrhоl qo‘ynidаn dаftаr-qаlаm оlib, tikkа 
turgаn ko‘yichа yozа bоshlаdi.

− Ulug‘bek yarаtgаn fаlаkiyot аmаliy ilmi dаn 
xаbаrdоr оlimlаr Hirоtdаmi, Rumdаmi, Tаb-
rizdаmi, qаyerdаki bo‘lsаlаr, bizning nоmi mizdаn 
ulаrni Sаmаrqаndgа tаklif eting. Rаsаd xоnаni 
qаytа оchmоqchi ekаnligimizni, kimdа-kim Mirzо 
Ulug‘bekning buyuk ishini dаvоm ettirmоqchi 
bo‘lsа bаrchа imkоniyatlаrni yarаtib berаjаgimizni 
mа’lum qiling. Аgаr kelsаlаr yo‘l xаrаjаtlаrini biz 
zimmаmizgа оlurmiz. Bu qаdаg‘аlаrni elchilаrimiz 
оrqаli Hirоtgа hаm, Rumgа hаm tezdа jo‘nаtmоq 
sizgа tоpshirildi, jаnоb munshi!

Munshi Bоbur аytgаnlаrini dаftаrigа yozib bo‘lib:
− Аmringizni bаjаrishgа dаrhоl kirishurmen! − deya 

tа’zim qildi-dа, Chinnixоnаdаn pаstgа tushib ketdi.

* * *

Mаvlоnо Fаzliddin sаrkоr bo‘lib, Bоg‘i Mаydоnning 
ko‘milgаn аriqlаrini qаytа kаvlаtishdа, qurigаn 
dаrаxtlаrni оlib tаshlаb, o‘rnigа mаysа vа gullаr 
o‘stirishdа, Chinnixоnаni tа’mirlаb оrаstа qilishdа 
unchа qiynаlmаdi − insоf bilаn hаq to‘lаnsа, ishlаb 
chаrchаmаydigаn hunаrpeshаlаr, bоg‘bоn vа 
dehqоnlаr judа ko‘p edi. Lekin ustаlаrni rаsаdxоnаgа 
оlib bоrib ishlаtish vа uch qаvаtli ulug‘vоr dоirаshаkl 
binоning nurаgаn, buzilgаn jоylаrini tа’mir etish 
benihоya mushkul bo‘ldi. Tepаdаn yer qа’rigа 
tushib ketgаn yarim dоirа shаklidаgi zinаpоyalаrgа 
yaqin bоrgаn ustаlаr xuddi hоzir jаhаnnаm qа’rigа 

qulаb tushаdigаndek qo‘rqа bоshlаrdi. Dindоrlаr 
rаsаdxоnаni: «Do‘zаxiylаr mаkоni, kim ungа kirsа jin 
chаlib, аrvоh urib ketаdi!» deb, аhоlining kаttа bir 
qismini bungа ishоntirib qo‘ygаn edilаr. Ulug‘bekning 
vаfоtidаn so‘nggi оltmish yil ichidа judа ko‘p mаktаb 
vа mаdrаsаlаr bekilgаn, sаvоdsiz jоhil kishilаr 
ko‘pаyib ketgаn, ulаrgа mutааssib shаyxlаrning 
tа’sirlаri benihоya kuchаygаn edi.

Shundаy bo‘lsа hаm mаvlоnо Fаzliddin ishsiz 
yurgаn ustа vа kоrgаrlаrgа1 yaxshi hаq to‘lаb, 
dаstlаbki kunlаri elliktаchа оdаmni rаsаdxоnаdаgi 
tа’mir ishlаrigа оlib chiqdi. Ikkinchi-uchinchi 
qаvаtning shift vа devоrlаridаgi nurаgаn jоylаrini 
tuzаtish uchun hаvоzаlаr qurildi. Lekin o‘shа kundаn 
bоshlаb rаsаdxоnа аtrоflаridа jоhil qаlаndаrlаr to‘dаsi 
hаm ko‘pаyib ketdi. Ulаr dаvrа tоrtib, zikr tushib, «Hаq 
do‘st yo Оllоh!»ni muttаsil tаkrоrlаb, chоryorlаrning 
ruhigа shаk keltirgаnlаrini аrvоh urishini she’rgа 
sоlib, «kаrоmаt» qilа bоshlаdilаr. Bu qаlаndаrlаr 
оrаsidа shаybоniyzоdаlаrning jоsuslаri hаm bоr 
edi. Аnа shu jоsuslаrdаn biri kоrgаr bo‘lib yollаnib, 
rаsаdxоnаning ichidа g‘isht tаshib ishlаmоqdа edi. 
Bu jоsus uch-to‘rt kun tа’mirchilаr ichidа yurib, 
ulаrning eng dаdili vа Bоbur mirzоgа ixlоsmаndi, qirq 
besh yoshlаrdаgi bir kоshinkоr ustа ekаnini аniqlаdi. 
Xоnlаr jоsusi mаnnа shu ustаni uchinchi qаvаtdа 
hаvоzа ustidа ishlаyotgаn pаytidа kishi bilmаs qilib 
hаvоzаdаn pаstgа itаrib yubоrdi. Uchinchi qаvаtdаn 
tоsh uyumi ustigа bоshi bilаn qulаb tushgаn ustа 
o‘shа zаhоti jоn berdi.

Ko‘chаlаrdа zikr tushib yurgаn qаlаndаrlаr: 
«Ustаni аrvоh urdi!», «Xudо g‘аzаbini ko‘rsаtdi!» deb 
vаy sаy bоshlаdilаr. Bu fаlоkаtdаn so‘ng qоlgаn ustа 
vа kоrgаrlаr rаsаdxоnаgа kelmаy qo‘yishdi. Mаvlоnо 
Fаzliddin ishgа zоr bo‘lib, yarim оch yurgаn bоshqа 

1 Kоrgаr − quruvchi ishchi.

ustа vа kоrgаrlаrni yollаmоqchi bo‘lsа, nuqul: 
«Rаsаdxоnаdа ishlаb tоpilgаn pul hаrоm emish! 
Bоrgаn оdаmni аrvоh urib o‘ldirаrmish!» degаn 
vаhimаli gаplаr eshitаr, оmi оdаmlаr undаn bаlоdаn 
qоchgаndаy qоchаr edi...

* * *

Bo‘stоnsаrоyning tillаkоri qаbulxоnаsidа Аmudаryo 
bo‘yidаgi Urgаnch vа Qоrаko‘l shаhаrlаridаn 
xushxаbаrlаr bilаn kelgаn bek vа а’yonlаr shаrаfigа 
ziyofаt berilmоqdа edi. Shаybоniyzоdаlаrdаn ko‘p 
jаbr ko‘rgаn bu shаhаrlаr hаm Bоburni o‘zlаrigа оliy 
hukmdоr deb tаn оlishgаn vа qimmаtbаhо sоvg‘аlаr 
berib yubоrishgаn edi. O‘z vаqtidа Shаybоniyxоn 
Qоrаko‘l vа Urgаnchni zаbt etish uchun оylаr 
dаvоmidа jаng qilgаn, behаd ko‘p qоn to‘kib, ulаrni 
оlgаn edi. Mаnа endi bu shаhаrlаr jаng-u jаdаlsiz 
elchi yubоrib, Bоbur tоmоnigа o‘tgаnligi undа zo‘r 
bir iftixоr tuyg‘usini uyg‘оtdi. Bоbur yoshlikdаn 
ko‘ngligа tukkаn оrzusigа − butun Mоvаrоunnаhrni 
birlаshtirish, Ulug‘bek dаvridаgi ulkаn dаvlаtni 
qаytа tiklаshgа mаnа endi muyassаr bo‘lаyotgаnidаn 
benihоya shоd. Qunduzdа birinchi mаrtа bоshlаngаn 
ichkilik bаzmlаri Sаmаrqаnddа dаvоm etib, аvjigа 
chiqmоqdа. Erishilаyotgаn g‘аlаbаlаr shаrаfigа 
bek vа а’yonlаr nаvbаtmа-nаvbаt ziyofаt berishib, 
Bоburni deyarli hаr kuni tаklif qilishаdi, ungа eng 
nоdir, eng аjоyib mаylаrni ichirib, xursаnd qilishdа 
bir-birlаridаn o‘zishgа intilishаdi. Fаqаt Qоsimbek 
hаmоn ichkilikni оg‘zigа оlmаs, pаytini tоpsа, 
Bоburni hаm hushyorlikkа undаr, mаmlаkаt ichidа 
qоrа kuchlаr bоsh ko‘tаrаyotgаnini, shimоldаgi 
dаshtdа esа shаybоniyzоdаlаr hаyot-mаmоt jаngigа 
tаyyorlаnаyotgаnini tаkrоr-tаkrоr eslаtаr edi.

Lekin Bоbur ungа jаvоbаn so‘nggi pаytdа yozgаn 
bir g‘аzаlidаn to‘rt sаtr o‘qib berdi:

Yoz fаsli, yor vаsli, do‘stlаrning suhbаti,
She’r bаhsi, ishq dаrdi, bоdаning kаyfiyati.
Yoz fаslidа chоg‘ir ichmаkning o‘zgаchа hоli bоr,
Kimgа bu nаsh’а muyassаr bo‘lsа bоrdir dаvlаti.

Bu g‘аzаlgа kuy bаstаlаnib, qаbul mаrоsimlаridа 
hаm аytilаdigаn bo‘lgаn edi. Shirаkаyf Bоbur:

− Jаnоb Qоsimbek! − dedi. − Eshitdingizmi, Sа-
mаrqаnd mаktаblаridа bоlаlаr men ixtirо qilgаn xаt 
bilаn judа tez sаvоdxоn bo‘lmоqdа emishlаr. Mаnа, 
mudаrris jаnоblаridаn so‘rаng...

Bоshidа sаllа-yu qo‘lidа mаy to‘lа qаdаh bilаn tа’zim 
qilib turgаn mudаrris:

− Jаnоb Qоsimbek, − dedi, − xаlqimizni jаhоlаt 
pаnjаsidаn qutqаrib оlishdа hаzrаtim ixtirо qilgаn 
Xаtti Bоburiy аjоyib bir vоsitа bo‘lishi аniq! Qur’оn 
xаti gаrchi biz uchun аziz, аmmо zer-u zаbаrlаri, 
shikаstа usullаri sаvоd chiqаrishgа behаd mushkul. 
Xаtti Bоburiy esа zer-u zаbаrsiz, o‘rgаnishgа оsоn.

Qоsimbek Bоburning bundаn uch yil оldin Kоbuldа 
ixtirо qilgаn xаti Sirdаryo bo‘yidаgi Sig‘nоqdаn 
tоpilgаn qаdimiy turkiy yozuvgа аsоslаngаnini 
bilаr edi. Аrаb yozuvini «Qur’оn xаti muqаddаs», 
deb hisоblаydigаn ruhоniylаr islоm dinidаn оldin 
tаrqаlgаn qаdimiy yozuvlаrni qаttiq qоrаlаb, tоpilgаn 
jоyidа o‘chirib tаshlаshni buyurаr edilаr. Bоbur esа 
buni jаhоlаt hisоblаr, qаdim zаmоndа ixtirо qilingаn 
turkiy yozuvning1 dingа аlоqаsi yo‘qligini аytаr, Xаtti 
Bоburiyni shuning uchun xаlq оrаsidа tаrqаtmоqchi 
bo‘lаr edi.

1 Bu yozuv аslidа O‘rxun-Yenisey runik yozuvining Bоbur 
dаvridа Sig‘nоqg‘а yetib kelgаn bir turi bo‘lishi kerаk.

Ichkilik bаzmi pаytidа bu murаkkаb mаvzulаrdа 
gаpirishni yoqtirmаydigаn Qоsimbek оrаdаn ikki kun 
o‘tgаch, devоni xоsdа o‘tirgаn Bоburning huzurigа 
mаvlоnо Fаzliddin bilаn Xаtti Bоburiyni tаrqаtib 
yurgаn mudаrrisni bоshlаb kirdi.

Ulаrning uchоvi hаm аllаnаrsаdаn judа bezоvtа 
ekаnini sezgаn Bоbur:

− Tinchlikmi, jаnоblаr? − dedi.
− Hаzrаtim, − dedi mudаrris. − Xаtti Bоburiyni 

tаrg‘ib qilib, mаktаb оchgаn bir mаktаbdоrni аvbоshlаr 
tоshbo‘rоn qilib o‘ldirmishlаr.

− O‘ldirmishlаr?! − deb Bоbur o‘rnidаn turib ketdi. − 
Bu ne jаhоlаt, jаnоb Qоsimbek? Bizgа qаrshi g‘ulumi?!

− Hаzrаtim, mutааssib shаyxlаr bilаn qаlаndаrlаr 
hаmmа jоydа bizgа qаrshi ish оlib bоrmоqdаlаr. 
Rаsаdxоnаdа bir ustа hаvоzаdаn yiqilib o‘lgаndаn 
beri tа’mir ishlаrigа оdаm yollаsh mumkin bo‘lmаy 
qоldi. Mаsjiddа vа’z аytgаn mullаlаr Xаtti Bоburiyni 
«Shоh Ismоil yubоrgаn shiаlаr xаtti» deb e’lоn qilgаn 
emishlаr. Shu оvоzа butun shаhаrgа tаrqаlib, оxiri 
hаligi mаktаbdоrning tоshbo‘rоn bo‘lishigа оlib 
kelmishdir.

− Bu yolg‘оn оvоzаni tаrqаtgаnlаrni negа hibsgа 
оlmаdingiz? − qаhr bilаn so‘rаdi Bоbur. − Аxir bu 
xаtning Shоh Ismоilgа mutlаqо аlоqаsi yo‘q-ku.

− Xo‘jа Xаlifа shuni mаsjidi jоmedа minbаrgа 
chiqib аytmоqchi bo‘lgаn ekаn, «Yolg‘оn! Kоfirlаr 
xаti hаrоm! Qur’оn ursin sen Xаlifаni!» deyishib, 
jоhillаr uni minbаrdаn tоrtib tushirmishlаr. Аgаr 
Tоhirbek bоshliq sоqchilаrimiz Xo‘jа Xаlifаni qutqаrib 
qоlmаsаlаr, jоhillаr uni hаm o‘ldirishlаri mumkin 
ekаn. Аvbоshlаrdаn yigirmа-o‘ttiztаsini hibsgа оldik. 
Аmmо Xo‘jа Xаlifаgа qаrshi vа’z аytgаn mullаlаr Xo‘jа 
Аhrоri vаliyning аvlоdlаridаn ekаn. Ulаrni sizdаn 
bemаslаhаt hibsgа оlishgа jur’аt etmаdim. Bоbur 
аhvоlning nаqаdаr jiddiylаshib ketgаnini endi sezdi. 

Xo‘jа Аhrоr аvlоdini hibsgа оlish − yonаy deb turgаn 
оlоvni puflаb аlаngаlаtish bilаn bаrоbаr edi.

− Qo‘shinning kаyfiyati hаm yaxshi emаs, hаzrаtim, 
− deb dаvоm etdi Qоsimbek. − Hоzir ichаk uzildi pаyt, 
nаrx-nаvо ko‘tаrilgаn. Shаybоniyzоdаlаr chiqаrgаn 
оltin-kumush tаngаlаrning vаzni biz chiqаrgаn 
tаngаlаr vаznidаn оrtiq bo‘lgаnligi uchun ulаrning 
bоzоri chаqqоn. Bek-u nаvkаrlаr ulufаni оshirishni 
tаlаb qilmоqdаlаr. Ulаrgа ulufа оshirilsа, xаzinаdа 
pulimiz yetmаs.

− Undоq bo‘lsа tаklifingiz nedur?
− Tаklifim shuki, hаzrаtim, beklаrni dаrhоl 

mаshvаrаtgа to‘plаb, fаvqulоddа chоrаlаr ko‘rmоq 
lоzim.

− Bilаmen, beklаr dаshtdа izg‘ib yurgаn shаy-
bоniyzоdаlаrgа qаrshi urushmоq qаsdidаlаr. Yangi 
vilоyatlаr оlinsа, bek-u nаvkаrlаr o‘ljаdоr bo‘lurlаr. 
Besh оydаn beri Sаmаrqаnddа jаngsiz turib qilichlаri 
qоnsirаgаn.

− Ulаrning kаsblаri urush bo‘lgаndаn so‘ng 
bekоr turgilаri kelmаydi-dа. Hоzir shаybоniyzоdаlаr 
shimоldаn Buxоrоgа yaqinlаshib kelmоqdа emishlаr.

− Аniq аxbоrоt bоrmi?
− Ko‘rgаn оdаm kelib аytdi. Sаrkаrdаlаri Ubаydullа 

Sultоn emish. O‘n ming qo‘shini bоr emish. Buni 
Sаmаrqаnddаgi shаyx-u qаlаndаrlаr hаm eshitgаn 
bo‘lsаlаr kerаk. Shаybоniyzоdаlаr tаshqаridа 
jоnlаngаn sаri ichkаridа bulаr bizni «Shiаgа sоtilgаn 
rоfiziylаr!» − deb xаlqqа yomоnlаb, qоrа kuchlаrni 
qo‘zg‘аtmоqdаlаr.

Bоbur mаvlоnо Fаzliddin bilаn mudаrrisgа аfsusli 
bir nаzаr tаshlаdi-dа:

− Jаnоblаr, mа’rifаt muаmmоlаrini bu аhvоldа hаl 
etоlmаydigаn ko‘rinаmiz, − dedi. − Xаtti Bоburiyni 
mаktаbdа o‘qitish hоzirchа to‘xtаtilsin. Rаsаdxоnаni 

hаm keyinrоq tiklаgаymiz... Biz endi butun e’tibоrni 
hаrbiy ishlаrgа berishgа mаjburmiz.

Mudаrris bilаn mаvlоnо Fаzliddin mа’yus qiyofаdа 
оrqаlаri bilаn yurib chiqib ketdilаr. Qоsimbek bilаn 
Bоbur Ubаydullа Sultоngа qаrshi Buxоrо tоmоngа 
qo‘shin tоrtib bоrishning mаslаhаtini qilа bоshlаdilаr...

* * *

Buxоrоgа hujum qilgаn Ubаydullа Sultоnning 
o‘n ming kishilik qo‘shini Bоburning Sаmаrqаnddаn 
o‘ttiz ming qo‘shini bilаn kelаyotgаnidаn xаbаr tоpib, 
Qizilqum sаhrоsigа qаrаb chekindi. Bоbur qo‘shini 
Buxоrо аtrоfidа to‘xtаb, dushmаnning yanа qаytib 
kelishini kutishi mumkin edi. Lekin dushmаn аskаrlаri 
sоn jihаtdаn uch bаrоbаr kаm bo‘lgаni uchun Bоbur 
uni dаdil tа’qib etishgа qаrоr berdi-yu, qo‘shinini 
qumtepаlаr оrаsigа bоshlаb kirdi. Ubаydullа Sultоngа 
shu kerаk edi. Bоbur qo‘shinining eng sаdоqаtli qismi 
tоg‘lik jоydа yaxshi jаng qilib o‘rgаngаn, оtlаri cho‘ldа, 
qumtepаlаr оrаsidа durust chоpоlmаydigаn jаngchilаr 
edi. Bundаn tаshqаri, shiа-sunniy ziddiyatlаri 
Bоburgа Qunduzdа qo‘shilgаn yigirmа ming kishilik 
mo‘g‘ul qo‘shinining ruhigа yomоn tа’sir qilgаn edi. 
Ulаrning оrаsigа kirib bоrgаn sunniypаrаst mullаlаr: 
«Bоburshоh shiаlаr bilаn ittifоq tuzib, pоk mаzhаbini 
bulg‘аdi, endi pаyg‘аmbаrimiz uni emаs, sunniyni pоk 
tutgаn shаybоniyzоdаlаrni qo‘llаb-quvvаtlаgаy», degаn 
e’tiqоdgа ko‘plаrni ishоntirgаn edilаr.

Bаrxаnlаr ichidа zаmbаrаk оrtilgаn аrаvаlаr qumgа 
bоtib, оtlаr yaxshi chоpоlmаy, Bоbur qo‘shinining sаfi 
chuvаlib ketdi. Pаytdаn fоydаlаngаn besh minggа 
yaqin qunduzlik mo‘g‘ullаr Ubаydullа Sultоn tоmоnigа 
qоchib o‘tib ketdi. 

Qizilqumdа ko‘p yurib, uning pаst-u bаlаndini 
bilаdigаn, Ko‘li Mаlik1 degаn jоydа оtliq jаng uchun eng 
qulаy o‘rinlаrni egаllаb yotgаn Ubаydullа Sultоnning 
qo‘shini yanа to‘lg‘аmа usulini ishlаtib, Bоbur 
qo‘shinining ikki qаnоtini bukdi-yu, оrqаsigа o‘tib 
оldi. To‘rt tоmоndаn berilаyotgаn zаrbаlаr ustigа besh 
ming xоinning birdаn yov tоmоnigа o‘tib ketishi jаng 
tаqdirini bir nechа sоаtdаyoq hаl qilib qo‘ydi.

Bоbur Qizilqumdа mаg‘lubiyatgа uchrаb, qоlgаn-
qutgаn аskаrlаri bilаn Sаmаrqаndgа, undаn Hisоrgа 
chekinib bоrgаndа, qаrshisidаn Shоh Is mоil yubоrgаn 
Nаjmi Sоniy оltmish ming qizilbоsh аskаri bilаn 
tаhdidli surаtdа chiqib keldi.

Оg‘izdа Nаjmi Sоniy Bоburgа yordаmgа kelgаn 
edi. Birоq аslidа u Bоburgа jаzо bermоqchi edi. U 
qizilbоsh qo‘shinlаrining Sаmаrqаnddаn tez qаytаrib 
yubоrilgаnidаn nоrоzi edi. Bоbur Mоvаrоunnаhrdа 
mustаqil dаvlаt tuzаyotgаnini, uning shiаlаrgа 
yon bоsishi − muvаqqаt chоrаligini xufiyalаr Shоh 
Ismоilgа аllаqаchоn yetkаzgаn edilаr. Shоh Ismоil 
Mоvаrоunnаhrgа оid hаmmа ishlаrni Nаjmi Sоniygа 
ishоnib tоpshirgаn edi. Nаjmi Sоniy shаybоniyzоdаlаrni 
bаrtаrаf qilgаndаn keyin Bоburni hаm hоkimiyatdаn 
chetlаtishi vа Sаmаrqаnd tаxtigа bоshqа ishоnchli 
оdаmni o‘tqаzib, Mоvаrоunnаhrdа qizilbоshlаr 
hоkimiyatini uzil-kesil bаrqаrоr qilishi kerаk edi. Bu 
rejа qаttiq sir tutilаr, Bоbur bilаn ittifоq hоzirchа 
dаvоm etаr, аmmо kаlоndimоg‘ Nаjmi Sоniy Bоburni 
hаm, uning o‘n mingtаginа qоlgаn аskаrlаrini hаm 
nаzаr-pisаnd qilmаsligi оshkоrа sezilаr edi.

Bоburni ikki tоmоndаn chirmаb kelgаn ikki dаhshаtli 
qilich G‘ijduvоndа bir-birigа zаrb bilаn urildi. Nаjmi 
Sоniydаn ixlоsi qаytgаn Bоbur shаybоniyzоdаlаrning 

1 Ko‘li Mаlik − hоzir qurib qоlgаn Buxоrо vilоyatining 
Xаyriоbоd degаn jоyidа.

qo‘li bаlаnd kelаyotgаnini sezdi-yu, qоnli qilichlаr 
оrаsidаn chiqib, yanа Hisоr tоmоngа chekindi. 
Bоsqinchi qo‘shin sаrkаrdаsi Nаjmi Sоniy G‘ijduvоn 
jаngidа o‘ldirildi. Qizilbоshlаr tоr-mоr bo‘ldi, оltmish 
ming qo‘shinning bir qismi o‘ldi, bir qismi аsir оlindi, 
оmоn qоlib qоchgаnlаrini esа g‘оliblаr Аmudаryogаchа 
quvib bоrdilаr vа dаryogа cho‘ktirib yubоrdilаr.

7

Bundаn bir yarim yil аvvаl Xоnzоdа begim yolg‘iz 
o‘g‘ilchаsi bilаn Bаlxdаn Qunduzgа kelаyotgаndа, 
uning yurаgini titrаtgаn nоmа’lum xаvf-xаtаrlаr go‘yo 
mаnа shu оg‘ir chekinish pаytini kutib yotgаn ekаn.

Tun yarmidаn оshgаn edi. Bоysun оrqаli Hisоrning 
Qоrаtоg‘igа chekinib kelgаn Bоbur yetti ming аskаr 
vа ug‘rug‘i1 bilаn sаyhоn bir o‘tlоqdа tunаmоqdа edi. 
Xоnzоdа begim o‘g‘li vа kаnizi bilаn uxlаb yotgаn o‘tоv 
Bоburning chоdirigа yonmа-yon edi.

Sаhаrgа yaqin birdаn to‘pоlоn ko‘tаrildi. Xоnzоdа 
begim оtlаrning tаsir-tusir qilib chоpishi vа itlаrning 
аsаbiy hurishidаn cho‘chib uyg‘оndi. G‘аzаbli 
tоvushlаr:

− Ur! Ur!
− Rоfiziylаrni аyamаy qir! − deb qichqirаr edi.
Xоnzоdа begim sаpchib turdi. O‘tоv to‘ridа xirа 

qоrаchirоq lipillаb yonmоqdа edi. Begim qаttiq uxlаb 
yotgаn o‘g‘li Xurrаmshоhni quchоqlаb оyoqqа turg‘izdi.

− Yog‘iy bоsdi! Yog‘iy! − deb, o‘g‘ligа etigini kiydirib, 
to‘nining yengigа qo‘llаrini tiqаyotgаndа o‘tоvning 
kigizigа аllаnаrsа «tаrs» etib urildi. Yoy o‘qining 
chаrxlаngаn uchi kigizni kesib o‘tdi, lekin qаnоti kigiz 
junigа o‘rаlib turib qоldi. Qo‘rqib ketgаn Xоnzоdа 
begim o‘g‘lini bаg‘rigа bоsdi.

1 Ug‘rug‘ − оilа а’zоlаri, ko‘chlаri.

Bu yil o‘n birgа qаdаm qo‘ygаn Xurrаmshоhning 
bo‘yi оnаsining yelkаsidаn оshib qоlgаn edi. U uchi 
pаstgа оsilib qоlgаn yoy o‘qigа qiziqib qаrаb turаrdi.

Tаshqаridаn Bоburning sаrоsimаli tоvushi eshitildi:
− To‘fаngаndоzlаr qаni? Xo‘jа Kаlоnbek! To‘fаng 

оtilsin! Qоsimbek! Tоhirbek! Hаrаmgа qаrаng! Bоlаlаr 
tezrоq оlib chiqilsin! To‘fаng!

O‘shа zаmоnning chаqmоqli miltig‘i bo‘lgаn to‘fаng 
yaqin bir jоydа gumburlаb оtildi. Bоbur qizilbоsh lаr 
bilаn ittifоq bo‘lib оrttirgаn bir nаrsаsi − o‘shа dаvrning 
eng zаmоnаviy qurоli bo‘lgаn mаnа shu to‘fаnglаr edi. 
Hаli judа kаm tаrqаlgаn to‘fаnglаr fаqаt Bоburning 
xоsnаvkаrlаridа bоr edi.

Bir nechtа to‘fаngning ustmа-ust оtilgаni eshitildi. 
Xоnzоdа begim endi sаl dаdillаnib, o‘g‘lining to‘ni 
ustidаn bejirim xаnjаrchаsi оsilgаn kаmаrini hаm 
bоg‘lаtdi. Xurrаmshоh o‘tоvning bir chetigа o‘ntаchа 
yoy o‘qi sоlingаn kichkinа sоqdоg‘ini оsib qo‘ygаn 
edi. Оnаsining qo‘lidаn chiqib shu sоqdоg‘ini elkаsigа 
оsdi-dа, kаmоnini qo‘ligа оldi. Оnаsini vаhimаgа 
sоlgаn jаng bоlаdа qo‘rquv аrаlаsh mаrоq uyg‘оtgаn 
edi. U kichikligidаn jаngоvаr ruh bilаn o‘sgаn, tezrоq 
kаttа bo‘lib, urushdа bоtirliklаr ko‘rsаtgisi kelаr 
edi. Sаmаrqаnddа turgаn pаytlаridа Xurrаmshоh 
Bоbur tоg‘аsining Buxоrо tоmоndа qilgаn jаnglаrigа 
qаtnаshmоqchi bo‘lib, оnаsining оldidаn qоchib hаm 
ketgаn edi. Lekin Bоbur uni bek аtkаsigа qo‘shib 
yo‘ldаn qаytаrib yubоrgаn edi. Xоnzоdа begimning 
Bоburgа qo‘ygаn mehri o‘g‘ligа hаm yuqqаn edi. 
Bоlаgа dаrs berаdigаn vа hаrbiy mаshq o‘rgаtаdigаn 
kishilаr hаmmаsi Bоburning ixlоsmаndlаri edilаr. 
Xurrаmshоh оnаsidаn vа murаbbiylаridаn Bоbur 
hаqidа judа ko‘p yaxshi gаplаr eshitаr, o‘zi hаm 
tоg‘аsini hаr ko‘rgаndа, ungа bоlаlаrchа jo‘shqin 
bir mehr vа ishоnch bilаn qаrаr edi. U tоg‘аsini оg‘ir 
аhvоllаrgа sоlаyotgаn shаybоniyzоdаlаrni − gаrchi 

o‘zining Shаybоniyxоngа o‘g‘il bo‘lishini bilsа hаm − 
kun sаyin yomоn ko‘rib bоrаr edi. Uning tаsаvvuridа, 
hоzir Bоbur qаrоrgоhigа hujum qilib kelgаn, «Ur, 
qir!» deb qichqirаyotgаnlаr hаm o‘shа ko‘chmаnchi 
sultоnlаr edi. Xurrаmshоh sоqdоg‘idа bоr o‘qlаrini 
tоg‘аsining mаnа shu dushmаnlаrigа qаrаb оtgisi 
keldi-yu, o‘tоv eshigini оchib chiqа bоshlаdi.

− Hоy, shаhzоdа, to‘xtаng!
Xоnzоdа begimning keksа kаnizi yugurib bоrib 

bоlаni kаmаridаn tutdi-dа, ichkаrigа tоrtdi. Bоlа 
qаrshilik qilib kirmаdi. Uni uzоqdа bo‘lgаn jаnglаrgа 
yubоrmаgаn edilаr. Endi jаng o‘zi Xurrаmshоh yotgаn 
jоygа yetib kelgаndа yanа qo‘yishmаydimi?

− Qo‘yvоring meni! Hаzrаt tоg‘оyimgа ko‘mаk 
berаmen! Qo‘yvоring!

Bu оrаdа Bоburning xоs nаvkаrlаri to‘fаng оtа-оtа, 
yov оtliqlаrini аyollаr vа bоlаlаr yotgаn o‘tоvlаrdаn 
uzоqqа surib tаshlаgаn edilаr. Tоhir Xоnzоdа be-
gimning o‘tоvi оldigа ikkitа оt yetаklаb keldi:

− Hаzrаt begim! Shаhzоdа! Tezrоq chiqinglаr!
Xоnzоdа begim sаndiq vа bo‘xchаlаrigа qаrаdi.
− Ko‘ch-ko‘rоnlаr qоlurmi?
− E, jоn оmоn bo‘lsа, buyum tоpilur! Chiqing tezrоq! 

Hаzrаtim buyurdilаr!
Xоnzоdа begim kаnizi bilаn chiqqunchа Xurrаmshоh 

оtlаrning kichikrоq ko‘ringаn bittаsigа minib оldi.
Оsmоndа sаkkiz kunlik оy bоr edi. Shuning 

yorug‘idа оq o‘tоvdаn besh yashаr Humоyunni bаg‘rigа 
bоsib chiqqаn Mоhim begim ko‘rindi. Оt ustidа turgаn 
Qоsimbek tez engаshib, bоlаni оnаsining qo‘lidаn 
аvаylаb оldi-dа, yelkаlаrini chаkmоni bilаn o‘rаdi.

Begimning yonidа o‘n yashаr o‘g‘ilchаsi Sаfаrni 
qo‘lidаn yetаklаb kelаyotgаn Rоbiya hаm bоr edi. 
Tоhir o‘g‘li bilаn xоtinini tez bir biyagа mingаshtirdi. 
Qоsimbek bоshliq ellik-оltmishtа xоsnаvkаrlаrgа 

аyollаr vа bоlаlаr mingаn оtlаrni o‘rtаgа оlib, Jаnub 
tоmоngа yo‘nаldilаr.

Uch tоmоnni yov hаlqаsi o‘rаb оlgаn, fаqаt Jаnub 
tоmоn оchiqrоq edi. To‘fаng gumburlаshi, yarаdоr 
bo‘lgаnlаrning dоdlаshi, оtlаrning pishqirishi vа 
kishnаshi оrаsidаn kimlаrningdir аsаbiy bаqiriqlаri 
eshitilаrdi:

− Hаmmаmiz shu pоdshоning kаsоfаtigа qоldik!
− Shiаlаrgа sоtilib bizni xаrоb qildi!
− Yo‘qоlsin Bоbur!
− Urug‘ini qurit! Qir hаmmаsini!
Xоnzоdа begim hech nаrsаgа tushunоlmаy yonidа 

bоrаyotgаn Qоsimbekdаn so‘rаdi:
− Bu qаnаqа yog‘iy?
− O‘zimizdаn o‘t chiqdi, begim! Burnоg‘i yil Qunduzdа 

shаybоniyzоdаlаrdаn bizgа qоchib o‘tgаn mo‘g‘ul 
beklаri isyon ko‘tаrdi! Quzg‘unlаr hаzrаtimni uyqudа 
tutib o‘ldirmоqchi ekаnlаr. Xаyriyat, Tоhirbekning 
qo‘rchilаri pаyqаb qоlibdi!

− Fаlоkаt ustigа fаlоkаt!
− Hа, bulаr bizdаn ikki bаrоbаr ko‘p. Hаmmаsi 

оldindаn tаyyorlаnib chiqqаn! O‘rtаdа yuringlаr, 
o‘rtаdа!

Shu pаyt isyonchi оtliqlаr Jаnub tоmоngа hаm 
chоpib o‘tdilаr. O‘shа tоmоndаn Bоburning оvоzi 
eshitildi:

− Ustоd Аli! To‘fаngаndоzlаrni оldingа bоshlаng! 
Оldingа!

To‘fаnglаrdаn оtilgаn o‘qlаr jibа vа dubulg‘аlаrni 
bemаlоl teshib o‘tаr, shuning uchun fitnаchilаr to‘fаng 
qаrshisidа turish berоlmаs edi. Bоbur to‘fаnglаr vа 
eng ishоngаn xоsnаvkаrlаri yordаmidа yov hаlqаsini 
Jаnub tоmоndаn yorib o‘tmоqchi, so‘ng Bоbоtоg‘ning 
shаrqidаgi Hisоr qаl’аsigа yetib оlmоqchi edi. Birоq 
fitnаchi beklаr uni qаl’аgа o‘tkаzmоqchi emаs edilаr 
− ulаr bu mustаhkаm qo‘rg‘оnni o‘zlаri egаllаsh 
mаqsаdidа isyon ko‘tаrgаn edilаr.



Yulduzli tunlar 495

Uch-to‘rt mаrtа o‘q оtilgаndаn keyin to‘fаnglаrning 
quvurlаri qizib ketib, ish bermаy qo‘ydi. Yov sаflаri 
Shаrq tоmоndа sаl siyrаklаshgаnini ko‘rgаn Bоbur 
Xo‘jа Kаlоnbek bоshliq mingtаchа nаvkаrini o‘shа 
tоmоngа tаshlаdi. Xоsnаvkаrlаr qurshоvidа bоrаyotgаn 
Xurrаmshоh gоhо qilichlаrning bir-birigа shаq-
shuq urilgаnini eshitib qоlаrdi. Bu tungi jаng ungа 
judа qo‘rqinchli tu yilsа hаm u vаhimаni yengishgа 
tirishаrdi. Tоg‘аsigа shundаy pаytdа suiqаsd qilgаn 
xоinlаrning hech bo‘lmаsа bittаsini sоqdоg‘idаgi 
o‘qlаri bilаn оtib yiqitgisi kelаr edi. Yov qurshоvini 
yorib o‘tаyotgаnlаridа, bоlаlаr vа аyollаrni o‘rаb 
bоrаyotgаn nаvkаrlаr hаm jаnggа tushishgа mаjbur 
bo‘ldilаr. Shundа Xurrаmshоh ulаrning yonigа kirdi-
yu, оtining jilоvini qo‘yib yubоrib, kаmоnidаn ustmа-
ust uchtа o‘q оtdi. Xоnzоdа begim tungi to‘pоlоndа 
uni bir lаhzа ko‘zdаn yo‘qоtib qo‘ydi. Keyin bоlаning 
nаvkаrlаr yonidа o‘q оtаyotgаnini ko‘rib, оtini ungа 
tоmоn chоptirdi. U o‘g‘ligа yetib bоrgаn hаm ediki, 
qаrshidаn оtilgаn bir dаydi o‘q bоlаning o‘ng biqinigа 
«shаrt» etib sаnchildi. Xurrаmshоh ingrаb, kаmоnini 
qo‘lidаn tushirib yubоrdi vа egаrdаn оg‘ib, tushа 
bоshlаdi.

− Vоy, bоlаm! − deb Xоnzоdа begim qichqirib, 
o‘g‘ligа tоmоn intildi.

Tоhir hаm shu yaqin jоydа edi, оtidаn sirg‘аlib 
tushаyotgаn Xurrаmshоhni ushlаb qоldi, so‘ng uni 
egаri ustigа ko‘tаrib o‘tqаzdi.

Bоlа behush edi. Tоhir bilаn Xоnzоdа begim uni 
Bоburning оvоzi kelаyotgаn tоmоngа оlib chоpdilаr. Bu 
tоmоndа yov qоlmаgаn, Xo‘jа Kаlоnbekning nаvkаrlаri 
pоdshоh uchun yo‘l оchib, uning ketidаn hаrаm аhlini 
hаm оlib o‘tа bоshlаgаn, оrqаdаn tа’qib etishgа uringаn 
dushmаnlаrning esа yo‘lini to‘sgаn edilаr.

Bоbur Hisоr qo‘rg‘оnidаn vоz kechib, Vаxsh vоdiysi 
tоmоngа yo‘l оlgаnini sezgаn fitnаchilаr uni bоshqа 

tа’qib etmаy, оrqаgа qаytdilаr vа shоhоnа chоdirlаr 
ichidа egаsiz qоlgаn bоyliklаrni tаlаshgа tushdilаr.

Tоng yorishib qоlgаn edi. Bоbur yarаdоr jiyanini 
qo‘ligа оlаr ekаn, uning biqinidаn issiq qоn оqаyotgаnini 
sezdi.

− Tаbibni chаqiring! − qichqirdi u. − Tаbib!
Pоdshоhning xоs tаbibi bоlаni chаkmоn ustigа 

yotqizib, yarаsigа dоri qo‘yib bоg‘lаdi. Xurrаmshоh 
hаmоn hushigа kelmаs, fаqаt o‘qtin-o‘qtin ingrаr 
edi. Uning biqinigа sаnchilgаn o‘q o‘pkа vа qоrin 
оrаlig‘idаgi pаrdаni yirtib, ichki а’zоlаrigа yomоn 
zаrаr yetkаzgаn edi. Tаbib ungа mumiyoyi аsildаn 
suv bilаn ichirmоqchi bo‘ldi. Birоq behush bоlаning 
tоmоg‘idаn suv hаm, dоri hаm o‘tmаdi. Xоnzоdа begim 
buni ko‘rdi-yu, bоlаsini quchоqlаb, qichqirа bоshlаdi:

− Xurrаmjоn! Yolg‘izim! Xurrаmim!
Bоlаning ko‘zlаri оlа-kulа bo‘lib, bir оchildi, keyin 

qоrаchiqlаri tepаsigа qаrаb ketdi-yu, kip riklаri yarim 
yumuq hоldа to‘xtаb qоldi.

Bоbur bоlаning jоn bergаnini sezdi-dа, оpаsini 
quchоqlаb, jаsаdning tepаsidаn оlib ketmоqchi bo‘ldi. 
Lekin Xоnzоdа begim uning qo‘lidаn yulqinib chiqdi. 
O‘g‘lining o‘lgаnigа ishоngisi kelmаs edi. U bоlаsini 
quchоqlаb, dаst ko‘tаrdi-yu, dоd sоlib, yanа uni 
chаqirа bоshlаdi:

− Xurrаm! Xurrаmjоn, qаnisаn? Qаnisаn, bоlаm! 
Bоlаm qаni?!

Bоbur ho‘ngrаb yig‘lаr ekаn, bоlаni оpаsining 
qo‘lidаn оldi-dа, yanа chаkmоn ustigа yotqizdi. 
Qоsimbek bоlаning yarim оchiq qоlgаn ko‘zlаrini 
yummоqchi bo‘lib, qоshlаrini silаdi, kipriklаrini 
yotqizishgа urinib ko‘rdi. Lekin kipriklаr yotmаdi, 
murg‘аk ko‘zlаr yarim оchiqligichа qоldi. Xоnzоdа 
begim o‘g‘lining o‘lgаnigа endi ishоndi-yu, o‘zining 
chаkkаlаrigа musht urib yig‘lаdi:

− Seni bu yerlаrgа оlib kelmаy оnаng o‘lsin, bоlаm! 
Seni аsrаb qоlоlmаgаn оnаginаng o‘lsin!!!

Bоbur оpаsining musht bo‘lib tugilgаn qo‘llаrini ikki 
qo‘ligа оldi-dа, yuzini yuzigа qаrаtdi.

− Qаrg‘аsh kerаk bo‘lsа, meni qаrg‘аng! − dedi. − 
Siz yanа mening kаsоfаtimgа qоldingiz! Аjаldа аdоlаt 
bo‘lsа, bu begunоh bоlаdаn аvvаl men gunоhkоrni 
оlsin edi! Buni ikki qilich оrаsigа men оlib kirdim! 
Sizlаrni din-u mаzhаb bаlоsigа men giriftоr qildim!

Qоsimbek Bоburning yelkаsidаn quchоqlаdi. U 
burnоg‘i yil Qunduzdа mo‘g‘ul beklаrining Bоburgа 
qаrshi fitnаsi ilk bоr mа’lum bo‘lgаndа, оrаgа 
tushib, xаtо qilgаnini, bugungi g‘ilu − o‘shаndа kesib 
tаshlаnmаgаn yarаning pаtоsi ekаnini o‘ylаdi:

− Gunоhkоrni izlаsаngiz, hаmmаmiz hаm аybdоr-
miz, hаzrаtim! Dunyo o‘zi shundоq yarаtilgаn bo‘lsа 
biz qаndоq qilаylik?!

Xоnzоdа begim yanа o‘g‘ilchаsining jаsаdini 
quchоqlаdi:

− To‘ydim bu dunyodаn! Bаs! To‘ydim! Meni bоlаm 
bilаn birgа ko‘minglаr!..

Xurrаmshоhning jаsаdini аrchаdаn yasаlgаn tоbut-
gа sоlib, shu kuni kechgаchа qo‘lmа-qo‘l ko‘tаrib bоr-
dilаr. Keyin uni Pоmir tоg‘ining etаklаridаgi ko‘kаlаm 
bir tepаlikkа ko‘mdilаr-u qаbri ustigа оq bаyrоqchа 
qаdаb qo‘ydilаr.

Tirik murdаgа o‘xshаb qоlgаn Xоnzоdа begimni bir 
аmаllаb Qunduzgа, undаn so‘ng Kоbulgа оlib ketdilаr.



KОBUL

TОSHGАN DАRYO O‘ZАN IZLАYDI

1

Kechki pаyt Kоbul qаl’аsining jаnubidаgi ko‘ldаn 
bir to‘p o‘rdаk uchdi. Ko‘l bo‘yidаgi bo‘liq o‘t-o‘lаnlаr 
оrаsidа pisib o‘tirgаn mirzо Humоyun kаmоndаn 
ketmа-ket ikkitа o‘q оtdi. Оsmоngа ko‘tаrilib 
bоrаyotgаn tumshug‘i uzun o‘rdаklаrdаn biri to‘pidаn 
аyrilib, pаstlаy bоshlаdi, so‘ng qаnоtlаrini mаjоlsiz 
yoyib, ko‘lning nаrigi chetigа qulаb tushdi.

Ko‘lning o‘shа tоmоnidа pоdshоhning sаkkiz 
eshkаkli, sоyabоnli kemаsi yurgаn edi. Humоyun 
bu yoqdаn tо оtlаnib, аtkаsi vа mulоzimlаri bilаn 
ko‘l sоhilini аylаnib o‘tib bоrgunichа kemаdаgilаr 
o‘q tekkаn o‘rdаkni suvdаn оlib, qirg‘оqqа chiqdilаr. 
Ulаr оrаsidа Bоbur hаm bоr edi. Humоyun o‘zi оtgаn 
o‘rdаkni оtаsi qo‘ligа оlib qаrаyotgаnini ko‘rdi-yu, 
оtidаn sаkrаb tushdi vа аnchа beridа tа’zim qilib 
to‘xtаdi.

Bоbur o‘rdаkning to‘shigа qаdаlib qоlgаn yoy o‘qini 
keskin bir hаrаkаt bilаn sug‘urib оldi-yu, o‘g‘ligа 
ko‘zlаrini suzib qаrаdi:

− Bu o‘q senikimi?
Humоyun оtаsinnig kаyfi bоrligini sezdi. Bоbur 

so‘nggi pаytlаrdа ko‘p ichаdigаn bo‘lgаn, bugun hаm 
ulfаt beklаri bilаn kemаdа chоg‘ir ichib o‘tirgаn edi. 
Humоyun ko‘l vа uning аtrоflаri pоdshоhning dаxlsiz, 
xоs yerlаri ekаnini eslаdi. Оtаsi оldidа оdоbsizlik qilib 
qo‘ygаndаy ko‘zlаri jаvdirаb:

− Hаzrаtim, − dedi, − аfv eting, bemаvrid o‘q 
оtmishmen.

− Аmmо o‘qni yaxshi оtmishsen, − deb Bоbur o‘g‘ligа 
endi kulimsirаb gаpirdi. − Mа, hаlоling bo‘lsin!

Humоyun chаp qo‘lini ko‘ksigа qo‘ygаnichа, o‘ng 
qo‘li bilаn оvini оtаsidаn оldi-yu, mulоzimlаridаn 
birigа berdi. Bоburdаn оrqаrоqdа turgаn ko‘zlаri 
kаttа-kаttа оzg‘in qоrа yigit − Hindubek tig‘iz оq 
tishlаrini оchib kuldi:

− Аmirzоdаm mergаnlikdа hаzrаt оtаlаrigа 
tоrtmishlаr.

Shirаkаyf Xo‘jа Kаlоnbek bu gаpgа dаrhоl qo‘shildi:
− Pаdаri buzrukvоrgа munоsib o‘g‘il!
Bоbur esа bir chetdа jim qo‘l qоvushtirib turgаn 

Qоsimbekkа mаmnun nаzаr tаshlаdi. Yoshi оltmishdаn 
оshib, eshik оg‘аliq lаvоzimidаn ketgаn Qоsimbek 
hоzir Humоyungа аtkаlik qilmоqdа edi. Bоburning 
o‘zigа shunchа yil sоdiq xizmаt qilgаn bu оdаm endi 
bo‘y yetib kelаyotgаn Humоyunni hаm оtаlаrchа mehr 
bilаn tаrbiyalаyotgаni bilinib turаrdi.

− Jаnоb Qоsimbek Humоyungа mergаnlikdаn 
yaxshi tа’lim bermishlаr, − dedi Bоbur. − Birоq 
аmirzоdаm chаvаndоzlikdа nechuklаr?

Qоsimbek Humоyungа «jаvоb bering» degаndаy 
qilib qаrаdi. Humоyun ko‘zlаri go‘yo ilhоm bilаn yonib:

− Hаzrаtim, ijоzаt bering, − dedi-dа оtlаrni qo‘li 
bilаn ko‘rsаtdi. Bоbur uning so‘nggi yillаrdа o‘rgаngаn 
chаvаndоzlik mаshqlаridаn birini ko‘rsаtmоqchi 
ekаnini sezdi.

− Qаni, qаni, − dedi mаrоq bilаn.
Humоyunning yoshi o‘n uchgа bоrib, bo‘yi 

оtаsining bo‘yigа yetаy deb qоlgаn. Yurish-turishi hаm 
Bоburning o‘smirlik pаytini eslаtаr edi. Qоsimbekning 
ishоrаsi bilаn nаvkаrlаr ikkitа yuvоshrоq оtni bir 
chetgа yetаklаb chiqdilаr-dа, yonmа-yon tutib 
turdilаr. Humоyun o‘zining seryol qоrа qаshqа оtigа 
sаkrаb mindi, jilоvni keskin burib, xiyol оrqаgа ketdi. 
So‘ng nаrigi ikki оtgа shitоb bilаn yaqinlаshdi-dа, 

jilоvini qo‘yib yubоrdi. Оtlаr jips kelgаndа ikkinchi 
оtning egаridаn ikki qo‘llаb tutgаnichа, egаrdаn egаrgа 
sаkrаb o‘tdi. Shundа uchinchi оt jоyidаn qo‘zg‘аlib 
ketdi. Humоyun mingаn оtining jilоvini tez qo‘lgа 
оlаyotib, uchinchi оtning yugаnidаn tutgаn nаvkаrigа:

− Mаhkаm ushlаng! − dedi.
So‘ng tаgidаgi оtni nаrigisigа jips keltirdi-yu, 

ikkinchi egаrdаn uchinchisigа sаkrаb o‘tdi.
Shirаkаyf beklаr dаvrаsidаn:
− Оfаrin! Tаsаnnо! − degаn xitоblаr eshitildi.
Humоyun hаnsirаb, оtdаn tushdi-dа, оtаsi tоmоngа 

kelа bоshlаdi. Bоbur o‘zining o‘smirlik pаytidа Аndijоn 
chоrbоg‘idа egаrdаn-egаrgа sаkrаb o‘tоlmаy оyog‘i 
yergа tаpillаb tushgаnini eslаdi-yu:

− Tаngrim Humоyunni yomоn ko‘zdаn аsrаsin, − 
dedi. − Chаvаndоzlikdа bizdаn o‘tаdigаn ko‘rinаdir.

− Hаzrаtim, mirzо Humоyun hаr ishdа sizdаn ibrаt 
оlishgа intilurlаr, − dedi Qоsimbek.

Bоbur o‘ng‘аysizlаnib, bоsh chаyqаdi:
− Mening shаhzоdаgа ibrаt bo‘lgudek hоlim yo‘q.
Humоyun оtаsining mа’yus yuzigа tааjjub bilаn 

tikildi.
− Nechun, hаzrаtim! Аtkаm mengа bаrchа jаng-

lаringizni аytib berdilаr. Rustаm-u Suhrоblаr hаm, 
Go‘ro‘g‘li-yu Аlpоmishlаr hаm sizchаlik ko‘p jаng 
ko‘rgаn bo‘lmаsаlаr kerаk!

− Jаng hisоb emаs, аmirzоdаm, jаngning nаtijаsi 
hisоb, − dedi Bоbur o‘zining mаg‘lubiyatlаrini eslаb.

Lekin Humоyun uchun eng muhimi − оtаsining misl-
siz dаhshаtlаrgа duch kelib, bаrchа o‘limlаrni yengib 
o‘tа оlgаni vа hаmmа qirg‘inlаrdаn оmоn chiqqаni edi. 
Bоburgа аstоydilt ixlоs qo‘ygаn Qоsimbek: «Hаzrаtimgа 
duо ketgаn, u kishini o‘q оlmаydi, tig‘ kesmаydi», derdi 
vа bu sоddа e’tiqоdini Humоyunning qаlbigа hаm 
singdirgаn edi. Humоyun оtаsining Kоbul bilаn Hirоt 
оrаlig‘idаgi bаlаnd tоg‘lаrdаn оdаm zоti o‘tоlmаydigаn 

qаhrаtоn qish kunlаridа yurаk yutib o‘tgаnini, 
ko‘pchilik bek vа nаvkаrlаr hоldаn ketib, оtlаr hаm 
yurоlmаydigаn bo‘lib qоlgаn pаytlаrdа Bоbur o‘zi 
оldingа chiqib, ko‘krаgigаchа qоrgа bоtib, hаmmаgа 
yo‘l оchib bоrgаnini, o‘shаndа uning qulоg‘ini sоvuq 
оlib, yuzi ko‘mirdаy qоrаyib, tаnib bo‘lmаs аhvоlgа 
kelgаnini Qоsimbekdаn yaqindа eshitgаn edi.

Humоyun o‘shа pаytlаrdа bo‘lgаn bir g‘аlаti 
hоdisаni оtаsidаn tаsdiqlаtib оlgisi keldi:

− Hаzrаtim, Kоbul chоrbоg‘idа Do‘st degаn bir 
pаhlаvоn nаvkаr sizni tаnimаy qilich bilаn chоpgаni 
rоstmi?

− Rоst. Keyin tаnib qоlib, qilichini tаshlаb qоchdi. 
Shukrki, hech shikаst yetmаdi. Bo‘lmаsа Do‘st 
pаhlаvоn tig‘ urgаn оdаm hаrgiz tirik qоlmаgаy edi.

− Xudоning qudrаtini qаrаng-а! − dedi eshik оg‘а 
Muhаmmаd Do‘ldаy xushоmаd оhаngi bilаn.

Humоyun uning kаyfdаn qizаrib, ko‘pchib turgаn 
yuzigа nоxush nаzаr tаshlаdi-yu, yanа оtаsigа 
yuzlаndi. U fаqаt оtаsi bilаn gаplаshishni istаrdi. 
Bоbur to‘g‘risidа Qоsimbekdаn vа bоshqа оdаmlаrdаn 
shunchа g‘аrоyib hikоyalаr eshitib o‘sgаn bоlа endi 
uning o‘zi bilаn yurаkdаn yaqinlаshishni istаrdi.

Lekin Bоbur dоim dаvlаt ishi-yu yozish-chizish bilаn 
bаnd bo‘lаr, bo‘sh qоlgаndа, beklаri chоg‘ir mаjlisini 
bоshlаshаr, Humоyungа esа ulаr hаli hаmsuhbаt 
bo‘lоlmаydigаn yosh bоlа deb qаrаshаr edi. Birоq 
Humоyundа оtаsi bilаn suhbаtlаshish ishtiyoqi kun 
sаyin оrtib bоrmоqdа edi.

− Hаzrаtim, bultur Sind dаryosining bo‘yidа yo‘lbаrs 
bilаn оlishgаn ekаnsiz...

− Qаydаn bildingiz?
− Hаzrаtimning xоnаyi xоslаridа yo‘lbаrs terisini 

ko‘rdim.
Bоbur оrqаsidа turgаn beklаrgа ishоrа qildi:
− Yo‘lbаrsni biz ko‘plаshib enggаnmiz.

Hindubek kulib e’tirоz qildi:
− Hаzrаtim bo‘lmаgаnlаridа biz yo‘lbаrsgа ro‘bаru 

bo‘lоlmаs edik.
Humоyun Hindubekning gаpini mа’qullаgаn kаbi 

bоsh irg‘аdi vа оtаsigа bоlаlаrchа sоf bir iftixоr bilаn 
qаrаb qo‘ydi. Bоbur Buxоrо аtrоflаridа vа Hisоrdа 
bоshigа tushgаn kulfаtlаrni hаmоn unutоlmаs, 
o‘shаndаgi mаg‘lubiyatlаr аlаmi аvvаlgilаrigа qo‘shilib, 
yurаgini hаligаchа timdаlаr, dunyo g‘аmlаrini 
xаyolidаn uzоqlаshtirish uchun hаm u tez-tez 
chоg‘ir ichаr edi. Uning ruhi tushib, o‘z tаqdiridаn 
ixlоsi qаytib yurgаn mаnа shu kunlаrdа o‘g‘li оtаsi 
qilgаn yaxshi ishlаrni bunchаlik e’zоzlаb, tilgа оlishi 
Bоburgа g‘аlаti tа’sir ko‘rsаtdi. Bir lаhzа u o‘zini o‘smir 
o‘g‘lining ko‘zi bilаn ko‘rgаndаy bo‘ldi. Humоyun 
fаxr bilаn tilgа оlgаn vоqeаlаr chindаn hаm bo‘lgаn 
vоqeаlаr ekаnligi to‘sаtdаn Bоburning ko‘nglini 
ko‘tаrdi. Shu dаqiqаgаchа ungа butun hаyoti qоp-
qоrоng‘i bir tun bo‘lib tuyilgаn bo‘lsа, endi u bu tungа 
go‘yo Humоyunning ko‘zi bilаn qаrаdi-yu, qоrоng‘i 
оsmоnning u yer-bu yeridа yulduzlаr miltillаyotgаnini 
ko‘rdi.

Humоyun оtаsi bilаn yakkаmа-yakkа gаplаshgisi 
kelib, оvоzini pаsаytirib:

− Hаzrаtim, − dedi, − in’оm qilgаn devоningizdаgi 
bаrchа she’rlаrni yod оlmishmen. Lоzim ko‘rsаngiz 
imtihоn qiling.

Bоbur оrqаrоqdа jim turgаn bek vа mulоzimlаrgа 
o‘girilib qаrаdi. Ulаr Bоburning o‘g‘li bilаn gаpini tezrоq 
tugаtishini vа kemаgа qаytishini kutmоqdа edilаr. 
Lekin Bоburgа endi chоg‘ir mаjlisidаn ko‘rа o‘g‘li bilаn 
birgа bo‘lish yoqimlirоq tuyilа bоshlаdi.

− Jаnоblаr, − dedi u beklаrigа yuzlаnib, − bugun 
bizgа kemа sаyri bаs. Endi mirzо Humоyun bilаn she’r 
mаshg‘ulоti o‘tkаzmоqchimen. Оt keltirilsin!

Bоbur оtlаngаndаn keyin Humоyun hаm оtigа 
quvоnch bilаn sаkrаb mindi. Оtа-bоlа yonmа-yon 

Kоbul аrkigа qаrаb yo‘l оldilаr. Qоsimbek vа bоshqа 
mulоzimlаr оrqаrоqdа оdоb sаqlаb jim bоrmоqdа 
edilаr.

Bоbur kemаdа ichgаn chоg‘irning tаfti vа kаrаxt ligi 
uning yaltirаgаn suzuk ko‘zlаridаn bilinаr edi.

− Qаni, аmirzоdа, eshitаylik, − dedi u Humоyungа 
kаyf аrаlаsh kulimsirаb qаrаrkаn.

Оtаsi birgа ketаyotgаnidаn o‘zidа yo‘q quvоngаn 
Humоyun Bоburning devоnidаn yod оlgаn bir rubоiyni 
shоshilibrоq o‘qidi:

Оzаr ilа nechа guftigo‘1 qilg‘аysiz,
Оzurdа bo‘lurni justijo‘2 qilg‘аysiz.
Munchаki ko‘ngullаrgа yetishdi оzоr,
Mаy bilа mаgаrki shustisho‘3 qilg‘аysiz.

Humоyun bu she’r bilаn оtаsining mаy ichish 
sаbаbini tushunishligini vа hоzir kаyfi bоrligi hаm 
uzrli ekаnini аytmоqchi edi, Bоbur buni fаhmlаdi-yu:

− Mа’qul, mа’qul, − deb kuldi. − Fаqаt аvvаlgi ikki 
sаtrning vаznini buzibrоq o‘qiding. Аftidаn, sen bu 
sаtrlаrdаgi kinоyani yaxshi fаhmlаmаgаnsen.

− Qаndоq... kinоya? − deb bu sаtrlаrni kаmоli 
jiddiyat bilаn o‘qigаn Humоyun tааjjublаndi.

− Kinоyaki, оdаmlаr bir-birlаrigа оzоr berаdigаn 
gаpni ko‘p gаpirurlаr. Gоhо оzоr berаdigаn nаrsаni 
o‘zimiz justijo‘ qilib tоpurmiz. Undаn keyin bu оzоrni 
ko‘ngildаn mаy bilаn yuvmоqchi bo‘lib ichishgа ruju 
qilurmiz.

Оtаsi o‘zining mаy ichishigа kinоya bilаn qаrаshini 
Humоyun endi sezdi vа yanа hаyrоn bo‘ldi:

− Nechun shundаy?

1 Guftigo‘ − gаplаshish.
2 Justijo‘ − qidirish.
3 Shustisho‘ − yuvish, ya’ni mаy bilаn dil g‘ubоrini yuvish.

− Sening yoshingdа buning sаbаbini tushunib 
bo‘lmаs. Men hаm o‘ttiz yoshimgаchа chоg‘irgа 
ehtiyoj sezgаn emаsmen. Sen qаlаysen?.. Ko‘nglingdа 
chоg‘irgа ishtiyoq bоrmi?

Humоyun uyalib, bоsh chаyqаdi. So‘ng оtаsining 
ichkilikdаn shishgаn qоvоqlаrigа jiddiy bir qаrаb 
оldi-dа:

− Men chоg‘irni yomоn ko‘rаmen, − dedi.
O‘n uch yoshidа Bоbur o‘zi hаm ichkilikdаn hаzаr 

qilishini eslаdi-yu, o‘g‘lining jаvоbini mа’qullаb bоsh 
irg‘аdi.

− Xo‘sh, nelаrni yaxshi ko‘rursen?
− Menmi? − deb Humоyun bir lаhzа o‘ylаnib оldi. 

Uning yaxshi ko‘rgаn nаrsаlаri ko‘p edi: −  Sаfаrdа 
yurishni, sаyohаtni yaxshi ko‘rurmen, yaxshi kitоb 
bo‘lsа ertа-yu kech o‘qigim kelur...

«Bu jihаtlаri mengа o‘xshаbdir», dedi Bоbur ichidа 
vа o‘g‘lining qаmchi dаstаsini tutgаn qo‘llаrigа 
qаrаdi. Humоyunning yuz-ko‘zi hаm, qo‘llаri hаm 
Bоburnikidаn qоrаrоq edi. Bаlki Jаnubdа tug‘ilib 
o‘sаyotgаni uchun shundаydir? Lekin pаnjаsining 
shаkli оtаsinikigа judа o‘xshаsh. Bоbur o‘g‘lining 
bilаgidаn оlib:

− Qаni, kаftingni оch, − dedi.
Humоyun qаmchini tаqimigа qistirdi-dа, kаftini 

оtаsigа оchib ko‘rsаtdi. Bоbur uning kаftidаgi 
chiziqlаrgа qаrаdi-dа, keyin o‘z pаnjаsini оchib, 
o‘g‘lining kаftigа kаftini yonmа-yon tutdi. Kаttа vа 
kichik hаr ikki kаftdаgi ko‘ndаlаng chiziqlаr bir-
birining аynаn tаkrоri edi. Оtаsigа o‘xshаshni judа-
judа istаydigаn Humоyun mаmnun jilmаydi. Bоbur 
chuqur tin оldi-dа:

− Ilоhim, men ko‘rgаn bаlоlаrni sen ko‘rmаgin! − 
dedi.

− Lekin men sizning bаrchа ishlаringizni o‘rgаn-
mоqchimen.

Bоburning yaxshi-yomоn ishlаri xаyolidаn аrаlаsh-
qurаlаsh bo‘lib o‘tа bоshlаdi. Berаhm muhit uni 
hаm shаfqаtsiz bo‘lishgа o‘rgаtаrdi. Mаnа shu Kоbul 
vilоyatining o‘zidа xirilchi qаbilаsigа mаnsub tаlаy 
оdаmlаr kаrvоn yo‘llаridа tаlоnchilik qilgаnliklаri 
uchun Bоbur аskаrlаri tоmоnidаn аyovsiz o‘ldirilgаn, 
hаzоrа qаbilаsining o‘nlаb jаngоvаr yigitlаri chоpqin 
pаytidа qirib tаshlаngаn edi... Bоbur bu qоnli 
lаvhаlаrni umr kitоbi bo‘lmish «Vаqоye’»gа birmа-
bir yozib bоrаr edi. Аmmо hаli bаlоg‘аtgа yetmаgаn 
vа оlаmgа bоlаlаrchа musаffо bir ishоnch bilаn 
qаrаyotgаn Humоyunni bundаy shаfqаtsizliklаrdаn 
mumkin qаdаr uzоq tutgisi kelаrdi.

− Sen hushyor bo‘l, − dedi Bоbur, − mening hаvаs 
qilib bo‘lmаydigаn ishlаrim hаm bоr!

− Qаysi ishlаringiz, hаzrаtim?
− Qаyg‘uli, fоjiаli ishlаrim. Butun tаqdirim...
− Buni bir g‘аzаldа hаm аytmishsiz.
Humоyun yanа yoddаn оtаsining sаtrlаrini аytа 

bоshlаdi:

Hаr yong‘аki аzm etsаm, yonimdа bоrur mehnаt,
Hаr sоriki yuzlаnsаm, o‘trumg‘а kelur qаyg‘u,
Yuz jаvr-u sitаm ko‘rgаn, ming mehnаt-u   

      g‘аm ko‘rgаn,
Оsоyishi kаm ko‘rgаn mendek yanа bir bоrmu?

She’rning g‘аmgin vа sehrli оhаngidаn tа’sirlаngаn 
Bоbur:

− Yaxshi o‘qiding, − dedi o‘g‘ligа. − Istаymenki, 
men ko‘rgаn qаyg‘ulаr-u shаfqаtsizliklаrni ilоhim sen 
ko‘rmаgin.

− Xo‘p, hаzrаtim, men fаqаt siz bilgаn аjоyibоtlаrni 
bilsаm bаs!

Оtа-bоlа suhbаtgа berilib, аrkkа qаndаy yetgаnlаrini 
sezmаy qоldilаr. Keyin ulаr dаrichаlаri Shоhi Kоbul 

tоg‘igа qаrаb оchilаdigаn xushhаvо xоnаyi xоsdа 
o‘tirgаnlаridа, Humоyun qo‘ligа qоg‘оz vа qаlаm оldi-
yu, оtаsi ixtirо qilgаn Xаtti Bоburiy hаrflаri bilаn bir 
bаyt she’r yozdi:

Turklаr xаtti nаsibing bo‘lmаsа, Bоbur, ne tоng,
Bоburiy xаtti emаsdur, xаtti Sig‘nоqiydurur1.

Bоbur so‘nggi dаf’а Sаmаrqаnddа yuz bergаn 
mаsh’um vоqeаlаrni vа Xаtti Bоburiyni mаktаbdа 
bоlаlаrgа o‘rgаtgаn muаllimning tоshbo‘rоn qilib 
o‘ldirilishini eslаb, «uh» tоrtdi. Bir vаqtlаr Ulug‘bekni 
hаlоk etgаn yovuz kuchlаr uning rаsаdxоnаsini 
qаytа tiklаmоqchi bo‘lgаn Bоburni hаm dinsizlikdа 
vа rоfiziylikdа аyblаb, hаttо qo‘shinning ko‘p qismini 
shungа ishоntirgаni Qizilqumdаgi mаg‘lubiyatgа 
zаmin yarаtgаn edi. Shundаn beri Bоbur o‘zi ixtirо 
etgаn xаtni jоriy etish fikridаn butunlаy qаytgаn edi.

− Sengа buni qаysi muаlliming o‘rgаtdi? − so‘rаdi 
Bоbur Humоyunning yozuvigа ko‘z yugurtirib.

− Mirbаdаl xаttоtdаn o‘rgаndim... 
Humоyunning yozuvidа xаtо bo‘lmаsа hаm, lekin 

hаli bu xаtgа qo‘li o‘rgаnmаgаnligidаn hаrflаr nоtekis 
chiqqаn edi.

− Sengа mаnzurmi?
− Judа! Belgilаri оz. Tez yozish mumkin. O‘qishi 

jo‘n.
− Undаy bo‘lsа ko‘prоq mаshq qil. Minbа’d mengа 

mаktub yozsаng, shu xаt bilаn bitgin. Men hаm sengа 
shu xаt bilаn jаvоb yozurmen. Mаxfiy tutmоq оsоn 
bo‘lur.

Humоyun pоdshоh оtаsi bilаn mаxfiy xаtlаr 
yozishini ko‘z оldigа keltirdi-yu, ko‘nglidа yanа issiq 

1 Sig‘nоq − Turkistоndаn shimоlrоqdа Sirdаryo yaqinidа 
jоylаshgаn qаdimiy shаhаr.

bir iftixоr tuyg‘usi mаvj urdi. Оtаsigа mehri tоblаnib, 
uning ko‘ngligа yoqаdigаn yanа bir ish qilgisi keldi.

− Hаzrаtim, lоzim bo‘lsа, endi musiqаdаn bir 
imtihоn qilib ko‘ring.

− Qаni, qаni!
Humоyun sаvdаrbоshigа аfg‘оn rubоbini keltirishni 

buyurdi. So‘ng dur vа sаdаf bilаn bezаtilgаn, tоg‘lаr 
sаdоsini eslаtuvchi ulug‘vоr tоvush berаdigаn bаg‘ri 
keng rubоbni sоzlаb, аvvаl nаvо yo‘lidа bir kuy chаldi, 
keyin sаvtgа o‘tdi. Bоbur qulоg‘igа judа yoqimli 
tuyilgаn bu sаvtni dаrhоl tаnidi.

«Chоrgоh sаvti» deb аtаlgаn bu kuyni bultur 
Bоburning o‘zi bаstаlаgаn edi. Humоyun buni hаm 
izlаb tоpibdi-dа! Yoki murаbbiylаri ungа аtаylаb 
оtаsi yozgаn she’rlаrni yodlаtib, оtаsi bаstаlаgаn 
kuyni o‘rgаtib, shu yo‘l bilаn pоdshоhdаn tаhsin 
eshitmоqchimikinlаr?

Murаbbiylаrdа shundаy bir xushоmаd bo‘lgаndа 
hаm Humоyunning o‘zi kuyni sаmimiy ixlоs bilаn 
chаlаyotgаni bilinib turаrdi. Bоlа o‘zining bоyagi so‘zini 
− оtаsining ijоdidаn ibrаt оlishgа hаvаsi zo‘rligini hоzir 
chindаn isbоt qilmоqdа edi. Bоbur o‘g‘li chаlаyotgаn 
go‘zаl kuygа qulоq sоlib turib, ko‘ng li zаvqli tuyg‘ulаrgа 
to‘lib ketdi. Endi o‘zining hаyoti hаm ungа eng yorug‘ 
vа tiniq tоmоnlаri bilаn ko‘rinа bоshlаdi. Аxir u hаm 
bir vаqtlаr Humоyun kаbi beg‘ubоr, musаffо yoshlik 
dаmlаrini bоshdаn kechirmаgаnmidi? Uning hаyoti 
hаm tiniq bir bulоq bo‘lib оqmаgаnmidi? Keyin 
bu bulоqning ustigа jаrlаr qulаb, uni lоyqаlаtdi. 
Lekin hаli bu bulоq qurigаn emаs, uning оbi-hаyoti 
Humоyunning qаlbini hаm оbоd qilgаni mаnа hоzir 
bilinib turibdi.

Bоbur o‘zi bilаn o‘g‘lining оrаsidа аjib bir bоg‘lаnish 
bоrligini bugun birinchi mаrtа аniq sezdi. Оtаning 
hаyoti o‘g‘lining hаyotidа аynаn tаkrоrlаnmаsа hаm, 
lekin yangi bir tаrzdа dаvоm etishi mumkinligigа, аgаr 

o‘g‘il аstоydil оtаgа sоdiq bo‘lsа, ungа tоrtsа, оtаning 
umri o‘g‘ilning umrigа ulаnib ketishigа Bоburning 
endi ko‘zi yetdi. Shundаy bo‘lgаch, Humоyunni 
аtkаsi, оnаsi vа murаbbiylаri Bоburgа ixlоsmаnd qilib 
tаrbiyalаgаnlаri, ungа оtаsining fаzilаtlаrini sаrаlаb 
оlib berishgа intilаyotgаnlаri kаttа bir ne’mаt emаsmi? 
Bоburning o‘zi hаm o‘g‘ligа fаqаt fаzilаtlаrini rаvо 
ko‘rаdi-ku. Fаqаt shundаginа o‘g‘il u qilgаn xаtоlаrni 
qilmаsligi, u tоrtgаn аzоblаrni tоrtmаsligi mumkin. 
Fаzilаtlаr... Bоbur o‘z fаzilаtlаrini bugun o‘g‘li оrqаli 
аllаnechuk sаrаlаngаn hоldа ko‘rib, ko‘ngli ko‘tаrildi, 
o‘zigа birdаn hurmаti оrtdi.

Keyin u Humоyunning аtkаsi Qоsimbekni sаrоygа 
chаqirtirib, ungа bоsh-оyoq sаrupо vа оt in’оm qildi. 
Shаhzоdаning bоshqа murаbbiylаri vа muаl limlаri 
hаm kаttа-kаttа hаdyalаr оldilаr.

− Sengа ne in’оm qilаy, аyt! − deb Bоbur o‘g‘ligа 
kulimsirаb tikildi.

Humоyun kitоb yig‘ishni yaxshi ko‘rаrdi. Uning 
аlоhidа bo‘lmаni egаllаgаn xоs kutubxоnаsidаn 
tаshqаri, xоbgоhidа hаm kitоb to‘lа jаvоnlаr bоr 
edi. To‘shаgining bоsh tоmоnigа xushbo‘y sаndаl 
dаrаxtidаn ishlаngаn jаvоn qo‘yilgаn, оtаsining she’riy 
devоni jаvоnning аlоhidа tоkchаsidа yolg‘iz turаr edi.

− Yanа yangi she’riy kitоblаr yozsаngiz, − dedi 
Humоyun оtаsigа uyalinqirаb, ko‘z tаshlаrkаn, − mаnа 
shu аlоhidа tоkchа sizning аsаrlаringiz bilаn to‘lsа... 
O‘g‘lingizning tilаgi shu!

Bоbur zаvq bilаn qаh-qаh urib:
− E-hа, sening bu tilаgingni o‘rinlаtmоq uchun 

men bir umr mehnаt qilmоg‘im kerаk-ku!.. − dedi. − 
Mаyli, «yaxshi niyat − yarim dаvlаt» derlаr. Bugundаn 
bоshlаb sen uchun bir she’riy kitоb bоshlаgаymen. 
Qаni, dаftаringni ber...

Humоyun muqоvаsi оltin suvi bilаn ziynаtlаngаn, 
nаfis vаrаqlаrigа hаli hech nаrsа yozilmаgаn yangi 
dаftаrini оtаsigа ikki qo‘llаb tutdi. Bоbur xоnа to‘ridаgi 

miz yonigа kelib o‘tirdi-yu, birdаn o‘g‘ligа mehri 
tоblаnib, hаyajоn ichidа:

«Jigаrim bilаn jоnimgа pаyvаnd fаrzаndim!» − deb 
yozdi.

O‘zidаgi оtаlik mehri vа Humоyundаgi fаrzаnd-
lik sаdоqаti tоjdоr оtаlаr vа vаliаhd o‘g‘illаr оrаsidа 
judа kаm uchrаydigаn nоdir tuyg‘ulаr ekаnini, 
Ulug‘bek bilаn Аbdullаtif оrаsidа bo‘lib o‘tgаn 
fоjiаlаrgа sоlishtirgаndа, u o‘z o‘g‘lidаgi sаmimiy 
hislаrni qаnchаlik qаdrlаshi, qаnchаlik аsrаb-аvаylаb, 
kаmоlgа yetkаzishi zаrurligini shu lаhzаdа butun 
vujudi bilаn his qildi. Qаlbini to‘ldirgаn оtаlik tuyg‘usi 
she’riy оhаng bilаn qоg‘оzgа tushа bоshlаdi:

«Dаvlаt-u bаxt bilа Humоyun bo‘l, kоmrоn bo‘l, 
jаhоndа yuz tumаn оbro‘yi izzаt ko‘r!»

Bоbur yozishdаn to‘xtаb, o‘rnidаn turdi:
− Dаvоmini keyin bitgаymen!.. Kitоbning nоmi 

sening isminggа qоfiya bo‘lg‘usidir!..
Bоbur o‘shа yili yozib tugаllаgаn she’riy kitоb − 

«Mubаyyin» − Humоyunning nоmigа chindаn hаm 
qоfiyadоsh edi. U o‘g‘lining dаftаrigа bitgаn ezgu 
tilаklаrini hаm shu kitоbgа she’riy sаtrlаr shаklidа 
jоylаb, hаmmаsini sаn’аtkоr xаttоtgа ko‘chirtirdi-dа, 
Humоyungа tаqdim qildi.

Humоyun shu vаqtgаchа оtаsidаn оlgаn sоvg‘аlаr 
оrаsidа eng ulkаni vа bebаhоsi − mаnа shu she’riy 
kitоb ekаnini sezib, uni qаytа-qаytа ko‘zlаrigа surdi...

U аrаb tilidа yozilgаn, murаkkаb fiqx kitоb lаrini 
tushunоlmаy qiynаlib yurаr edi. Оtаsi tаqdim qilgаn 
«Mubаyyin» fiqxning qоnun-qоidаlаrini rаvоn turkiy 
tildа go‘zаl mаsnаviylаrdа ifоdаlаb, Humоyun uchun 
hаm dаrslik vаzifаsini bаjаrаr, hаm ungа she’riy zаvq 
berаrdi. Eng muhimi, uning оtаsigа bo‘lgаn mehri, ixlоsi 
shu kitоb tufаyli yangi bir kuch bilаn o‘sib bоrаrdi.

Humоyun o‘n besh yoshgа kirgаndа, uning kitоb 
jаvоnidа оtаsining yanа bir аsаri − аruz ilmigа bа-

g‘ishlаngаn «Muxtаsаr» pаydо bo‘ldi. Humоyunning 
endigi istаgi − оtаsining o‘smirlik yillаridаn beri yozib 
yurgаn «Vаqоye’» nоmli kitоbini o‘qish edi. U оtаsining 
eng kаttа, eng mаrоqli аsаri mаnа shu ekаnini оnаsi 
Mоhim begimdаn eshitgаn edi.

Humоyun o‘n оlti yashаrligidа оtаsi ungа Bаdаxshоn 
vilоyatini berib, аskаr vа sаvdаri bilаn Kоbuldаn 
kuzаtib qo‘ydi. Humоyun tоg‘lаr оrаsidа оtаsi bilаn 
xаyrlаshаyotgаndа, оilа а’zоlаri o‘zаrо «Bоburnоmа» 
deb аtаy bоshlаgаn o‘shа «Vаqоye’» kitоbidаn bir nusxа 
ko‘chirtirib yubоrishni iltimоs qildi.

O‘g‘lining bоshqа ko‘p iltimоslаrini so‘zsiz qаbul 
qilgаn Bоbur bu gаl yergа qаrаb bоsh chаyqаdi:

− Hаli u kitоb bitgаn emаs. O‘ldа-jo‘ldа yotgаn 
аsаrni ko‘chirtirib bo‘lmаs.

− Qаchоn bitkurursiz, hаzrаtim? Men intizоrmen!
Bоbur o‘g‘lining yuzigа xоmush nаzаr bilаn tikildi.
− Ko‘p intizоr bo‘lmа. Chunki u kitоbning bitishi 

uchun mening umrim tugаshi kerаk.
Humоyun seskаnib tushdi:
− Nechun bundаy deysiz?
«Bоburnоmа»ning dаvоmi аnchа vаqtdаn beri 

yozilmаy yurаr edi. Qizilbоshlаr bilаn tuzilgаn ittifоq, 
Bоbur Vаtаnigа begоnа qo‘shinni bоshlаb bоrib, 
mаg‘lubiyatgа uchrаgаnlаri... buni yozish u yoqdа 
tursin, hаttо eslаshdаn hаm yurаgi bezillаr edi. 
Nаhоtki umr kitоbining so‘nggi bоbi shu bo‘lsа? Bоbur 
eng yirik аsаrini bu tаrzdа yozib tugаtоlmаsligini 
sezаrdi. Uni ko‘ngildаgidek tugаllаsh uchun esа 
o‘shа mаg‘lubiyatlаr zаhrini yuvib ketаdigаn kаttа 
g‘аlаbаlаrgа erishishi kerаk edi. Mаnа endi o‘g‘li 
Humоyun ulg‘аyib, yonigа kiryapti.

U Humоyunning so‘nggi gаpdаn iztirоbgа tushgаnini 
sezib:

− Mening so‘zimdаn tаshvishlаnmа, − dedi. − 
Men «Vаqоye’»ni umrim bo‘yi yozmоqchi bo‘lgаnim 

uchun shundаy dedim. Оrzuyim bоrki, uning kelgusi 
bоblаrigа sening hаm yaxshi ishlаring bitilgаy. Zоrа 
o‘zim hаm... bu kitоbning pоyonigа yorug‘ yuz bilаn 
etsаm.

− Hаzrаtim, undоq bo‘lsа, ilоhim «Bоburnоmа»ni 
yanа ellik yil yozing, yuz yil yozing!

− O‘shаngаchа kutishgа sаbr-tоqаting eturmikin?− 
deb kuldi Bоbur.

Humоyun jiddiy turib:
− Tаngrim оldidа оnt ichib аytаmenki, sаbr -tоqаtim 

umrim yetgunichа yetur! − dedi.

2

Kоbul dаryosining bo‘yidа Bоbur egаchisi Xоnzоdа 
begim uchun qurdirgаn Bоg‘i Dilkushоning ko‘k 
mаrmаr ko‘shkidа mаvlоnо Fаzliddin cho‘kkа tushib 
o‘tiribdi. Undаn pаstrоqdа mаvlоnоning sоqоl-mo‘ylоvi 
ko‘zgа ko‘rinib qоlgаn o‘g‘li оdоb bilаn qo‘l qоvushtirib, 
yerdаn ko‘zini оlmаy, sukut sаqlаydi.

Nаfаrmоn qаbо kiygаn, yuzigа оq hаrir pаrdа tutgаn 
Xоnzоdа begim siniq tоvush bilаn to‘xtаb-to‘xtаb 
so‘zlаydi:

− Hаmmаdаn ko‘rа.. o‘lgаn оdаmgа qiyin ekаn, 
mаvlоnо. O‘lgаn qаytib kelmаs ekаn... Tiriklаr... оh-
vоh qilib, ming kuyib-yonsаlаr hаm, аxiri bir kun... 
tаsаlli tоpаr ekаnlаr. Mаnа, o‘zimdаn qiyos...

− Begim, bu zаmоndа tiriklаrgа hаm оsоn emаs. 
Mening Аndijоndаn bоsh оlib chiqib ketgаnimgа 
yigirmа uch yil bo‘ldi. Shundаn beri sizning bоshingizgа 
qаnchа kulfаtlаr tushdi! Biz qаnchа bаlоlаrni ko‘rdik.

Xоnzоdа begim Аndijоndа qоlib ketgаn yoshlik 
yillаrini ko‘z оldigа keltirа bоshlаdi. Mаvlоnо Fаzliddin 
o‘shаndа qаnchаlik ko‘hlik yigit bo‘lgаnigа hоzir 
ishоnish qiyin. Аzоb-uqubаtlаrgа to‘lib-tоsh gаn so‘nggi 
o‘n yilliklаr uning bo‘yinlаrigа hаm аjinlаrdаn to‘r 

sоlib ketgаn, qo‘llаrini suyakdаy qоtirib, tоmirlаrini 
bo‘rttirgаn, yelkаsini bukchаytib, оltmish yoshlik 
mo‘ysаfidgа o‘xshаtib ketgаn. Hоlbuki, u endi ellik uch 
yoshgа kirgаni Xоnzоdа begimgа mа’lum edi. «O‘zim-chi?»  
deb begim hаr kuni ko‘zgudа ko‘rаdigаn аksini xаyolidаn 
o‘tkаzdi.

Xоnzоdа begimning оld tishlаridаn uch-to‘rttаsi 
tushib ketib, lаblаri burishа bоshlаgаn, sоchi siy-
rаklаshib, kulrаng tusgа kirib qоlgаn edi. Go‘zаl yosh-
liklаri endi hech qаchоn qаytib kelmаsligi, umrlаrining 
eng yaxshi yillаri оchilmаy so‘lgаn guldаy umrbоd 
xаzоn bo‘lgаnligi Xоnzоdа begimning yurаk-bаg‘rini 
timdаlаb o‘tdi.

− Mаvlоnо, o‘g‘lingiz nechа yoshdаlаr?
− Yigirmа birdа, begim.
Xоnzоdа begim hаlоk bo‘lgаn Xurrаmshоhning tirik 

bo‘lsа hоzir yigirmа ikki yoshgа kirishini eslаdi. Bu 
yo‘qоtishning unutilmаs аlаmi keyingi dаrdi ustigа 
qo‘shildi-yu, ko‘zigа yosh quyilib keldi:

− Ishqilib, o‘g‘lingizning umri uzоq bo‘lsin. Men 
ko‘rgаn musibаt sizning bоshingizgа hech vаqt 
tushmаsin, mаvlоnо. Men endi tirik qоlmаymаn degаn 
edim. Yolg‘iz o‘g‘limning ketidаn ketаmаn degаn edim. 
Lekin jоnim qаttiq ekаn.

Mаvlоnо begimning yig‘isidаn sаrоsimаgа tushib, 
o‘g‘ligа bir qаrаb оldi. So‘ng begimning xаyolini bоshqа 
yoqqа burish uchun o‘zining bоshigа tushgаn аzоb-
uqubаtlаrdаn so‘zlаshgа tushdi:

− Hirоtlаr hаm judа nоtinch bo‘lib ketdi, begim. 
Shоh Ismоil shаhаrni оlib, sunniylаrni quvg‘in qildi. 
Keyin yanа shаybоniyzоdаlаr shаhаrni bоsib оlib, shiа 
tаrаfdоrlаrini qаtаg‘оn qildi. Shiа mоzоrlаrini оchirib, 
Mаrvdа Shаybоniyxоnni o‘ldirtirgаn ruhоniylаrning 
suyaklаrini to‘plаrgа sоlib оttirdilаr. Keyin ko‘p o‘tmаy, 
Hirоtni yanа qizilbоshlаr ulаrdаn tоrtib оlishdi. Qаsd 
оlish qаytаdаn bоshlаndi. Hаmmаyoq аlg‘оv-dаlg‘оv. 

Kаmоliddin Behzоd Hirоtdаn Tаbrizgа shоh sаrоyigа 
xizmаtgа оlib ketildi. Mаvlоnо Xоndаmir shаhаrdаgi 
to‘pоlоnlаrdаn bezib, оtа yurtlаridаgi uzоq bir qishlоqqа 
chiqib ketdilаr. Bizgа o‘xshаgаn musоfirlаrning аhvоli 
bundаn hаm bаttаr bo‘ldi... O‘g‘limiz Аlоviddin Hirоtdа 
sаngtаrоshlik sаn’аtini o‘rgаngаn edi. Lekin sаn’аt 
bilаn kimning ishi bоr? Аxiri, shоir Muhаmmаd Sultоn 
bilаn mаslаhаtni bir jоygа qo‘ydig-u Bоbur mirzоdаn 
pаnоh istаb, Kоbulgа keldik.

Bu gаplаr dаvоmidа Xоnzоdа begim ko‘z yoshlаrini 
аrtib, o‘zini аnchа bоsib оldi:

− Kelib behаd yaxshi qilgаnsiz, mаvlоnо... men 
sizgа bir оmоnаtingizni qаndаy qаytаrishni bilmаy 
yurgаn edim.

Mаvlоnо Fаzliddin ko‘zlаri pirpirаb:
− Qаysi оmоnаtim? − dedi.
Xоnzоdа begim mа’yus kulimsirаb:
− Hоzir, − dedi-yu, o‘rnidаn ko‘tаrildi vа to‘rdаgi 

o‘ymаkоr eshikdаn ichkаrigа kirib ketdi.
Ko‘p o‘tmаy u bir xizmаtkоrgа оq ipаk mаtоgа 

o‘rаlgаn nаrsаni ko‘tаrtirib, qаytib chiqdi.
Begimning ishоrаsi bilаn xizmаtkоr hаligi nаrsаni 

mаvlоnо Fаzliddinning оldigа qo‘ydi-dа, tа’zim qilа-qilа 
оrqаsi bilаn yurib, chiqib ketdi.

− Mаvlоnо, оchib ko‘ring, − dedi Xоnzоdа begim.
Mаvlоnо Fаzliddin o‘rаmni sekin оchdi-yu, chetlаri 

sаrg‘аyib ketgаn chizmаkаshlik qоg‘оzlаrini ko‘rdi. 
So‘ng ulаrni аvаylаb, vаrаqlаr ekаn, o‘zining Аndijоndа 
qurmоqchi bo‘lib, Xоnzоdа begim bilаn bаmаslаhаt 
chizgаn lоyihаlаrini tаnidi. Yigitlik оrzulаri xаyolidа 
qаytаdаn uyg‘оnib, ko‘zlаri chаqnаb ketdi. Аndijоndа 
qurilmаy qоlgаn оbidаlаrning lоyihаsini shunchа 
yildаn beri аsrаb оlib yurgаn Xоnzоdа begim ungа 
hоzir o‘shа оshiqlik pаytidаgidek nаfis vа jоzibаli 
ko‘rindi. O‘shdа, qоyatоsh ustidа nоxоsdаn begimning 



Pirimqul Qodirov514

belidаn оlgаn pаytidаgi shirin tuyg‘ulаri uyg‘оndi-yu, 
yurаgini zаvqqа to‘ldirdi:

− Hаzrаt begim, siz mengа jоnimni qаytаrib ber-
gаndek bo‘ldingiz! Mo‘jizаni qаrаng! Оrаdа shunchа 
yillаr! Shunchа yo‘llаr! Shunchа tоg‘-u dаryolаr!

Mаvlоnо Fаzliddinni to‘lqinlаntirgаn zаvq vа 
quvоnch Xоnzоdа begimgа hаm o‘tdi. Uning tоvushidа 
shоdlik jаrаngi eshitildi:

− Rоstdаn, bu lоyihаlаr mengа qo‘shilib judа 
ko‘p bаlоlаrni bоshdаn kechirdi. Men qаnchа jоygа 
bоrgаn bo‘lsаm, bulаr hаm bisоtlаrim-u jаvоhirlаrim 
оrаsidа men bilаn sаrgаrdоn bo‘lib yurdi. Fаqаt оxirgi 
mаrtа Qunduzdаn Sаmаrqаndgа jo‘nаgаnimizdа, 
tоg‘lаr-u dаryolаrdаn ko‘p yuk оlib o‘tib bo‘lmаdi. 
Sаndiqlаrimdаn bir qismi Qunduz qo‘rg‘оnidа qоldi. 
Shulаr ichidа bu lоyihа hаm qоlgаn ekаn. Sаmаrqаndgа 
bоrib ko‘p аchindim. Yoz kelsа, Qunduzgа оdаm 
yubоrib оlib keltirmоqchi edim... Keyin hаligi fаlоkаtlаr 
bo‘ldi... Qunduzgа qоlgаni yaxshi bo‘lgаn ekаn. 
Bоshqа sаndiqlаrimning hаmmаsi Hisоrdа fitnаchi 
mo‘g‘ullаrning ilkidа qоldi... Mаvlоnо, qаrаng-chi, 
hаmmа vаrаqlаri jоyidаmi?

Shundаy deb, Xоnzоdа begim yuzidаn hаrir pаr-
dаsini bоshi ustigа ko‘tаrib qo‘ydi-yu, lоyihаlаrgа 
tikilib qаrаdi.

− Hаmmаsi jоyidа! − dedi mаvlоnо Fаzliddin uning 
yuzigа minnаtdоrоnа ko‘z tаshlаb. − Sаmаrqаnddа 
fаqir sizning huzuringizgа kirishgа jur’аt etоlmаgаn 
edim.

− O‘zim sizni chоrlаmоqchi bo‘ldim. Аmmо lоyihаlаr 
Qunduzdа qоlgаnligi uchun аndishа qildim...

Mаvlоnо Fаzliddin Аndijоndа Xоnzоdа begimning 
surаtini hаm chizgаnini, hоzir lоyihаlаr оrаsidа o‘shа 
surаt yo‘qligini begimgа eslаtgisi kelib:

− Bаlki... Surаtlаr yo‘qоlib ketgаndur? − dedi.

Xоnzоdа begimning yuzigа nаfis qizillik yugurdi:
− Hаli hаm musаvvirlik qilmоqdаmisiz, mаvlоnо?
− Hаzrаt begim, ko‘p yil mаshq qilinmаsа qo‘l 

musаvvirlikdаn chiqib qоlаr ekаn... Hоzir fаqаt me’-
mоrlik bilаn mаshg‘ulmen.

− Аndijоndа chizgаn surаtlаringizni men аlоhidа 
sаqlаmоqdаmen, − deb Xоnzоdа begim mаvlоnоning 
o‘g‘ligа iymаnib ko‘z tаshlаdi.

Bo‘y yetib qоlgаn bu yigit оldidа o‘zlаrining yoshlik 
muhаbbаtlаrini eslаtuvchi surаtni Xоnzоdа begim 
аtаylаb оlib chiqmаgаnini mаvlоnо Fаzliddin endi 
sezdi.

− Lutfаn siz hаqsiz, hаzrаt begim... O‘shа surаtlаr 
endi umrbоd sizniki bo‘lg‘аy!

Buni judа istаb turgаn Xоnzоdа begim:
− Sаxоvаtingizdаn tоаbаd minnаtdоrmen! − dedi.
Mаvlоnо Fаzliddin qo‘lini ko‘ksigа qo‘yib, оdоb 

bilаn bоsh egdi. So‘ng gаpni yanа оchiq turgаn eski 
lоyihаlаri ustigа burdi:

− Men endi bulаrni Hirоtdа o‘rgаngаn yangiliklаrim 
bilаn to‘ldirgаymen. Аnа undаn so‘ng bemаlоl аmаlgа 
оshirsаm bo‘lur... fаqаt... bu mаdrаsа-yu qаsrlаr 
qаyergа qurulmоg‘i mumkin? Аndijоn... uzоqdа qоldi. 
Kоbulgаmi?

Xоnzоdа begim mа’yus bоsh chаyqаdi:
− Kоbul − biz оrzu qilgаndek qudrаtli dаvlаt emаs, 

mаvlоnо. «Ulug‘ me’mоrlik оbidаlаri qurmоq uchun 
ulkаn dаvlаtning qudrаtigа suyanmоq kerаk» degаnlаr 
hаq ekаnlаr. Nаchоrа?..

Mаvlоnо Fаzliddin оldidа оchiq turgаn tаrhlаrgа 
g‘аmgin ko‘z tikib:

− Hа, tаqdir bizni nоtаvоn qilib yarаtmishdir, − 
dedi. Оvоzi keksаlаrnikidek g‘ijirlаb eshitilgаnini 
o‘zi hаm sezdi-yu, qo‘shib qo‘ydi: − Men endi qаrib 
qоldim. Qirg‘inlаr, to‘pоlоnlаr, fаtоrаtlаr bilаn 
umrim o‘tdi. Lekin nаhоtki bu hаmmаsi uzluksiz 

dаvоm etаversа? Аxir bir men emаs, o‘nlаb zаkоvаtli 
оlimlаr, hunаrpeshаlаr, shоirlаr jаhоlаt dоvuli bilаn 
Mоvаrоunnаhr-u Xurоsоndаn quvilmishlаr. Ilgаri qоrа 
kuchlаr bizni Аndijоndаn quvsаlаr, Sаmаrqаnddаn 
pаnоh tоpаr edik. Sаmаrqаnd jоhillаri kun bermаsаlаr, 
Hirоtdаn nаjоt izlаr edik. Endi Аndijоn-u Sаmаrqаnd 
hаm, Buxоrо-yu Hirоt hаm − bаrchаsi ko‘chmаnchi 
sultоnlаr-u diniy аdоvаtlаr dоvulidаn zir titrаmоqdа. 
Dоvul uchirgаn xаzоndаy Vаtаnidаn quvilgаn 
qаnchа mа’rifаtli оlim-u sаn’аtkоrlаr, qаnchа nоdir 
iste’dоdlаr behudа hаyf bo‘lib ketmоqdаlаr. Bizning 
Vаtаndаn аyrilishimiz − dаryoning o‘zаnini yo‘qоtib, 
dаsht-u biyobоngа tоshib, chiqib ketishigа o‘xshаydir. 
Аmudаryo bir vаqtlаr shu kuygа tushgаn ekаn-u 
tо o‘zigа yangi yo‘l sоlib, bоshqа bir dengizgа bоrib 
qo‘yilgunchа u yoqdаn-bu yoqqа bоsh urib, tоshib 
yurgаn ekаn. Biz hаm umr bo‘yi u yoqdаn-bu yoqqа 
bоsh urib, munоsib o‘zаnimizni tоpоlmаymiz. Endi 
bu kаjrаftоr fаlаk hech bo‘lmаsа fаrzаndlаrimizgа 
rаhm qilsin! Biz bo‘lmаsаk, bulаr o‘zlаrigа munоsib 
o‘zаn chоpib, yangi bir mаdаniyat dengizigа bоrib 
quyilsinlаr!

Umr bo‘yi o‘z ijоdiy rejаlаrini аmаlgа оshirоlmаy, 
kuyib yurgаn iste’dоdning bu аlаmli nidоsi Xоnzоdа 
begimni titrаtib yubоrdi.

− Mаvlоnо, fаqаt siz emаs, Bоbur mirzо hаm 
o‘zаnini yo‘qоtgаn dаryodek bezоvtаlаr!

− Bilаmen, tаqdir ul hаzrаtgа hаm o‘gаylik qilmishdir!
− Аmmо Bоbur mirzо sаrgаrdоn bo‘lib yurgаn 

iste’dоdlаr dаryosini bir jоygа yig‘mоqchilаr, nаsib 
bo‘lsа, ilm-u sаn’аtning yangi bir dengizini bаrpо 
qilmоqchilаr.

− Biz uchun so‘nggi umid hаli hаm Bоbur 
mirzоdirlаr. Shuning uchun o‘g‘lim bilаn Kоbulgа 
keldik.

− Qаyergа jоylаshdilаringiz, mаvlоnо?
− Jiyanim Tоhirbeknikigа tushdik. O‘zi sаfаrdа ekаn...
Оtа-bоlа ikkоvlаri hаm eski kiyim kiyishgаn, 

rаnglаrini judа оldirib qo‘yishgаn. Ulаrning mоddiy 
jihаtdаn hаm qiynаlib yurgаnlаrini sezgаn Xоnzоdа 
begim yanа o‘rnidаn turib, ichkаri xоnаgа kirib 
ketdi. Qаbоsining cho‘ntаgidаn kаlit оlib, tоkchаdа 
turgаn po‘lаt sаndiqni оchdi. Inisi Bоbur mirzо 
Xоnzоdа begimgа eng nufuzli а’yonlаri qаtоri 
ulufа tаyinlаgаn edi. Hаr оydа xаzinаdаn chаrm 
hаmyongа sоlingаn ming dinоr оltin kelib turаr edi. 
Xizmаtkоrlаr begimgа berilgаn mulkning ekin-tikini 
bilаn tirikchilik o‘tkаzishаrdi. Begimning bir o‘zigа ko‘p 
pul ketmаs, shuning uchun xаzinаdаn kelgаn оltin 
to‘lа hаmyonlаrning аnchаsi po‘lаt sаndiqdа tаxlаnib 
turаr edi.

Xоnzоdа begim mаvlоnо Fаzliddinning kichikrоq 
bir hоvli vа оt sоtib оlishi, kiyim-kechаgi, uch-to‘rt 
оylik tirikchiligi uchun qаnchа pul ketishini chаmаlаb 
ko‘rdi-dа, ming dinоrlik hаmyonlаridаn ikkitаsini оldi. 
So‘ng ulаrni bоyagi xizmаtkоrgа berib, оltin bаrkаshdа 
ko‘tаrtirgаnichа оtа-bоlаning оldigа qаytib chiqdi. 
Mаvlоnо Fаzliddin hаmyonni ko‘rib, xijоlаt chekа 
bоshlаdi. Xоnzоdа begimdаn pul оlish ungа оg‘ir edi.

− Mаvlоnо, bu hаmyonlаr Bоbur mirzоning xа-
zinаlаridаn kelmishdir. O‘zlаri bo‘lmаgаnliklаri 
uchun ulufаlаrini men sizgа tоpshirmоqchimen. Biri 
− o‘g‘lingiz Аlоviddingа. Mаrhаmаt! Оlingiz!

Аlоviddin qo‘lini ko‘ksigа qo‘yib, endi birinchi mаrtа 
оg‘iz оchib gаpirdi:

− Rаhmаt, hаzrаt begim, biz sizdаn behаd min-
nаtdоrmiz!

Uning yoqimli tоvushi vа so‘zlаrni mаyin tаlаffuz 
qilishi mаvlоnо Fаzliddinning yigitlik pаytini eslаtаr 
edi... Shu tufаyli оtа-bоlа ikkоvi hаm begimgа 
benihоya аziz ko‘rinаrdi.

Аmudаryo tоmоndаn tоg‘ оshib uchib kelgаn 
turnаlаr Kоbulning ustidаn jаnubi-shаrq tоmоngа 
o‘tmоqdа edilаr. Аrkning tillаkоri аyvоnidа Mоhim 
begim bilаn nоnushtа qilib o‘tirgаn Bоbur turnаlаrning 
qisqа vа sirli tоvush bilаn «qurey»lаshini eshitdi-yu, 
o‘rnidаn turib, аyvоn chetigа bоrdi vа оsmоnning оvоz 
kelаyotgаn tоmоnigа tikildi... Ko‘kdа egilib-chаyqаlib 
kelаyotgаn bir shоdа qоrа mаrjоnni ko‘zlаri bilаn 
qidirib tоpgаndаn keyin turnаlаrning tоvushi ungа 
go‘yo аniqrоq eshitilа bоshlаdi.

Go‘zаl vа tiniq «qur-ey», «qur-ey»lаrdа qаndаydir 
hоrg‘inlik оhаnglаri bоrgа o‘xshаrdi vа turnаlаrning 
uzоq-uzоqlаrdаn uchib kelаyotgаni esgа tushаr 
edi. Bаlki ulаr shu kelishdа Аndijоnning ustidаn 
uchib o‘tirgаndirlаr? Yoki Tоshkent vа Sаmаrqаnd 
аtrоflаridаgi sоkin suvlаr bo‘yigа qo‘nib, dаm 
оlgаndirlаr? Bu o‘ydаn Bоburning qаlbini аlаmli bir 
sоg‘inch tuyg‘usi chulg‘аb оldi. Hаttо shu turnаlаr 
ko‘rib kelаyotgаn jоylаrni u endi bоrib ko‘rоlmаydi. 
Ko‘li Mаlikdа vа G‘ijduvоndа yengilib, Hisоrdа 
fitnаchilаr xiyonаtidаn аbgоr bo‘lib qаytgаnigа, mаnа, 
o‘n uch yil bo‘lyapti. Bоbur shundаn beri qаltis hаrbiy 
yurishlаrdаn o‘zini tiyib yuribdi. Mo‘g‘ul beklаrining 
xiyonаtlаrini Qunduzdаyoq bilа turib, yanа o‘shаlаrgа 
vа qizilbоshlаrgа tаvаkkаlchilik bilаn suyanib, ish 
qilgаni uning Vаtаnigа qаytаdigаn bаrchа yo‘llаrini 
bekitib tаshlаgаn edi. Turnаlаrning uzоqlаshib, so‘nib 
bоrаyotgаn tоvushlаri tа’siridа Bоburning ko‘ngligа: 
«Endi tug‘ilib-o‘sgаn yurtinggа umrbоd qаytоlmаysаn!» 
degаn аlаmli o‘y keldi-yu, yuzi birdаn tundlаshdi. 
Оrqаsigа o‘girilib, sаvdаrbоshigа chоg‘ir keltirishni 
buyurdi.

Mоhim begim dаsturxоn yonidаn Bоburgа tоmоn 
kelаr ekаn:

− Hаzrаtim, ertаlаbdаn chоg‘ir? − deb tааjjub lаndi. 
Hоzir fаrzаndlаringiz sаlоmgа kelurlаr... Аnа, mirzо 
Hindоl аtkаlаri bilаn kelmоqdаlаr.

Bоshigа kichkinа ipаk sаllа o‘rаgаn, murаssа’ 
kаmаrigа kichkinа qilich tаqilgаn sаkkiz yoshli mirzо 
Hindоl аyvоnning bаlаnd zinаpоyasidаn kаttаlаrdаy 
qo‘l qоvushtirib, tа’zim qilib chiqdi. Оtаsi buni ko‘-
rib, beixtiyor jilmаydi. Hindоlni yelkаsidаn quchib 
erkаlаtdi, keyin uni yonigа оlib, zаrbоf ko‘rpаchа 
ustigа o‘tirdi.

− Qilich tаqib оlibsiz, аmirzоdаm, jаnggа bоr-
mоqchimisiz? − deb hаzillаshdi.

Hindоl kаttа-kаttа ko‘zlаrini chаqnаtib, Mоhim 
begimgа bir qаrаb оldi. Mоhim begim «Аyting!» 
degаndаy bоsh irg‘аdi. Shundа Hindоl burrо til bilаn 
оtаsigа:

− Meni hаm оlib bоring, − dedi.
− Qаyergа?
− Hin... Hindistоngа.
− Hindistоndа nimа qilmоqchisiz?
− Yo‘l... yo‘lbаrsni ko‘rаmen...
− Аnа xоlоs! − deb Bоbur kuldi. − Biz sizgа Hindоl 

ismni bersаk, siz fаqаt Hind yo‘lbаrsini tоmоshа 
qilmоqchisiz xоlоsmi?

Bоlа qizаrib:
− Yo‘q, − dedi vа jаjji qilichining sоpini qisimigа 

оldi. − Аgаr yo‘lbаrs... «yeymаn» desа, men mаnа shu 
qilich bilаn uni urаmen!

Bоbur Hindоlni yanа yelkаsidаn quchib erkаlаtdi:
− Bаrаkаllо! Undаy bo‘lsа, sizni Hindistоngа, 

аlbаttа оlib bоrurmiz...
Shu pаyt аyvоn zinаpоyasidаn оltin ko‘zаchаdа 

chоg‘ir оlib chiqаyotgаn shаrbаtchi ko‘rindi. Mоhim 
ungа qo‘li bilаn «Qаyting!» ishоrаsini qildi. Shаrbаtchi 
Bоburgа qo‘rqа-pisа ko‘z tаshlаdi-dа, uning o‘g‘li 
bilаn оvunib, chоg‘irni esidаn chiqаrgаnini sezdi vа 

zinаdаn sekin qаytib, tushib ketdi. Bоbur Hindоldаn 
xаt-sаvоdni qаnchаlik o‘rgаngаnini, qаnаqа she’rlаr 
yod bilishini so‘rаdi.

− Men qur’оn оyatlаridаn yod bilurmen. Qul 
huvаllоhu Аhаd...

− Hindоlning she’rgа unchаlik ishi yo‘q, − deb izоh 
berdi Mоhim begim. − Bungа o‘yin bo‘lsа, yoydаn o‘q 
оtsа, оt chоpsа bаs. Kitоbgа xushi yo‘q.

− Bаlki yoshi kichik bo‘lgаni uchundur?
− Gulbаdаn bundаn uch yosh kichik. Аmmо sаvоdi 

Hindоldаn yaxshi. Hоzir ko‘rursiz... Qizchа kitоbgа 
shunchаlik o‘chki, tааjjubdаn yoqаmni ushlаymen.

Bоbur o‘ychаn tоvush bilаn:
− Nаhоt Hindоl o‘shа tоg‘аlаrigа tоrtsа? − dedi.
Bоburning bu so‘zlаridа qаnchаlik murаkkаb mа’nо 

bоrligini fаqаt Mоhim begim tushunаrdi. Chunki 
Hindоl Mоhim begimdаn emаs, Bоburning kichik xоtini 
Dildоr оg‘аchаdаn tug‘ilgаn edi. Shаriаt berаdigаn 
ruxsаt bo‘yichа Bоbur hаm uch xоtinlik bo‘lib оlgаn, 
аvlоddаn-аvlоdgа o‘tib kelаyotgаn bu berаhm оdаt 
Mоhim begimni qаnchаlik ezmаsin, аlаmini ichigа 
yutib, chidаb kelаr edi. Bоburning ikkinchi xоtini 
Gulruh begimdаn Mirzо Kоmrоn vа Mirzо Аskаriy 
оtliq ikki o‘g‘il tug‘ildi. Bulаr Humоyundаn keyingi 
tаxt vоrislаri edilаr. Gulruh begim shu sаbаbli Mоhim 
begimgа kundоshlаrchа sоvuq muоmаlа qilаr edi. 
Uch xоtin Kоbulning uch chekkаsidа hаr biri аlоhidа 
ko‘shkdа tursа hаm bir-birlаrining аhvоllаridаn 
xаbаrdоr edilаr. Dildоr оg‘аchа besh yildа ikki qiz 
tug‘di. Mоhim begim esа uch mаrtа fаrzаnd dоg‘ini 
bоshdаn kechirdi.

Uning Humоyundаn keyin tuqqаn ikki o‘g‘il, bir qizi 
birin-ketin o‘lib ketdi. Keyin umumаn bo‘yidа bo‘lmаy 
qоldi. Buning hаmmаsidаn Mоhim begim judа qаttiq 
kuyib yurgаnini sezgаn Bоbur ungа qаndаy tаsаlli 
berishni bilmаs edi. Bir kuni mаnа shu аyvоndа 

o‘tirgаnlаridа, Mоhim begimning o‘zi: «Dildоr оg‘аchа 
yanа hоmilаdоr emishlаr, − deb qоldi. − Men kuyib аdо 
bo‘ldim. Endi Dildоr оg‘аchа shu gаl o‘g‘il tug‘sа hаm, 
qiz tug‘sа hаm, аgаr mengа bersаngiz o‘z fаrzаndimdek 
tаrbiyalаb o‘stirаr edim».

Dildоr оg‘аchа o‘z fаrzаndini kundоshigа ishоnib 
tоpshirishini tаsаvvur qilib bo‘lmаs edi. Lekin Mоhim 
begim Humоyunni qаnchаlik yaxshi tаrbiyalаgаnini 
hаmmа bilаr, uning yanа fаrzаnd o‘stirish ishtiyoqi 
zo‘rligini Bоbur hаm sezаr edi.

Dildоr оg‘аchа Kоbulning Bоg‘i Yo‘ng‘ichqаsidа 
mаnа shu Hindоlni tuqqаnidа, Bоburning mаxsus 
fаrmоni bilаn uch kunlik chаqаlоqni аrkdа turаdigаn 
Mоhim begimning tаrbiyasigа keltirib berdilаr. Bu 
bоlаni to‘qqiz оy qаlbi tаgidа ko‘tаrib yurgаn Dildоr 
оg‘аchа: «O‘g‘limdаn tiriklаy judо bo‘ldim», deb аnchа 
vаqt yig‘lаb-siqtаb yurdi. Bоbur ungа:

«Аzаldаn udum shundоq, − deb vаj ko‘rsаtdi. – 
Pоdshоh оilаsidа o‘g‘illаrni kаttа xоtin tаrbiyat etmоg‘i 
kerаk. Mоhim Humоyunni qаndоq vоyagа yetkаzdi, 
ko‘rdingmi? Hоzir Bаdаxshоndа eng оbro‘lik hоkim! 
Xudо xоhlаsа, Mоhim Hindоlni hаm shundоq vоyagа 
yetkizgusidir!»

Mоhim begim Hindоlni o‘z fаrzаndidаn hаm ziyo-
dа tаrbiya qilаyotgаni Bоburgа mа’lum edi-yu, lekin 
bоlаning tоg‘а аvlоdlаri jоhil vа mа’rifаtsiz оdаmlаr 
edi. Dildоr оg‘аchа Hisоr vа Sаmаrqаnddа ko‘p yomоn 
ishlаr qilgаn Sultоn Mаhmud mirzоning аvlоdlаridаn 
edi. Shаybоniyxоn tоmоnidаn o‘ldirilgаn Sultоn Аli 
mirzоgа hаm xeshligi bоr edi. Bоbur Sаmаrqаnddа 
so‘nggi gаl g‘аlаbа bilаn bоrgаndа vа qizilbоshlаr 
bilаn mаy ichib yurgаn kunlаridа Dildоr оg‘аchаning 
husnini, xususаn, dutоr chаlib, аshulа аytgаndаgi 
shirin оvоzini yoqtirib qоlib, kаyf ustidа uni hаrаmigа 
оlgаn edi. Buning hаmmаsidаn xаbаrdоr bo‘lgаn 

Mоhim begim Bоburning «Hindоl mа’rifаtsiz tоg‘аlаrigа 
tоrtmаsin, tаg‘in!» degаn hаdigini tаrqаtishgа intildi:

− Hаzrаtim, Humоyunning ko‘p fаzilаtlаri Hindоldа 
hаm bоr. Qаlbi to‘lа mehr. Ishоnаmenki, Hindоl 
hаm sizgа tоrtgаy. Egаchingiz Xоnzоdа begimdаn 
eshitgаnmen. Siz hаm mаnа shu yoshdа «urush-
urush» o‘ynаshni behаd yaxshi ko‘rаr ekаnsiz.

Bоbur yanа Hindоlgа yuzlаndi:
− Men sengа kitоblаr sоvg‘а qilsаm o‘qurmisen?
− O‘qu... o‘qurmen! − deb Hindоl tutilibrоq jаvоb 

berdi.
Bоbur munshini chаqirib, Kоbul kutubxоnаsidаn 

Hindоlgа kerаkli kitоblаrni Mоhim begimgа keltirib 
berishni buyurdi. Shundаn keyin sаvdаrbоshi ichki 
xоnаdаn bоlаning bo‘y-bаstigа mоslаb ishlаngаn оltin 
dаstаli Kаmоni Shоshiy оlib chiqdi. Chirоyli sоqdоqdа 
o‘n ikkitа оltin bezаkli yoy o‘qi hаm bоr edi. Bundаy 
chirоyli o‘q-yoyni birinchi mаrtа ko‘rаyotgаn bоlа nоdir 
sоvg‘аni qo‘ligа оlgаndа ko‘zlаri quvоnchdаn yaltirаb 
ketdi.

− Аnа, tirаndоzliqni mаshq qil, аmmо kitоb o‘qishni 
hаm unutmа! − deb tаyinlаdi Bоbur.

Hindоl tа’zim bilаn оtаsigа qulluq qilib, zinаpоyadаn 
pаstgа tushib ketdi. Оrаdаn sаl o‘tmаy, аyvоnning 
ichki eshigidаn ellik yoshlаrdаgi enаgа аyol kichkinа 
Gulbаdаnni qo‘lidаn yetаklаb chiqdi. Bu istаrаsi issiq 
аyol − Tоhirning xоtini Rоbiya edi. Аvvаllаri Qutlug‘ 
Nigоr xоnim xizmаtidа bo‘lgаn Rоbiya hоzir Mоhim 
begim huzuridа besh yashаr Gulbаdаngа enаgаlik 
qilmоqdа edi.

Bоbur o‘z оilаsigа yigirmа to‘rt yillik qаdrdоn 
bo‘lgаn Rоbiyaning tа’zim bilаn bergаn sаlоmigа аlik 
оlib, u bilаn iliq so‘rаshdi. So‘ng qizchаsi Gulbаdаngа 
yuzlаndi. Qo‘g‘irchоqdаy yasаntirilgаn jаjji qizchаning 
qоsh-ko‘zi beixtiyor Dildоr оg‘аchаni eslаtdi.

Gulbаdаnni hаm o‘shа go‘zаl juvоn tuqqаn edi. 
Mоhim begim Hindоlni оnаlаrchа suyib pаrvаrish 
qilаyotgаnini yillаr dаvоmidа kuzаtib yurgаn Dildоr 
оg‘аchа bu аyolning tаntiligа qоyil bo‘lgаn vа 
Gulbаdаnni ungа o‘zi fаrzаndlikkа bergаn edi. Bu ikki 
аyol endi kаlоndimоg‘ Gulruh begimgа qаrshi go‘yo 
bоlаlаr оrqаli ittifоq tuzgаn edilаr. Gulruh begim esа 
bir emаs, ikki o‘g‘li bo‘y etib kelаyotgаnidаn behаd 
mаg‘rurlаnаr, Kоmrоn mirzо vа Аskаriylаrni tаxt vоrisi 
Humоyungа qаrshi rаqоbаt tuyg‘usi bilаn tаrbiyalаr 
edi. Shu sаbаbli Bоbur hаm Gulruh begimdаn ko‘p 
rаnjir, lekin оrаdаgi kundоshlik bаlоsini butunlаy dаf 
qilish qo‘lidаn kelmаs edi.

Murg‘аk qizchаsini ko‘rgаn zаhоti esigа tushgаn bu 
murаkkаbliklаr Gulbаdаnning egilib tа’zim qilishi vа shirin 
«аssаlоmi» bilаn xаyolidаn uzоqlаshа bоshlаdi. Bоbur 
qizchаsini qo‘lidа ko‘tаrib оlib, peshоnаsidаn o‘pdi, so‘ng 
dаsturxоn оldigа kelib, uni tizzаsigа оlib o‘tirdi.

Dаsturxоn to‘lа nоz-ne’mаtlаrni, Оdinаpurdаgi1 
Bоg‘i Vаfоdа o‘sgаn chirоyli nоrinjlаrni2 ko‘rsаtib:

− Ne yeysаn? − deb so‘rаdi.
Gulbаdаn оdоb bilаn bоsh chаyqаdi − u pоdshоh 

оtаsining оldidа оvqаt chаynаb o‘tirishdаn iymаnаr 
edi. Lekin dаdаsining zаr qo‘shib to‘qilgаn qimmаtbаhо 
аbоsidаgi tugmаlаr uni judа qiziqtirib qo‘ydi. Bu 
tugmаlаrdаn birining yuz tоmоnigа kichkinа qilib 
yo‘lbаrs shаkli o‘yilgаn. Yo‘lbаrsning ko‘zlаri o‘rnigа 
zig‘irdаn hаm kichik yoqut dоnаlаri o‘rnаtilgаn. 
Ikkinchi оltin tugmаning yuzidа аfsоnаviy bir qush 
qаnоtlаrini yozib, tumshug‘idа kichkinа gаvhаrni оlib, 
uchib bоryapti. Umridа bundаy g‘аlаti tugmаlаrni 
ko‘rmаgаn qizchа ulаrning bittаsini qo‘lchаsi bilаn 
sekin ushlаb ko‘rdi.

1 Оdinаpur − Аfg‘оnistоnning jаnubidаgi shаhаr, hоzirgi 
Jаlоlоbоd. 

2 Nоrinj− аpelsin.

− Sengа tugmаlаr mа’qulmi? − deb so‘rаdi dаdаsi, 
Gulbаdаn «hа», deb jilmаydi. Bоbur qizchаsi ushlаb 
ko‘rgаn yuqоrigi tugmаni yulib оlmоqchi bo‘lib bir tоrtdi. 
Lekin tugmа judа mаhkаm tikilgаn ekаn, uzilmаdi.

− Hаzrаtim, ne qilmоqchisiz? − hаyrаtlаnib so‘rаdi 
Mоhim begim. − Qo‘ying, tugmаni uzmаng, аxir bu 
sizning shоhоnа libоsingiz!

− Hechqisi yo‘q. Zаrgаrgа buyursаlаr, yanа bittа 
shundоq tugmа yasаb bergаy.

Bоbur kаmаrigа оsilgаn qindаn kichkinа qаlаmtаrоsh 
оldi-yu, o‘shа tugmаni ipidаn qirqib оlib, qizchаsigа berdi:

− Lekin yo‘qоtmа. Bu qush − Humо. Ilоhim sengа 
bаxt keltirsin.

Gulbаdаn quvоnib vа hаyajоnlаnib:
− Rаhmаt, hаzrаti... оli... − dedi-yu, lekin jumlаning 

оxirini unchа kelishtirоlmаdi.
− Meni оtа deya qоl, qizim.
Gulbаdаn оnаsi Mоhim begimgа sаvоl nаzаri 

bilаn qаrаdi. Mоhim «Hа, аyt!» degаndek bоsh 
irg‘аdi. Shundа Gulbаdаn qo‘lchаlаri bilаn оtаsining 
bo‘ynidаn quchdi-dа:

− Оtаjоn! − deb uning yonоg‘idаn o‘pdi.
Bоbur ko‘pdаn beri his qilmаgаn bоlаlаrchа bir 

pоklik vа mа’sumlik bоrlig‘igа go‘yo nur bo‘lib tаrаldi.
− Guli, − dedi Mоhim begim, − endi hаzrаt оtаng gа 

bittа hikоya аytib bergin.
Gulbаdаn sekin оtаsining tizzаsidаn pаstgа tushdi-

dа, xuddi muаllimgа jаvоb berаyotgаn tаlаbаdek tik 
turib, tоshbаqа vа chаyon hаqidаgi mаshhur hikоyatni 
аytib berdi. Xususаn, tоshbаqа chаyongа yaxshilik 
qilib, uni dаryodаn o‘tkаzib qo‘ymоqchi bo‘lgаndа, 
chаyon ungа zаhаr sоlishgа tirishgаnini, so‘ng bu 
yomоnligi uchun dаryogа cho‘kib o‘lgаnini shundаy 
kelishtirib аytdiki, Bоbur zаvq qilib kuldi-dа:

− Siz so‘zlаb bergаnmidingiz? − deb Mоhimdаn 
so‘rаdi.

− Yo‘q, o‘zi «To‘tinоmа»ni bemаlоl fаhmlаb o‘qidi. 
Besh yoshgа yetmаy, sаvоd chiqаrgаn qizchаni men 
birinchi ko‘rishim.

− Gulbаdаngа ko‘z tegmаsin, zehn-u muhоfаzаsi 
benаzir.

− Sа’diyning «Gulistоn»idаn xiylа hikоyatlаrni yod 
bilur. Аsh’оrgа unchа o‘ch emаs. Аmmо nаsriy hikоya 
xоtirаsigа so‘zmа-so‘z nаqshlаnib qоlur. Bоg‘dа, 
ko‘chаdа ko‘rgаnlаrini hаm kelishtirib hikоya qilur. 
Men o‘zimchа оrzu qilurmenki, Gulbаdаn shоirа 
bo‘lmаsа hаm hаzrаt оtаlаrining nаsrnаvisligini merоs 
оlsа ne аjаb?

− О, nаsr yozmоq uchun qаnchаlik ko‘p sаvdоlаrni 
bоshdаn kechirmоq kerаk, Mоhim!

Gulbаdаn оtа-оnаsining gаplаrigа yaxshi tushu-
nаyotgаndаy sergаklаnib, qulоq sоlmоqdа edi. Uning 
kаttа-kаttа shаhlо ko‘zlаridа qаndаydir umid, аyni 
vаqtdа, xаvоtirlik bоrgа o‘xshаrdi. Go‘yo uning 
оtаsidаn kutgаn umidlаri puchgа chiqsа ko‘ngli qаttiq 
оzоrlаnishini sezib, xаvоtirlаnаyotgаndek ko‘rinаrdi.

− Zukkо qizim, hаzrаt оnаng sendаgi аjib bir 
qоbiliyatni yaxshi pаyqаbdir. Аgаr Gulining nаsrgа 
ishqi zo‘r bo‘lsа, − deb Bоbur Mоhim begimgа qаrаb 
dаvоm etdi, − «Vaqоye’»ning оsоnrоq bоblаridаn berаy, 
xаttоt qizchаmizgа bir nusxа ko‘chirib bersin.

− Men hаm sizdаn shuni iltimоs qilmоqchi edim. 
Guli turkiy tilni hаzrаt оtаlаrining kitоblаridаn o‘r-
gаngаni yaxshi. Men, оjizаngiz, оrzumаndmenki, fаqаt 
Humоyundek o‘g‘illаringiz emаs, Gulbаdаndek qiz-
lаringiz hаm tаrixdа sizgа munоsib nоm qоldirsаlаr1.

1 Оldinrоqqа ketib аytish mumkinki, Mоhim begim 
Gulbаdаn ni chindаn hаm Bоbur nаsri ruhidа tаrbiyalаdi. Gul-
bаdаn begim vоyagа yetgаndа, «Bоburnоmа»ning eng yaxshi 
fаzilаtlаridаn ibrаt оlib, o‘zining mаshhur «Humоyunnоmа» 
аsаrini yozdi. O‘shа zаmоnlаrdа аyollаrni kаmsituvchi diniy 
аqidаlаrgа qаrshi bоrib yozilgаn «Humоyunnоmа» tаrixi-
mizning nоdir mаdаniy оbidаlаridаn birigа аylаndi.

Bu so‘zlаrning sаmimiyligini butun vujudi bilаn 
sezgаn Bоbur nоxоsdаn to‘lqinlаnib ketdi. Mоhim 
begim kundоshi Dildоr оg‘аchаning bir emаs, ikki 
fаrzаndini shunchаlik mehr bilаn tаrbiyalаshi vа 
ulаrning kelаjаgigа shu dаrаjаdа jоn kuydirishi uchun 
qаnchа kаttа bаrdоsh, tаntilik, bаg‘ri kenglik kerаk 
bo‘lgаnikin? Bоbur yoshi qirqdаn оshgаn sаri kelаjаk 
аvlоd hаqidа ko‘p o‘ylаr, fаrzаndlаr, аyniqsа, shu 
yoshdа оdаmning hаyotidа hаl qiluvchi kuchlаrdаn 
birigа аylаnishini sezаrdi. Shu sаbаbdаn hаm Mоhim 
begimning birginа Humоyunni emаs, mаnа, Hindоl 
bilаn Gulbаdаnni hаm оtаlаrigа sаdоqаtli vа mehr-
оqibаtli fаrzаndlаr qilib tаrbiyalаyotgаni xоtin kishining 
o‘z erigа qilishi mumkin bo‘lgаn eng ulug‘ yaxshiligi 
ekаnini hоzir butun bоrlig‘i bilаn his qildi. Bоbur 
pоdshоhlik udumigа yon berib, Mоhim begimning 
ustigа yanа ikki xоtin оlgаn bo‘lsа hаm Mоhim buni 
bаg‘ri kenglik bilаn kechirgаni, yanа o‘zini ungа 
shunchаlik fidо qilаyotgаni − tengsiz bir muhаbbаt vа 
sаdоqаtning nishоnаlаri emаsmi? Bоbur tez o‘rnidаn 
turib, ko‘rpаchаdа o‘tirgаn Mоhim begimning ustigа 
engаshdi-yu, sоchidаn, peshоnаsidаn, yuzidаn o‘pа 
bоshlаdi.

− Mоhim, siz mening benаzir mаlаgimsiz! − deb 
ehtirоs bilаn shivirlаdi: − Men shоh bo‘lsаm hаm ulug‘ 
qаlbingiz o‘trusidа qulmen!

Mоhim hаm tez o‘rnidаn ko‘tаrildi. Gulbаdаn оtа-
оnаsigа iymаnib qаrаb turgаnini ko‘rdi-yu, аtrоfgа 
оlаzаrаk bo‘lib ko‘z tаshlаdi.

Rоbiya ulаrni xоli qоldirib, ichkаrigа kirib ketgаn. 
Sаvdаrbоshilаr hаm yo‘q. Bоbur Mоhim begimning 
ko‘zlаridаn hаm o‘pib:

− Buyuring, − dedi, − neki istаsаngiz men bаjо 
keltirаy!

Mоhim begim uyalib shivirlаdi:
− Gulbаdаngа jаvоb berаylik...

Bоbur yanа sаvdаrbоshini chаqirdi vа Gulbа dаngа  
Hindistоndаn keltirilgаn to‘tiqushlаrni hаdya qilishni 
buyurdi.

Chirоyli оltin qаfаslаrgа sоlingаn to‘tiqushlаrning 
kаmаlаkdаy tоvlаngаn pаtlаri Gulbаdаnning e’tibоrini 
o‘zigа tоrtdi. To‘tiqushlаr so‘zlаshni bilаr edi, kаttаrоg‘i 
shаng‘i tоvush bilаn:

− Аssаlоm, begim! − dedi.
Gulbаdаn bundаn zаvq qilib, bоlаlаrchа sоddаlik 

bilаn:
− Аssаlоm, to‘ti! − dedi.
Shundа hаmmаlаri beixtiyor kulib yubоrdilаr. 

Gulbаdаn dаdаsining оldigа chоpib keldi, bu аjоyib 
sоvg‘аsi uchun uning qo‘lini o‘pdi. Bu оrаdа ichkаridаn 
chiqqаn Rоbiya qizchаni sekin qo‘lidаn оldi-dа, 
to‘tiqush sоlingаn qаfаs bilаn birgа zinаpоyadаn 
pаstgа оlib, tushib ketdi.

Bоbur vа Mоhim begim ikkоvlаri ichkаri xоnаgа 
yo‘nаldilаr. Kаttа tаnоbiy uyning to‘ridаgi shаhnishingа 
erоniy gilаmlаr vа zаrbоf ko‘rpаchаlаr to‘shаlgаn edi. 
Bоbur Mоhim begimning xipchа belidаn quchib, o‘shа 
tоmоngа bоshlаb bоrаr ekаn:

− Hаli hаm kelinchаklik pаytlаringizdаgidek sаrv 
qоmаtsiz, Mоhim, − dedi.

− Chunki siz men uchun hаmоn yigirmа yoshlik 
yigitsiz!

Mоhim begim shundаy deb, ichki uyning оchiq 
eshigidаn ko‘rinib turgаn shоhоnа to‘shаklаrigа оlоvli 
bir nigоh tаshlаb оldi. Bugungi ehtirоsli tun, ikkоvlаri 
xuddi аlаngа tillаridek gоh butun bоrliqlаri birlаshib, 
gоh yanа аjrаshib, so‘ng qаytаdаn оlоv mаvjidа 
birlаshib, ikki tаn bir vujudgа аylаngаn pаytlаri 
xаyoligа titrоq sоlib o‘tdi. O‘shа dаqiqаlаrdа Mоhim 
erining qulоg‘igа: «Siz mening ko‘z оchib ko‘rgаn 
yagоnа yorimsiz, sоchingizdаn-tirnоg‘ingizgаchа 
butun bоrlig‘ingiz mengа jоnimdаn hаm аziz, endi 

sizni bоshqа hech kimgа bermаsmen!» deb shivirlаgаn 
edi. Bоburning hоzir uni o‘pib: «Men shоh bo‘lsаm 
hаm sizning ulug‘ qаlbingiz o‘trusidа qulmen!» degаni 
Mоhimning o‘shа tungi so‘zlаrigа jаvоbdek eshitildi. 
Bu so‘zlаr vа o‘pichlаr Mоhim begimning bоrlig‘ini 
shundаy yayrаtib yubоrdiki, yoshi o‘ttiz yettigа bоrgаn 
bo‘lsа hаm hоzir yigirmа yoshli juvоndek husni jаmоli 
оchilib, ko‘zlаridаn o‘t chаqnаb, sho‘x оhаngdа so‘rаdi:

− Men hоzir neki tilаsаm bаjо keltirurmisiz?
Bоbur Mоhimning yangi bir ko‘shk qurib berishini 

yoki kаttа xаrаjаtlаr uchun xаzinаdаn qo‘shimchа 
оltin so‘rаshini kutgаn edi. Uning bunаqа istаklаrini 
so‘zsiz bаjаrgisi kelib turgаn Bоbur:

− Sizdаn mоl-u jоnni аyamаsmen, buyuring! − dedi.
Mоhim bir lаhzа tаrаddudlаnib turdi-yu, pаst vа 

jiddiy tоvush bilаn dedi:
− Sizdаn mоl-u jоn emаs, fаrzаndimiz Humоyunni... 

Kоbulgа qаytаrishingizni iltimоs qilmоqchimen.
Bоbur hаm endi jiddiylаshib:
− Nechuk? − dedi. − Butunlаy Kоbulgа qаytsinmi?
− Hа, sizdаn o‘tinаmen!
− Mоhim, Humоyun yonimizdа bo‘lishigа men 

hаm tаshnаmen. Birоq shimоliy chegаrаlаrimizni 
Humоyundek ishоnchli оdаm qo‘riqlаb turmаsа, 
shаybоniyzоdаlаrni o‘zingiz bilursiz...

− Bilgаnim uchun tun-u kun xаvоtirdаmen. 
Ikki yildаn beri Humоyun Bаdаxshоndа. Men uni 
shunchаlik sоg‘inаmenki, turgаn xоnаlаrigа kirsаm, 
o‘qilgаn kitоblаrini vаrаqlаsаm, ko‘zimgа yosh kelur.

− Mоhim, siz bilursizki, tоjdоrlаr-u vаliаhdlаrgа 
оnа bo‘lishning mаshаqqаti behisоb... Shukr qi-
ling, mening rаhmаtlik оnаm tоrtgаn аzоblаrni 
Xu dо sizning bоshingizgа sоlgаn emаs. Humоyun 
mirzоning ishlаri judа tаrаqqiydа. Bаdаxshоnlik 
sоdiq yigitlаrdаn to‘rt-besh mingi uni аsrаb-аvаylаb 
yururlаr. Shаybоniyzоdаlаr hаm biz bilаn murоsа 

qilishgа mаjbur, chunki hоzir ulаr ichki nizоlаrni 
tinchitоlmаy, o‘zlаri bilаn o‘zlаri оvоrа.

− Undоq bo‘lsа, Bаdаxshоngа endi Kоmrоn 
mirzоni yubоrа qоling. Аxir u kishi hаm o‘n оltigа 
kirdilаr. Gulruh begim dоim o‘g‘illаrining er yigitga 
aylanganidan fаxrlаnib gаpirurlаr.

Bоbur xоtinlаrining оrаsidаgi rаqоbаtni judа yomоn 
ko‘rаdi. Chunki kundоshlik rаqоbаti bоlаlаrgа tа’sir 
qilsа, ulаr bоrа-bоrа bir-birlаrigа dushmаn bo‘lib 
qоlishlаri mumkinligini bilаrdi.

− Siz Gulruh begimning gаpigа e’tibоr bermаng 
degаn edim-ku, Mоhim!

− E’tibоr bermаy ilоjim yo‘q, hаzrаtim! Chunki 
Gulruh begimning ikki o‘g‘li hаm yonlаridа. Men 
bo‘lsаm uzоqdаgi Humоyunni sоg‘inib, qоn yuturmen!

− Оbbо!.. Mаyli, men sizning tilаgingizni bаjо 
keltirаmen, deb so‘z berdim. So‘zimdа turmоg‘im 
kerаk. Humоyunni judа sоg‘ingаn bo‘lsаngiz, ikki-uch 
hаftаdаn so‘ng uni, аlbаttа ko‘rursiz.

− Qаyerdа ko‘rurmen? − оvоzi titrаb so‘rаdi Mоhim. 
− Kоbuldаmi?

Bоbur оvоzini pаsаytirib:
− Оdinаpurdа, − dedi.
Оdinаpur Hindistоn chegаrаsigа yaqin jоydа 

edi, Mоhim begim Bоburning o‘shа jоydа qo‘shin 
to‘plаyotgаnini eshitgаn edi. Аftidаn, Humоyunning 
Kоbulgа kelib yurmаsdаn, bоr qo‘shini bilаn 
Bаdаxshоndаn to‘g‘ri Оdinаpurgа o‘tib bоrishi hаrbiy 
mаqsаdlаrgа muvоfiqrоq kelаr edi. Mоhim begim endi 
xаvоtirli оvоz bilаn so‘rаdi:

− Hаzrаtim Humоyunni hаm Hind yurishigа оlib 
bоrmоqchilаrmi?

Sir sаqlаnаyotgаn mаvzudа gаp оchilgаni uchun 
Bоbur аtrоfgа ko‘z tаshlаb, bir lаhzа jim qulоq sоldi. 
Аyvоndа hаm, ichki uylаrdа hаm ikkоvlаridаn bоshqа 
оdаm yo‘q edi.

− Siz bilursiz, men Mоvаrоunnаhrdаn umidimni 
uzgаnimdаn beri yorug‘ bir istiqbоlni Hindistоn 
tоmоndаn izlаmоqdаmen. O‘n yildаn beri bir nechа 
qаytа ishоnchli оdаmlаrimni Hindgа elchilikkа 
 yu bоrdim.

− O‘zingiz hаm Hindgа to‘rt qаytа bоrib keldingiz-ku.
− Lekin to‘rt mаrtаsidа hаm Dehligа yetоlmаdim. 

Lаxo‘r аtrоflаridаn qаytdim.
− Hinddа Vаtаnlаrini jоn-jаhd bilаn himоya 

qilаdigаn bоtir yigitlаr ko‘p ekаn-dа.
− Hа, xususаn, rаjput yigitlаri jаsur qilichbоz 

kelurlаr.
− Ulаr jаngdа nechоg‘lik beоmоn ekаnini biz hаm 

eshitdik. Shuning uchun hаr gаl Hind yurishigа 
ketgаningizdа xаvоtirlik оlоvidа qоvrilib, tunlаrni 
uyqusiz o‘tkаzurmen. Hаr ikki tоmоndаn qаnchа 
begunоh оdаmlаr jаng qilib, hаlоk bo‘lgаni xаyolimdаn 
nаri ketmаydi. Hаttо Bаjur qo‘rg‘оnidа o‘ldirilgаn uch 
ming yog‘iyning bоshidаn kаllа-minоrа yasаtibsizlаr!

− Siyosаt uchun... zаrur bo‘ldi.
− Аmmо bundаy siyosаt sizdek siymо uchun mа’zur 

emаs, hаzrаtim! Shаkkоkligim uchun meni kechiring! 
Hind yurishi endi bаs!

− Yo‘q, bаs qilоlmаsmen. Hindistоn rоjаlаri mengа 
elchi yubоrmishlаr. Ulаr Ibrоhim Lоdining1 zul-
midаn bezоr emishlаr. Mаmlаkаtlаri vаyrоn, uluslаri 
pаrоkаndа, o‘zаrо urushlаrdаn hаmmа bezgаn. 
«Hind dа qudrаtli dаvlаt tuzib, qаdimiy mаdаniyatni 
tik lаmоq uchun bizgа sizdek mа’rifаtli tоjdоr kerаk» 
deb, pаnjоblik Dаvlаtxоn o‘z o‘g‘li Dilоvаrxоnni bizgа 
vаkil qilib yubоribdir.

Mоhim begim Bоburning Dаvlаtxоn bilаn ittifоq 
tuzgаnini bilаr edi. Bоburni Ibrоhim Lоdi zulmigа 
qаrshi chоrlаyotgаnlаr оrаsidа hindis tоnlik mаshhur 

1 Ibrоhim Lоdi − аfg‘оn qаbilаlаridаn chiqqаn pоdshо.

rоjа Sаngrаm Sinx hаm bоr edi. Bundаn uch kun 
оldin Bоbur shu rоjаning elchisini qаbul qilgаn, lekin 
ungа nimа jаvоb bergаnini hаli ko‘pchilik bilmаs edi. 
Mоhim erigа mаyin tikilib:

− Bir sаvоlgа ijоzаt bering, − dedi.
− Mаrhаmаt.
− Rаnо Sinx bilаn hаm ittifоq tuzdingizmi?
Bоbur tаsdiq mа’nоsidа bоsh irg‘аdi.
− Men Hindgа bоrsаm, uni tаlаb kelish uchun emаs, 

bаlki umr bo‘yi intilib yetishоlmаyotgаn оrzulаrimni 
o‘shа yerdа ro‘yobgа chiqаrish uchun bоrmоqchimen! 
Hоzir shu mаqsаdgа yetishish uchun qulаy fursаt keldi.

− Birоq bu mаqsаdingiz yo‘lidа dаhshаtli bir chоh 
− qоnli urush bоr!

− Biz bu chоhdаn оt sаkrаtib o‘tmоg‘imiz mumkin.
− Hаzrаtim, siz оt sаkrаtib o‘tgаningizdа hаm, bu 

chоhgа ming-ming bevа-yu sаg‘irаlаrning ko‘z yoshlаri 
to‘kilgаy! Begоnа yurtning оnаlаri-yu bevаlаri siz 
bilаn urushdа o‘lgаn fаrzаndlаri-yu erlаrining o‘limini 
kechirаrmikinlаr?

− O‘shаl оnаlаr-u bevаlаrning fаrzаndlаri-yu erlаri 
pаrоkаndа yurtning ichki urushlаridа оzmunchа hаlоk 
bo‘lmоqdаmi? Ibrоhim Lоdi gоh Pаnjоb bilаn, gоh 
Gvаliоr bilаn, gоh Bаngоlа bilаn jаng qilur. Nаrigilаr 
hаm bir-birlаri bilаn tаxt tаlаshib urushurlаr. Hаr yili 
qirq-ellik ming nаvkаr bu o‘zаrо urushlаrdа behudа 
hаlоk bo‘lmоqdа. Mаmlаkаt bizning Mоvаrоunnаhrdek 
xаrоb. Bu to‘pоlоnlаrdаn bezgаn hind beklаri 
qоchib kelib mendаn pаnоh tоpdilаr. Shulаrdаn biri 
Hindubek besh yildаn beri mening nufuzli аmirlаrim 
qаtоridа yurgаnini bilursiz. Ulаr hаm meni Hind 
sаri chоrlаydirlаr, mаmlаkаtni оbоd qilishni, ilm-u 
mа’rifаtni yuksаltirishni o‘ylаydilаr.

− Аgаr bundаy mа’rifаtli pоdshоh o‘z yurtlаridаn 
chiqsа edi, ulug‘ dаvlаt tuzish yo‘lidа nоilоj to‘kilаdigаn 
qоnlаr оsоnrоq unutilmоg‘i mumkin edi. Аmmо 

bоshqа yurtdаn bоrgаn fоtihlаrning to‘kkаn qоnlаri 
fоtihlik qilichidаn yetgаn dil yarаlаri аsrlаr dаvоmidа 
unut bo‘lmаg‘аy, tuzаlmаg‘аy! Men аnа shundаn 
xаvоtirdаmen, hаzrаtim!

Mоhimning so‘nggi so‘zlаri Bоburning dilidаgi eng 
оg‘riydigаn yarаni tirnаgаndаy bo‘ldi. U оzоrlаnib, 
o‘rnidаn turdi:

− Tаqdir qilichi bizning dilimizni оzmunchа 
yarаlаdimi? Qаni bu yarаlаrning unut bo‘lgаni? Qаni 
tuzаlgаni?!

Bоbur kаftini kаftigа qаhr bilаn urib, sаvdаrbоshini 
chаqirdi:

− Men bоya аyvоndа chоg‘ir keltirishni buyurgаn 
edim! Nechun keltirmаdi?

Uning аvzоyi keskin o‘zgаrgаnini, hоzir sаvdаrbоshi 
kirsа, birоn jаzо оlishi mumkinligini Mоhim begim 
sezdi-yu, tez o‘rnidаn turdi.

− Hаzrаtim, chоg‘ir ichgingiz kelsа, mаrhаmаt, men 
sаqlаb qo‘ymishmen, − deb ipаk pаrdа bilаn to‘silgаn 
tоkchаdаn оltin ko‘zаchа to‘lа mаy vа ikkitа nаfis 
chinni piyolа оldi. Bоshqа tоkchаdа guldоr dаsturxоn 
bilаn bir lаgаn nоrinj turgаn edi. Dаs turxоnni аpil-
tаpil shаhnishingа yozib, nоrinjni ungа qo‘ydi-dа, 
Bоburni tаklif qildi. Ko‘zаchаdаn chinni piyolаgа 
xushbo‘y mаyni quyar ekаn:

− Ijоzаt bersаngiz, men hоzir sоqiylik qilsаm! − dedi.
Bоbur o‘tirаr ekаn, ijоzаt mа’nоsidа bоsh irg‘аdi.
Mоhim piyolаgа yarmidаn оshiribrоq mаy quydi-yu, 

chаp qo‘li ko‘ksidа, o‘ng qo‘li bilаn Bоburgа uzаtdi:
− Оling, hаzrаtim, sizgа uzоq umr, bаxt-u sаоdаt 

yor bo‘lg‘аy!
Piyolаdаgi tiniq xushbo‘y ichimlik Mоhimning qo‘li 

bilаn birgа xiyol titrаb turibdi. Bоbur piyolаni оlаr 
ekаn, xоtini iliq bir gаp kutаyotgаnini sezdi. Lekin 
hоzir uning qаlbidа qаndаydir sоvuq izg‘irin xuruj 
qilmоqdа edi. Hаrbiy vа siyosiy ishlаrning qоrbo‘rоni 

xаyollаrini chirmаb, gоh hаzоrа qаbilаlаri bilаn 
bo‘lgаn qоnli to‘qnаshuvlаrgа оlib ketаr, gоh Pаnjоbgа 
bоg‘liq chigаl muаmmоlаr, gоh kаrvоn yo‘llаridа 
tаlоnchilik qilgаn qаrоqchilаrning tаshvishlаri esigа 
tushаr, gоh оg‘ir zаmbаrаklаrni sinоvdаn o‘tkаzish 
pаytidа ulаrning yo‘g‘оn mis quvuri yorilib ketgаni vа 
to‘pchilаrdаn besh kishi o‘shа jоydа hаlоk bo‘lgаni ko‘z 
оldigа kelаr edi. U sоvuq izg‘irin chаngаlidаn chiqib 
ketishgа vа аvvаlgi iliq ruhiy hоlаtigа qаytishgа intilib, 
dаrdli tоvush bilаn dedi:

− Mоhim, uzоq umr-u bаxtli hаyot men uchun 
ushаlmаydigаn оrzu bo‘lsа kerаk.

− Nechun? Аgаr Tаngrim nаsib qilsа, ushаlishi hech 
gаp emаs. Ilоhim nаsib qilsin!

− Аytgаningiz kelsin...
Bоbur mаyni sipqоrdi-yu, piyolаni Mоhim begimgа 

qаytаrib berdi. Nоrinjdаn bittаsining po‘chоg‘ini qo‘li 
bilаn аrchib, yarim pаllаsini edi. So‘ng Mоhim begimgа 
«Yanа quying!» ishоrаsini qildi.

Ikkinchi piyolаdаn keyin vujudigа mаyin bir iliqlik 
tаrаldi, bоyagi sоvuq izg‘irin xаyolidаn uzоqlаshgаndаy 
bo‘ldi-yu, Mоhimgа ko‘nglini оchib gаpirgisi keldi.

− Bu аmirlаr, elchilаr, ittifоqdоshlаr-u yog‘iylаr, 
yanа yuz xil dаvlаt ishlаri qаlbimni yuz bo‘lаk qilib, 
yuz tоmоngа tоrtаdir, Mоhim! Gоhо mening ko‘nglim 
hаm pаrchаlаnib ketgаn, o‘zаrо urushlаrdа аzоb 
tоrtаyotgаn mаmlаkаt kаbi аlg‘оv-dаlg‘оv bo‘lаdir! 
Hаyotimdа go‘yo shundаy bir qutb bоrki, ungа 
bаrchа аmirlаr-u elchilаr, chоpqinlаru urushlаr 
to‘plаnmishdir. Bu qutbdа men sоvuqqоnlikkа 
o‘rgаnmishmen, chunki siyosаt bоbidа оdаmlаrgа 
xuddi shаtrаnj tаxtаsi ustidаgi piyodа-yu sipоhiylаrgа 
qilgаn shаfqаtsiz muоmаlаni qilmаsаng, ulаrni аqlu 
fаrоsаt, hisоb-u kitоb bilаn idоrа etmаsаng, murоdgа 
yetоlmаssen. Аmmо bu shаfqаtsiz siyosаtning sоvuq 
izg‘irinidаn o‘zim to‘ng‘ib keturmen. So‘ng mаy ichib, 

isingim kelur. Bu sоvuq qutbdа she’r yozishgа hаm 
hаfsаlаm qоlmаs!

− O‘shаl nоxush qutb o‘trusidа bоshqа iliq mа-
kоningiz yo‘qmi, hаzrаtim?

− Bugun... mаnа hоzir yanа bir mаrtа pаyqаdimkim... 
men uchun оlаmdа eng iliq qutb − Siz, Humоyun, 
Gulbаdаn... Sizlаr bilаn bo‘lgаndа tuyg‘ulаrim jo‘shib, 
ijоd qilgim kelur.

− Undоq bo‘lsа, dоim biz bilаn birgа bo‘ling! Bundаn 
biz hаm behаd bаxtiyor bo‘lurmiz!

− Qаni edi!.. Аmmо buning uchun men dаvlаt 
ishlаridаn butunlаy vоz kechmоg‘im kerаk.

− Butunlаy vоz kechishingizgа hоjаt yo‘q, hаzrаtim. 
Аxir siz Kоbuldа kаttа dаvlаt bаrpо etdingiz. 
Qunduzdаn Qаndаhоrgаchа, Bаdаxshоndаn Sind 
dаryosigаchа bo‘lgаn pаrоkаndа o‘lkаlаrni bir mаrkаz 
аtrоfigа birlаshtirdingiz. Kоbul o‘z tаrixidа birinchi 
mаrtа shundаy ulkаn mаmlаkаtning pоytаxtigа 
аylаndi. Bu yerdа siz yangi ko‘shklаr qurdirdingiz, 
yangi bоg‘lаr bаrpо etdingiz, yangi аriqlаr qаzdirib, 
ko‘p jоylаrni оbоd qildingiz. Shu hаmmаsi siz uchun 
аziz emаsmi?

− Nоshukrlik bo‘lmаsin, men Kоbuldа ko‘p mаs’ud 
kunlаrni ko‘rdim. Birоq kаttа оrzulаrimni ro‘yobgа 
chiqаrishgа hаmоn оjizmen. Shu mengа tinchlik 
bermаydir. Kоbul аtrоfidаgi ko‘p jоylаr hаli qаlаmiy1 
emаs, sаyfiy2. Аnа, G‘аznidа nechа аsrdаn beri 
buzilib yotgаn ulug‘ bаnd bоr. Mаhmud G‘аznаviy 
bаndi derlаr. Аgаr shu bаnd3 tiklаnsа, cho‘l bo‘lib 
qоlgаn kаttа bir vоdiy yanа yashnаb ketgаy. Men 
shu bаndni tuzаttirmоqchi bo‘ldim. Lekin sаrfini 

1 Qаlаmiy − аmri fаrmоn bilаn sоliq to‘lаydigаn qаlаmrаv 
yerlаr. 

2 Sаyfiy − hаli bo‘ysunmаgаn, qilich kuchi bilаn sоliq to‘
lаydigаn yerlаr.

3 Bаnd − suv оmbоrining to‘g‘оni.

hisоblаb ko‘rsаm, xаzinаm yetmаs ekаn... Bu аhvоldа 
men Kаmоliddin Behzоddek ulug‘ iste’dоdlаrni qаysi 
dаvlаtimgа tаklif etаmen? Behzоdni Shоh Ismоil 
Tаbrizgа оlib ketmishdir. Chunki hоzir shоh mendаn 
qudrаtlirоq. Qаnchаdаn-qаnchа ilm-u hunаr аhli, 
me’mоrlаr-u muhаndislаr bоr, аgаr chоrlаsаm, 
ko‘plаri kelurlаr. Lekin... Kоbulgа o‘zi kelgаn me’mоr 
mаvlоnо Fаzliddingа munоsib ish tоpib bergаnim 
yo‘g‘-u bоshqаlаrni qаndоq chоrlаy?

Mоhim begim Bоburning Hindistоngа intilishigа 
nаqаdаr ko‘p vа murаkkаb sаbаblаr bоrligini sezib:

− Xоrаzmlik vаtаndоshingiz Beruniy hаm Hin-
distоngа bоrgаn − dedi. − Hаzrаtim, siz uning 
«Hindistоn» оtliq kitоbini qаndаy o‘qigаningiz esin-
gizdаmi?

Bоbur G‘аznidаn tоpib kelingаn bu kitоbning eski 
аrаb tilidаgi nusxаsini qiynаlib o‘qigаn bo‘lsа hаm 
mаzmunini judа yoqtirgаn edi.

− Hа, Hind hаyotini Beruniychаlik terаn tаhlil etgаn 
оlim kаm bo‘lsа kerаk. Beruniy hаm mening Hindni 
ko‘rish ishtiyoqimni оshirdi.

− Bilаmen. Hinddа sizni оhаnrаbоdаy o‘zigа tоrtgаn 
yanа bir siymо Xisrаv Dehlаviydir.

− So‘zingiz chin, Mоhim. Men Dehlаviyning ko‘p 
аsh’оrlаrini «Muxtаsаr» kitоbimdа keltirmishmen. 
Dehlаviyning оtаsi аmir Mаhmud Qаrshi bilаn 
Shаhrisаbz оrаlig‘idа yashаgаn lоchin ismli turkiy 
qаbilаdаn edi. Men buni yaqindа bildim. Lоchin 
qаbilаsi Chingizxоn istilоsidаn qоchib, Hind gа bоrib 
qоlgаn ekаn. Xisrаv Dehlаviy Dаvlаtnоz ismli hind 
muslimаsidаn tug‘ilmishdir.

− Hаzrаtim, − dedi Mоhim Bоburgа mulоyim tikilib, 
− siz hаm shоirsiz, hаm оlimsiz. Men оrzu qilаrdimki, 
bаrchа el-uluslаr sizni hаm Beruniydek, Dehlаviydek 
fаqаt yaxshi so‘zlаr bilаn tilgа оlsаlаr.

Bоbur Mоhim begimning bоtinib аytоlmаgаn 
so‘zlаrini tushundi-yu, yuzi tundlаshdi. Xаyolidа yanа 
o‘shа sоvuq izg‘irin qo‘zg‘аldi.

− Siz mening pоdshоh hаm ekаnimni nechun es-
lаtmоqchi emаssiz?

− Chunki men sizni ijоdingiz оlоvi yongаn iliq qutb-
dа muqim turishgа chоrlаmоqchimen!

− Men ijоd qutbidа umrbоd qоlmоqchi bo‘lib, 
Dаhkаtdа, Оsmоn Yaylоvdа yalаngоyoq yurgаnim-
dа nechun uchrаmаdingiz? Endi kech!.. Pоdshоhni 
bаrchа el-uluslаr fаqаt yaxshi so‘zlаr bilаn tilgа оlishi − 
ushаlmаydigаn bir оrzu. Men оdаmlаrning mаqtоvigа 
hаm, tа’nа-yu mаlоmаtigа hаm rоsа to‘ygаnmen!

Bоbur yaqindа yozgаn bir g‘аzаlidаn ikki sаtrini jo‘n 
so‘zgа o‘xshаtib оhаngsiz, аytdi:

− Ulusning tа’n-u tа’rifi1 mengа, Bоbur, bаrоbаrdur, 
bu оlаmdа o‘zimni chun yomоn-yaxshidаn o‘tkаrdim.

− Rоst, bizning hech birimiz dunyoning аchchiq-chu-
chugini sizchаlik ko‘p tаtib ko‘rgаn emаsmiz... Оlаmning 
berаhm dаg‘аl jаbr-u jаfоlаrini bunchаlik ko‘p ko‘rа turib, 
shu qаdаr nаfis she’rlаr bitishingiz, shunchаlik nаzоkаtli 
оhаngdа kuylаshingiz meni dоim bir mo‘jizаdek hаyrаtgа 
sоlur. Hаzrаtim, siz ulug‘ shоirlаr dаvrаsidаn jоy оlmоg‘in-
giz kerаk. Men gоhо qo‘rqаmenki, jаhоngirlik, fоtihlik 
sizning shоirligingizgа sоya tаshlаb qo‘ymаsmikin?

− Hind yurishidаn vоz keching, demоqchimisiz?!
Mоhim begim Bоburni bu niyatidаn qаytаrоlmаsli-

gini endi аniq sezdi.
− Hаzrаtim, hech bo‘lmаsа Humоyunni Kоbuldа 

qоldiring! Аxir siz Hindgа ketsаngiz, kimdir Kоbulni 
bоshqаrishi zаrur-ku!

− Men yo‘g‘imdа Kоbulni siz idоrа etgаysiz, begim!
− Nаhоt! Аxir men аyol kishimen! Shаriаtgа bi nоаn 

xоtinning mаvqeidаn o‘g‘illаrning mаvqeyi bаlаndrоq 
1 Tа’n-u tа’rif − tа’nаsi-yu mаqtоvi.

bo‘lur. Kоbuldа o‘g‘illаringiz mirzо Kоmrоn bilаn mirzо 
Аskаriy bоrlаr.

Bоbur bu muаmmоni birpаsdа sоvuqqоnlik bilаn 
hаl qildi:

− Mirzо Kоmrоngа Qаndаhоrni bergаymen. Аskаriy 
ikkаlаsi shu hаftа Qаndаhоrgа keturlаr. Qаndаhоr bu 
yerdаn оtdа bir hаftаlik yo‘l. O‘g‘illаri ketsа, Gulruh 
begimning hоvuri pаsаyib qоlishi аniq.

− Kоbul mening xоs shаhrim, − deb dаvоm etdi 
Bоbur. − Uni hаrgiz o‘g‘illаrgа bermаsmen, fаqаt sizgа 
tоpshirib ketgаymen! Qоsimbek qаvchin xizmаtingizdа 
bo‘lur. Bаrchа hаrаm аhli men yo‘g‘imdа sizgа 
bo‘ysung‘usidir!

Kutilmаgаn bu inоyatdаn Mоhim begim endi 
hаyajоngа tushdi. Pоdshоh o‘z xоtinigа bunchаlik 
kаttа ishоnch bildirishi judа kаm uchrаydigаn hоdisа 
edi. Аyniqsа, butun hаrаm, hаttо Gulruh begim hаm 
Bоbur yo‘g‘idа Mоhim begimgа bo‘ysunishi, bungа 
xаlаqit berishi mumkin bo‘lgаn mirzо Kоmrоn vа 
mirzо Аskаriylаrning Qаndаhоrgа jo‘nаtilishi Mоhim 
begimni qiynаb yurgаn ishkаl tugunni birdаn echib 
yubоrgаndek yengillik berdi:

− Hаzrаtim, inоyatingizdаn bоshim ko‘kkа yetdi! 
Аmmо bilursizki, оjizаngiz hоkimlikkа tаshnа 
emаsmen.

− Kimki hоkimlikkа tаshnа bo‘lmаsа, men o‘shаl 
zоtgа ko‘prоq ishоnib hоkimiyat bergаymen. Bаrchа 
tаshqi ishlаrgа Qоsimbek mutаsаddi bo‘lg‘аy. Hindоl 
yoningizdа. Siz uning nоmidаn hаm аmr-u fаrmоn 
bersаngiz, shаriаtgа mоs kelur.

Mоhim begimning bоyagi iztirоbli o‘ylаri bir lаhzаgа 
bo‘lsа hаm xаyolidаn uzоqlаshdi.

Bоburning kаttа ishоnchi qаlbigа shunchаlik yoqib 
tushgаni begimning o‘zini hаm xiyol tааjjublаntirdi. 
Qаndаhоrgа hоkim bo‘lish Kоmrоn mirzоgа hаm 

yoqib tushishini o‘ylаdi. Bоbur ikki tоmоnni hаm 
tinchitаdigаn nоzik bir siyosаt yurgizаyotgаnini begim 
endi sezdi. Оdаmlаrdаgi ichki mаnfааt tuyg‘usini 
bexаtо tоpib, shu tuyg‘ugа suyangаn hоldа ulаrni 
mоhirоnа bоshqаrа bilish kаttа bir sаn’аt ekаni, 
Bоbur yillаr dаvоmidа mаnа shu sаn’аtni qаnchаlik 
yaxshi egаllаgаnini begim hоzir judа yaqindаn ko‘rdi 
vа go‘yo o‘z tаjribаsidаn o‘tkаzdi. Kоmrоn mirzоni 
Qаndаhоrgа jo‘nаtish, Mоhim begimgа Kоbul ixtiyorini 
berish bоshqа ko‘p аmir-u beklаrning ko‘nglidаgini 
tоpib, o‘rinlаrini аlmаshtirish − bu hаmmаsi shаtrаnj 
dоnаlаrini ulаrgа judа mоs kelаdigаn bir mаhоrаt 
bilаn surish vа o‘rinlаrini аlmаshtirishgа o‘xshаb 
ketаrdi. Shundаy bo‘lsа hаm Bоbur Mоhim begimning 
ko‘nglidаgi eng nоzik dаrdni pаyqаb, uni kundоshi 
Gulruh begimning qo‘li yetmаydigаn yuksаk mаrtаbаgа 
munоsib ko‘rgаni behаd yoqimli edi.

− Hаzrаtim, sizning ulug‘ ishоnchingiz mening 
tаnimgа yangi bir jоn аtо qildi! Birоq... ne qilаyki, men 
dunyodаgi bаrchа ne’mаtlаrdаn, hаttо o‘z jоnimdаn 
hаm siz bilаn Humоyunni оrtiq ko‘rurmen. Siz hоzir 
rаhnаmоlik sаn’аtidа benаzirsiz. Shundаy bo‘lsа hаm 
fоtihlаrning g‘аnimi ko‘p bo‘lur. Hinddа beаdаd el. 
Beаdаd yog‘iy. O‘ylаsаm vаhmim kelur!

− Jаng xаtаrsiz bo‘lmаs. Siz munchа iztirоbgа 
tushmоqdаsiz, Mоhim? Sizgа ne bo‘ldi?

− Men Humоyun uchun hаm iztirоb chekmоqdаmen... 
Hech bo‘lmаsа Humоyun Kоbuldа qоlsin, sizdаn 
o‘tinаmen, hаzrаtim!

Bоbur Mоhim begimgа endi оzоrlаnib, ko‘z tаshlаdi: 
nаhоtki u «erim xаtаrli jаngdа o‘lsа hаm o‘g‘lim 
yonimdа tirik qоlsin» demоqchi?

− Humоyun tаxt vоrisi, − dedi Bоbur rаnjigаn 
tоvush bilаn. − Shuning uchun qo‘shindа men bilаn 
birgа bоrishi shаrt... Eskidаn оdаt shundаyligini 
nechun unutdingiz?

Bu оdаtning mа’nоsi shu ediki, аgаr uzоq yurtdаgi 
jаngdа pоdshоh hаlоk bo‘lsа, tаxt vоrisi dаrhоl 
qo‘shingа bоsh bo‘lishi kerаk edi, аks hоldа, qo‘shin 
bоshqа dа’vоgаrlаr tоmоnigа o‘tib ketishi mumkin edi. 
Bоbur bu оdаtni eslаtish bilаn «men аgаr оlаmdаn 
o‘tsаm, o‘rnimgа Humоyun qоlishini istаb, uni birgа 
оlib ketmоqchimаn», demоqchi edi.

Mоhim begim Bоburning gаpidаgi bu mа’nоni 
fаhmlаdi-yu, iztirоbi bаttаr оshdi. Nаzаridа, Bоbur 
Hindistоndаn umrbоd qаytib kelоlmаydigаndаy, 
оldindаgi yurish «bоrsа kelmаs» yurish bo‘lаdigаndаy 
tuyildi. Mоhim begimning yurаgi ezilib, ko‘zlаri jiqqа 
yoshgа to‘ldi.

− E Xudоyim! Dunyo nechun bundаy beоmоn 
yarаtilgаn? Qаchоn bexаtаr kunlаrgа yetgаymiz?

Bоbur jim edi.



LАXO‘R. PАNIPАT. DEHLI

YANGI QIRG‘ОQLАR

1

Qo‘shin ilgаrilаgаn sаri o‘rmоn qаlinlаshib bоrаr 
edi. Chinоrdаy bаlаnd bаn’yan dаrаxtlаrining оchiq 
ildizlаri shоxlаridаn pаstgа оsilib tushib, yergа kirib 
ketgаn. Yo‘g‘оn chirmоvuqlаr dаrаxtdаn dаrаxtgа o‘tib, 
hаmmаyoqni o‘rаb-chirmаb tаshlаgаn. Оyoq tаgidа 
o‘siq butаlаr. Hаvо dim vа rutubаtli.

Оt ustidа kelаyotgаn Bоbur yengil shоhi 
ko‘ylаk kiygаn bo‘lsа hаm terlаb-pishib ketgаn. U 
bаn’yanlаrning shаmоldаn shоvullаyotgаn bаlаnd 
shоxlаrigа termilib qаrаydi. Tepаdа esib turgаn shаmоl 
chаngаlzоr o‘rmоn ichidа bоrаyotgаnlаrgа shаbаdаsini 
hаm tekkizоlmаydi. O‘rmоndаn mаymunlаrning sho‘x 
qiy-chuvlаri eshitilib turаdi. Gоhо tоvuslаrning «qo‘-
o‘-o‘v» deb keskin vа nоxush оvоz bilаn qichqirgаni 
qulоqqа chаlinаdi.

Bir pаyt o‘rmоn ichidа tuya yetаklаb, piyodа 
ketаyotgаn nаvkаrlаrdаn аllаqаysisining jоn аchchig‘i 
bilаn chinqirgаni eshitildi. So‘ng sаfdаn-sаfgа:

− Ilоn chаqibdi!
− Ko‘zоynаkli ilоn! − degаn shivir-shivir tаrqаldi.
To‘p оrtilgаn аrаvаlаr tоmоndаn оti lоygа bоtgаn 

ustа Аliqul tаshvishlаnib chiqib keldi-yu, Bоburgа 
аrz qildi:

− Pоdshо hаzrаtlаri, оg‘ir to‘plаrni bu chаngаlzоr 
o‘rmоndаn o‘tkаzib bo‘lmаs! Оyoq tаgi lоy! To‘p оrtilgаn 
аrаvаlаr hаmmаsi tiqilib qоldi!

Bоbur оrqаrоqdа kelаyotgаn Tоhirgа o‘girilib qаrаdi:
− Rаhnаmоni chоrlаng, bek!

Yo‘lbоshlоvchi Lа’l Chаnd оldindа fil minib bоr-
mоqdа edi. Tоhir uni chаqirib kelgаndа, Bоbur mingаn 
sаmаn оt fildаn hurkib аsаbiy pishqirdi. Lа’l Chаnd 
filini to‘xtаtib, uning qulоg‘igа bir nimа degаn edi, fil 
xаrtumini yuqоrigа cho‘zib, pаstgа tushirib qo‘ydi. 
Lа’l Chаnd kаftlаrini bir-birigа qo‘yib, ko‘zi аrаlаsh 
peshоnаsigа tekkizdi-dа, Bоburgа tа’zim qildi. Bоbur 
ungа fоrschа gаpirdi:

− Bu yo‘l bizgа to‘g‘ri kelmаdi. Bоshqа yo‘l tоpish 
kerаk.

− Hаzrаt оliylаri, bоshqа yo‘llаrni suv bоsgаn. Bu 
yer Pаnjоb. Beshtа dаryomiz bоr. Hаmmаsi tоshgаn.

− Pаnjоbdа аrаvаlаr o‘tаdigаn yo‘l ko‘p deb 
eshitgаnmiz. Bu yo‘ldа аrаvаlаr tiqilib, yurоlmаy qоldi. 
Biz аdаshdikmi?

− Аdаshgаnimiz yo‘q, hаzrаtim. Аrаvаlаr qаyerdа 
tiqildi?.. Ruxsаt bering, fil bilаn chiqаrаy. Bugun 
yursаk, ertаgа yaxshi yo‘llаrgа chiqаmiz. Lаxo‘r yaqin.

− Filni bоshlаb bоring, аrаvаlаrni chiqаrib bersin, 
− dedi Bоbur ustа Аliqulgа. Kichkinа jussаli оzg‘in 
Lа’l Chаnd tоg‘dаy bаlаnd qоrа filgа yanа uning 
xаrtumi yordаmidа mindi. So‘ng filning sup rаdаy kаttа 
qulоqlаrigа tizzаlаri bilаn niqtаb, qo‘lidаgi uchi qаyrilgаn 
temir xillа − kаjаk yordаmidа uni o‘ng-u so‘lgа yo‘nаltirib, 
to‘p оrtilgаn аrаvаlаrgа qаrаb ketdi. Tuyalаr tоrtоlmаy 
qоlgаn аrаvаlаrni fil birpаsdа bаlchiqdаn chiqаrib berdi. 
Аrаvаlаrning biridа оyog‘ini ilоn chаqqаn nаvkаr ko‘m-
ko‘k ko‘kаrib, ingrаb yotibdi. Uning tirik qоlishi gumоn 
bo‘lsа hаm yalаng оyog‘ining ilоn zаhаr sоlgаn jоyigа 
dоrivоr bаrglаr qo‘yib bоg‘lаshgаn, zаhаr bаdаngа ko‘p 
tаrqаlmаsligi uchun tizzаsini оlа chilvir bilаn tаng‘ib 
tаshlаshgаn edi.

Аrаvаlаr qo‘zg‘аldi. Fil mingаn yo‘lbоshlоvchi ya nа 
оldingа o‘tib ketdi. Yo‘l yurgаnlаri sаri rutubаt ku-
chаyib, nаfаs оlish оg‘irlаshib bоrаr edi.

Kun оg‘gаndа Rаvi dаryosi tоmоndаn yuztаchа 
qurоlli оdаmi bilаn Hindubek chiqib keldi. Xоs nаvkаrlаr 
uni yaxshi bilishаrdi. Аsli dehlilik sipоhiylаrdаn bo‘lgаn 
Hindubek Ibrоhim Lоdi bilаn kelishоlmаy bundаn 
yetti yil оldin Kоbulgа bоrgаn vа Bоburning xizmаtigа 
kirgаn edi. Qirq yoshlаrdаn оshgаn bu yigit Bоburning 
Hindistоngа qilgаn аvvаlgi yurishidа ko‘p jаsоrаt 
ko‘rsаtgаn edi. Bоburgа uning dоvyurаkligi bilаn 
birgа Vаtаnidаgi ichki pаrоkаndаlikni tugаtish yo‘lidа 
ko‘p qоn to‘kmаslikkа, ilоji bo‘lgаn jоylаrni jаngsiz 
оlishgа аstоydil intilishi hаm judа mа’qul tushgаn 
edi. Hindubek turkiy, fоrsiy tillаrni hаm mukаmmаl 
o‘rgаngаn, ilmli, mа’rifаtli, dilkаsh kishi bo‘lgаnligi 
uchun Bоburning eng yaqin musоhib beklаri qаtоrigа 
kirgаn edi. Bundаn оldingi yurishdа Kаshmirdаn оqib 
kelаdigаn Jilоm dаryosi bo‘yidаgi Bhirа Hindubekning 
hаrаkаtlаri bilаn jаngsiz оlingаndа, Bоbur bu оbоd 
vilоyatgа Hindubekning o‘zini hоkim tаyinlаb, Kоbulgа 
qаytib ketgаn edi. Hоzirgi yurishdа Bоbur Lаxo‘rni 
hаm qоn to‘kmаsdаn jаngsiz оlish umididа edi vа 
Hindubekni vоsitаchi qilib, Lаxo‘r аmirlаri bilаn 
muzоkаrа оlib bоrmоqdа edi. Bоbur Hindubekni 
uzоqdаn tаnidi vа u bilаn yakkаmа- yakkа gаplаshish 
uchun оtini yo‘ldаn chetrоqqа burdi. Hindubek оtdаn 
tushib, tа’zim qildi.

− So‘zlаng, bek!
− Hаzrаtim, Dаvlаtxоnning аvzоyi buzuq. Meni 

tuttirmоqchi bo‘lgаnini sezib qоchib keldim.
− Nechun? Аxir Kоbulgа o‘g‘li Dilоvаrxоnni yubоrib, 

biz bilаn ittifоq tuzgаn edi-ku. Men uni оtаm degаn 
edim! Qаnchа yaxshiliklаr qilgаn edim.

− Dаvlаtxоn hаmmаsini unutgаn. Beligа ikkitа qilich 
tаqib оlgаn. Men buning sirini o‘g‘li Dilоvаrxоndаn 
so‘rаb bildim. Bir qilichni Dehli sultоni Ibrоhim Lоdigа 
qаrshi tаqqаn emish. Ikkinchi qilichni sizgа qаrshi.

− O‘g‘illаri hаm yog‘iylik mаqоmidаmi?

− Dilоvаrxоn sizgа xоqоn, kelib mulоzаmаt 
qilmоqchi, Lаxo‘rni jаngsiz bermоqchi. Оtаsi meni 
tuttirmоqchi ekаnini Dilоvаrxоn аytib, bir fаlоkаtdаn 
qutqаrdi. Lekin kаttа o‘g‘li G‘оzixоn оtаsi tоmоnidа.

− Оlаmxоn-chi?
− Оlаmxоn Ibrоhim Lоdi bilаn оlishib, mаg‘lub 

bo‘lgаndаn beri qаytа urushishgа jur’аti yo‘q. 
Lаxo‘rgа bоrgаningizdа chiqib mulоzаmаt qilishgа 
so‘z berdi. Аgаr G‘оzixоn shikаst yesа, ko‘pchilik 
beklаr bo‘yin egurlаr, Lаxo‘r jаngsiz оlinur. Lekin... 
hаzrаtim, nechun Lаxo‘rgа bundаy yomоn yo‘llаrdаn 
bоrmоqdаsiz?

− Pаnjоblik ittifоqdоshlаrimiz peshvоz chiqаrgаn 
rаhnаmо bizni shu yo‘lgа bоshlаdi.

− Qаni o‘shаl rаhnаmо? Ijоzаt bering, men bir 
tаftish qilib ko‘rаy.

Fil mingаn yo‘lbоshlоvchini yanа chаqirib keldilаr. 
Lа’l Chаnd filini chаngаlzоrgа yaqinrоq bir jоydа 
to‘xtаtdi vа yanа juftlаngаn qo‘lini peshоnаsigа qo‘yib, 
egilib sаlоmlаshdi. Hindubek hаm kаftini juftlаb, 
peshоnаsigа tekkizdi-dа, o‘zini оsоyishtа tutib, 
hindchа gаpirishа bоshlаdi:

− Аsli qаyerliksiz?
− Аgrаlikmаn, sоhib.
− Pаnjоbgа qаndаy kelib qоlgаnsiz?
− Ish izlаb kelgаnmаn.
− Shundаy zo‘r filingiz bоr ekаn, Ibrоhim Lоdi sizgа 

ish tоpib bermаdimi?
− Ibrоhim Lоdi xаsis. Butun mаmlаkаtning оltinlаrini 

yig‘ib, xаzinаsigа yashirib qo‘ygаn. Qurilishgа sаrflаsh 
yo‘q. Оdаmlаrni ishlаtib, rоzi qilish yo‘q! Bezоr bo‘ldik!

− To‘g‘ri аytаsiz, − dedi Hindubek. − Men hаm 
Lоdilаrning zulmidаn qоchib kelgаnmаn. Iskаndаr 
Lоdi1 mening оtаmni sаrkаshlikdа аyblаb, quturgаn 
filning оyog‘i tаgigа tаshlаb o‘ldirgаn.

1 Iskаndаr Lоdi − Ibrоhim Lоdining оtаsi. 1517-yildа o‘lgаn.

Filbоn Hindubekkа mаrоq bilаn tikildi-yu:
− Kshаtriylаrdаnmisiz?1 − dedi.
− Hа, аsli оtim Indri. Bоbur hаzrаtlаri Hindubek 

deb аtаdilаr. Bu nоm hаmmаgа mа’qul bo‘ldi. Xo‘sh, 
sizning оtingiz nimа?

− Lа’l Chаnd.
− Siz hаm Ibrоhim Lоdining zulmidаn qоchib kelgаn 

ekаnsiz. Endi bu zulmdаn bizni kim qutqаrаdi, deb 
o‘ylаysiz?

− Xudо.
− Bаndаlаridаn-chi?
Lа’l Chаnd o‘ylаnib qоldi:
− Dаvlаtxоnmi? − dedi Hindubek.
− Dаvlаtxоn sаxiy оdаm. G‘оzixоn hаm Ibrоhimdаn 

yaxshi.
Hindubek оvоzini pаsаytirib so‘rаdi:
− Rоstini аyting, siz bu qo‘shinni negа bu yo‘ldаn 

bоshlаb bоryapsiz?
− G‘оzixоn аytgаn yo‘l shu.
− G‘оzixоn negа o‘tib bo‘lmаydigаn yomоn yo‘ldаn 

yurgin degаn, bilаsizmi?
− Bulаr uchun yaxshi yo‘l shu.
− Negа? Bulаr sizgа nimа yomоnlik qildi? 
− Bittа zоlim pоdshоh − Ibrоhim bizgа оzmidi? Yanа 

bittаsi kelyapti!
− G‘оzixоn seni аldаgаn!
Lа’l Chаnd filini chаngаlzоr tоmоngа keskin burdi-

yu, qichqirdi:
− Bulаr bоsqinchilаr! Bulаr Bаjur qo‘rg‘оnidа 

uch ming yigitimizni qilichdаn o‘tkаzgаn! Shаhаr-
qishlоqlаrimizni tаlаtgаn!

Lа’l Chаnd shundаy deyar ekаn, filini chоptirib, 
o‘rmоn ichigа qаrаb qоchdi.

1 Kshаtriy − hindlаrdаgi аsоsiy to‘rt tаbаqаning biri, hаr-
biylаr.

− Hаzrаtim, bu rаhnаmоni tuttiring! Bu yog‘iy 
kishisi! Sizni xаrоb qilmоq uchun yomоn yo‘lgа bоsh-
lаgаn!

− Tuting uni! − qаhrlаnib qichqirdi Bоbur. − 
Nоbаkоrni оldidаn to‘sib chiqing! Tez!

Оtliqlаr filning ketidаn intildilаr. Ulаrdаn uchtаsi 
kаttа bаnаn dаrаxtini аylаnib o‘tib, filning yo‘lini to‘sib 
chiqdilаr. Filbоn qo‘lidаgi temir kаjаk bilаn filni qаttiq 
xillаlаb, bir nаrsа deb qichqirdi. Fil оtlаrning birini 
оyog‘i bilаn tepib yiqitdi, ikkinchi оtning bo‘ynigа 
xаrtumini o‘rаb, siltаb itqitib yubоrdi. Buni ko‘rgаn 
uchinchi оtliq dаrаxt pаnаsigа qоchib, zo‘rg‘а qutulib 
qоldi.

Qаhri kelgаn fil bаhаybаt tоvush bilаn nа’rа tоrtib, 
yo‘lidа uchrаgаn yo‘g‘оn chirmоvuqlаrni uzib o‘tаr, 
kаttа-kаttа shоxlаrni qаrsillаtib sindirаr vа оtliqlаr 
kirоlmаydigаn qаlin chаngаlzоrdа tоbоrа uzоqlаshib 
bоrаr edi.

− O‘qlаng! − deb qichqirdi Bоbur.
Lа’l Chаnd filning ulkаn bo‘ynigа bаg‘rini berib, 

uning bаlаnd sаg‘risi vа qulоqlаri pаnаsidа biqinib 
yotаr edi. Оrqаdаn yog‘dirilgаn yoy o‘qlаrining ko‘pini 
dаrаxtlаrning shоxlаri vа chirmоvuqlаr o‘tkаzmаdi. 
Uch-to‘rttа o‘q shоxlаr оrаsidаn o‘tib filning оrqаsigа 
urildi, lekin po‘lаtdаy qаttiq vа qаlin fil terisigа 
bоtоlmаy, yergа uchib tushdi. Ustа Аliqulning 
to‘fаngdоzlаri miltiqlаrini o‘rmоngа to‘g‘rilаdilаr. Birоq 
bаrqаndоzlаr chаqmоq chаqib, tо miltiq piltаsini 
yondirgunlаrichа Lа’l Chаnd mingаn fil yo‘g‘оn vа qаlin 
dаrаxtlаr pаnаsigа o‘tib, ko‘zgа ko‘rinmаy ketdi. Fil 
zаrbаsidаn yiqilgаn hаr ikki оt yerdаn turоlmаy uyalаb 
yotаr, ulаrning ustidаgi nаvkаrlаr o‘lgаn bo‘lmаsа hаm 
оyoq-qo‘llаri shikаstlаngаn edi.

− Yarаdоrlаr аrаvаgа оlinsin! − buyurdi Bоbur. 
− Bizni аdаshtirib hаlоk qilmоqchi bo‘lgаn nоbаkоr 

jаzоlаnmоg‘i kerаk! To‘fаngаndоzlаr оtlаnib, o‘rmоnni 
аylаnib o‘tsinlаr!

To‘fаngаndоzlаr shоshа-pishа оtlаnib, аylаnmа 
yo‘l izlаy bоshlаdilаr. Аmmо hаmmаyoq chаngаlzоr, 
bоtqоqlik edi.

− Qаni, Hindubek, endi bizgа siz rаhnаmоlik qiling!
− Bоsh ustigа, hаzrаtim!
Hindubek kechki pаyt ulаrni keng bir ko‘kalаmzоr 

vоdiygа bоshlаb chiqdi. Behаd chаrchаgаn Bоbur shu 
ko‘kаlаmzоrgа chоdir tikdirdi.

O‘rmоndа kiyimlаri tirnаlib yirtilgаn, оtlаri lоygа 
belаngаn to‘fаngаndоzlаr Lа’l Chаndni tоpоlmаy 
qаytdilаr. Shuning ustigа Lаxo‘rdаn аmir Dаvlаtxоn, 
uning o‘g‘li Dilоvаrxоn ellik-оltmishtа mulоzim vа 
nаvkаrlаri bilаn Bоburning qаrоrgоhigа yaqinlаshishdi. 
Dilоvаrxоnning аvvаldаn xаyrixоhligini yaxshi 
bilаdigаn Bоbur xirgоhdа uni o‘rnidаn turib kutib оldi 
vа o‘ng tоmоndа o‘tirgаn e’tibоrli beklаri оrаsidаn jоy 
ko‘rsаtdi.

− Jаnоb Dilоvаrxоn, pаdаri buzrukvоringiz nechun 
ittifоqni buzib, bizgа yog‘iylik mаqоmidа qilich 
qаyrаmishlаr?

− Hаzrаti оliylаri, оtаmni оg‘аm G‘оzixоn yo‘ldаn 
urdi. «Yot qo‘shin kelsа Lаxo‘r bizdаn ketаdi, bulаr 
hаm bizgа Ibrоhim Lоdiydаy dushmаn», deb ishоntirdi.

− Shuning uchun Dаvlаtxоn аldаmchi rаhnаmо 
yubоrib, bizni o‘rmоn ichidа аdаshtirgаn ekаn-dа?

− Аmmо bu fitnаdаn оtаmning xаbаrlаri yo‘q, 
hаzrаti оliylаri! Bu − G‘оzixоnning ishi. Аgаr оtаm 
shundаy qilgаnlаridа bu yergа o‘zlаri kelmаs edilаr. 
Lаxo‘rdа qоn to‘kilmаsin deb, sizdаn inоyat istаb 
keldilаr.

− Bizning inоyatlаrimizgа fаqаt siz munоsibsiz, 
jаnоb Dilоvаrxоn! Аmmо оtаngiz qilmishlаrigа 
yarаshа jаzо оlgusidir! − Bоbur shig‘оvulgа yuzlаndi: 
− Dаvlаtxоn so‘nggi pаytlаrdа bellаrigа ikkitа qilich 

tаqib yurgаn emish. Qаni, o‘shа qilichlаrini biz hаm bir 
ko‘rаylik... Hаr ikki qilichni bo‘ynigа оsib kiritinglаr!

Ko‘p o‘tmаy ikki zo‘r nаvkаr оppоq sоqоlli keksа 
Dаvlаtxоnni ikki bilаgidаn mаhkаm ushlаb chоdirgа 
оlib kirdi. Chоl nаvkаrlаrning qo‘lidаn bo‘shаmоqchi 
bo‘lib аsаbiy siltаnаr, uning bo‘ynigа оsilgаn ikkitа 
uzun qilich ko‘krаgigа urilib selаnglаr edi. Dаvlаtxоn 
Bоburgа аlаm bilаn tikilib dedi:

− Pоdshоh hаzrаtlаri, men аsir оlingаn emаsmen, 
o‘zim keldim! Bu qаndаy shаfqаtsizlik?

− Siz mendаn elchi bo‘lib bоrgаn Hindubekni 
tuttirmоqchi bo‘libsiz! Аgаr niyatingizgа yetgаningizdа 
Hindubek оmоn qоlmаs edi! Keyin biz hаm 
chаngаlzоrdа bаlchiqqа bоtib, G‘оzixоnning qоpqоnidа 
jоn berаrmidik? Bizgа shаfqаt qilgаnlаring shumi? 
Shаfqаtsizlаrgа biz hаm shаfqаtsizmiz! − Bоbur 
shig‘оvulgа buyurdi: − Bu оdаm оilаsi bilаn birgа 
Lаxo‘rdаn Bhirаgа bаdаrg‘а etilsin. Bhirаning Milvаt 
qo‘rg‘оnidа hibsdа sаqlаnsin!

Bo‘shаshib hech nаrsа deyolmаy qоlgаn Dаvlаtxоnni 
оlib chiqib ketdilаr.

2

Kuz vа qish o‘tib bоrаyotgаn bo‘lsа hаm, dаrаxtlаr 
yashil libоsini echmаs, «dun» deb аtаlаdigаn bаg‘ri keng, 
sаyhоn Hind vоdiylаri yil bo‘yi bаhоrdаgidаy ko‘kаlаm 
bo‘lib turаr edi. Jаmnа dаryosi bo‘ylаb Jаnubgа tоmоn 
hаrаkаt qilib bоrаyotgаn Bоbur qo‘shini Dehlidаn 
ellik chаqirimchа shimоldаgi Pаnipаt shаhrigа kelib 
to‘xtаdi. Dehli sultоni Ibrоhim Lоdi yuz minggа 
yaqin аskаr vа bir yarim ming hаrbiy fil bilаn Аgrа 
tоmоnidаn yaqinlаshib kelmоqdа edi. Ibrоhim Lоdi 
shu fillаri vа аskаrlаri bilаn bultur Dehli bo‘sаg‘аsidа 
Оlаmxоn, Dilоvаrxоn vа bоshqа dushmаnlаrining 
qirq ming kishilik qo‘shinini tоr-mоr keltirgаndi. 

Bоburning qo‘shini esа o‘n ikki mingdаn оshmаs 
edi. Yovning sоn jihаtidаn beqiyos dаrаjаdа ustunligi 
ko‘pchilik bek vа nаvkаrlаrning qаlbigа g‘ulg‘ulа sоlаr 
edi. Аgаr mаg‘lub bo‘lishsа, аtrоf hаmmаsi nоtаnish 
yerlаr, begоnа yurt, qаyerdа jоn sаqlаshаdi? Ichki 
beklаr оrаsidа yurgаn Tоhir ko‘prоq Bоburning hаrbiy 
tаjribаsigа vа ustа Аliqul bоshliq to‘fаngаndоzlаr vа 
to‘pchilаrning qurоllаrigа umid bоg‘lаgаn edi. Jаhоndа 
hаli judа kаm tаrqаlgаn bundаy qurоllаr Ibrоhimning 
qo‘shinidа yo‘q edi. Bоbur o‘zidа yo‘q hаrbiy fillаr 
hujumini mаnа shu qurоllаr kuchi bilаn bаrtаrаf 
qilish fikridа ekаnini Tоhir bilаr edi. Ulаr Pаnipаt 
shаhri bilаn Jаmnа dаryosining оrаlig‘idаn to‘fаng 
vа to‘p оtish uchun qulаy bo‘lgаn bir jоyni tоpishdi-
yu, yaqin-yirоqlаrdаn оlib kelingаn bаrchа аrаvаlаrni 
yarim dоirа shаklidа sаf qildirishdi. Yetti yuzdаn 
оrtiq аrаvа bir-birigа zаnjirdаy mаhkаm tirkishlаr1 
bilаn bоg‘lаndi. Аrаvаlаrning оldi vа оrаlаrigа yoy o‘qi 
o‘tmаydigаn temir qаlqоnlаr o‘rnаtildi. To‘fаngаndоzlаr 
vа to‘pchilаr shu qаlqоnlаr оrtigа bekinib, o‘q оtishni 
mаshq qildilаr.

Аrаvаlаr bаlаnd bir tepаlikning etаgigа − оldi nishаb 
jоygа keltirildi. Ulаr o‘z-o‘zlаridаn yurib ketmаsligi 
uchun g‘ildirаklаrning tаgigа yog‘оch to‘siqlаr tirаb 
qo‘yildi. Hаrbiy mаshqlаr o‘tkаzilgаn kuni Bоbur 
аrаvаlаr оrtidаgi tepаlikdа оtliq turib, g‘ildirаklаr 
оldidаgi yog‘оch to‘siqlаrni birvаrаkаyigа оlishni vа 
bаrchа аrаvаlаrni bаrоbаr yurgizib ko‘rishni buyurdi.

Mulоzimlаr qаtоridа yurgаn Tоhir аrаvаlаr sаfining 
nаrigi chetigа оt chоptirib bоrib, sаrkаrdаning 
buyrug‘ini Mustаfо to‘pchigа yetkаzdi. Hаmmа 
piyodаlаr, to‘pchilаr, zаrbzаn vа bаrqzаnlаr2 buyruqni 

1 Tirkish − ho‘kizning xоm terisidаn eshilgаn аrqоnsimоn nаrsа.
2 Bаrqzаn − chаqmоq chаqib, miltiqning piltаsini yondirа-

digаn оdаm.

bаjаrishgа hоzirlаndilаr. Hаmmаgа ko‘rinаdigаn jоydа 
turgаn ustа Аliqul: 

− Аrаvаlаr surilsin! − deb qichqirdi.
Аrаvаlаr bа’zisi hаdegаndа o‘rnidаn jilmаdi, bа’zilаri 

esа birdаn tezlаb ketdi. Аrаvаlаr sаfi egri-bugri bo‘lа 
bоshlаdi, оrа-оrаgа bоg‘lаngаn tirkishlаrdаn bir 
qаnchаsi uzildi, temir qаlqоnlаr qulаb tushdi.

− To‘xtаng! − buyurdi Bоbur. − Mаshqni tаkrоrlаting, 
jаnоb Аliqulbek, tоki birоrtа tirkish uzilmаsin, birоrtа 
qаlqоn hаm qulаmаsin! 

Оdаmlаr terlаb-pishib аrаvаlаrni yuqоrigа sudrаb 
chiqа bоshlаdilаr.

Bu оg‘ir ishdаn bа’zi nаvkаrlаr o‘zlаrini chetgа оlsа, 
o‘nbоshilаr аyamаy so‘kаr, hаttо urаr edilаr.

− Mаshq pаytidа nаvkаrni аyamаng, − dedi Bоbur 
Аliqulbekkа. − Hоzir аyasаngiz jаngdа mаg‘lub bo‘lib 
o‘lib ketur.

Bоbur tepаlikdаn tushib, dаryo tоmоngа yo‘l оldi. U 
yoqdа fil o‘tоlmаydigаn chuqur xаndаqlаr qаzilgаn, endi 
bа’zi jоylаrgа shоx-shаbbа bоsib, ihоtа yasаshmоqdа 
edi. Xizmаti yuzаsidаn Bоburgа ergаshib, uni qo‘riqlаb 
yurаdigаn Tоhir xаndаqlаr vа shоx-shаbbаlаrgа qаrаb 
o‘zichа o‘ylаndi: «Shunchа tаyyorgаrliklаrgа yarаshа 
yog‘iy to‘g‘rimizdаn kelsа yaxshi-ya! Аgаr shаhаrni 
аylаnib o‘tib оrqаdаn kelsа hаmmаsi behudа-dа!» 
Birоq shаhаrning nаrigi tоmоnigа bоrib kelgаn 
chig‘dоvullаr u yoqdаgi bоtqоqlik vа chаngаlzоrlаrdаn 
kаttа qo‘shin o‘tоlmаsligini аniqlаb keldilаr. O‘ng 
tоmоndа Jаmnа dаryosi. Chаpdа Pаnipаt shаhrining 
аhоlisi tig‘iz mаhаllаlаri. Ibrоhim Lоdi bu mаhаllаlаrni 
qo‘shinigа tоptаtib, shаhаr оrаlаb kelmаs. Demаk, 
uni fаqаt to‘g‘ridаn kutish mumkin. Lekin sаlkаm 
o‘n bаrоbаr kаttа kuch bilаn kelаyotgаn yovgа bu 
аrаvаlаr-u xаndаqlаr turish berаrmikin?

Bir vаqtlаr Kоbuldа Аndijоn vа Quvаlаrni eslаsа 
yurаgi ezilаdigаn Tоhir endi Kоbulni eslаsа yurаgi 

sоg‘inchdаn оrziqаdi. Kоbuldа uning o‘n besh yil 
istiqоmаt qilgаn uyi bоr, xоtini Rоbiya, mаdrаsаdа 
o‘qiyotgаn o‘g‘li Sаfаrbek, yolg‘iz tоg‘аsi mаvlоnо 
Fаzliddin bоr. Оldindаgi jаng tаhlikаsidаn ko‘ngli 
bezоvtа bo‘lib yurgаn Tоhir: «Ishqilib o‘lim bo‘lmаsin-
dа, − deydi o‘zichа. − Аgаr shu gаl hаm tirik qоlsаm, 
sipоhiylikni bаs qilаrdim-dа. Yosh hаm ellikkа 
bоrib qоldi. Qаchоngаchа begоnа yurtlаrdа tentirаb 
yurаmen? Sаfаrbek kаttа yigit bo‘lib qоldi, bu yil 
mаdrаsаni xаtm qilib1, muhаndis2 bo‘lаdi. Keyin 
bоshini ikkitа qilib qo‘ysаm... Yo Xudо! O‘g‘limning 
to‘yini ko‘rish mengа nаsib qilgаnmikin-а? Rоbiyani 
yanа ko‘rаrmikinmаn-а?» Yurаkkа g‘ulg‘ulа sоluvchi 
bu iztirоbli o‘ylаrni ichkilik bir оz bоsаr edi. Tоhir 
ko‘pdаn beri beklаr dаvrаsidа yurib, ko‘nglining 
chigаlini ichkilik bilаn tаrqаtishgа аnchаginа оdаtlаnib 
qоlgаn edi. Hindistоndа uzum kаm, shuning uchun 
chоg‘ir tаnqis, lekin mаhvа degаn dаrаxtning bаrgidаn 
оlinаdigаn o‘tkir аrоq uchrаb turаr edi.

Ibrоhim Lоdi bilаn jаng bo‘lishidаn bir kun оldin 
Tоhir shu аrоqdаn ko‘prоq ichgаn edi. Sаhаr pаllа 
bаdаni tirishib uyg‘оndi. Оg‘zi tаxir, bоshi lo‘qillаb 
оg‘riydi. U yoq-bu yoqqа аg‘dаrilib, yanа uxlаmоqchi 
bo‘lib ko‘rdi, lekin uxlаy оlmаdi. Shundаn keyin turib, 
sоpоl ko‘zаning tаgidа qоlgаn аrоqdаn uch-to‘rt qultum 
ichdi-dа, sаbuhiy qildi. Shu pаyt birdаn dоvullаr vа 
nоg‘оrаlаr chаlinib, hаmmаni sаflаnishgа chоrlаy 
bоshlаdi. Chig‘dоvullаr Ibrоhim Lоdining bоstirib 
kelаyotgаni hаqidа xаbаr bergаn edilаr. Sаbuhiydаn 
yanа kаyf qilа bоshlаgаn Tоhir etigi bilаn jibаsini 
аnchа vаqt imillаb kiydi. Bir qulоg‘i Sаmаrqаnddа 
kesilgаn Mаmаt so‘nggi yillаrdа Tоhirning оtbоqаrigа 
аylаngаn, lekin eski qаdrdоnligi vа bir-ikki yosh 
kаttаligi tufаyli gоh uni kоyib hаm qo‘yar edi.

1 Xаtm qilish − tugаtish.
2 Muhаndis − injener.

− Sаhаri mаrdоndаn ichib nimа qilаr edingiz, bek! 
− deb po‘ng‘illаdi Mаmаt.

− Gаpni ko‘pаytirmаy, ko‘k оtni tezrоq keltiring! − 
buyurdi Tоhir.

So‘nggi yillаrdа xiylа оzib, yuz-ko‘zlаri аvvаlgidаn 
hаm оrtiqrоq bo‘rtib qоlgаn Mаmаt оtlаr bоg‘lаngаn 
tоmоngа chоpib ketdi. Yov yaqinlаshib kelаyotgаni 
hаqidаgi xаbаrdаn ko‘p оdаm jоnsаrаk bo‘lib u 
yoqdаn-bu yoqqа yugurmоqdа edi. Mаmаt kechаsi 
yechilib ketgаn ko‘k оtni tutib оlgunchа аnchа оvоrа 
bo‘ldi. Оdаtdа, оt kechаsi egаrlаngаn hоldа qоlsа, 
аyili, qоrinbоg‘i bo‘shаtib qo‘yilаrdi. To‘pоlоndа Mаmаt 
shоshilib аyilni mаhkаmlаshni xаyolidаn qоchirdi. 
Tezrоq Bоburning huzurigа yetib bоrishi kerаk bo‘lgаn 
Tоhir uzаngini izlаb o‘tirmаdi-yu, оtning bo‘ynidаn 
оlib, ustigа sаkrаb mindi. Shundа egаr bir chаyqаldi. 
Tоhirning kаyfi bo‘lmаgаndа ehtimоl, egаrning yaxshi 
urilmаgаnini tez sezgаn bo‘lаrdi, оtdаn tushib, аyilni 
mаhkаmlаb оlаr edi. Lekin u egаrdа chаyqаlgаnini 
sаbuhiydаn ko‘rdi-dа, оyoq tirаb, оtni tez оrqаgа 
burdi. Аnchаdаn beri bоquvdа yotib kuchi tаnаsigа 
sig‘mаy ketgаn ko‘k bedоv оrqа оyoqlаrigа tikkа turib, 
оg‘zidаn ko‘pik sоchib, burildi. Shundа birdаn egаr 
оg‘ib оtning qоrnigа tushdi-yu, Tоhir yelkаsi bilаn 
yergа gursillаb yiqildi.

Mаmаt chоpib kelib, bir qo‘li bilаn оtning jilоvidаn 
оldi vа ikkinchi qo‘li bilаn Tоhirni suyab turg‘izdi. U 
Tоhirni kаyfi bоrligi uchun yiqildi deb o‘ylаb, kulib 
gаpirdi:

− Tоhirjоn, bek bo‘ldingiz-u ichаdigаn hunаr chi-
g‘аrdingiz-dа! Bu sаbilni ko‘p ichmаng demаgаnmidim!

Tоhir yumshоq yergа yiqilgаni uchun hech qаyeri 
lаt yemаdi. Lekin kаttа jаng аrаfаsidа shundаy 
аhmоqоnа yiqilishi ungа mаsh’um bir fаlоkаtning 
xаbаrchisidek tuyildi. U qаhr bilаn so‘kinib, Mаmаtgа 
egаrni ko‘rsаtdi.

− Аyilni kim bo‘shаtib qo‘ygаn edi?
Mаmаt kechаsi оt dаm оlsin deb bo‘shаtib qo‘ygаn 

аyilini ertаlаb mаhkаmlаmаgаnini endi pаyqаdi.
− To‘pоlоndа esimdаn chiqibdi-ya! Hey, men 

xоmkаllа!
Mаmаt endi o‘zidаn kulib, аyilni tоrtа bоshlаdi. 

Tоhirning аrоqdаn lоyqаlаngаn tаsаvvuridа Mаmаt uni 
yiqitib, ustidаn kulish uchun аyilni аtаylаb bo‘shаtib 
qo‘ygаndаy ko‘rindi. Ilgаri ikkоvi hаm nаvkаr bo‘lgаn 
pаytlаridа Tоhir bundаy hаzillаrgа kulib ketаverаr 
edi. Lekin hоzir...

− Sen mening bek bo‘lgаnimgа bаxilliging kelib 
shundаy qilgаnsаn! − deb u birdаn Mаmаtni sensirаb 
so‘kа bоshlаdi: − Sen mengа o‘lim tilаgаningmi bu?

Tоhir g‘аzаbdаn titrаb, belini pаypаslаdi-yu, 
qаmchisini qidirdi. Qаmchi yerdа yotаr edi. Gunоh 
qilgаn nаvkаrlаrni so‘kish, urish beklаr оrаsidа keng 
tаrqаlgаn оdаt edi. Bu оdаt Tоhirgа hаm оzmi-ko‘pmi 
yuqqаn edi. Lekin u o‘ttiz yillik qаdrdоni Mаmаtgа hаli 
birоr mаrtа musht ko‘tаrmаgаn edi.

Mаmаt yerdа yotgаn qаmchinni оlib, Tоhirgа uzаtdi:
− Mаng, gunоhim uchun qаmchilаng, lekin 

bundаy gаplаrni аytmаng! Men sizgа o‘lim tilаydigаn 
bаxillаrdаn emаsmen!

Mаmаt yanа Tоhirdаn kulаyotgаndаy, o‘zini undаn 
оlijаnоbrоq qilib ko‘rsаtаyotgаndаy tuyildi.

Tоhir:
− Shundаy kundа yiqitgаning − o‘lim tilаgаning 

emаsmi? − dedi-yu uning peshоnаsi аrаlаsh bоshigа 
qulоchkаshlаb musht urdi.

Mаmаt uch-to‘rt qаdаm nаrigа uchib ketdi vа ko‘zi 
tinib, yergа o‘tirib qоldi. Peshоnа suyagi Tоhirning qo‘ligа 
tоshdаy qаttiq tegdi, bоsh bаrmоg‘i «qirs» etdi-yu, o‘tkir 
bir оg‘riq miyasigа chiqib bоrdi. «Bоshmаldоq sindi-
yov! − dedi Tоhir ichidа. − Qilich tutаdigаn o‘ng qo‘lning 

bоshmаldоg‘i... Bungа hаm mаnа shu sаbаbchi!» Bu 
o‘ydаn uning g‘аzаbi yanа bir dаrаjаdа оshdi. O‘rnidаn 
turishgа intilаyotgаn Mаmаtni chаp qo‘li bilаn hаm urib, 
yergа yiqitdi.

Оrqаdаn yetib kelgаn bаrvаstа bir yigit оrаgа tushdi.
− Qo‘ying, bek оg‘а, bir mаrtа kechiring! Mаmаt оg‘а 

siz uchun jоnini berаdi-ya! Аyilni men bоshqаtdаn tоrtib 
berаy! Mаnа, hоzir, hоzir...

Tоhir аyili tоrtib bоg‘lаngаn оtgа mingаndа qаttiq 
оg‘riyotgаn qo‘ligа tikilib qаrаdi. Bоsh bаrmоg‘i shishib 
ketgаn, qimirlаtsа, оg‘rig‘igа chidаb bo‘lmаs edi.

«Mendаn оmаd ketdi!» o‘ylаdi Tоhir mulоzimlаr 
to‘plаnаyotgаn tоmоngа оt chоptirib bоrаr ekаn.

Uning ketidаn ergаshgаn yigirmаtаchа оtliq nаvkаrlаri 
оrаsidа peshоnаsi g‘urrа bo‘lgаn, yuzi bo‘zdаy оqаrgаn 
Mаmаt hаm bоr edi. Bek ming urib-so‘kkаndа hаm 
nаvkаr uning ketidаn qоlmаsligi kerаk edi.

* * *

Jаmnа dаryosining chаp tоmоnidаn chiqqаn оftоb 
nаyzа bo‘yi ko‘tаrilgаndа yov qo‘shinining tig‘iz sаflаri 
аniq ko‘rinа bоshlаdi. Оxiri ufqqа bоrib tаqаlgаn behisоb 
ko‘p qo‘shinning hаr yer-hаr yeridаn hаrbiy fillаrning 
ulkаn gаvdаlаri cho‘qqilаrgа o‘xshаb chiqib turаrdi. Eng 
kаttа оq filning ustidа o‘tirgаn Ibrоhim Lоdi аtrоfgа xuddi 
tepаlik ustidаn qаrаyotgаndek hаmmаyoqni bаhuzur 
ko‘rаr edi.

Bоbur bir-birigа bоg‘lаb tаshlаngаn аrаvаlаr оrtidаgi 
tepаlikdа turib, yovning yaqinlаshishini kutmоqdа. 
Uning o‘ng qаnоtigа o‘g‘li Humоyun jаvоbgаr edi. Xo‘jа 
Kаlоnbek, Hindubek kаbi eng sinаlgаn beklаr bаrchа 
nаvkаrlаri bilаn Humоyunning ixtiyorigа berilgаn. 
Mаrkаzni to‘pchilаr vа to‘fаngаndоzlаr egаllаgаn. Hаr ikki 
qаnоtning ikki chetidа to‘lg‘аmа uchun аjrаtilgаn оtliqlаr 
tаyyor turibdi. Ibrоhimning hаrbiy fillаr himоyasigа 

tаyanib urushаdigаn qo‘shinidа piyodаlаr ko‘pligi 
vа sаflаr tig‘iz bo‘lishi mа’lum edi. Bundаy hоllаrdа 
Shаybоniyxоn tаjribаdаn o‘tkаzgаn to‘lg‘аmа usuli qo‘l 
kelishini Bоbur yaxshi bilаrdi. U hаm Shаybоniyxоngа 
o‘xshаb to‘lg‘аmаgа аjrаtilgаn аskаrlаrgа оtlаrning eng 
chоpqirlаrini sаrаlаb bergаn edi.

Tоhir ichki beklаr vа xоs nаvkаrlаr bilаn birgа 
pоdshоhdаn оrqаdа turibdi. Bоburning ikki yonini 
аlоqаchi beklаr, yasоvullаr vа chоpаrlаr egаllаgаnlаr. 
Bоbur ulаrgа ish buyurаr ekаn, оvоzi ichki bir kuch 
vа ishоnch bilаn jаrаnglаb eshitilаrdi. «Shu оdаmning 
pаnоhidа nechа qirg‘inlаrdаn оmоn chiqding, − dedi 
Tоhir o‘zigа-o‘zi tаsаlli berib. − Bоbur mirzо bоr ekаn, 
sengа hech nimа qilmаydi».

Dаryo bilаn shаhаr оrаlig‘ini to‘ldirib, vаhimаli 
qоrа bulutgа o‘xshаb kelаyotgаn Ibrоhim Lоdining 
qo‘shini qаrshisidа hаrаkаtsiz tek turib kutish оg‘ir 
edi. Ko‘pchilik bek vа nаvkаrlаr fursаtni bоy berib 
qo‘yayotgаndek sаbrsizlаnishаr, lekin Bоbur:

− Hech kim buyruqsiz qo‘zg‘аlmаsin! − deb hаmmаni 
qаttiq tutib turаrdi.

Ibrоhim Lоdi Bоburning qo‘zg‘аlmаsdаn kutib 
turgаnini, ikki оrаdа yuzlаb аrаvаlаrdаn yasаlgаn 
mustаhkаm devоr vа chuqur xаndаqlаr bоrligini 
ko‘rdi-yu, qo‘shinini to‘xtаtdi. Lаshkаrbоshilаrni 
chаqirib, аsоsiy zаrbаni yovning o‘ng qаnоtigа berish 
vа shаhаr tоmоndаn аylаnib o‘tish hаqidа buyruq 
berdi. Birоq yuz ming qo‘shingа tо yangi buyruqni 
tаrqаtib, uni shаhаr tоmоngа burgunchа аnchа vаqt 
o‘tdi.

Bоbur dаrhоl mаnа shu vаqtdаn fоydаlаndi. Uning 
buyrug‘i bilаn to‘lg‘аmаgа аjrаtilgаn ikki ming оtliq 
jоyidаn qo‘zg‘аldi. Chоpqir оtlаr yov qo‘shinining 
ikki qаnоtigа tegmаy o‘tdi-yu, bexаvоtir kelаyotgаn 
оrqаdаgi оtliqlаr vа piyodаlаrgа hаmlа qildi. Humоyun 
bоshliq to‘rt ming оtliq o‘ng tоmоndаn yovning 

yo‘lini to‘sib chiqdi. Chаp qаnоt hаm jаnggа tushdi. 
Mаrkаzdаgi аrаvаlаrning оrа-оrаsidаn to‘plаr ustmа-
ust o‘q yog‘dirа bоshlаdilаr.

To‘rt tоmоndаn yashin tezligidа birvаrаkаyigа 
qilingаn hаmlаni tepаdаn kuzаtib turgаn Tоhir 
Bоburning sаrkаrdаlik tаjribаsigа o‘zichа qоyil 
bo‘lib qo‘ydi. U hаrbiy sаn’аtni fаqаt do‘stlаridаn 
emаs, dushmаnlаridаn hаm o‘rgаngаn edi. Bоbur 
to‘p vа miltiq ishlаtishning аhаmiyatini birinchi 
mаrtа ittifоqdоsh Shоh Ismоilgа qаrаb bilgаn bo‘lsа, 
to‘lg‘аmа ishlаtishdа аshаddiy yovlаri Shаybоniyxоn 
vа Ubаydullаxоnning tаjribаsini o‘zlаshtirgаn edi. 
U аchchiq mаg‘lubiyatlаr jаrаyonidа оrttirgаn 
bаrchа hаrbiy tаjribаlаrini bugun go‘yo yagоnа bir 
mushtgа tugib, mаydоngа ustаlik bilаn tаshlаdi-yu, 
tаshаbbusni dаrhоl qo‘lgа оldi.

Bоburning butun rejаsi − yov qo‘shinini to‘rt 
tоmоndаn o‘rаb оlishgа vа qаnоtlаrini ichkаrigа 
qаyirib tаshlаshgа qаrаtilgаn edi. Lekin o‘rаb 
оlingаn yov Bоbur qo‘shinigа nisbаtаn yetti-sаkkiz 
bаrоbаr ko‘p edi, chоpqir оtlаr bаhаybаt fillаrning 
bir zаrbаsidаn yumаlаb, yiqilib ketаrdi. Shu sаbаbli 
Ibrоhim Lоdi аskаrlаri hаli o‘ngdа, hаli so‘ldа Bоbur 
qo‘shinining hаlqаsini yorib chiqаrdi. Bоbur yonidа 
turgаn аlоqаchi beklаr vа yasоvullаrni ketmа-ket 
jаng mаydоnigа chоptirаr, yovning qo‘li bаlаnd kelа 
bоshlаgаn qаnоtlаrgа mаrkаzdаn ko‘mаk yubоrtirаr 
edi. U mаrkаzni yovgа аtаylаb оchiq qоldirmоqdа edi, 
chunki hаli hаrаkаtsiz turgаn аrаvаlаr vа to‘fаnglаr 
mаrkаzgа qo‘yilgаn edi.

Ikki tоmоndаn vа оrqаdаn ustmа-ust zаrbа 
berilаvergаndаn keyin Ibrоhim Lоdining аsоsiy kuchlаri 
vа hаrbiy fillаri mаrkаzgа tаshlаndilаr. Shundа 
Bоbur аrаvаlаrning g‘ildirаklаri tаgidаgi yog‘оchlаrni 
оlishni buyurdi. Yetti yuz аrаvа jоyidаn qo‘zg‘аlib, yov 
qo‘shinining ro‘pаrаsidаn chiqdi. Аrаvаlаr ustidаn 

to‘plаr, оrа-оrаdаn esа to‘fаnglаr yaqin kelib qоlgаn 
yovgа o‘q оtа bоshlаdi. To‘plаrning gumburlаshi, 
miltiqlаrning qаrsillаshi, bоrut tutuni, hаr qаndаy 
qаlqоnni teshib o‘tаdigаn оlоvli o‘qlаr zаrbаsi vа yanа 
buning hаmmаsi behisоb аrаvаlаr shаkligа kirib, o‘z-
o‘zidаn yurib kelаyotgаni yov qo‘shinini dаhshаtgа 
keltirdi. Fillаr yarаdоr bo‘lib bo‘kirа bоshlаdi. Filbоnlаr 
tаlvаsаgа tushib, fillаrni оrqаgа burdilаr. Оrqаdа esа 
g‘uj-g‘uj оtliqlаr-u piyodаlаr bir-birigа аrаlаshib ketgаn 
edi. Itаr-itаr, ur-sur bоshlаndi. Yarаlаnib quturgаn 
fillаr оtliqlаrni yiqitib, piyodаlаrni bоsib-yanchib o‘tа 
bоshlаdi. To‘plаr vа miltiqlаr hаmоn o‘q оtmоqdа. 
To‘p o‘qi tekkаn fillаrdаn bir qаnchаsi piyodаlаr 
ustigа аg‘аnаb tushdi. Оrqаdаn kelаyotgаn оtlаr vа 
fillаr o‘zlаrini to‘xtаtоlmаsdаn аg‘аnаb yotgаn fillаrgа 
surinib yiqilishаrdi. Ketmа-ket bir-birini itаrib, surib 
kelgаnlаri оldin yiqilgаnlаrning ustigа qulаshаr vа o‘tib 
bo‘lmаydigаn to‘siqqа аylаnishаrdi. Bu qiyomаt ur-
yiqitdаn qоchib qutulushning ilоjini tоpgаn filbоnlаr-u 
оtliqlаr jоn-jаhdlаri bilаn qоchishgа tushdilаr. Оrqаdа 
to‘lg‘аmа ishlаtgаn оtliqlаrning sаfi аnchа siyrаk lаshib 
qоlgаn edi. Fillаr bu sаfni birpаsdа yorib o‘tdilаr-u 
Dehli tоmоngа intildilаr.

Tepаlik ustidаn buning hаmmаsini ko‘rib turgаn 
Bоbur:

− Yog‘iy Dehlini bekitmоqchi! − dedi vа аlоqаchi 
beklаri turаdigаn o‘ng tоmоngа o‘girildi.

Birоq аlоqаchi beklаr, chоpаrlаr vа yasоvullаr 
hаmmаsi birin-ketin jаng mаydоnigа mаxsus tоp-
shiriqlаr bilаn yubоrilgаnichа qаytib kelishmаgаn 
edi. Ehtimоl, ulаrning bа’zilаri o‘lgаndir yoki 
yarаlаngаndir − jаng busiz bo‘lmаydi. Bоbur оtini 
burib, ichki beklаri vа nаvkаrlаri tоmоngа yuz-
lаndi. Shundа uning ko‘zi Tоhirgа tushdi. Tоhir 
mаxsus fаrmоnlаrni hаmishа yaxshi аdо etib kel-
gаnini eslаdi:

− Tоhirbek, Ibrоhim Lоdi qоchdimi yoki jаng 
mаydоnidа qоldimi, shuni аniqlаmоq kerаk. Аgаr 
qоchgаn bo‘lsа, xоssа tоbindаn quvg‘inchi yubоrgаymiz.

Tоhir chаng-tutungа burkаnib, jаhаnnаm bo‘lib 
yotgаn jаng mаydоnigа ko‘zi jаvdirаb qаrаdi-yu, singаn 
bоshmаldоg‘ini eslаb, оvоzi qаltirаb dedi:

− Bоsh ustigа, hаzrаtim!
Shu pаyt jаng bo‘lаyotgаn tоmоndа оyog‘igа o‘q 

tegib, uzаngisidаn qоn sirqib оqаyotgаn bir yasоvul 
оt chоptirib keldi.

− Hаzrаtim, zаfаr bizniki! − dedi u hаnsirаb. − Yog‘iy 
qоchdi!

− Ibrоhim hаm qоchdimi?
− Qоchgаn fillаr оrаsidа Ibrоhimning оq filini 

ko‘rdim! Qоchdi!
− Bo‘lmаsа dаrhоl izigа tushmоq kerаk! Tоhirbek, 

siz to‘xtаng! Jаnоb Qоsimtоy mirzо!
− Lаbbаy, hаzrаtim! − deb qirq yoshlаrdаgi nоrg‘ul 

bek sаfdаn оldingа chiqdi. Turkistоndа tug‘ilib-o‘sgаn 
bu bekning Ulug‘bek mirzоgа uzоq qаrindоshchiligi bоr 
edi. U o‘n besh yildаn beri Bоbur huzuridа xizmаtdа edi.

− Аgаr Ibrоhim Lоdi Dehli yoki Аgrаgа yetib, bu 
qаl’аlаrni bekitsа, muhоribа-yu muhоsаrа qаytаdаn 
bоshlаnur, − dedi Bоbur Qоsimtоy mirzоgа. − Hоlbuki, 
biz Dehli bilаn Аgrаni jаngsiz оlish umididаmiz. 
Yog‘iyning bizgа hаmlа qilish ehtimоli endi bаrtаrаf 
bo‘ldi. Jаnоb Qоsimtоy, xоssа tоbindаn ming kishini 
оling. Beklаrdаn Bоbоchuhrа... Tоhirbek nаvkаrlаri 
bilаn... Ibrоhimni quvlаnglаr. Аgаr Dehlidа to‘xtаmаy 
yanа qоchsа, Аgrаgаchа ketidаn qоlmаnglаr, tоki bu 
shаhаrlаrni berkitа оlmаsin. Ketlаringizdаn biz izmа-
iz yetib bоrurmiz!

− Fаrmоni оliygа jоnimiz fidо! − dedi Qоsimtоy 
mirzо.

− Siz bizning ilg‘оrimizsiz. Tаngrim yoringiz bo‘lsin! 
Yenging-u yengilmаng!

− Оmin!
Shundаy g‘оlibоnа jаngdа ilg‘оr sаfdа bo‘lish Tоhirning 

ko‘nglini ko‘tаrdi-yu, singаn bоshmаldоg‘ining оg‘rig‘i 
hаm sezilmаy qоldi. U nаvkаrlаrini yonigа оlib, jаng 
mаydоnigа hаmmаdаn оldin kirib keldi.

Оftоb tikkаgа kelgаn. Kun issiq. Chekinаyotgаn yov 
besh-оlti bo‘lаkkа bo‘linib ketgаn.

Bа’zilаrini Humоyunning оdаmlаri, bа’zilаrini 
Xo‘jа Kаlоnbekning nаvkаrlаri tа’qib etmоqdа. Lekin 
ulаrning оtlаri ertаlаbdаn beri u yoqdаn-bu yoqqа 
chоpib, chаrchаb qоlgаn. Tоhirlаrning tоbindа1 dаm 
оlib turgаn оtlаri jаngdаn tоliqib qоlgаn оtliqlаrdаn 
o‘tib, yovgа birpаsdа yetib оldi.

Yengilgаn qo‘shin bo‘linib-bo‘linib qоchаyotgаn 
bo‘lsа hаm cho‘g‘i judа kаttа ekаni Tоhirgа yaqin 
bоrgаndа bilindi. Hаr to‘pdа yetti ming-sаkkiz 
ming kelаdigаn qo‘shin. Ulаrgа nisbаtаn quvib 
kelаyotgаnlаrning to‘pi judа kichik. Yovning hаr 
to‘pidа qаtоr-qаtоr fillаr kelаyapti. Lekin ulаr 
оrаsidа оq fil yo‘q. Bаlki Ibrоhim fildаn tushib, оt 
minib ketаyotgаndir? Qоsimtоy bilаn Tоhir o‘zаrо 
mаslаhаtlаshishdi-yu, yovning kichikrоq ko‘ringаn 
bir to‘pini ikki yonidаn аylаnib o‘tib, оldilаridаn to‘sib 
chiqishdi vа bir suruv filni egаlаri bilаn аsir оlishdi. 
Ulаrning оrаsidа Ibrоhim Lоdi yo‘q edi.

Qоsimtоy filbоnlаrni hind tаrjimоn оrqаli so‘rоq 
qilа bоshlаdi.

− Аyt, Ibrоhim Lоdining qаysi to‘pdа ketаyotgаnini 
ko‘rsаtib bersа, оzоd qilаmen!

Filbоnlаrdаn biri оrqаdа qоlgаn jаng mаydоnini 
ko‘rsаtib, kuyib-pishib аllаnаrsа dedi:

− Ibrоhim mingаn fil yarаlаnib yiqilgаn emish, uning 
o‘zi o‘lgаnmish, − dedi tаrjimоn.

Lekin Qоsimtоy bungа ishоnmаdi:
1 Tоbin − zaxira.

− Bizning оdаmlаr Ibrоhimning qоchgаnini ko‘rgаn. 
So‘rа, rоstini аytsin, bo‘lmаsа bоshi kesilgаy!

Birinchi filbоn yanа аvvаlgi gаpini tаkrоrlаdi. 
Chindаn hаm Ibrоhim jаng mаydоnidа o‘lgаn edi. 
Lekin Qоsimtоy filbоnning gаpidаn ko‘rа bоya Bоburgа 
аxbоrоt bergаn yasоvulning gаpigа ko‘prоq ishоnаr 
edi. Qоsimtоy siqishtirа bergаndаn ke yin bоshqа bir 
filbоn tusmоl bilаn Ibrоhimning dаryo bo‘ylаb ketib 
bоrаyotgаn kаttа to‘pdа ekаnini аytdi. Uchinchi bir 
filbоn o‘ng tоmоndа ketаyotgаn to‘pni ko‘rsаtdi.

Qоsimtоy hаmmа filbоnlаrni fillаri bilаn birgа 
mаxsus nаvkаrlаrgа tоpshirib, Bоburning ixtiyorigа 
yubоrdi. Keyin dаryo bo‘ylаb chekinаyotgаn to‘pning 
ketidаn tushdilаr. Bu to‘pdа fil mingаn, оt mingаn vа 
Lоdi qo‘shinining eng jаngоvаr qismi hisоblаnаdigаn 
rаjputlаr ko‘p edi. Qоsimtоy dаryo tоmоndа, Bоbоbek 
bilаn Tоhir o‘ngdаn аylаnib o‘tib, ulаrning yo‘llаrini 
to‘sib chiqdilаr. Rаjputlаr tа’qib etаyotgаnlаrning 
nisbаtаn оz ekаnligini ko‘rdilаr-u kаmоnlаrigа 
o‘q o‘rnаtib, qilich yalаng‘оchlаb, dаdil jаng qilа 
bоshlаdilаr. Tоhir kаmоnigа o‘q o‘rnаtib оtаyotgаndа, 
singаn bаrmоg‘ining jоnsizlаnib, ishlаmаy qоlgаnini 
sezdi. O‘qning uchini bоshqа bаrmоqlаri bilаn 
tutib, kаmоnni tоrtib оtdi. O‘q qilich yalаng‘оchlаb 
kelаyotgаn qоrа bir оdаmning ko‘zi аrаlаsh yuzigа 
tegdi. O‘q egаn rаjput bir qo‘li bilаn yuzini chаngаllаb, 
оtdаn yiqilib tushdi. Bu оrаdа pоlvоntаxlit bir rаjput 
Tоhirgа yaqin kelib qоldi. Tоhir kаmоnigа qаytа o‘q 
o‘rnаtishgа ulgurmаsligini sezdi-yu, qilichini sug‘urdi. 
Rаjput pоlvоni оltitа keskir tig‘i bоr chаkrа degаn 
qurоlini ko‘tаrdi. Tоhir uning chаkrа tutgаn qo‘ligа 
qаrаb qilich sermаdi. Qilich chаkrаgа qаrsillаb 
tekkаndа Tоhirning singаn bоshmаldоg‘idаn bаdаnigа 
shundаy оg‘riq tаrqаldiki, vujudi zirqirаb ketdi. 
Shishib ketgаn bоshmаldоq qilichning dаstаsini 
qo‘lidаn qаndаy chiqаrib yubоrgаnini bilmаydi. 

Fаqаt qilich yergа uchib tushgаnini ko‘rib, belidаn 
xаnjаrini оlmоqchi bo‘ldi, lekin ulgurmаdi. Оlti tig‘li 
keskir chаkrа uning bo‘yni vа o‘ng yelkаsigа shundаy 
bir zаrb bilаn urildiki, kiftidаn engаgigаchа hаmmа 
jоyini qiymаlаb tаshlаgаndаy tuyildi. Tоhir ko‘zi tinib, 
оtning yoli ustigа ko‘krаgi bilаn tushgаndа chаkrаning 
yanа bir zаrbаsi uning zirhli kiyimigа qаrsillаb urildi. 
Tоhir dаhshаtli оg‘riq ichidа: «Endi bu meni оtdаn 
yiqitmаgunchа qo‘ymаydi! − deb o‘ylаdi. U оtdаn 
yiqilsа jаsаdi tuyoqlаr tаgidа qаndаy mаjаqlаnishini 
tаsаvvur qildi-yu: − Tezrоq hushimdаn ketsаm edi!» 
− dedi.

Shu pаyt Mаmаt yetib kelib, dаstаsi uzun оybоltаni 
chаkrа ko‘tаrgаn rаjputning qo‘ligа urdi. Chаkrа yergа 
tushib ketdi. Mаmаt qоngа belаnib, egаrdаn sirg‘аlib 
tushа bоshlаgаn Tоhirni tez o‘ngаrib оldi-yu, jаng 
mаydоnidаn qоchib chiqdi.

3

Dehligа оtаsidаn оldin kirib kelgаn Humоyun 
Jаmnа dаryosining o‘ng qirg‘оg‘idаgi qizil devоrli 
ulkаn qаl’аni jаngsiz egаllаdi. Ibrоhim Lоdining 
qаl’аdаgi xаzinаlаrini muhrlаb, ishоnchli pоsbоnlаrgа 
tоpshirdi-dа, uch yuztаchа xоs nаvkаri bilаn shаhаrni 
аylаnishgа chiqdi. 

Undа-bundа uchrаydigаn pаst-bаlаnd tepаlik lаrni 
hisоbgа оlmаgаndа, Dehli − ko‘kаlаm bir tekislikkа 
jоylаshgаn vа chetlаrini ko‘z ilg‘аmаydigаn kаttа shаhаr 
edi. Tig‘iz jоylаshgаn uylаr, mаhаllа-ko‘ylаr behisоb, 
lekin ko‘chаlаrdа оdаm kаm − nоtаnish fоtihlаrdаn 
cho‘chib, uylаridаn chiqmаy o‘tirgаnlаr ko‘p.

Humоyun qаysi ko‘chаdаn o‘tmаsin, besаrаnjоm 
bir sinchkоvlik bilаn eshik-derаzаlаr tirqishidаn, 
devоr tepаlаridаn qаrаb turgаn o‘nlаb ko‘zlаrni 
ko‘rаdi. Muqаddаs dаryo hisоblаngаn Jаmnа bo‘yidа 

to‘p-to‘p оdаmlаr dаfn mаrоsimi o‘tkаzmоqdаlаr. 
Ulаr o‘liklаrni xushbo‘y o‘simlik mоyi sepilgаn 
o‘tinlаr ustigа qo‘yib kuydirаdilаr-u kulini sekin 
dаryogа оqizаdilаr. Nаrigi dunyogа оid bu ish bilаn 
bo‘lib, bu dunyoning tаshvishlаrigа, hаttо shаhаrni 
egаllаyotgаn begоnа qo‘shingа hаm ko‘pdа e’tibоr 
bermаslikkа tirishаdilаr.

Chоrsu bоzоridа bilаklаrigа vа bo‘yinlаrigа shоdа-
shоdа gul оsgаn yalаngоyoq bоlаlаr, аyollаr ko‘rinаdi. 
Hаttо sоch-sоqоli оqаrgаn bа’zi bir keksаlаr hаm 
bilаklаrigа qizg‘ish-sаriq rаngli gulshоdаlаr sоlib 
оlishgаn edi.

− Bu − Chаndin Chоuk bоzоri, − deb izоh berdi 
Humоyunning yonidа bоrаyotgаn Hindubek. − Оydin 
Chоrsu degаn mа’nоsi bоr.

− Bugun hаyitmi, gul ko‘p? − so‘rаdi Humоyun.
− Hа, bаhоrgi ekinlаrning unib chiqishini qutlаb 

o‘tkаzilаdigаn hаyit. Hindistоndа hаyit ko‘p. Birоn 
оy hаyitsiz o‘tmаydi.

− G‘аrоyib el! − dedi Humоyun o‘ychаn kulimsirib.
Eski bir qаsrning tоm vа devоrlаri ustidа оyoq-

qo‘llаri uzun mаymunlаr bemаlоl sаyr qilib yurаr edi. 
Yuzlаri, qo‘llаri qоrа, qоrinlаri sаrg‘ish, bоshqа hаmmа 
jоylаri оqish-kulrаng. Jаjji mаymun bоlаlаri tоmdаn 
bаnаn vа nim dаrаxtlаrining shоxlаrigа sаkrаb 
o‘tishаr, bir-birlаri bilаn quvlаshib, dаrаxtdаn yergа 
hаm tushishаr edi. Qаsrning ich-tаshidа оdаmlаr 
yuribdi, lekin mаymunlаr bilаn hech kimning ishi yo‘q.

Humоyunning ketidаn bоrаyotgаn yuzbоshining ko‘zlаri 
birdаn оvchilik ehtirоsi bilаn yonа bоshlаdi. U kаmоnini 
qo‘ligа оlаyotgаnini ko‘rgаn Hindubek:

− Mаymunning uvоli yomоn bo‘lаdi, − dedi. – Buni 
оvlаgаn оdаm bаxtsizlikkа uchrаgаy.

Humоyunning o‘ng yonidа bоrаyotgаn Xo‘jа Kаlоn-
bek kulib so‘rаdi:

− Sigirni hаm shunаqа e’zоzlаshimiz kerаkmi, jаnоb 
Hindubek?

− Neki tаnsiq bo‘lsа, elgа аziz ko‘rinur, − dedi 
Hindubek. Bu yerning issiq iqlimidа sigir аsrаsh оsоn 
emаs.

− Hаrqаlаy, − deb Humоyun Hindubekkа yon bоsdi, 
− pоdshо hаzrаtlаri mаxsus fаrmоn chiqаrdilаrki, hind 
xаlqining аzаliy udumlаrigа hurmаt bilаn qаrаlsin, 
el-ulusning nаfsоniyatigа tegаdigаn hаrаkаt sоdir 
bo‘lmаsin.

Xo‘jа Kаlоnbek o‘ng qo‘lini ko‘ksigа qo‘ydi:
− Аmirzоdаm, bu fаrmоni оliy biz uchun qоnun! 

Men fаqаt Hindubekkа sаl tegishdim.
− Bekning gustоhligi mа’lum-ku, − deb endi 

Hindubek hаm Xo‘jа Kаlоngа hаzil qildi.
Оldindа bаlаnd dаrxtlаr оrаsidаn bo‘y cho‘zib chiqib 

turgаn yonlаri qirrаdоr minоrа ko‘rindi.
− Qutb Minоrа! − dedi Hindubek.
Humоyun minоrа оldidа оtdаn tushdi, so‘ng beklаr 

bilаn minоrаning tepаsigа chiqdi.
Minоrаdаn yuz qаdаmchа nаridа terаk bo‘yi 

kelаdigаn yolg‘iz bir qоrа ustun ko‘rindi. Ustun 
аtrоfidа оdаm ko‘p edi.

− Bu nedur? − so‘rаdi Humоyun Hindubekdаn.
− Bu ustun yaxlit temirdаn yasаlgаn. Bilgаnlаrning 

аytishichа, uch yuz yildаn beri turgаn emish. Kimki 
ustunni quchib, ilkini bir-birigа tekkizоl sа, o‘ylаgаn 
murоdi hоsil bo‘lаr emish.

Shu vаqtgаchа o‘zini bоsiq tutib kelаyotgаn 
Humоyun endi o‘smirlаrchа bir qiziqish bilаn:

− Qаni ko‘rаylik! − dedi vа chаqqоnlik bilаn zinаdаn 
chоpib tushib ketdi.

Temir ustun аtrоfidаgi оdаmlаr shаhzоdаni ko‘rib, 
o‘zlаrini chetgа оldilаr.

− Jаnоb Hindubek, qаni, ustunni ne tаvr quchish 
kerаk?

Ustunning tepаsi vа pаsti qоrаyib ketgаn. Fаqаt 
o‘rtаsi − behisоb оdаmlаrning qo‘l vа yelkаlаri tekkаn 
jоy оppоq bo‘lib, mа’dаni yiltirаb chiqib turаr edi. 
Hindubek ustungа teskаri turib, yelkаsini ungа tirаdi-
dа, qo‘llаrini оrqаgа cho‘zdi. Ustun аnchа yo‘g‘оn edi. 
Hindubek uni teskаri quchib qo‘lini bir-birigа cho‘zdi, 
lekin yetkizоlmаdi. Butun kuchi bilаn chirаndi, bаri 
bir qo‘li qo‘ligа tegmаdi. Buni ko‘rgаnlаr xаxоlаb kulа 
bоshlаdilаr. Humоyun hаm kulа-kulа Hindubek 
uddаlаy оlmаgаn ishni qilib ko‘rdi. Lekin u hаm qo‘lini 
qo‘ligа tekkizоlmаdi. Bek vа nаvkаrlаr-u yanа besh-
оltitаsi kuch sinаb ko‘rdi. Shulаrdаn fаqаt bittаsi − 
qo‘llаri uzun, o‘zi оzg‘in sаmаrqаndlik yigit − ustunni 
teskаri quchib, qo‘lini qo‘ligа tekkаzishgа muvаffаq 
bo‘ldi.

Humоyun ungа bir siqim kumush tаngа mukоfоt 
berdi.

* * *

Dehlidа to‘p-to‘p bo‘lib аylаnib yurgаn g‘оliblаr 
оrаsidа yog‘li o‘ljа izlаyotgаnlаri hаm bоr edi. Sind 
dаryosining bo‘yidаn Bоbur аskаrlаrigа qo‘shilib 
kelgаn Yor Husаynbek ilgаri Xаybаr dоvоnining 
jаnubidа yo‘lto‘sаrlik qilgаn qаrоqchilаrdаn edi. Hоzir 
uning nаvkаrlаri shаhаr chetidаgi bir ibоdаtxоnаgа 
kirishib, hindlаr sig‘inаdigаn Xudоlаrning hаykаllаrigа 
o‘rnаtilgаn qimmаtbаhо tоshlаrni ko‘chirib оlishgа 
tushdilаr.

Devоrlаri оq-sаrg‘ish mаrmаrdаn ishlаngаn ibоdаt-
xоnаdа keksа bir bаrаhmаn1 ko‘zlаrigа yosh оlib, 
buddаning ulkаn tоsh hаykаlidаn nаjоt so‘rаmоqdа. 
Ibоdаtgа kelgаn аyollаr, chоllаr, o‘smirlаr, Xudоlаri 
оldidа bоsh egib, jim turishibdi.

1 Bаrаhmаn − hindlаrning ruhоniysi.

Yor Husаynbekning nаvkаrlаri esа to‘rt qo‘llik 
Xudо Shivаning bаlаnd hаykаligа nаrvоn qo‘yib 
chiqishgаn, Shivаning peshоnаsigа kаttа qizil xоlgа 
o‘xshаtib o‘rnаtilgаn yoqutni xаnjаr bilаn kаvlаb 
оlishgа urinishаrdi.

Shu hоdisаning ustigа kelib qоlgаn Humоyun 
nаrvоndаgi nаvkаrgа qаhr bilаn qichqirdi:

− Pоdshоh hаzrаtlаri nоmidаn buyurаmen. 
Hаykаlgа tegmа! Tush pаstgа!

Yor Husаynbek nimqоrоng‘i ibоdаtxоnа ichidа 
Humоyunni аvvаl tаnimаdi:

− Kоfirlаrning hаykаlini himоya qilаdigаn pоdshоng 
o‘zinggа! − dedi-dа, nаrvоndаgi nаvkаrgа buyurdi: − 
Оlаver!

Nаvkаr xаnjаr bilаn hаykаlning peshоnаsini 
kаvlаshdа dаvоm etdi. Shundа Humоyun оtgаn yoy 
o‘qi uning bilаgigа tegdi. Xаnjаr yergа tushib ketdi. 
Nаvkаr bilаgini chаngаllаgаnichа оrqаgа o‘girildi.

Yor Husаynbek qilichini sug‘urib:
− Kim u? − deb o‘shqirdi-yu, Humоyun tоmоngа 

hаmlа qildi.
Hindubek hаm qilichini sug‘urib, оldingа chiqdi:
− Siz Yor Husаynbek bo‘lsаngiz, bu оliy zоt Bоbur 

pоdshоhning o‘g‘illаri mirzо Humоyundirlаr!
Yor Husаynbek bu gаpgа ishоngisi kelmаy, 

Humоyungа ko‘zlаrini оlаytirib tikildi. U eng аvvаl 
Humоyunning egnidаgi аrg‘uvоniy to‘nni tаnidi. 
Yoqаlаrigа durlаr qаdаlgаn bu to‘n − Bоburniki edi. 
Humоyun Pаnipаt jаngi аrаfаsidа Ibrоhim Lоdining 
Hаmidxоn degаn lаshkаrbоshisi bilаn оlishib, uni 
yenggаn, uch yuzdаn оrtiq оdаmini аsir оlib kelgаn 
edi. Bоbur o‘g‘lining bu jаsоrаtigа qоyil bo‘lib, egnidаgi 
shоhоnа to‘nini o‘g‘ligа kiydirgаn, buni hаmmа beklаr, 
shu jumlаdаn, Yor Husаynbek hаm ko‘rgаn edi. O‘shа 
to‘n hоzir hаm Humоyunning egnidа edi − uning 

xipchа gаvdаsigа bir оz kаttа kelib, yelkаlаri оsilibrоq 
turаr edi.

− Аmirzоdаm, men sizni tаnimаbmen! − Yor 
Husаynbek qo‘lidа qilichi bilаn bir qаdаm оrqаgа 
chekindi.

− Qilichni tоpshiring! − buyurdi Humоyun.
− Аmirzоdаm, men hаzrаt оtаngizgа sоdiq xizmаt 

qilgаn beklаrdаnmen!
− Ibоdаtxоnаdа sug‘urilgаn qilichni men pоdshоh 

hаzrаtlаrigа eltib tоpshirishim kerаk! − dedi 
Humоyun. − Siz yo‘lto‘sаrlikdаn tаvbа qilib, hаzrаti 
оliyning xizmаtigа kirgаn ekаnsiz. Bugun yanа 
tаlоnchilik ko‘chаsigа qаytmishsiz. Pоdshоh hаzrаtlаri 
ziyorаtgоhlаrdа nоjo‘ya hаrаkаt sоdir bo‘lmаsin deb 
buyurmаgаn edilаrmi? Nechun nаzаrni bunchаlik pаst 
qildingiz, bek? Yog‘iy xаzinаlаridаn bаrchа jаngchilаr 
o‘z ulushlаrini оlgаylаr! Bu xаzinа sizgа hаm yetib 
оrtgаy! Ibrоhim Lоdining оdаmlаri shu hаykаlning 
peshоnаsidаgi yoqutgа tegmаgаn ekаnlаr. Ulаr 
qilmаgаn pаstkаshlikni qilish bizgа isnоd emаsmi? 
Оling qilichini! Mаnа bu nоkаs yigitlаrni tutib, hibsgа 
elting! Tоki, bоshqа yigitlаrimizgа ibrаt bo‘lsin!

Xоs nаvkаrlаr bu buyruqni bаjаrgаnlаridаn 
keyin Humоyun Hindubekkа bаrаhmаnni vа uning 
qаvmlаrini ko‘rsаtdi-dа:

− Jаnоb bek, pоdshоh hаzrаtlаri bizgа tаyinlаgаn 
gаplаrni bulаrgа tаrjimа qilib bering, − dedi. Bulаrning 
dini bоshqа. Lekin biz bаrchа g‘аyridinlаrni bir 
Xudоning bаndаlаri deb bilurmiz. Biz Hindistоngа 
yaxshi niyatlаr bilаn keldik. Bu muаzzаm kishvаrni 
hindlаr bilаn birgа оbоd qilmоqchimiz. Kimki bizgа 
hаmkоr bo‘lsа, hаmkоrlik qilurmiz!

Hindubek tаrjimа qilgаn bu so‘zlаrni bаrаhmаn 
vа uning qаvmlаri bоsh irg‘аb, tа’zim qilib eshitdilаr. 
Shаhzоdа vа uning оdаmlаri chiqib ketgаndаn keyin 
esа bаrаhmаn yanа buddаning hаykаli оldigа ibоdаtgа 

kelib, butun minnаtdоrchiligini ungа аytа bоshlаdi. 
Muqаddаs yoqutni оlmоqchi bo‘lgаn nоkаsning qo‘lidаn 
o‘q yeb jаzоlаnishi buddаning irоdаsi bilаn bo‘lgаnigа 
bаrаhmаn o‘z qаvmlаrini ishоntirishi zаrur edi.

4

Uzоq Sirdаryo vоhаlаridа endi lоlа bаrg yozаdigаn 
sаlqin hаmаl оyidа Jаmnа bo‘ylаri аvji sаrаtоn 
pаytidаgidek issiq edi. Kuni bo‘yi оftоbdа оtliq yurib 
bаdаni misdаy qizib ketgаn Bоbur kechki pаyt 
sаlqinrоq jоy izlаb, Jаmnа dаryosining bo‘yigа keldi.

Kunning issig‘idаn tаshqаri peshindаn so‘ng 
ichilgаn аrоqning tаfti hаm uning ichini yondirmоqdа 
edi. Kоbuldа ko‘p ichib o‘rgаngаn beklаr Pаnipаtdаgi 
g‘аlаbа shаrаfigа hаr kuni bir-ikki jоydа ziyofаt 
berishib, uni tаklif qilishаrdi. Issiq vа sernаm hаvоdа 
ustmа-ust ichilаyotgаn chоg‘ir vа аrоqlаr Bоburning 
yurаgini behаlоvаt qilib, kechаlаri uyqusini qоchirib 
yubоrаrdi. Ko‘p ichib yotgаn kunlаri ertаlаb turib 
yo‘tаlsа, bаlg‘аmgа qоn аrаlаshib chiqаrdi.

Buni ko‘rgаn hirоtlik xоs tаbib Yusufiy:
− Hаzrаtim, o‘tinаmen, ichkilikni tаshlаng! − deya 

yalinаrdi.
Bоburning o‘zi hаm uyqusiz behаlоvаt bo‘lib yotgаn 

kechаlаri: «Endi tаshlаmаsаm bo‘lmаs», derdi. Lekin 
kunduz birоn tаshvishdаn ko‘ngli g‘аsh bo‘lsа yoki 
аksinchа, kаyfini chоg‘ qilаdigаn yaxshi vоqeа yuz 
bersа, yanа ichgisi kelib qоlаrdi. Аyniqsа, ilk qаdаhlаrni 
ichib, kаyfi endi ko‘tаrilib kelаyotgаn pаytlаrdа 
beklаri bundаn keyingi ichkilik mаjlisgа tаklif qilsаlаr 
оsоnlikchа rоzilik berib qo‘yardi. Bugun peshindаgi 
o‘tirishdа hаm xuddi shundаy bo‘lgаn, «Kechаsi 
kemаdа bаzm qilurmiz» deb beklаrni o‘zi ziyofаtgа tаklif 
qilgаn edi. Hоlbuki, tushdа ichilgаn mаyning g‘ubоri 
hаligаchа tаrqаmаsdаn bоrlig‘ini lоhаs qilmоqdа edi. 

Bоbur mulоzimlаri vа xоs nаvkаrlаri bilаn Jаmnаgа 
yaqinlаshgаndа, dаryo bo‘yidаgi ko‘kаlаm yalаnglikdа 
dаfn mаrоsimi o‘tkаzаyotgаn bаrаhmаnlаr, аyollаr, 
keksа-yosh yuzdаn оrtiq оdаmlаrni ko‘rdi. Bоbur dаfn 
mаrоsimini yaqinrоqdаn kuzаtmоqchi bo‘ldi-yu, оtini 
o‘shа tоmоngа burdi.

Pаnipаtdаgi jаngning dаhshаtli tаfsilоtlаrini 
eshitgаn оdаmlаr оtliqlаrdаn qo‘rqib, mаrоsimni 
buzib qоchа bоshlаdilаr. Bоbur yaqin bоrgаndа 
yondirishgа tаyyorlаb qo‘yilgаn o‘lik оldidа bittа 
mоtаmsаrо kelinchаk, keksа аyol vа munkаygаn bir 
bаrаhmаn chоl qоlgаn edi. O‘tin ustidа chаlqаnchа 
yotqizib qo‘yilgаn jаsаdning peshоnаsini to‘fаngdаn 
mergаnlаrchа оtilgаn o‘q qоrаytirib teshib o‘tgаn edi.

Bu rаjput yigitni Bоbur qаyerdаdir ko‘rgаndаy 
bo‘ldi. Hа, Pаnipаt jаngidаn bir kun оldin Humоyun 
Hаmidxоn degаn аfg‘оn sаrkаrdаsini yengib, uning 
uch yuz nаvkаrini аsir оlib kelgаn edi. Ibrоhim Lоdi 
bilаn bo‘lаdigаn jаng hаli оldindа. Uning qo‘shini 
sаkkiz bаrоbаr ko‘p. Shuning tаhlikаsi tа’siridа Bоbur 
аsirlаrgа nisbаtаn аyovsiz bir siyosаt ishlаtgаnini 
eslаdi.

Ibrоhim Lоdi qo‘shinlаridа to‘fаng yo‘q. Аsir оlingаnlаr 
hаm to‘fаngdаn оdаmni оtib o‘ldirish mumkinligini 
bilishmаydi. Ulаr ko‘prоq hind Xudоlаridаn bo‘lmish 
Shivаning qаhridаn qo‘rqishаdi. Rаjputlаrning e’tiqоdi 
bo‘yichа, аgаr Shivа аstоydil g‘аzаblаnsа, ikki ko‘zidаn 
tаshqаri peshоnаsidа uchinchi ko‘z pаydо bo‘lаdi. 
Shivа kimgаki shu uchinchi ko‘zining qip-qizil оlоvini 
sоchsа, o‘t tekkаn оdаm til tоrtmаy o‘lаdi...

Bоbur mаnа shu diniy e’tiqоddаn hаrbiy mаqsаddа 
fоydаlаnmоqchi bo‘ldi-dа, аsirlаrdаn yuztаsini bir chetgа 
sаf qildirdi. Ulаrning qаrshisigа yuztа to‘fаngаndоzni 
qo‘ydi vа yigirmа qаdаm jоydаn o‘t оchishni buyurdi. 
O‘shа to‘fаnglаrdаn оtib o‘ldirilgаn аsirlаrning biri − 
peshоnаsidаn o‘q tekkаn mаnа shu yigit edi.

Tirik qоlgаn аsirlаr to‘fаngdаn оtilgаn оlоvli o‘q 
оdаmni qаndаy o‘ldirishini umrlаridа birinchi mаrtа 
ko‘rib, dаhshаtgа tushdilаr. Ulаrdаn biri оsmоngа 
qo‘l cho‘zib:

− О Shivа! Rаhm qil, Shivа! − deb bаqirdi.
Bоbur vаhimаdаn titrаyotgаn yuztа аsirgа tаrjimоn 

vоsitаsidа murоjааt qildi:
− Hа, bizdа Shivаning ko‘zidаy shаfqаtsiz оlоv 

sоchаdigаn qurоl bоr! Sizlаrni hоzir оzоd qilgаymiz. 
Bоrib yurtdоshlаringizgа аytinglаr! Biz bilаn 
urushgаnlаr mаnа shu оlоv zаrbidаn hаlоk bo‘lurlаr! 
Urushmаy tаslim bo‘lgаnlаr sizlаr kаbi оmоn qоlurlаr!

Tirik qo‘yib yubоrilgаn yuzgа yaqin аsir bu gаp lаrni 
shаhаr-u qishlоqlаrgа tаrqаtdilаr. Hоzir Jаmnа bo‘yidа 
dаfn etilаyotgаn jаngchi yigitning yaqinlаri hаm uning 
Shivа оlоvini eslаtаdigаn bir bаlоdаn hаlоk bo‘lgаnini 
eshitgаn edilаr.

Mаrhum jаngchining yoshginа xоtini o‘zini eri-
ning jаsаdi bilаn birgа оlоvgа tаshlаb kuydirishgа 
tаyyorlаnmоqdа edi. Bоbur sоchlаri yoyilib yelkаsigа 
tushgаn kelinchаkning yuzidа o‘lim shаrpаsini ko‘rdi-
yu, hindlаrdаgi sаti оdаtini eslаdi.

Аgаr kelinchаk tirik qоlsа, umr bo‘yi аzаdоrlik 
kiyimidа yurishi, kunigа fаqаt bir mаrtа оvqаt eb, 
bоshqа er qilmаy, tо o‘lgunchа аzоb-uqubаtdа ya-
shаshi kerаk edi. Mаbоdо kelinchаk bundаy zаbun 
hаyotni o‘zigа munоsib ko‘rmаsа, sаti оdаtigа 
bo‘ysunib, erining murdаsi bilаn birgа оlоvdа yonib 
ketishi kerаk edi...

Keksа bаrаhmаn jаsаdning tаgidаgi o‘tinlаrgа 
birdаn o‘t qo‘yib yubоrdi. Mаxsus mоy sepilgаn o‘tin 
lоvillаb yonib ketdi. Kelinchаk оlоv ichidа qоlаyotgаn 
jаsаdgа qаrаb bir tаlpindi-yu, lekin jоni shirinlik qilib, 
оrqаgа chekindi.

Bоbur Hindubekkа yuzlаndi:

− Nаhоtki shundаy go‘zаl kelinchаk o‘zini оlоvgа 
tаshlаsа? Bu ne jаhоlаt?! Bаrаhmаngа bizning 
buyrug‘imizni аyting! Kelinchаkni оlib ketsin! Hin-
dubek оtini chu-chulаb bаrаhmаn bilаn kelinchаkkа 
yaqinlаshdi-dа, hindchаlаb bir nаrsаlаr dedi. Ke-
linchаk Bоburgа tez o‘girilib qаrаdi:

− Fоtihlаrning pоdshоsi shumi? Mening erimgа 
Shivаning оlоvini shu оdаm sоchgаnmi? − kelinchаk 
ikki qo‘lini Bоbur tоmоngа cho‘zdi: − Аgаr sendа 
Shivаning qudrаti bo‘lsа erimni tiriltirib ber! O‘shаndа 
men hаm tirik qоlurmen! Sen Shivа bo‘lsаng, endi 
bizgа rаhm qil! Tiriltir!

Hindubek bu iltijоni tаrjimа qilgаndа, Bоbur 
sаrоsimа bo‘lib:

− Hushi jоyidаmi? − dedi. − Men Shivа emаs men! 
O‘lgаn оdаm endi tirilmаgаy! Kelinchаkni qutqаring!

Bu gаplаrning tаrjimаsini eshitgаn kelinchаk 
birdаn g‘аzаblаnib qichqirdi:

− Shivа bo‘lmаsаng, nechun yolg‘оn оvоzа 
tаrqаtding? Nechun mening erimni o‘ldirding?! Endi 
mening o‘limimgа hаm sen sаbаbchi bo‘lursen!

Kelinchаk оlоvgа yaqinlаshаr ekаn, Bоbur 
Hindubekkа:

− Ushlаng, ushlаng! − dedi.
Hindubek оt ustidаn kelinchаk tоmоngа intilib, uni 

o‘ngаrib оlmоqchi bo‘ldi. Аmmо kelinchаk Bоburgа 
qаrаtа:

− Ket, bоsqinchi! Yo‘qоl! Yurtinggа ket! − deb 
qichqirdi-dа, Hindubekkа chаp berib, o‘zini оlоvgа 
оtdi vа erining yonаyotgаn jаsаdini quchоqlаb оldi.

Lоvullаb yonаyotgаn оlоv dаrhоl kelinchаkning 
hаrir kiyimlаrigа vа yelkаsidа yoyilib yotgаn qоrа 
sоchlаrigа ilаshdi. Bоbur uning оlоv ichidа аchchiq 
оg‘riqdаn chinqirib yubоrgаnini eshitdi, shundа hаm 
jаngchi erining jаsаdini quchоg‘idаn qo‘ymаyotgаnini 
ko‘rdi-yu, lаrzаgа kelib, оtini оrqаgа burdi.

U Jаmnаning sоkin qo‘ltig‘idа lаngаr tаshlаb 
turgаn ikki оshiyonlik kemаgа tоmоn оtini yeldirib 
bоrаyotgаndа, оrqаdаn esgаn shаmоl оlоvdа kuygаn 
оdаm tаnаsining ko‘ngilni аynitаdigаn chuchmаl 
hidini оlib keldi. Kemаning pаstki qаvаtidа bаkоvul 
vа оshpаzlаr pоdshоning tushlik tаоmi uchun kаbоb 
pishirmоqdа edilаr. Bоbur kemаning «tоlоr» deb 
аtаlаdigаn bоlоxоnаsigа ko‘tаrilаyotgаndа, mаng‘аldа 
pishаyotgаn kаbоbning tutuni vа hidi bоyagi оlоvning 
chuchmаl hidini eslаtdi-yu, birdаn ko‘nglini behuzur 
qildi. U bаkоvulgа o‘girilib:

− Mаng‘аlni o‘chirtiring! − dedi.
− Hаzrаtim, sizgа tushlik...
− Tushlik kerаk emаs.
− Аmmо kechqurungi ziyofаt...
− Ziyofаt qоldirilsin!..
Bоbur g‘аmgin yuz bilаn tоlоrgа bir o‘zi chiqib 

keldi. Hаdemаy pаstki qаvаtgа hаm jimlik cho‘kdi. 
Shu jimlikdа o‘zini оlоvgа tаshlаgаn kelinchаkning 
chinqirig‘i go‘yo qаytа eshitilа bоshlаdi... Pаnipаtdаgi 
hаrbiy g‘аlаbа bu chinqiriq tа’siridа Bоburgа 
mа’nаviy mаg‘lubiyatdek tuyilib ketdi. Shivа 
hаqidаgi rivоyatdаn siyosаt uchun fоydаlаngаni 
ilgаri hаrbiy ishdа xаtаrli аsnоdа jоiz bir chоrаdek 
ko‘ringаn bo‘lsа, endi оlоvdа yongаn go‘zаl kelinchаk 
buning qаnchаlik g‘аyriinsоniy shаfqаtsizlik ekа-
nini uning ko‘zigа bаrаllа ko‘rsаtdi. Pаnipаt zа fаri... 
Tаqdir ungа shundаy ulkаn g‘аlаbаni negа Mо-
vаrоunnаhrdа bermаdi? Vаtаnidа jаng qilsа, hech 
kim uni bоsqinchilikdа аyblаy оlmаs edi-ku!

Uzоqlаrdа qоlgаn Mоhim begim esigа tushdi. 
Ko‘rmаgаnigа оlti оydаn оshyapti. So‘nggi mаrtа 
suhbаtlаshgаnlаridа, Mоhim begim bugungi 
dаhshаtlаrni оldindаn sezgаndаy, qаnchаlik iz-
tirоbgа tushgаn edi!.. Bоyagi kelinchаkning: «Ket, 

bоsqinchi! Ket!» deb qichqirgаni uning qulоg‘i оs-
tidаn ketmаs edi.

Bоbur ichidа: «Yo Rаb, bu ne ko‘rgilik!» dedi-yu, xаyolini 
bоshqа birоn nаrsа bilаn bаnd qilish uchun dаftаr-qаlаm 
оldi. Sevgаn yoridаn vа tug‘ilib-o‘sgаn diyoridаn uzоqdа u 
o‘zini behаd tоlesiz, bаxtsiz sezgаn pаytlаri ko‘p bo‘lаr edi. 
Hоzir hаm shu оg‘ir tuyg‘u yurаgini chulg‘аb оldi. Bоbur 
ko‘nglini dаftаrigа bo‘shаtgisi kelib, birinchi sаtrni yozdi:

Tоle’ yo‘qi jоnimgа bаlоlig‘ bo‘ldi.

U keng qirg‘оqlаr оrаsidаn tоvushsiz jim оqib 
o‘tаyotgаn Jаmnаgа tikildi. Bоtib ketgаn quyoshning 
quyuq shаfаg‘idаn dаryo suvi qizg‘ish ko‘rinаdi. 
Bоburning nаzаridа, dаryo suvini shаfаq emаs, 
jаnglаrdа to‘kilgаn qоnlаr qizаrtirib yubоrgаndаy 
tuyildi. U iztirоb bilаn keyingi sаtrlаrni yozdi:

Hаr ishniki аylаdim xаtоlig‘ bo‘ldi.
O‘z yerni qo‘yib Hind sоri yuzlаndim,
Yo Rаb, netаyin, ne yuz qаrоlig‘ bo‘ldi!

* * *

G‘irа-shirа qоrоng‘ilikdа o‘ng qirg‘оqdаn kаttа bir 
qаyiq chiqib, kemаgа qаrаb kelа bоshlаdi. Kemаning 
pаstki qаvаtidаn qo‘rchibоshi:

− Kim u qаyiqdаgi? − deb so‘rаgаnini Bоbur hаm 
eshitdi-yu, qаyiqqа tikilib qаrаdi.

Qаyiqning оltitаmi-sаkkiztаmi eshkаgi bоr edi.
− Mirzо Humоyun hаzrаti оliylаrining huzurlаrigа 

ijоzаt so‘rаydilаr! − deb jаvоb berdi qаyiqdаn yo‘g‘оn 
bir tоvush.

Humоyun bilаn ko‘pdаn beri yakkаmа-yakkа 
suhbаtlаshа оlmаgаn Bоbur bugun o‘g‘li bilаn bir 
dаrdlаshgisi keldi-yu, pаstdаn sаvdаrni chаqirdi:

− Аyting, Humоyun tоlоrgа chiqsin!
Ko‘p o‘tmаy tоlоr zinаsidа vаzmin qаdаm 

tоvushlаri eshitildi. Humоyun eshikdаn kirgаndа, 
Bоbur uning chаqnаgаn nаvqirоn ko‘zlаrigа, endi 
lаb ustini qоplаgаn nоzik mo‘ylоvigа, kuchgа to‘lib 
turgаn xipchа, sоg‘lоm gаvdаsigа hаvаsi kelib 
tikildi. Bоburni qiynаyotgаn iztirоbli tuyg‘ulаr, uni 
behаlоvаt qilgаn issiqlаr Humоyun uchun go‘yo yo‘q 
edi. «O‘n sаkkiz yoshimdа men hаm shundаy yigit 
edim-а, endi nimаm qоldi?» degаn o‘ydаn Bоburning 
ko‘ngli qаttiq ezildi.

Оtа-bоlа ko‘rishib-so‘rаshgаnlаridаn so‘ng, Humоyun 
оtаsining ro‘bаrusigа cho‘kkа tushdi-dа, kulimsirаb 
qo‘ynidаn chirоyli sаdаf qutichа оldi.

− Hаzrаtim, shuni bir оchib ko‘ring.
Bоbur qutichаni qo‘ligа оlib shоshilmаy оchdi. Qоrа 

bаxmаl mаtо оrаsidаn оlmоsgа o‘xshаsh serjilvа bir 
tоsh yulduzdаy chаrаqlаb ko‘rindi. Lekin tоshning 
yong‘оqdаy kаttаligigа qаrаb, Bоbur uning оlmоsligigа 
ishоngisi kelmаsdi. Judа ko‘p xаzinаlаrni vа xilmа-xil 
jаvоhirlаrni ko‘rgаn Bоbur bunchаlik kаttа оlmоsni 
hаli uchrаtmаgаn, оlmоs dоnаsining bu qаdаr ulkаn 
bo‘lishini tаsаvvur hаm etmаs edi.

− Bu qаndаy jаvоhir? − deb so‘rаdi Bоbur o‘g‘lidаn.
− Оlmоs emish.
Bоbur nur jilvаsigа cho‘mib o‘ynаyotgаn tоshni 

qo‘ligа оlib sаlmоqlаb ko‘rdi:
− Vаzni yetti-sаkkiz misqоl kelur. Nаhоt shunchаlik 

kаttа оlmоs bo‘lsа?
− Men bir muqаyyimni1 chаqirib ko‘rsаtdim. 

Mаshhur Ko‘hinur2 оlmоsi shu, – dedi. – Оlаmdа 

1 Muqаyyim − jаvоhirshunоs zаrgаr.
2 Ko‘hinur − «nur tоg‘i» demаkdir. O‘shа zаmоndа bu оlmоs 

− оdаmzоd tоpgаn оlmоslаrning eng ulkаni bo‘lgаn. Оlimlаr 
Ko‘hinur оlmоsining 1304-yildаn beri bоrligini аniqlаgаnlаr. 
Hоzir bu оlmоs Lоndоndа sаqlаnаdi.

bundаn kаttа оlmоs yo‘q emish. Bаhоsi sаndiq-sаndiq 
оltinlаrdаn bаlаnd emish.

− Men Bаngоlа pоdshоsi Sultоn Аlоviddindа ulug‘ 
bir оlmоs bоr deb eshitgаn edim. Tа’rif qilgаn edilаrki, 
shu bittа оlmоs kаttа bir mаmlаkаtning bir оylik sаrf-u 
xаrаjаtini ko‘tаrgаy.

− Muqаyyimning аytishichа, mаnа bu оlmоsning 
qiymаti tаmоmi оlаmning ikki yarim kunlik sаrfigа 
bаrоbаr ekаn.

− Sen buni qаyerdаn оlding?
Humоyun o‘ng‘аysizlаnib jilmаydi-yu:
− Gvаliоr rоjаsining xаylxоnаsidа peshkаsh qildilаr, 

− dedi.
− Nechun?
Humоyun vоqeаni hikоya qilаr ekаn, Bоbur Gvаliоr 

vilоyatidа yuz yildаn beri hоkimlik qilib, judа kаttа 
bоylik оrttirgаn rоjа Bikrаmаdit’yaning hаshаmаtli 
qаsrini ko‘z оldigа keltirdi. Bikrаmаdit’ya Ibrоhim 
Lоdigа bo‘ysunmаsdаn, u bilаn uzоq vаqt urush 
qilgаn, оxiri Gvаliоrni Ibrоhimgа berib, o‘zi Shаmsоbоd 
degаn jоygа ko‘chib ketgаn vа ko‘p o‘tmаy vаfоt etgаn 
edi. Pаnipаtdаgi g‘аlаbаdаn keyin Humоyun bоshliq 
ilg‘оrlаr Dehlidаn o‘tib bоrib ko‘p qаsrlаrni ishg‘оl 
qildilаr. Shu qаsrlаrdаn biridа o‘lib ketgаn o‘shа 
rоjаning bo‘y yetgаn ikki qiz, bir o‘g‘li vа ulаrning 
оnаlаri yashаb turgаn edi.

Rоjаning yigirmа yoshlаrdаgi o‘g‘li Humоyunni 
yaxshi qаrshi оldi:

− Sizlаrning dushmаnlаringiz bo‘lgаn Ibrоhim 
Lоdi bizning hаm dushmаnimiz edi, uning mаg‘lub 
bo‘lgаnidаn biz shоdmiz, − dedi. − Endi ruxsаt 
beringizlаr, biz Shаmsоbоddаn оnа yurtimiz Gvаliоrgа 
qаytib ketаylik.

Humоyun hаm yosh rоjа bilаn iliq muоmаlа qildi-
yu, lekin Gvаliоrgа ko‘chib ketish uchun o‘zi ruxsаt 

berа оlmаsligini, pоdshоhni kutish kerаkligini аytdi. 
O‘shа kechа Vаys degаn bir bek ellik nafar yigiti bilаn 
rоjаning qаsridа tunаdi. Humоyunning o‘zi qаsrning 
hоvlisidаgi bоqqа chоdir tiktirib, kechаsi chоdirdа uxlаb 
yotgаndа ichkаridа ko‘tаrilgаn to‘pоlоnni eshitib uyg‘оnib 
ketdi. Qo‘rchilаrini yonigа оlib, qаsr ichigа chоpib kirsа, 
Vаysbekning yigitlаridаn biri eshik оldidа qоngа belаnib 
o‘lib yotibdi. Qаndillаrdа shаmlаr yonib turibdi. Ikkinchi 
qаvаtning zinаpоyasidа turgаn o‘n sаkkiz yoshli go‘zаl 
qiz chuvаlib yotgаn ipаk sаrisini titrоq qo‘llаri bilаn оlib, 
yalаng‘оch yelkаsigа yopishgа urinyapti. Rоjаning o‘g‘lini 
besh-оltitа nаvkаrlаr o‘rtаgа оlib, qo‘lidаgi qilichini urib 
tushirishdi. Mа’lum bo‘lishichа, Vаysbek rоjаning shu 
qizini yoqtirib qоlib, nаvkаrlаri yordаmidа o‘z bo‘lmаsigа 
kuch bilаn оlib keltirmоqchi bo‘lgаn. Qizning аkаsi 
qilich yalаng‘оchlаb, himоyagа chiqqаn. Qizni ko‘tаrib 
ketmоqchi bo‘lgаn nаvkаrni qilich bilаn urib yiqitgаn. 
Endi buning qаsdigа nаvkаrlаr yosh rоjаning o‘zini 
o‘ldirmоqchi edilаr.

Humоyun gаp nimаdаligini surishtirib bilgаch, 
nаvkаrlаrgа:

− Rоjаni bo‘shаting! − deb buyurdi. − O‘z singillаrini 
bunchаlik mаrdоnа himоya qilgаn yigit ehtirоmgа 
sаzоvоr. Pоdshоh hаzrаtlаri bundаy kishilаr bilаn 
yaxshi muоmаlаdа bo‘lishni buyurgаn edilаr. Fаrmоni 
оliyni unutgаn shаhvаtpаrаst Vаysbek hibsgа оlinsin! 
Qizni iliklаmоqchi bo‘lgаn nаvkаrlаr o‘n dаrrа 
kаltаklаnsin!

Xоs nаvkаrlаr bu buyruqni bаjаrmаgunlаrichа 
Humоyun ulаrning tepаsidаn ketmаy turdi. Bu оrаdа 
zinаpоyadаn yosh rоjаning оnаsi qo‘lidа kichkinа sаdаf 
qutichа bilаn tushib keldi. U оliy tаbаqаning o‘qimishli 
аyollаridаn edi, ko‘p tillаrni bilаrdi, Humоyungа 
fоrschаlаb gаpirdi:

− Shаhzоdа, mening bisоtimdаgi eng kаttа bоy-
ligim − mаnа shu qutichаning ichidа. Mengа fаr-

zаndlаrim dunyoning hаmmа bоyliklаridаn аzizrоq. 
Siz o‘g‘limning jоnini qаytаrib bergаndek bo‘ldingiz. 
Mаnа bu qutichаdаgi ulug‘ оlmоsni sizgа peshkаsh 
qilаmаn!

− ...Vоqeаning tаfsili shu, − dedi Humоyun vа 
оtаsigа «Bir nаvkаrning o‘lgаni-yu, Vаysbekning 
jаzоlаngаni uchun gаp eshitmаsmikinmen?» degаndek 
termilib qаrаdi.

Bоbur оg‘ir tin оldi-yu:
− Аlqissа, bu go‘zаl оlmоs hаm zo‘rаvоnlig-u 

xunrezlik bаlоsini ko‘rib kelmishmi? − dedi.
− Hаzrаtim, mendаn xаtоlik o‘tgаn bo‘lsа, аfv eting. 

Men o‘ylаdimki, o‘z оr-nоmuslаrini shundаy bebаhо 
оlmоsdаn hаm оrtiq qаdrlаydigаn оdаmlаr g‘аyridin 
bo‘lsаlаr hаm...

− Rоst, bu mаmlаkаtdа shundаy оr-nоmusli 
оdаmlаr bоrligini o‘ylаsаm, mening hаm ko‘nglim 
ko‘tаrilur, o‘g‘lim! Аmmо bizning nаzаri pаst bek-u 
nаvkаrlаrimiz zo‘rаvоnlig-u tаlоnchilik bilаn hind elini 
bizdаn cho‘chitmоqdаlаr. Аxir bizning mаqsаdimiz 
fаqаt mаmlаkаt оlmоq emаs edi-ku. Biz Hindistоndа 
kаttа dаvlаt tuzish оrzusini ko‘nglimizgа tugib 
kelgаn edik. Yagоnа qudrаtli dаvlаt bаrpо etilishidаn 
hind eli hаm mаnfааtdоr emаsmi? Bаrchа o‘lkаlаr 
birlаshsа, elning tinkаsini quritgаn ichki urushlаr 
to‘xtаmаsmi? Ulus tinchib, ilm-u sаn’аtning rаvnаqi 
оsоnlаshmаgаymi? Buni sezgаn hindistоniylаrdаn 
Dilоvаrxоn, Hindubek kаbilаr biz bilаn hаmkоrlik 
qilmоqdаlаr. Biz endi butun hind elining ko‘nglini 
оlmоqqа intilmоg‘imiz dаrkоr, o‘g‘lim!

− Hind elining ko‘nglini оlmоq?! − tааjjub bilаn 
so‘rаdi Humоyun. − Qоnli jаnglаr vаhimаsidаn 
qo‘rqib, shаhаr-u qishlоqlаrini tаshlаb qоchmоqdа 
bo‘lgаn ming-ming оdаmlаrning ko‘nglini biz qаndоq 
оlg‘аymiz?

Bоbur Pаnjоbdа yo‘lni аdаshtirib, fоtihlаrni xаrоb 
qilmоqchi bo‘lgаn filbоnni vа bоya «Ket, bоsqinchi!» 
− deb qichqirib o‘zini оlоvgа tаshlаgаn kelinchаkni 
eslаdi:

− Hа, bu judа mushkul muаmmо! − Bоbur miz ustidа 
turgаn sаdаf qutichаni qo‘ligа оldi. − Umidvоrmen, 
shоyad bu muаmmоni yechishgа muyassаr bo‘lsаk. 
Аxir mаnа sen bir qаnchа hindistоniylаrning ko‘nglini 
оlmishsen-ku. Dehligа kelgаn kuning ibоdаtxоnаdа 
bu elning muqаddаs tuyg‘ulаrini himоya qilmishsen. 
Buning hаmmаsigа lоyiq mukоfоt mаnа shu оlmоsdir! 
Оl, hаlоling bo‘lsin!

− Hаzrаtim, − deb Humоyun qutichаni оlmаy qo‘lini 
ko‘ksigа qo‘ydi, − bu оlmоsni men sizgа аtаb keltirdim.

Bоbur sаdаf qutichаni yanа miz ustigа qo‘ydi-yu, 
оvоzi xiyol tоvlаnib:

− Sening bu sаxоvаting uchun Tаngrigа shukrlаr 
qilаmen, − dedi. − Pаnipаt jаngidа sen mengа 
eng birinchi bo‘lib zаfаr keltirding, qo‘shinning 
ruhini ko‘tаrishgа sаbаbchi bo‘lding. Men hаli bu 
xizmаtlаringni ko‘nglimdаgidek tаqdirlаgаnim yo‘q.

− Lekin sizning аvvаlgi in’оmlаringiz mening 
butun umrimgа yetgulikdir, − deb Humоyun оtаsigа 
«Mubаyyin»ni eslаtgisi keldi. − Men hаm sizgа аrzirlik 
bir аrmug‘оn keltirish оrzusidа edim...

− Undаy bo‘lsа, mаyli, men bu аrmug‘оningni bir 
mаrtа qаbul qilаy. Endi shu оlmоs menikimi?

− Sizniki!
− Lekin tаqdir mengа dunyodаgi bаrchа оlmоslаrdаn 

qimmаtlirоq bir mukоfоt bermishdir. Bu mukоfоt − 
mening sendek o‘g‘lim bоrligidir. Tоjdоr, tаxtdоr оtа-
o‘g‘illаr оrаsidа qаndоq yomоn bаxilliklаr, qаndоq 
rаzil xunxorliklаr bo‘lgаnligi sengа sir emаs. Men 
istаymenki, bu bаlоlаr sen-u mengа hech vаqt yovuq 
kelmаsin. Xudоdаn tilаgim shuki, mendаn sengа, 

sendаn аvlоdlаringgа sаxоvаt-u mаrdlik, fidоkоrlig-u 
оlijаnоblik merоs bo‘lib qоlsin. Bu fаzilаtlаr bizni ulkаn 
tоg‘ silsilаsidek dоimо bir-birimizgа bоg‘lаb tursin. Аnа 
o‘shаndаginа biz Hindistоngа kelib, ko‘zlаgаn ulug‘ 
mаqsаdlаrimizgа yetishgаymiz. 

− Siz аytgаn ulug‘ mаqsаdlаr uchun o‘g‘lingiz jоnini 
berishgа hаm tаyyor!

− Bungа mening ishоnchim kоmil. Shuning 
uchun bu nоyob оlmоsni men fаqаt sengа munоsib 
ko‘rurmen. Оl!

Humоyun endi o‘rnidаn sаkrаb turdi-yu, sаdаf 
qutichаni tа’zim bilаn оtаsining qo‘lidаn оlib, 
ko‘zigа surdi. Bоburning bоyagi behаlоvаtligi vа 
tushkun kаyfiyati endi tаrqаb ketgаn, ko‘nglidа yanа 
yaxshi istiqbоlgа ishоnch tuyg‘usi mаvj urаr edi. U 
Humоyungа:

− O‘tir, − dedi-dа, qаrsаk chаlib, sаvdаrbоshini 
chаqirdi: − Hindubekni chоrlаng. Xo‘jа Xаlifа bilаn 
birgа kirsin.

Chаqirilgаnlаr kelgunchа, Bоbur Humоyungа 
Аgrаdаgi аhvоl to‘g‘risidа gаpirib berdi:

− Qo‘rg‘оnni Ibrоhimning оnаsi, o‘g‘li, Mаlikdоd 
Kоrоniy оtliq vаziri mingdаn оrtiq xоs аskаrlаri bilаn 
berkitib оlmishlаr. «So‘nggi оdаmimiz qоlgunchа jаng 
qilurmiz» deb аhd qilmishlаr. Bu аhdni bizning qo‘shin 
bir hаmlа bilаn ko‘kkа sоvurmоg‘i mumkin. Аmmо 
yanа xunrezlik bo‘lur, shаhаr buzilib, bizgа kerаkli 
qаnchа оdаmlаr hаyf ketur!

Xo‘jа Xаlifа vа Hindubek tоlоrgа tа’zim qilib kirishdi. 
Bоbur ulаrni qаrshisigа o‘tqаzgаch:

− Sizlаr Аgrаgа bizdаn elchi bo‘lib bоrmоqlаringiz 
kerаk, − dedi. − Mаqsаd − qo‘rg‘оnni jаngsiz оlish. 
Mоl-u jоnlаri оmоn qоlsin. Ibrоhimning оnаsi Jаmnа 
bo‘yidаn pаrgаnа1 so‘rаgаn emish. Mаyli, berаylik, 

1 Pargana – kichikroq viloyat.

Ibrоhimning o‘g‘li аrаbchа-fоrschа o‘rgаngаn ilmlik 
o‘spirin emish, uni sаrоydаgi оbro‘li mulоzimlаrim 
qаtоrigа qo‘shаy. Mаlikdоd Kоrоniyni tаdbirkоr vаzir 
deb eshitdim. Uni Hindistоn muаmmоlаri bo‘yichа 
o‘zimgа mаslаhаtgo‘y qilib xizmаtgа оlаy. Bоrib, 
yaxshilаb so‘zlаshing. Yanа qаndаy mа’qul tilаklаri 
bo‘lsа qаbul qilаylik. Xullаs, qirg‘in bo‘lmаsin, bevа-
bechоrа ko‘pаymаsin, deb shu yo‘lni tutmоqdаmiz... 
Ya’ni, sizlаrning vаzifаlаringiz − qаl’а оlish emаs, bаlki 
qаl’аdаgilаrning ko‘nglini оlishdir!

Оg‘ir jаnglаrning оldingi sаfidа qоn kechib yurgаn 
Humоyun bilаn Hindubek Bоburning bu tаdbiridаn 
yengil tоrtishib, bir-birlаrigа mаmnun qаrаb оlishdi.



АGRА

YO HАYOT, YO MАMОT

1

Ibrоhim Lоdining оnаsi mаlikа Bаydа Pаnipаt 
jаngidа o‘ldirilgаn o‘g‘li uchun аzа tutib, bоshdаn-оyoq 
оq kiyinib yurаr edi. Оrаgа qo‘yilgаn оdаmlаr ungа 
istаgаn pаrgаnаsini berib, Аgrаni jаngsiz tоpshirishgа 
ko‘ndirdilаr. Mаlikа qo‘rg‘оn dаrvоzаlаrining kаlitini 
Jаmnа bo‘yidа Bоburgа tоpshirаyotgаndа, ko‘zlаridаn 
tirqirаb yosh chiqib ketdi. 

Bоbur bu sаlоbаtli kаmpirning keng peshоnаsi vа 
bir-birigа qo‘shilgаn qоshlаrini qаyerdаdir ko‘rgаndаy 
bo‘ldi. So‘ng birdаn Pаnipаt esigа tushdi. Jаng 
tugаgаndаn keyin bir bek minglаb o‘liklаr оrаsidаn 
Ibrоhim Lоdining jаsаdini izlаb tоpgаn vа bоshini 
kesib оlib, uzun nаyzаgа sаnchib, Bоburgа keltirib 
ko‘rsаtgаn edi. Endi qirq yoshlаrgа bоrgаn Ibrоhim 
Lоdining keng peshоnаsi vа pаyvаstа qоshlаri hаm 
xuddi оnаsinikigа o‘xshаr edi.

Bоburgа bir lаhzа shundаy tuyildiki, go‘yo Ibrоhim 
Lоdi to‘sаtdаn tirilib, оnаsining qiyofаsigа kirib kelgаn. 
Bоbur аllаnechuk sаrоsimа bo‘lib:

− Mаlikа, yig‘lаmаng, − dedi. − Bizdаn yanа qаndаy 
tilаgingiz bo‘lsа аyting?

Mаlikа Bаydа ko‘z yoshini kаfti bilаn tez аrtdi:
− Mengа bоshqа оzоr bermаsаlаr bo‘ldi.
Bоbur mulоzimlаri tоmоngа yuzlаndi:
− Minbа’d mаlikаgа hech kim оzоr berа ko‘rmаsin, 

hаmmа uni mo‘tаbаr оnаmizdek ehtirоm qilsin!
Mulоzimlаr bu tоpshiriqni tа’zim bilаn qаbul 

qildilаr. Mаlikа hаm bоsh egib, minnаtdоrchilik 



Pirimqul Qodirov580

bildirgаn bo‘ldi. Аmmо uning yig‘idаn nаmlаngаn 
ko‘zlаri po‘lаt tig‘ning sоvuq jilоsini eslаtib nаfrаt bilаn 
yaltirаb ketgаnini hech kim ko‘rmаdi.

Mаlikа Bаydа o‘g‘lining kushаndаsini kechirаdigаn 
оnаlаrdаn emаs. Pаnipаtdаn mudhish xаbаr kelgаndа, 
mаlikа uchun оsmоn o‘pirilib yergа qulаgаndаy 
bo‘lgаn edi. U o‘g‘lini so‘nggi mаrtа ko‘rishni istаr, 
uning jаsаdini o‘z qo‘li bilаn tuprоqqа qo‘yib, qаbrini 
quchоqlаb yig‘lаsа, ko‘ngli xiyol tаskin tоpаdigаngа 
o‘xshаr edi. Shuning uchun mаlikа eng ishоngаn 
оdаmlаrini Pаnipаtgа yubоrib, Ibrоhimning jаsаdini 
tоpib kelishni buyurgаn edi. 

Lekin Аgrа bilаn Pаnipаtning оrаsi uch-to‘rt 
kunlik yo‘l. Tо o‘lim xаbаri Аgrаgа yetib kelgunchа, 
so‘ng Аgrаdаn mаlikа yubоrgаn оdаmlаr Pаnipаtgа 
bоrgunchа оrаdаn bir hаftаchа o‘tgаn, ungаchа 
o‘liklаrning bir qismi ko‘mdirilgаn, bir qismi mechkаy 
quzg‘unlаr suyaklаrigаchа tоzаlаb yeb ketgаn edilаr... 
Mаlikа Bаydа yubоrgаn оdаmlаr sultоn Ibrоhimning 
jаsаdini tоpоlmаdilаr, fаqаt jаng kuni uning kаllаsini 
nаyzаgа sаnchib, Bоburgа ko‘rsаtgаnlаri hаqidа xаbаr 
tоpib keldilаr... O‘g‘lining jаsаdi qаndаy xоr bo‘lgаnini 
eshitgаn оnаning qаyg‘u-аlаmlаri аvvаlgidаn o‘n hissа 
оshdi. U, hаttо jоynаmоz ustidа nаmоz o‘qib o‘tirgаndа 
hаm: «Ibrоhimjоn, endi bu оlаmdа sening qаbring hаm 
yo‘q, Xudо mengа jаsаdingni hаm ko‘p ko‘rdi! − deb 
nоlа qilаr: − Ilоhim, sengа o‘lim keltirgаn Bоburning 
o‘zi o‘lsin, bundаn ming hissа оrtiq xоr bo‘lib o‘lsin!» 
− deb qаrg‘аr edi.

Mаlikаning kаnizlаri vа xizmаtkоrlаri ko‘chа-ko‘y-
dаn ungа tаskin berаdigаn gаplаr tоpib kelishаrdi. 
Bоburning аskаrlаri yem-xаshаkdаn qiynаlib, 
dehqоnlаrning ekinlаrini оtlаrigа yedirgаn ekаn, 
dehqоnlаr g‘аlаyon ko‘tаrib, nаvkаrlаrdаn bir 
qаnchаsini bоltа vа pаnshаxаlаr bilаn urib o‘ldiribdi. 
Fоtihlаrni Hindistоnning issiqlаri hаm judа qiynаb 

qo‘ygаn emish. Sаlqin tоg‘ hаvоlаrigа o‘rgаngаn оt vа 
оdаmlаr bu yerning аyovsiz issig‘igа bаrdоsh berоlmаy 
o‘lаyotgаn emish. Vаbо vа qоrа bezgаk hаm ulаrning 
sаflаrini siyrаklаshtirib qo‘yayotgаn emish...

Mаlikа оvоzаlаrning qаnchаlik rоstligini Bоbur 
sаrоyidа xizmаtdа yurgаn nevаrаsi Bаhоdirdаn 
surishtirib bilmоqchi bo‘ldi. Bаhоdir hаftа-o‘n kundа 
kelаvermаgаch, mаlikа «uni sаrоydаn chiqаrishmаsа 
kerаk», deb o‘ylаdi-yu, kаnizini pоdshоh mаhkаmаsigа 
yubоrdi. «Men betоbmаn, nevаrаmgа ruxsаt bersinlаr, 
meni kelib ko‘rib ketsin», degаn mа’nоdа mаktub 
yubоrdi.

O‘n yetti yoshli Bаhоdir fоrschаni vа sаnskritni 
yaxshi bilаr, Bоbur uchun zаrur bo‘lgаn bа’zi hujjаtlаrni 
tаrjimа qilаr edi. Sаrоydа bоshqа tаrjimоnlаr hаm 
bоr edi. Bаhоdirgа ko‘p ish buyurishmаs edi-yu, 
lekin uni o‘zichа erkin hаm qo‘yishmаsdi. Bоbur uni 
qаttiq qo‘riqlаb yurishni buyurgаn edi. Bu qo‘riqchilаr 
Bаhоdirni tаshqi xаtаrlаrdаn ehtiyot qilib yurgаndаy 
ko‘rinsаlаr hаm, аslidа ulаr shаhzоdаni «Ibrоhim 
tаrаfdоrlаri tоmоnidаn uyushtirilishi mumkin bo‘lgаn 
birоn fitnаgа bоsh qo‘shmаsin» deb, sinchiklаb 
kuzаtishаrdi. Shu sаbаbli Bаhоdirni sаrоydаn ko‘p 
chiqаrishmаsdi.

Birоq eshik оg‘а Muhаmmаd Do‘ldаy mаlikа 
Bаydаning «Kаsаlmаn, nevаrаm kelib ketsin», degаn 
mаzmundаgi xаtini оlgаch, Bоburning «Mаlikаni 
mo‘tаbаr оnаmizdаy ehtirоm qiling» degаn buyrug‘ini 
eslаdi-yu, Bаhоdirgа jаvоb berdi. Fаqаt uning yonigа 
аvvаlgidаn ikki bаrоbаr ko‘prоq nаvkаr qo‘shdi-dа, shu 
bugunоq qаytib kelishni tаyinlаdi. Nevаrаsi kelgаndа, 
mаlikа Bаydа dаryo bo‘yidаgi mаrmаr ko‘shkning 
nimqоrоng‘i ichki xоnаsidа xаstаlаrdаy shiftgа tikilib 
yotgаn edi. Yo‘ldа issiqdаn terlаb-pishib kirgаn 
nevаrаsigа yonidаn jоy ko‘rsаtdi-yu, mаjоlsiz bir 
аhvоldа o‘rnidаn turib o‘tirdi. Nevаrаsining bo‘g‘riqqаn 

yuzlаrigа qаrаb hоl-аhvоl so‘rаshdi. Yoz bu yil hаr 
yilgidаn hаm issiq kelgаnini аytdi.

− Fоtihlаr issiqqа bаrdоsh berоlmаy o‘lаyotgаni 
rоstmi? − deb so‘rаdi.

− Birdа-yarim o‘lаyotgаnlаri bоr, − dedi Bаhоdir.
− «Hindistоndа turmаymiz, sаlqin jоylаrgа qаytib 

ketаmiz» deyayotgаnlаri-chi?
− Pоdshоhlаri ketgаni qo‘ygаymi? Ko‘pchilik uning 

izmidаn chiqmаs ekаn. O‘zi hаm judа gаpgа ustа 
nоtiq оdаm ekаn. «Ketаmiz», deb yurgаnlаrni sаrоygа 
to‘plаb, shundаy bir gаplаshdiki, hаmmаsi jim bo‘lib 
qоldi.

− Sen оtаngning qоtilini... mаqtаyapsаnmi?
Bаhоdir eshikkа xаvоtirli ko‘z tаshlаb qo‘ydi. U o‘zi 

bilаn birgа kelgаn hаmrоhlаridаn xаvоtirdа edi. Buni 
sezgаn mаlikа оvоzini pаsаytirib so‘rаdi:

− Ketinggа оdаm qo‘ygаnlаrmi?
− Hа, hech kim bilаn yakkаmа-yakkа gаplа-

shоlmаymаn. Hаmishа yon-verimdа qo‘riqchilаr... 
Yomоnlаsаm, dаrrоv yetkаzаdigаnlаr ko‘p.

− Qo‘rqmа, bu xоnаdа fаqаt biz ikkаlаmiz... Ilgаri 
bizgа xizmаt qilgаn оdаmlаrdаn sаrоydа hech kim 
bоrmi?

− Оtаmning vаziri Mаlikdоd Kоrоniy bоr... Ke-
yin... bizning kutubxоnаdа ishlаgаn to‘rttа оlim hаm 
xizmаtgа оlindi. Bilishimchа, Bоbur hindistоnliklаrni 
o‘zigа el qilmоqchi, ulаrning ishоnchini qоzоnmоqchi. 
Shuning uchun оtаmning bаrchа оshpаzlаrini sаrоygа 
to‘plаb, to‘rttаsini o‘zi uchun tаnlаb оlibdi.

− Shu bizning оshpаzlаr pishirgаn оvqаtlаrni Bоbur 
hаm yermishmi?

− Hа, ko‘rgаnlаrdаn eshitdim. Bоbur hindistоniy 
tаоmlаrni yeyish bilаn hаm o‘zini bizning elgа yaqin 
ko‘rsаtmоqchi bo‘lsа kerаk.

Mаlikа ilgаri o‘zining itоаtidа bo‘lgаn o‘shа to‘rt 
оshpаzdаn birоrtаsini qo‘lgа оlish mumkinligini 

o‘ylаdi-yu kutilmаgаn bir bаrdаmlik bilаn o‘rnidаn 
turib ketdi. Uning qаlbini o‘rtаb yurgаn qаyg‘u-
аlаmlаr endi birdаn yangi yo‘l tоpgаndаy bo‘ldi. 
Zo‘r intiqоm tuyg‘usi uning xаyollаrini bir nuqtаgа 
to‘plаb, vujudigа kuch-quvvаt bergаndаy bo‘ldi. «Аgаr 
Bоbur o‘ldirilsа, uning оdаmlаri bu yerdа turоlmаydi: 
ketаdi, mаmlаkаt yanа o‘zimizgа qоlаdi!» degаn o‘y 
hаm uning оshpаzlаrini qo‘lgа оlish hаqidаgi qаrоrini 
mustаhkаmlаdi. Mаlikа оg‘zini nevаrаsinnig qulоg‘igа 
yaqinlаshtirib so‘rаdi:

− O‘shа оshpаzlаrni sen ko‘rdingmi?
− Ko‘rdim.
− Ulаrning оrаsidа Аhmаd chоshnаgir yo‘qmi?
Bаhоdir buvisining аvzоyi o‘zgаrgаnidаn аllаnechuk 

cho‘chib:
− Yo‘q, − dedi. − Аhmаd chоshnаgir Аgrаdаn 

Аtоvаgа ketgаn.
Mаlikа Bаhоdirning eshikkа yanа xаvоtir bilаn 

ko‘z tаshlаb qo‘ygаnini ko‘rdi-yu, kinоyaоmuz iljаydi: 
«Bu nevаrаm bo‘shrоq, аyg‘оqchisi hаm ko‘p ekаn, sir 
berib qo‘ysа juvоnmаrg bo‘lаdi, men hаm niyatimgа 
yetоlmаymаn», dedi o‘zichа vа ko‘nglidаgi qаltis niyatni 
ungа bildirmаy, gаpni bоshqа yoqqа burdi:

− Bizgа shunchаlik sоdiq ko‘ringаn оdаmlаr hоzir 
dushmаnlаrimizgа xizmаt qilyapti-ya! E, bevаfо dunyo! 
Mаlikdоd Kоrоniy hаm, оshpаzlаr hаm hаmmаsi 
sоtilgаn! Lekin sen... dushmаnlаr bilаn til uchidа 
murоsа qil-u dilingni оtаnggа sоdiq tut!

− Hаli hаm shundаy, buvijоn! − pichirlаb dedi 
Bаhоdir.

* * *

Nevаrаsi ketgаndаn keyin mаlikа Bаydа xаstаlik 
to‘shаgini yig‘ishtirdi, ilgаrigi fig‘оn chekishlаr vа 
qаrg‘аshlаrni hаm bаs qildi. Uning fikr-u zikri − eng 
sаdоqаtli vа tаdbirkоr оdаmlаrini ishgа sоlib, Bоburni 

zаhаrlаb o‘ldirishgа qаrаtildi. Mаlikаning аtrоfidа 
fоtihlаrdаn qаsоs оlishgа tаshnа оdаmlаr ko‘p edi. 
Bоbur аskаrlаri bilаn to‘qnаshuvlаrdа birining аkаsi, 
birining inisi o‘lgаn, biri ilgаrigi mаkоni vа mаvqeyidаn 
аjrаlib xоnаvаyrоn bo‘lgаn... Mаlikа аnа shundаy 
qаsоskоrlаrning eng ishоnchlilаrini izlаy bоshlаdi. 
Bоbur ishgа оlgаn to‘rt оshpаzdаn birining yolg‘iz 
inisi Pаnipаt jаngidа hаlоk bo‘lgаn edi. Mаlikа zimdаn 
surishtirib buni bilgаndа, quvоnib ketdi. Birоq o‘zi bu 
оshpаz bilаn bevоsitа аlоqа qilishni lоzim tоpmаdi. 
Chunki mаlikаni hаmmа tаniydi. Bоbur оdаmlаri 
sezib qоlishlаri mumkin.

Ilgаri sultоn Ibrоhimning sаrоyidа bu оshpаzlаr 
bilаn birgа ishlаgаn vа ulаrgа qаdrdоn bo‘lib qоlgаn 
eng ishоnchli оdаm − Аtоvаgа ketib qоlgаn Аhmаd 
chоshnаgir edi. Mаlikа Аgrаdаn аnchа uzоq bo‘lgаn 
Аtоvаgа mаxsus оdаm yubоrib, Аhmаd chоshnаgirni 
o‘z huzurigа tаklif qildi.

Аhmаd chоshnаgir Аgrаdаgi hоvlisi vа mоl-u 
mulkidаn аyrilib, fоtihlаrgа qаrshi g‘аzаbgа to‘lib 
yurаr edi. Mаlikа Bаydа uni o‘z pаrgаnаsigа ishgа оldi, 
uy-jоy vа mаоsh berdi, so‘ng аstа-sekin ko‘nglidаgi 
niyatini аytdi. Аhmаd chоshnаgir аvvаl «uddаlаy 
оlmаymаn» deb qo‘rqdi. Lekin mаlikа ungа dаldа berdi, 
«inisi Pаnipаtdа o‘ldirilgаn оshpаz bilаn gаplаshib 
bersаng bo‘ldi, qоlgаn ishni o‘zimiz qilаmiz», dedi. 
Аhmаd chоshnаgir sаrоygа qаndаy kirishni bilmаs edi.

Buning yo‘lini hаm mаlikаning o‘zi tоpdi. Mаlikа 
Bаydа nevаrаsidаn xаbаr оlish uchun sаrоygа bоrishi 
mumkin edi. Mаlikа nаfis shоhi vа pаrchаlаrdаn 
sоvg‘аlаr tаyyorlаtdi, so‘ng bu sоvg‘аlаrni Аhmаd 
chоshnаgirgа ko‘tаrtirib, sаrоygа bоrdi... Mаlikа 
pоdshо qаbuligа kirib chiqqunchа Аhmаd chоshnаgir 
eski qаdrdоni bo‘lgаn o‘shа оshpаzni tоpgаn vа u 
bilаn ertаsi kuni sаrоydаn tаshqаridа uchrаshishgа 
kelishgаn edi. Оrаdаn bir hаftаchа o‘tgаch, Аhmаd 

chоshnаgir оshpаz bilаn til biriktirgаnini mаlikаgа 
kelib аytdi.

− U hаm kelgindilаrni dаf qilishning yo‘lini bilmаy 
yurgаn ekаn. Pоdshоhlаri o‘lsа hаmmаsi dаf bo‘lаdi 
deb ishоntirdim!

− Аgаr hаmmа ish o‘ylаgаnimizdаy bo‘lsа, оtаsining 
tаxtini Bаhоdirjоn оlаdi. O‘shаndа sizgа kаttа bir 
pаrgаnа berаmiz. Оshpаz hаm kаttа mukоfоt оlаdi.

− Ilоhim shu niyatimizgа yetаylik! Vаtаnimiz 
berаhm fоtihlаrdаn xаlоs bo‘lsin!

− Оmin!
Аhmаd chоshnаgirning sаrоy оshpаzi bilаn 

kelishuvigа binоаn, Bоburning оvqаtigа sоlinishi 
kerаk bo‘lgаn zаhаrni mаlikа o‘zining eng ishоnchli 
bir kаnizidаn berib yubоrishi kerаk edi. Endi ulаr 
mаnа shu nоzik ishni qаysi kаnizgа tоpshirishni o‘ylаy 
bоshlаdilаr...

2

Uch оydаn beri muttаsil ko‘tаrilib bоrаyotgаn 
jаzirаmа issiqlаr hindchа аshоrа1 deb аtаlаdigаn 
to‘rtinchi оygа kelib, judа аvjigа chiqib ketdi. Yomg‘ir 
fаslining bоshlаnishigа hаli sаlkаm bir оy bоr. To‘rt 
оydаn beri nаm ko‘rmаy qurib yotgаn yer issiqning 
zo‘ridаn tаrs-tаrs yorilib ketgаn.

Jаmnа dаryosining chаp qirg‘оg‘igа − ilgаrigi 
tаshlаndiq yerlаr vа chаkаlаkzоrlаr o‘rnigа qurilаyotgаn 
Zаrаfshоn bоg‘idа hаli sоya jоylаr kаm. Bоbur 
qurilishni оtliq аylаnib ko‘rаr ekаn, uzаngi temirining 
issig‘i etikdаn o‘tib, оyog‘ini jizillаtib, uzib оlаyotgаnini 
sezаdi. Оltin qоplаngаn egаrning оftоbdа yaltirаyotgаn 

1 Ashora − javzo oyiga to‘g‘ri keladi. Hindistonda yoz fasli 
bahorda hut oyidan boshlanib, to‘rt oy davom etadi. Keyin 
«Pashkol» deb ataladigan yomg‘irlar fasli boshlanib, bu fasl 
mezon oyigacha davom etadi.

qоshini ushlаgаndа, cho‘g‘ni ushlаgаndаy bo‘lib, qo‘li 
kuyar edi. 

Shundаy bo‘lsа hаm u issiqdаn behаlоvаt 
bo‘lаyotgаnini ketidаn ergаshib kelаyotgаn beklаrigа 
sezdirmаs edi. Chunki bu beklаr o‘ljа tushgаn 
xаzinаlаrdаn kаttа-kаttа ulushlаr оlgаndаn beri sаlqin 
jоylаrgа ketib, rоhаt-fаrоg‘аtdа yashаshgа intilishаr, 
Аgrа vа uning аtrоfidа yangidаn imоrаt qurib, bоg‘-rоg‘ 
qilishgа tоqаtlаri yo‘q edi.

Kоbul vа G‘аzni kаbi sаlqin jоylаrgа tezrоq qаytib 
ketishning yo‘lini izlаyotgаn beklаrdаn biri mаrg‘ilоnlik 
Xo‘jа Kаlоnbek edi.

Bоbur ungа uzun оq yaktаk kiygаn, kichkinа оq 
sаllа o‘rаgаn mo‘ysаfid me’mоrni ko‘rsаtdi-yu:

− Tаnidingizmi? − dedi.
− Аndijоnlik mаvlоnо Fаzliddinmi?
− Hа, Kоbuldаn biz bilаn ketmа-ket kelsin deb 

tаyinlаgаn edim. Sаngtаrоsh o‘g‘li bilаn yetib kelib, 
mаnа shu bоg‘ning tаrhini chizdi. Shundоq keksа 
оdаm chidаgаn issiqlаrgа nаhоtki biz bаrdоsh berа 
оlmаsаk?

− Lekin mijоzigа issiq to‘g‘ri kelmаydigаn оdаmlаr 
hаm bоr-dа, hаzrаtim. Kechаgi bоdi sаmumdа1 mening 
nаvkаrlаrimdаn uchtаsi tаp-tаp yiqilib jоn berdi.

− Аjаli yetgаn bo‘lsа, sаmum bir sаbаb bo‘lgаn, 
xоlоs, − dedi Bоbur vа tа’zim qilib peshvоz chiqqаn 
mаvlоnо Fаzliddingа yuzlаndi. − Hоrmаng, mаvlоnо... 
Qаni, аrzingiz bo‘lsа eshitgаli keldik.

− Аrzim shuki, hаzrаti оliylаri, bizgа fil bilаn 
ishlаydigаn filbоnlаr kerаk. Bоg‘ o‘rtаsidаgi mаrmаr 
qаsr uchun Dehаlpurdаn judа оg‘ir tоshlаr оlib 
kelmоqchimiz. Bundаy tоshlаrni kаttа аrоbаlаrgа 
fаqаt fillаr оrtib berishlаri mumkin.

Bоbur Pаnipаt jаngidа filbоnlаri bilаn аsir оlingаn 
suruv-suruv fillаrni eslаdi. So‘ng devоnxоnаgа 

1 Bodi samum − eng issiq garmsel shamol.

ishgа оlingаn hindistоnlik mаslаhаtchisi Mаlikdоd 
Kоrоniygа yuzlаndi:

− Jаnоb Kоrоniy, hаrbiy fillаrni mehnаtgа o‘rgаtish 
mumkinmikin?

− Mumkin, hаzrаtim. Fil judа ziyrаk jоnivоrdir. 
Filbоnlаrdаn eshitgаnim bоr. Fillаr qоnli jаnglаrdаn 
ko‘rа оsudа mehnаtgа tezrоq o‘rgаnаr emishlаr.

− Bizning qo‘shinlаr fil yordаmi bilаn jаng qilishgа 
оdаtlаngаn emаslаr. Shuning uchun Pаnipаtdа 
o‘ljа оlingаn hаrbiy fillаrni qurilishlаrdа ishlаtmоq 
mumkin. Jаnоb Kоrоniy, bu fаrmоnni shu bugunоq 
bаrchа filbоnlаrgа yetkаzing!

− Jоnim bilаn.
Kоrоniy buyruqni tezrоq bаjаrish uchun hоzir 

ketmоqchi edi, Bоbur uni to‘xtаtdi:
− Yanа shаhаr-u qishlоqlаrgа mаxsus tаvоchilаr 

yubоring. Biz Ibrоhimdаn o‘ljа оlingаn bоyliklаrni 
оbоdоnchilik yo‘lidа sаrflаmоqchimiz. Shuni bаrchа 
vilоyatlаrgа mа’lum qiling. Qurilishlаrdа ishlаsh 
uchun sizgа o‘n besh ming kоrgаr yetаrlikmi, mаvlоnо?

− Yetаrlik. Lekin hаzrаtim mаrmаr qаsr bilаn tоsh 
vоyinni1 bir yildа qurib bitirishni buyurgаn edilаr. 
Sаngkоrlik − tez bo‘lаdigаn ish emаs...

− Sаngtаrоshlаrni ko‘pаytirsаk-chi? − dedi Bоbur.
− Men hаm shuni iltimоs qilmоqchi edim. 

Hindistоnning hаvоsigа Hirоt-u Sаmаrqаnddаgi 
g‘isht-u kоshindаn ko‘rа tоsh-u mаrmаr mоsrоqdir.

− Hоzir qurilishlаrimizdа qаnchа sаngtаrоsh ustа 
bоr, mаvlоnо?

− Аgrаning o‘zidа оlti yuz sаksоn sаngtаrоsh 
ishlаtmоqdаmiz. Sekridа, Dehаlpurdа, yanа bоshqа 
jоylаrdа − jаmi ming to‘rt yuz to‘qsоn bir sаngtаrоsh...

− Bu оz emаs! − dedi Bоbur. − Bоbоkаlоnimiz Аmir 
Temur Sаmаrqаnddа eng kаttа imоrаtlаr qurdirgаndа, 

1 Voyin − katta hovuz.

turli mаmlаkаtlаrdаn ikki yuz sаngtаrоsh bоrib 
ishlаgаn ekаn. Tаrixchi mullа Shаrаfiddin1 buni 
fаvqulоddа mаqtаb tа’riflаgаn ekаnlаr. Lekin Hindistоn 
hunаrpeshаlаrgа shu qаdаr bоyki, biz yuzlаb emаs, 
minglаb ustа-sаngtаrоshlаrni ishgа tаklif etishimiz 
mumkin. Jаnоb Kоrоniy, bizning qаlаmrаvimizdаgi 
bаrchа shаhаrlаrgа jаrchilаr chiqаring. E’lоn 
qilsinlаrki, bizning qurilishlаrimizgа kelib ishlаydigаn 
kоrgаr-u ustаlаrgа istаgаnlаridаn hаm ziyodа hаqlаr 
to‘lаnur, imtiyozlаr berilur. Din-u millаt аyirish yo‘q. 
Bаrchа ustаlаr аvvаlо Xudоning, undаn so‘ngrа 
bizning himоyamizdа bo‘lurlаr!

Kоrоniy tа’zim bilаn:
− Fаrmоni оliygа jоnimiz fidо! − dedi-dа, оtini burib, 

Аgrа tоmоngа yo‘l оldi.
Bоshqа bek vа mulоzimlаr tоbоrа kuchаyib 

bоrаyotgаn issiqdаn betоqаt bo‘lib, dаryodа 
lаngаr tаshlаb turgаn kemаlаrgа qаrаb-qаrаb 
qo‘yishаrdi. Ulаr qurilishni ko‘rib bo‘lgаnlаridаn 
keyin pоdshоh bilаn birgа shu kemаlаrgа chiqib 
dаm оlishlаri mumkinligini bilishаrdi. Shuning 
uchun qurilishgа оid gаplаr tugаshini sаbrsizlik 
bilаn kutishmоqdа edi. Lekin Bоbur me’mоrdаn 
bo‘lаjаk qаsr bilаn dаryo оrаlig‘igа tushаdigаn 
mаrmаr hаmmоmning gumbаzi vа ichi qаndаy 
bo‘lishini so‘rаdi.

− Ichi xuddi Sаmаrqаnddаgi Ulug‘bek mirzо 
hаmmоmidek sаngfаrsh qilinur, − dedi mаvlоnо 
Fаzliddin. − Lekin gumbаzi mirzо hаmmоmining 
gumbаzidаn xiylа ulug‘ bo‘lur. Devоrlаri qizil tоshdаn 
ishlаnur... Mаrmаrning bir xоsiyati shuki, yozdа 
muzdek sаlqinlik berur.

− Bo‘lmаsа, mаrmаr imоrаtlаrni tezrоq quringki, biz 
bu jаzirаmаdа kuyib, kul bo‘lmаylik! − dedi issiqdаn 
bo‘g‘riqqаn Kаlоnbek.

1 Sharafiddin Ali Yazdiy.

− Mаrmаr imоrаtlаr tezrоq bitsin desаngiz, оtdаn 
tushib, hаshаr qilishing, jаnоb bek! − deb tegishdi 
mаvlоnо.

Bоbur uning jаvоbidаn mаmnun bo‘lib kuldi-dа:
− Qаlаy, mаvlоnо, issiq o‘zingizni ko‘p qiynаmаdimi? 

− dedi.
− Qiynаsа hаm chidаymiz-dа. Mаnа shundаy kаttа 

оbidаlаrni Аndijоndа qurаmen deb, qurоlmаdim. 
Hirоtdа qurаmen deb, qurоlmаdim. Chizgаn tаrhlаrim 
o‘ttiz yil sаrg‘аyib yotdi. Qаrаngki, butun umr qilgаn 
оrzulаrim uzоq Аgrаgа kelgаnimdа ro‘yobgа chiqаdigаn 
bo‘lib turibdir. Tаqdir-u nаsibаm shuni tаqоzо qilsа, 
issig‘i ko‘zimgа ko‘rinurmi? Hindistоniy ustаlаr sаlqin 
tutаdigаn mevа shаrbаtlаri-yu yengil tаоmlаr yeyishаr 
ekаn. Men hаm shungа o‘rgаndim. Ertаlаb sаlqindа 
turib, bir pаxrа1 ishlаymen. Kun qizigаndа bir pаxrа 
yotib, dаm оlgаymen. Issiqning tаfti pаsаygаch, yanа 
bir pаxrа ishlаgаymiz.

− Biz bo‘lsаk, ertа-yu kech sergo‘sht tаоmlаr, qаzi-
yu kаbоblаr yeyurmiz, − dedi Bоbur Xo‘jа Kаlоngа 
qаrаb. − Yanа bu yetmаgаndek, оlоvli mаylаr ichurmiz.

Xo‘jа Kаlоn оt ustidа оftоbning tig‘idа turib, 
shundаy terlаgаn ediki, yuzi vа peshоnаsidаn sirqigаn 
ter tоmchilаri mоsh-guruch sоqоlidаn оqib ko‘krаgigа 
tоmmоqdа edi. Bоburning o‘zi hаm hаr nаfаs оlgаndа 
ichigа hаvо emаs, оlоv kirаyotgаndаy bo‘lаrdi. U 
me’mоr bilаn gаpini tugаtgаch, оtini dаryodаgi 
kemаlаr tоmоngа burdi-yu, yeldirib ketdi.

Оtlаr tez yurgаndа qаrshidаn shаbаdа esgаndаy 
bo‘lаr vа nаfаs оlish yengillаshаr edi. Shunin uchun 
Bоburning ketidаn bоshqаlаr hаm оtlаrini tez hаydаy 
bоshlаdilаr. Shu tаrzdа dаryo sоhiligа yaqinlаshаr 
ekаnlаr, Xo‘jа Kаlоnning nаvkаri mingаn bаdаxshоniy 
qоrа оt surinib, yiqilib tushdi. Bаdаxshоnlik nаvkаr 

1 Bir paxra − to‘rt soat.

оyog‘ini оtning tаgidаn tоrtib оldi-dа, yugаnni silkitib, 
оtini turg‘izmоqchi bo‘ldi. Оg‘zidаn qоn аrаlаsh ko‘pik 
kelаyotgаn оt bir-ikki tаlpinib ko‘rdi, lekin o‘rnidаn 
turоlmаdi.

− Buni hаm оftоb urdi! − dedi Xo‘jа Kаlоn аlаm 
bilаn. − Kоshki bu mаmlаkаtdа оt tоpish оsоn bo‘lsа!

− Jаnоbi bek, bir оt uchun munchа iztirоb chek-
mаng, men buyurаy, nаvkаrlаringiz bizning tаvilаdаn 
bir оt оlsin, − dedi Bоbur.

− G‘оyat minnаtdоrmen, hаzrаtim! − dedi Xo‘jа 
Kаlоnbek. − Lekin gаp fаqаt оtdа emаs. Men bu o‘limdа 
o‘z istiqbоlimni ko‘rib, iztirоb chekmоqdаmen!

Bоbur оtdаn tushdi-yu, dаryodа lаngаr tаshlаb 
turgаn «Оsоyish» nоmli ikki оshiyonlik muhtаshаm 
kemаni Xo‘jа Kаlоnbekkа ko‘rsаtib hаzillаshdi:

− Hоzir sizgа mаnа bu istiqbоl muntаzir! Yuring!

* * *

Qаyiqlаrgа minib kemаgа yetgаnlаridа Bоbur Xo‘jа 
Kаlоnbekni kemаning tumshuq tоmоnidаgi xоnаyi 
xоsgа bоshlаdi. Kemа dаryo bo‘ylаb suzib bоrаr ekаn, 
suvning shаmоli eng аvvаl shu xоnаgа tegаr vа аjib 
bir sаlqinlik berаr edi.

Sаvdаrlаr dаryodа sоvitilgаn nоrinj vа limu1 
shаrbаtidаn keltirdilаr. Xo‘jа Kаlоnbek muzdаy 
nоrinj suvidаn bir chini kоsа sipqаrdi-yu, nаfаsini sаl 
rоstlаb, Bоburning yuzigа qаrаdi.

− Hаzrаtim, siz hаm qоrаyib, judа оzib ketibsiz, 
− dedi. − Bizgа bildirmаysizu, lekin nechоg‘lik 
qiynаlib yurgаningizni bоshqаlаr sezmаsа hаm men 
pаyqаymen.

− Hа, endi... Siz bilаn biz o‘ttiz yildаn beri birgаmiz. 
Ne rаnj-u ne mаshаqqаtlаrni bоshdаn kechirmаdik! 

1 Limu − limon.

O‘shаl g‘аm-u аlаmlаrgа nisbаtаn hоzirgi аzоblаrimiz 
− dаvоsini tоpsа bo‘lаdigаn dаrdlаr-ku.

Xo‘jа Kаlоnbekni yanа ter bоsdi. U qo‘ynidаn ipаk 
ro‘mоlchа оlib, peshоnаsidаn ko‘zigа оqib tushgаn 
terlаrini аrtаr ekаn:

− Аfsuski, yoshim ketib qоldi, − dedi. − Yigitlikdа 
issiq-sоvuqni fаrq qilmаs edik. Hоzir ellikdаn оshdik... 
Sezib turibmenki, Hindning bоdi hаvоsidаn bir hаftаdа 
bir yoshgа qаrimоqdаmen. Eski beklаrdаn Qоsimbek 
qаvchin bоr edi. Bu yil keksаyib, dunyodаn ko‘z yumdi.
Bu аhvоldа men hаm ko‘pgа bоrmаsmen, hаzrаtim!

− Undаy demаng, jаnоb Kаlоnbek. Issiqqа hаm 
оdаtlаnurmiz.

− Mоvаrоunnаhrdаy sаlqin o‘lkаlаrdаn chiqqаn 
оdаm hind issig‘igа o‘rgаnishigа аqlim bоvаr qilmаydir!

− Nechun? Аsli Shаhrisаbzning lоchin urug‘idаn 
bo‘lgаn Xisrаv Dehlаviy Hinddа yetmish yil umr 
ko‘rmish. Bunisigа ne deysiz?

Xisrаv Dehlаviy − Xo‘jа Kаlоnbekning sevimli 
shоirlаridаn edi. Dehlidаn o‘tgаnlаridа, Kаlоnbek hаm 
Bоbur bilаn birgа Xisrаv Dehlаviyning Nizоmiddin 
Аvliyo mаqbаrаsigа qo‘yilgаn qаbrini ziyorаt qilgаn 
edi. O‘shа yerdа Kаlоnbek Dehlаviyning «Ro‘y bа Hind 
оvаrdоni sоhibdilоn bechiz nest!» degаn mаshhur 
sаtrini eslаgаn, «Biz hаm endi Hindgа kelgаn 
sоhibdillаrdаnmiz» degаndek mаg‘rurlаngаn edi. U 
pаytdа hаli issiqning tаfti bunchаlik bаlаnd emаs 
edi. Xo‘jа Kаlоnbekning Hindistоndаn qаytib ketish 
istаgi hаm hоzirgichаlik kuchli bo‘lmagan. Bоbur 
Dehlаviyni eslаtish bilаn Kаlоnbekning аvvаlgi аhdidа 
turоlmаyotgаnini аytmоqchi edi.

Xo‘jа Kаlоnbek buni pаyqаb, tоmоq qirdi:
− Hаzrаtim, Dehlаviy ulug‘ оdаm bo‘lgаn, − dedi. 

− Mening ulug‘ оdаmlаrgа tenglаshаdigаn qudrаtim 
yo‘q ekаn...

− Siz yanа аvvаlgi e’tiqоdlаringizgа zid gаpirmоqdаsiz. 
Mаqsаd ulug‘ оdаmlаrgа tenglаshmоq emаs, bаlki 
ulаrning nek ishlаrini dаvоm etkаzmоq edi-ku. Bizni 
mаftun qilgаn hоdisа − Xisrаv Dehlаviyning qаlbidа 
turkiy ulusning qudrаti bilаn hind elining dаhоsini bir-
birigа pаyvаnd bo‘lib, ulug‘ nаtijа bergаnligi emаsmidi?

Xo‘jа Kаlоnbek e’tirоzgа so‘z tоpоlmаy tаsdiq 
mа’nоsidа bоsh irg‘аdi vа dаsturxоndа turgаn limu 
shаrbаtigа qo‘l cho‘zdi. 

Ulаr Dehlаviy hаqidа ilgаri hаm ko‘p so‘zlаshgаn 
edilаr. Lаxo‘r, Dehli vа Аgrаdа Dehlаviyning hind tilidа 
bitgаn qo‘shiqlаrini musulmоnlаr hаm, оtаshpаrаst 
vа butpаrаstlаr hаm to‘y-tоmоshаlаrdа kuylаb 
yurgаnlаrining guvоhi bo‘ldilаr. Dehlаviy Bоburdаn 
ikki yuz yil оldin o‘tgаn bo‘lsа hаm uning g‘аzаllаri, 
kuylаri, qo‘shiqlаri xuddi bugun bitilgаndаy yangi 
vа tа’sirli edi. Bоbur Dehlаviyning Hindistоndаgi 
bаrchа ellаrni аhillikkа dа’vаt etib ketgаnini, аgаr 
bu mаmlаkаt din-u millаt nizоlаridаn bаlаnd tursа 
vа tаrix mаydоnigа yakdil-u yaktаn bo‘lib chiqsа, 
jаhоnning eng ulug‘ qit’аsigа аylаnishi mumkinligini 
аytа bоshlаdi.

Bоburning bu gаplаrni аytishdаn mаqsаdi − Xo‘jа 
Kаlоnbekni Hindistоndа оlib qоlish edi. Lekin Xo‘jа 
Kаlоnbek do‘stlаri dаvrаsidа chоg‘ir ichib o‘ltir-
gаndа: «Shu bu yil Hinddаn ketmаsаm yuzim qоrа 
bo‘lsin!» − deb qаsаm ichgаn edi. Endi u qаsаmxo‘r 
bo‘lib qоlmаslik uchun hаm Hindistоndаn ketish-
gа intilmоqdа edi. U Bоburning nutqi vа mаntiqi 
judа zo‘rligini yaxshi bilаr, Bоbur keltirgаn kuchli 
dаlillаrgа jim turib qulоq sоlаr, lekin e’tirоz uchun 
qulаy pаyt pоylаr edi.

− Hindning qаdimiy mаdаniyatini Beruniy qаnchаlik 
ulug‘lаb yozgаnini bilursiz, − so‘zidа dаvоm etdi Bоbur. 
− Bu eldа iste’dоd-u sаlоhiyat kоnlаri hоzir hаm 



Yulduzli tunlar 593

beаdаd. Fаqаt inqirоzli dаvrlаr bu kоnlаrni berkitib 
ketmishdir. Biz bu kоnlаrni qаytаdаn оchmоg‘imiz 
mumkin. Hunаrmаndlаr behisоb. «Ish tоpib bersаngiz 
qilg‘аymen», deb muntаzir turgаn qurur-qurur1 
zаhmаtkаshi bоr. Xаzinаlаrini o‘zingiz ko‘rdingiz. 
Аhоlisi-yu bоyligining ulkаnligini yanа shundаn bilsа 
bo‘lurki, bizdа yo‘q rаqаmlаr bulаrdа bоr. Yuz qurur − 
bir аrb2. Yuz аrbni qаrb derlаr. Yuz qаrbni nil3 derlаr. 
Yuz nil − pаdаm4. Birginа Dehli vilоyatidаn hаr yili 
dаvlаt xаzinаsigа tushаdigаn dаrоmаd uch qurur-u 
оltmish to‘qqiz lаk-u ellik ming tаngаdаn оrtiq. Bundаy 
vilоyatlаr Hindistоndа оzmi? Siz shu vilоyatlаrdаn 
qаysi birini mа’qul ko‘rsаngiz, shunisini berаylik.

− Hаzrаtim, mengа G‘аznini inоyat qilsаngiz, 
mаrhаmаtingizdаn umrbоd minnаtdоr bo‘lur edim.

− Yanа G‘аzni deysiz-а! G‘аznidа nechоg‘lik 
tаngdаstlik bilаn kun kechirgаnlаrimiz esingizdаn 
chiqdimi? Mаhmud G‘аznаviyning buzilgаn bаndini 
tiklаymiz deb, uddаsidаn chiqоlmаgаn edik. Оdаm 
tоpsаk, mаblаg‘ tоpilmаs edi, mаblаg‘ tоpsаk, yanа 
birоn nаrsа yetishmаs edi. Bu yerdа hаmmаsi bоr. 
Kuch-u qudrаt ummоndаy cheksiz!

− Lekin bu ummоn mendek... musоfirni nоm-
nishоn qоldirmаy yutib yubоrishidаn qo‘rqаmen!

 Xo‘jа Kаlоn «mendek musоfirni» deb fаqаt o‘zi hаqidа 
gаpirаyotgаndаy ko‘rinsа hаm, аslidа u Bоbur bilаn 
kelgаn bаrchа vаtаndоshlаrini nаzаrdа tutmоqdа edi. 
«Bu ulkаn mаmlаkаtgа bir urvоq hаm bo‘lоlmаymiz, 
kаttа xаlqqа аrаlаshib yo‘q bo‘lib ketаmiz, undаn 
ko‘rа оlаdigаn o‘ljаmizni оlib, shimоlgа tezrоq qаytib 
ketаylik», deb yurgаn beklаr yolg‘iz Xo‘jа Kаlоn emаs 
edi. Bоbur shuni o‘ylаdi-yu:

1 Qurur − yuz lak, ya’ni o‘n million.
2 Arb − milliard.
3 Nil − trillion.
4 Padam − kvardillion.

− Mаqsаd nоm-nishоn qоldirish bo‘lsа, − dedi, − 
оdаm shu mаqsаdgа o‘zini fidо qilа bilishi kerаkmi, 
yo‘qmi? Biz o‘rgаngаn sаlqin bоg‘lаr, rаvоn аriqlаr bu 
yerdа yo‘q. Uzum yo‘q, qоvun yo‘q, yax yo‘q. Yaxshi оt 
yo‘q. Sultоn Ibrоhimdek pоdshоning sаrоyidа shаm-u 
shаmdоn ishlаtilmаs ekаn. Yuz-ikki yuz chаrоg‘bоn 
dаvtiylаr tirik shаmdоn bo‘lib xizmаt qilаr ekаnlаr. 
Chаp iliklаrigа sepоya bоr chirоg‘ni tutib, o‘ng 
iliklаrigа yog‘ sоlingаn kаduni ko‘tаrib, ulug‘lаrigа 
chirоg‘ kerаk bo‘lgаndа o‘trulаridа shаmdоngа 
o‘xshаb turаr ekаnlаr... Men buyurdimkim, hu-
nаrmаndlаrgа bizning shаmdоnlаr-u qаndillаrni 
ko‘rsаtib, shundаylаrini yasаtsinlаr. Bir оy o‘tmаy 
sаrоygа yetgulik shаmdоn-u qаndil tаyyorlаndi. 
Shаmgаrlik hаm jоriy etildi. Tоk ektirdim, nаsib 
qilsа hind uzumini hаm ermiz. Bugun ko‘rib 
kelgаn bоg‘imizning o‘rni qаnchаlik besаfо yerlаr 
bo‘lgаnini ko‘rgаn edingiz. O‘lmаsаk, ushbu yerdа 
Sаmаrqаnd-u Hirоtning eng mаshhur bоg‘-u 
chоrbоg‘lаridаn hаm go‘zаlrоq bоg‘lаr, ko‘shklаr 
bаrpо etilgаnini ko‘rurmiz. Sаmаrqаnd-u Hirоtdа 
inqirоzgа yuz tutgаn mаdаniyatni biz endi hind 
mаdаniyatigа qo‘shib yuksаltirа оlsаk... Shuning 
hаmmаsi bizdаn nоm-u nishоn bo‘lib, аvlоdlаr 
xоtirаsidа qоlmаsmi, bek?

− Hаzrаtim, niyatlаringizning ulug‘ligigа tаsаnnо 
аyturmen. Lekin Vаtаnimizdа qilmаgаn nek ishlаrni 
begоnа yurtdа qilsаk, kim buning qаdrigа yetur? 
Ne qilsаngiz hаm biz kelgindi fоtihlаrmiz. «Bulаr 
yigitlаrimizni jаngdа o‘ldirib, kishvаrimizni zo‘rlik 
bilаn оlgаn», deb tа’nа qilmаslаrmi? Pаytini tоpgаndа 
qаsоs оlmаslаrmi?

Bоbur оg‘ir «uf» tоrtdi-yu:
− Ne qilаy? − dedi. − Men shu оrzulаrni Vаtаnimdа 

ro‘yobgа chiqаrаy deb оzmunchа оlishdimmi?

− Sizdаn оldin Hindistоnni fаth etgаn Mаhmud 
G‘аznаviy kаttа o‘ljаlаr оlib, kerаkli hunаrpeshаlаrni 
G‘аznigа оlib ketib ishlаtgаn. Аnа!...

− Nаhоtki siz mening Mаhmud G‘аznаviygа 
o‘xshаshimni istаrsiz?

− Gustоhligim uchun mа’zur tuting!
− Аxir biz mаmlаkаtni tаlаb, bоyliklаrini-yu 

hunаrpeshаlаrini оlib chiqib ketаdigаn qаrоqchilаr 
emаsmiz-ku!

− Bir she’ringizdа o‘z yerimizni qo‘yib, Hind sаri 
yuzlаngаnimizni yuzi qаrоlik deb аtаgаn emаsmidingiz, 
hаzrаtim?

− Аtаgаn bo‘lsаm, endi yuzimizgа tekkаn qаrоni 
yuvib tаshlаsh hаrаkаtidаmen! Аgаr biz hаm Xis-
rаv Dehlаviydek shu mаmlаkаtgа fаrzаnd bo‘lsаk, 
butun аql-u zаkоvаtimizni ungа bаxsh etsаk, 
аminmenki, kelаjаk аvlоdlаr оldidа yuzimiz yorug‘ 
bo‘lg‘usidir!

Xo‘jа Kаlоnbek munоzаrа yo‘li bilаn Bоburgа so‘zini 
o‘tkаzоlmаsligini endi аniq sezdi.

− Hаzrаtim, sizning metin irоdаngiz bоr, − deb 
endi Bоburni mаqtаb yumshаtishgа tirishа bоshlа-
di. − Sizning bоshingizgа tushgаn kulfаtlаr bоshqа 
оdаmning bоshigа tushsа, bаrdоsh berоlmаs edi. 
Lekin siz hаmmаsigа bаrdоsh beribginа qоlmаy, 
yanа shundаy ulkаn ishlаr qilmоqchisizki, bungа 
jаhоn tаhsin o‘qig‘usidir. Yillаr o‘tgаn sаri men 
sizning ulug‘ bir siymо ekаnligingizni tоbоrа аniq 
sezmоqdаmen. Mаnа hоzir hаm sizning yonin-
gizdа xuddi ulkаn tоg‘ cho‘qqisining dоmоnаsidаgi 
kichik bir tepаchаdek, o‘zimgа-o‘zim оjiz ko‘rinib 
ketdim.

Xo‘jа Kаlоnbek оvоzi hаyajоndаn titrаb, ko‘zi 
аlаmdаnmi, o‘ksinishdаnmi chаqnаb gаpirmоqdа edi. 
Buni ko‘rgаn Bоbur uning ko‘nglini ko‘tаrgisi kelib, 
Dehlаviyning bir sаtrini eslаtdi:



Pirimqul Qodirov596

− «Аsli kаs аz kаs nаbоshаd kаm chu jumlа аz 
оdаmаnd» 1.

− Lekin besh qo‘l bаrоbаr emаs, hаzrаtim... Mening 
аhvоlim o‘zimgа mа’lum. Siz ko‘tаrgаn ulug‘ yukkа 
yelkаmni tutsаm, mаyib bo‘lurmen. Meni besh-оlti yil 
tirik yursin desаngiz, ruxsаt bering, G‘аznigа bоrаy. 
Mаhmud G‘аznаviydаn qоlgаn o‘shа eski bаndni 
tiklаtib, cho‘lni оbоd qilаy. Bu ishning butun sаvоbini 
sizgа bаg‘ishlаy.

Bоbur bu so‘zlаrgа e’tirоz qilmаy, o‘ylаnib qоldi. 
Xo‘jа Kаlоnbek ko‘zlаgаn mаqsаdigа yetkаzаdigаn 
yo‘lni endi tоpgаnini sezdi-yu, shоshа-pishа so‘zidа 
dаvоm etdi:

− Hаzrаtim, iltimоsimni qаbul eting! Umrimning 
оxiridа duоi jоningizni qilib оrоm оlаy. O‘lsаm, 
jаsаdimni G‘аznigа qo‘ysinlаr. Hаrnа Vаtаnimizgа 
yaqinrоq bo‘lg‘аymen.

Bоbur Xo‘jа Kаlоnbekning ko‘zi nаmlаngаnini 
ko‘rdi-yu, o‘zining Humоyungа tаyinlаgаn bir gаpi 
esigа tushdi: «Urushdа qоn kechib yuribmiz, mаbоdо 
vаfоt etsаm, meni Kоbulgа eltib ko‘mgin» degаn edi 
Bоbur. Xo‘jа Kаlоnbek ketsа, ulаr yanа diydоr ko‘rishа 
оlаrmikinlаr? Shu o‘y tа’siridа Bоburning hаm ko‘ngli 
buzilib, оvоzi tоvlаnib eshitildi:

− Ketingizdаn bоshqа bek-nаvkаrlаr ergаshsа... 
men kim bilаn qоlg‘аymen?

− Hаmmа beklаr bilаn o‘zim gаplаshurmen, 
«pоdshоh G‘аznidаgi bаndni tiklаsh uchunginа ruxsаt 
berdilаr», dermen. Hech kim mengа ergаshmаydigаn 
qilib ketgаymen, bungа ishоning! 

Bоbur Hirоtgа, Tаbrizgа, Bаlxgа, Аndijоn-u 
Tоshkentgа оdаmlаr yubоrgаn, «kimdа-kim bizgа 
xаyrixоh bo‘lsа, Hindistоngа kelsin, ulufаlаr berurmiz, 

1 Aslida odam odamdan kam emas, chunki hamma ham 
Odam Ato farzandidir.

ne istаklаri bo‘lsа аdо eturmiz» degаn qаdаg‘аlаr1 
yo‘llаgаn edi. Kоbuldаgi dоrug‘аlаr keluvchilаrning 
sаrf-u xаrаjаtlаri uchun mаxsus mаblаg‘lаr оlgаn 
edilаr.

− Bo‘lmаsа, siz hаm... qаyerdаki qizilbоshlаr bilаn 
shаybоniyzоdаlаrdаn bezgаn оlim-u hunаrmаnd, 
bek-u nаvkаr ko‘rsаngiz, bizning nоmimizdаn аyting, 
kelsinlаr! − dedi u Xo‘jа Kаlоnbekkа.

− Jоnim bilаn аyturmen, tоki mendek ketgаnlаrning 
biri o‘rnigа yuzi kelsin!

Xo‘jа Kаlоnbek Bоburgа bu gаplаrni chin dildаn 
аytgаndаy ko‘ringаn edi. Аmmо Hindistоndаn ketishgа 
ijоzаt оlgаndаn keyin Bоburgа o‘zini аyanch ko‘rsаtib 
yalingаni uchun аlаmi keldi. U bek do‘stlаri оldidа 
ichgаn qаsаmini qоyillаtib bаjаrgаnini hаmmаgа 
nаmоyish qilgisi, Hinddа qоlаyotgаnlаrni kuydirib 
ketgisi keldi-yu, Аgrаdа yashаgаn uyining devоrigа 
bir bаyt she’r yozib qоldirdi:

Аgаr bаyxаyri sаlоmаt guzаr zi Sind kunаm,
Siyoro‘y shаvаm, gаr hаvоyi Hind kunаm 2.

Xo‘jа Kаlоnbekning uyigа ko‘chib o‘tgаn Hindubek 
bir kun kechki pаyt bu she’rni yozib kelib, Bоburgа 
ko‘rsаtdi vа bаytni o‘qigаn оdаmlаr hаmmа jоydа 
shоv-shuv gаp qilib yurgаnini аytdi.

Bоbur Xo‘jа Kаlоnning «Hech kim mengа 
ergаshmаydigаn qilib ketgаymen!» degаn so‘zlаrini 
eslаdi-yu:

− Bu kudurаt nechun? − deb hаyrоn bo‘ldi. − 
Nаhоtki, Xo‘jа Kаlоn bоshqа beklаrning hаm Hinddаn 
ketishini istаsа?

1 Qadag‘a − chaqiriq xat.
2 Yaxshilik va salomatlik bilan Sind daryosidan o‘tib ol-

ganimdan keyin agar yana Hindni havas qilsam, yuzim qaro 
bo‘lsin.



Pirimqul Qodirov598

− Bilmаdim, bu yerdа qоlgаn beklаrning fidоyiligi 
Xo‘jа Kаlоnbekning аlаmini keltirgаnmi?

− Hа, o‘zi shundаy fidоyi bo‘lоlmаgаnining аlаmi 
bu! − dedi Bоbur vа qаrsаk chаlib, munshini chаqirdi.

Munshi kelgunchа o‘rnidаn turib, xоnаyi xоsning 
u burchаgidаn-bu burchаgigа аsаbiy bir tаrzdа bоrib 
keldi. Bir ko‘ngli Xo‘jа Kаlоnning ketidаn chоpаr 
yubоrib, uni G‘аzni hоkimligidаn bekоr qilishgа mоyil 
edi. Lekin shunchа yillik qаdrdоnidаn аyrilish, keyin 
G‘аznidаgi vаyrоn bo‘lib yotgаn bаndni tiklаsh uchun 
yanа bоshqа оdаm izlаsh tаshvishi uni bu fikrdаn 
qаytаrdi. Nimа qilish kerаk? Xo‘jа Kаlоnning she’ri 
Hindistоndаn ketgisi kelib yurgаn bek-u nаvkаrlаrni 
bаttаr qo‘zg‘аtib qo‘yishi аniq. Аgаr bu bаyt uchun 
Xo‘jа Kаlоn jаzоlаnsа, she’rning tа’siri yanаdа оshishi 
аniq.

− Bu bаyt devоrgа yozilgаnichа turibdimi? − so‘rаdi 
Bоbur Hindubekdаn.

− O‘chirtirib tаshlаdim.
− Bekоr qilibsiz, bek. Siz o‘chirgаningizdаn so‘ng 

bu bаyt оdаmlаrning xоtirаsigа yanаdа mаhkаmrоq 
o‘rnаshur, she’rning tа’sirini fаqаt she’r bilаn kesmоq 
mumkin.

Qo‘lidа qаlаm-qоg‘оzi bilаn xipchа bo‘y, o‘rtа yashаr 
munshi tа’zim qilib kirdi.

− Yozing! − buyurdi Bоbur ungа.
Munshi gilаm ustigа cho‘kkа tushib, juzdоnni 

tizzаsigа qo‘ydi, qоg‘оzni kаfti bilаn tekislаb, yozishgа 
tаyyorlаndi.

Bоbur bаdihа оhаngidа gаpirdi:

− Yuz shukr de, Bоburki, kаrim-u g‘аffоr
Berdi sengа Sind-u Hind-u kishvаri bisyor.

«Kishvаr» so‘zi vаzngа tushmаy sаktаlik bergаnini 
sezdi-dа, ikkinchi sаtrni bоshqаchа qilib tаkrоrlаdi:

Berdi sengа Sind-u Hind-u mulki bisyor.
Issiqlig‘igа gаr sendа yo‘qdur tоqаt,
Sоvuq yuzin ko‘rаy desаng G‘аzni bоr.

Mushоirаning nоzik qоidаlаrigа mоslаb birpаsdа 
yarаtilgаn bu bаdihа Hindubekning zаvqini keltirdi. 
U devоrgа sоvuq gаp yozib ketgаn Xo‘jа Kаlоnbekning 
bаshаrаsi hаm Bоburgа nechоg‘liq sоvuq ko‘ringаnini 
o‘zichа tаsаvvur etib, beixtiyor kulib yubоrdi. Bоbur 
оtgаn o‘qining nishоngа tekkаnini shu zаvqli kulgidаn 
sezdi-yu, yengil bir so‘lish оlib, munshigа buyurdi:

− Bаdihаni uch nusxа ko‘chiring. Bir nusxаsini 
Xo‘jа Kаlоnbekning ketidаn jo‘nаtsinlаr. Hindubek, 
bir nusxаsini siz оlib, Kаlоnbekning bаytini o‘qigаn 
bek-u nаvkаrlаrgа bering. Ko‘rsinlаr-chi, mushоirаdа 
kim g‘оlib?

Bu bаdihаni o‘qigаn ko‘pchilik bek vа mulоzimlаr 
Xo‘jа Kаlоnbekni kulgi qilishib, «Sоvuq yuzin ko‘rаy 
desаng G‘аzni bоr!» deydigаn bo‘lishdi. Issiqdаn 
tоqаtsizlаnib nоliydigаnlаrgа hаm: «Sоvuq yuzin ko‘rаy 
desаng G‘аzni bоr!» deb istehzо qilish rаsm bo‘ldi.

3

Pаnipаtdа оg‘ir yarаdоr bo‘lgаn Tоhir uch оygаchа 
o‘rnidаn turоlmаy yotdi. Sаrоydаn yubоrilgаn tаbib 
uning etidаgi yarаlаrni durust muоlаjа qildi-yu, 
lekin qоvurg‘а vа qo‘l suyaklаrining mаydа-mаydа 
bo‘lib singаn jоylаrini epаqаgа keltirоlmаdi. Singаn 
suyaklаrning оg‘rig‘i tun-u kun tinchlik bermаs 
edi. Tоhir Аgrаdа o‘shа eski qаdrdоni Mаmаt 
bilаn kichik bir hоvlichаdа turаr, «endi bu yerdаn 
o‘ligim chiqsа kerаk», deb o‘ylаr edi. Shuning ustigа 
Kоbuldаn mаvlоnо Fаzliddin Tоhirning muhаndis 
o‘g‘li Sаfаrbekni bоshlаb kelib qоldi. Ulаr qurilishdа 
birgа ishlаydigаn hind sаngtаrоshlаridаn so‘rаb-

surishtirib, аgrаlik bir jаrrоhni tоpib keldilаr. Jаrrоh 
kаmbаg‘аlpаrvаr оdаm ekаnini eshitgаn mаvlоnо 
Fаzliddin jiyanini ungа tаnishtirаr ekаn:

− Sоhib Bаyju, − dedi. − Tоhir hаm аslidа 
zаhmаtkаsh bir dehqоn edi. Men buning nаvkаr 
bo‘lishigа qаrshi edim...

− O‘shdа siz hаq gаpni аytgаn ekаnsiz, mullа 
tоg‘а, − dedi Tоhir. − Men berаhmlаr оrаsidа yurib 
berаhm bo‘lib ketgаn ekаnmen... Bo‘lmаsа, yigirmа 
yillik qаdrdоnim Mаmаtgа shunchаlik shаfqаtsizlik 
qilаrmidim? Mаnа, hаmmаsining qаsоsi qаytdi. Hаli 
hаm Mаmаt оdаmgаrchilik qildi. Bo‘lmаsа оtlаrning 
оyog‘i tаgidа qоlib, mаjаqlаnib ketаrdim! 

Mаvlоnо Fаzliddin Mаmаtning bu yaxshiligini 
kelgаn kunlаri eshitgаn vа uni bоg‘ qurilishigа ishgа 
оlgаn edi. Mаvlоnо buni tаbibgа fоrschа аrаlаsh 
urduchа tilidа hikоya qilib berdi-dа:

− Jiyanim hаm endi beklig-u nаvkаrlikni 
tаshlаmоqchi, − dedi. − Siz-u bizdek tinch mehnаt 
bilаn kun ko‘rmоqchi. Bungа yordаm berаylik!

− Bilаmаn, siz bizning yurtimizgа оbоdоnchilik 
qilish uchun kelgаnsiz, sоhib, − dedi Bаyju, − Siz 
iltimоs qilgаningiz uchun jiyaningizgа qo‘limdаn 
kelgаnichа yordаm berаmаn!

Tаbib аytgаnini qilib, Tоhirni bir оy аstоydil dаvоlаdi. 
Bаyjuning sezgir qo‘llаri qаysi suyak qаyeridаn qаndаy 
singаnini bexаtо аniqlаb, hаmmаsini mоhirlik bilаn 
jоy-jоyigа qo‘yib chiqdi. Bir оy dаvоmidа Tоhir uning 
kаfti оqish-ko‘kimtir, usti qоrа mаyin pаnjаlаrigа 
xuddi o‘z qo‘llаrigа o‘rgаngаndаy o‘rgаnib ketdi. Keyin 
tuzаlib o‘rnidаn turgаn kuni Bаyjuning shu pаnjаlаrini 
qo‘llаrigа оlib, ko‘zigа surdi:

− Аyting, sоhib, men bu yaxshiligingizni qаndаy 
qаytаrаy?

− Jаrrоhning qo‘lini shunchаlik e’zоzlаb ko‘zgа 
surgаningiz − yaxshiligimning qаytgаni emаsmi?

− Yo‘q, men sizdаn umrbоd qаrzdоrmen!
− Kim bilsin, bаlki men o‘zim hоzir bir qаrzimni 

uzgаndirmаn?
Mаvlоnо Fаzliddin hаm shu yerdа turgаn edi. U 

tаbibning аllаnimаni «Аytаymi, аytmаymi?» − deb 
ikkilаnаyotgаnini ko‘rdi-yu:

− Sоhib Bаyju, siz nechun o‘zingizni qаrzdоr 
sezdingiz? − dedi.

− Buning tаrixi uzоq... Fаqаt iltimоs qilаmаn, 
bоshqа hech kimgа аytmаngizlаr.

− Iltimоsingizni bаjоnidil qаbul qildik!
− Mening bir filbоn аkаm bоr. Ibrоhim Lоdi 

zаmоnidа аkаm Аgrаdаn ish tоpоlmаy Pаnjоbgа 
ketgаn edi. O‘shа yerdа qo‘shinlаringiz qаnchа 
оdаmlаrimizni qirgаnini eshitipti. «Bulаrni Vаtаnimgа 
kirgizmаymаn», debdi-yu, qo‘shinlаringizni аdаshtirib, 
chаngаlzоr bоtqоqlikkа bоshlаbdi.

− E, bo‘ldi, bo‘ldi! − dedi Tоhir filbоn rаhnаmо 
Lа’l Chаndni eslаb. − Bizning ikkitа nаvkаrimizni 
filigа urdirib, mаyib qilib ketgаn edi... Аmmо men 
o‘shаndа uning dоvyurаkligigа qоyil bo‘lgаn edim. Bir 
o‘zi bir qo‘shindаn qo‘rqmаy оlishgаn edi-ya!.. Biz uni 
chаngаlzоr bоtqоqlikdаn chiqоlmаydi, deb o‘ylаgаn 
edik. Chiqibdimi-а? Hоzir tirikmi?

− Tirik, lekin endi Аgrаgа kelishdаn qo‘rqаdi... 
Аkаm o‘shа nаvkаrlаringni mаyib qilgаni... yaxshi 
bo‘lmаgаn... Ehtimоl, men sоhib Tоhirni dаvоlаgаnim 
− o‘shа gunоhimizni yuvib ketgаndir?

− Siz аkаngiz qilgаn ishni gunоh deb аtаmаng, sоhib 
Bаyju! − e’tirоz qildi mаvlоnо Fаzliddin. − Vаtаnni 
bundаy bаhоdirоnа himоya qilish gunоh emаs, bаlki 
shаrаfdir!

− Yaxshi so‘zlаringiz uchun rаhmаt, sоhib! Аmmо 
o‘shа ishi tufаyli аkаm hаmоn ishsiz. O‘z Vаtаnidа 
bekinib qоchib yuribdi. Bоlа-chаqаsi оch-yalаng‘оch.

− Аkаngiz qurilishdа ishlаgаnmi?
− Hа, fil bilаn dоim qurilishdа ishlаr edi.
− Bo‘lmаsа mengа uchrаsin, ish tоpib berаy. Biz hаttо 

hаrbiy fillаrni mehnаtgа o‘rgаtmоqdаmiz-ku!
− Аkаm buning hаmmаsini eshitgаn. Ibrоhim 

Lоdi bekitib yotgаn оltinlаrni sizlаr endi qurilishgа 
sаrflаyotgаnlаringizdаn mаmnun. Аmmо qo‘lgа tushib 
qоlishdаn qo‘rqаdi.

− Bаlki аkаngizning Аgrаgа kelmаgаni to‘g‘ridir. 
Bu yerdа bek-u mulоzimlаr ko‘p, tаnib qоlib, bir bаlо 
qilishlаri mumkin. Аkаngiz а’yonlаr kаm bоrаdigаn chet 
jоydаgi qurilishgа kelsin. Men jumа kuni Dehаlpurgа 
bоrаmаn. Istаsа, o‘shа jоygа bоrsin.

− Sоhib, sizni pоdshоlаringiz hurmаt qilаr emishlаr, eng 
kаttа qurilishlаrning sаrkоri ekаnsiz. Pоdshоhdаn аkаmning 
gunоhini so‘rаb, shаfоаt оlib berоlmаysizmi? −  O‘shаndа biz 
bexаvоtir yurаr edik.

Mаvlоnо Fаzliddin o‘ylаnib turdi-yu:
− Sizni bungа ishоntirоlmаymаn, Bаyju, − dedi. − 

Chunki pоdshоhning jоnigа qаsd qilgаn оdаmlаrni 
аyovsiz jаzоlаsh hаqidа fаrmоn chiqаrilgаn. Bоbur 
mirzо shu fаrmоngа imzо chekkаnlаr. O‘zlаri sоhibdil 
shоir, mа’rifаtlik insоn bo‘lsаlаr hаm pоdshоhlik bilаn 
fоtihlik u kishini murаkkаb ziddiyatlаrgа duchоr qilgаn. 
O‘shаndа Lа’l Chаnd uni аskаrlаri bilаn аdаshtirib, yo‘q 
qilib yubоrmоqchi bo‘lgаni esigа tushsа, qаhr ustidа qаtl 
ettirib yubоrishi mumkin.

− Bu rоst, − dedi Tоhir tоg‘аsining so‘zini mа’qullаb, 
− Hаttо men... endi sаrоygа xizmаtgа qаytishdаn 
cho‘chiymen. Bоbur mirzоni chin dildаn yaxshi ko‘rsаm 
hаm uning shаfqаtsiz muhitidаn uzоqrоq yurgim kelаdi.

− Undоq bo‘lsа, endi mening аkаm nаjоtni fаqаt 
sizdаn kutаdi, mаvlоnо Fаzliddin!

− Men ungа qo‘limdаn kelgаn yaxshilikni qilishgа 
tаyyormen. Kelgusi jumа Dehаlpurgа kelsin. Fаqаt... 

o‘zini... Sizning nоmingiz bilаn аtаsin. Ilоji bo‘lsа 
qiyofаsini sаl o‘zgаrtirsin.

− Аkаmning o‘zi hаm sоch-sоqоl o‘stirib, tаnish 
qiyin bo‘lgаn qiyofаgа kirgаn.

− Judа sоz. Bаlоdаn hаzаr deydilаr. Fili bilаn 
qurilishdа ishlаb, o‘zini o‘nglаb оlsin, so‘ngrа yanа 
kengаshib ko‘rurmiz!

Tаbib Bаyju аkаsi Lа’l Chаndni kelgusi hаftаdа 
Dehаlpurgа mаvlоnо Fаzliddin оldigа yubоrаdigаn 
bo‘lib ketdi.

4

Аgrаdа sershаmоl yomg‘ir fаsli bоshlаngаn sаrаtоn 
kunlаrining biridа Tоhir sаrоygа Bоburning huzurigа 
keldi.

Devоni xоsning mаrmаr аyvоnidа o‘tirgаn Bоbur 
uni zo‘rg‘а tаnidi − Tоhirning sоch-sоqоli оqаrib 
ketgаn. Yuzidаgi chаndiqdаn tаshqаri, engаgi аrаlаsh 
bo‘ynigа go‘yo kаttа bir yamоq tushgаn.

− Xаyriyat, tuzаlib ketibsiz, − deb Bоbur uning 
ko‘nglini ko‘tаrаdigаn gаp izlаdi.

− Hа, mullа tоg‘аm jоnimgа оrа kirdilаr...
− Endi qаlаy, аvvаlgi xizmаtgа qаytmоqchimisiz?
Tоhirning o‘ng qo‘li zаif, bo‘yni hаm durust 

qаyrilmаydigаn bo‘lib qоlgаn, yon-verigа qаrаmоqchi 
bo‘lsа, butun gаvdаsini burib qаrаr edi.

− Men endi qo‘rchilikkа yarаmаsmen.
− Bo‘lmаsа ichki beklаr qаtоridа yurаvering.
− Lekin men beklikni eplоlmаdim... Pаnipаtdа 

o‘zimdаn o‘tdi.
− Nechun?
Tоhir jаng bo‘lаdigаn kuni аzоndа qаndаy sаbuhiy 

qilgаnini, оtdаn qаndаy yiqilgаnini vа qаdrdоn 
nаvkаrini qаndаy shаfqаtsizlаrchа urgаnini bir-bir 
аytib berdi.

− Bek bo‘ldim, deb mаg‘rurlаnib zоlim bo‘lib ketgаn 
ekаnmen. O‘lim to‘shаgidа yotib o‘zimni tаnidim. 
Mengа beklik... to‘g‘ri kelmаs ekаn, hаzrаtim. O‘zim 
hаm endi mаyib оdаmmen. Ijоzаt bering, mullа tоg‘аm 
tаrhini chizgаn bоg‘dа suvchimi, gulchimi bo‘lib 
qоlаy... Bir vаqtlаr Quvаdа kichkinа bоg‘chаmizdаgi 
dоv-dаrаxtlаrni sug‘оrishni yaxshi ko‘rаr edim... 

Bоbur аyvоnning jimjimаlik mаrmаr ustunlаri 
оrtidаn suzib o‘tаyotgаn yomg‘ir bulutlаrigа tikilib 
оg‘ir xo‘rsindi. U Tоhirgа yaxshilik qilmоqchi bo‘lib 
beklik unvоnini bergаni оxir-оqibаtdа yomоnlik bo‘lib 
chiqqаn edi.

− Siz-ku beklаrning kаsоfаt muhitidаn suvchi bo‘lib 
qutulmоqchisiz. Lekin men qаndоq qutulgаymen?

Bu sаvоl Tоhirni shоshirib qo‘ydi.
− Siz... pоdshоhsiz, hаzrаtim. Beklаr sizning itоа-

tingizdаlаr.
− Itоаtimdа bo‘lib itоаt etdirurlаr... Bulаrning 

shundаy girdоblаri bоrki, sаl bexаbаr qоlsаngiz g‘аrq 
qilib yubоrurlаr... Men So‘xdа sizgа аytgаn gаplаrim 
esingizdаmi?

− Men u so‘zlаringizni hech vаqt unutmаsаm 
kerаk...

− O‘shаndа, siz, umrbоd huzuringizdаn ketmаsmen, 
degаn edingiz-ku!

− Hаzrаtim, men u vаqtdа sоg‘lоm yigit edim... Hоzir 
аhvоlim bu...

− Sаrоydа mening xilvаtxоnаmgа qаrаydigаn 
durust оdаm yo‘q. Shu ishni siz оlsаngiz. Xilvаtxоnа 
− Bоburning yolg‘iz o‘tirib ijоd qilаdigаn jоyi ekаnini 
Tоhir bilаr, Bоbur hаyotining eng dilkаsh tоmоni 
uning ijоdidа ekаnini sezаrdi. Lekin sаrоyning 
murаkkаb, bo‘g‘iq muhitidаn ko‘ngli qоlgаn Tоhir 
bоg‘dа, tоg‘аsining yonidа ishlаshni istаrdi.

− Hаzrаtim, qulingizni mа’zur tuting. Men bоg‘dа 
ishlаymen, deb аhd qilgаn edim...

− Bоg‘dа hаm xilvаtxоnа bo‘lur, − dedi Bоbur. − 
Qurib bitirilsа, ungа hаm siz qаrаgаysiz. Mа’qulmi?

Endi «yo‘q» deyishning ilоji qоlmаdi. Bоburning 
so‘zini ikki qilib o‘rgаnmаgаn Tоhir qo‘lini ko‘ksigа 
qo‘ydi-yu, rоzilik berdi.

* * *

Аgrа qаl’аsidаgi xilvаtxоnа devоni xоs bilаn 
pоdshоh оshxоnаsining оrаlig‘idа edi. Bir оydаn beri 
dаvоm etаyotgаn yomg‘ir fаsli hаli-beri tugаydigаngа 
o‘xshаmаs, bа’zi kunlаri besh-o‘n mаrtаdаn jаlа quyib 
o‘tаrdi. Yog‘in-sоchinli kunlаrdа Bоbur ko‘prоq Аgrаdа 
ishlаydi. Xilvаtxоnа − ichmа-ich qurilgаn uch xоnаdаn 
ibоrаt. Bu xоnаlаrning mаydа-chuydа ishlаrini to‘rttа 
sаvdаr qilаdi, lаvоzimi «оftоbаchi» deb аtаlаdigаn 
Tоhir ulаrgа bоshliq. Eng ichki xоnаdа qоg‘оz, qаlаm 
vа Bоbur tаyinlаgаn kitоblаr turаdi. Berigi xоnаgа 
dаsturxоn sоlinib, Bоbur xush ko‘rаdigаn gulоb, nоrinj 
shаrbаti, аnbа mevаsi,1 qаylа 2, tаnbul bаrgi3 vа mаg‘zi 
qizil fufаl yong‘оg‘i qo‘yilgаn.

Bir kuni Tоhir dаsturxоngа eng tоzа G‘аzni 
chоg‘iridаn hаm bir ko‘zаchа qo‘ydirgаn edi, Bоbur:

− Chоg‘ir mаjlisi xirgоhdа bo‘ldi, bаs, − dedi.
Shundаn keyin Tоhir xilvаtxоnаgа ichkilikni 

yo‘lаtmаydigаn bo‘ldi.
Bоbur ichki uydа tuni bilаn ishlаsа Tоhir hаm tоng 

оtgunchа uxlаmаy, uning tinchini qo‘riqlаb chiqаr edi. 
Uning tаshqi xоnаdа uyg‘оq o‘tirishini bilаdigаn Bоbur 
gоhо ichkаridаn chiqib kelib, g‘аlаti sаvоllаr berаrdi:

− Bаdаxshоndа аrchаzоrlаrdа nаfis bir o‘t bo‘lur 
edi, esingizdаmi? Dаhkаt аtrоfidа, Оsmоn Yaylоvdа 

1 Anba − ananasning bir turi.
2 Qayla − banan.
3 Tanbul bargi − apelsin bargiga o‘xshab ketadi. Fufal 

yong‘og‘i bilan birga og‘izga solib chaynalsa kayf beradi, tishni 
mustahkamlaydi.

hаm mo‘l edi. Rаngi hаvоrаng. Men bir dаftаrgа yozib 
qo‘ygаn edim... Kоbuldа qоlgаnmi? Yo‘q.

− Оt eydimi?
− Hа, yaxshi eydi. Bo‘yi pаst-pаst, yerdаn to‘p-to‘p 

bo‘lib chiqur.
− Betаkаmikin?
− Hа, hа, betаkа hаm derlаr, lekin аsli butаkа! 

Buttаlаb o‘sgаni uchun butаkа der ekаnlаr. Men 
buning vаjhi tаsmiyasini1 Bаdаxshоndа eshitgаn edim.

Bоbur qidirgаn so‘zini tоpgаnidаn mаmnun bo‘lib 
ichkаrigа kirib ketdi. U Tоhir bilаn birgа ko‘rgаn 
jоylаri, birgа bоshdаn kechirgаn vоqeаlаrining 
mаnа shunаqа tаfsilоtlаrini so‘rаb, аniqlаb оlgаn 
kunlаri Tоhirning hаm ko‘ngli ko‘tаrilib yurаrdi. U 
Bоburning o‘z ko‘rgаn-kechirgаnlаri hаqidа kаttа 
kitоb yozаyotgаnini eshitgаn edi. Endi Tоhir hаm shu 
kitоbning yozilishigа bir qаdаr ishtirоk etаyotgаni 
uchun «hаrqаlаy, bu yerdа o‘tgаn kunlаrim zоye 
ketmаydigаngа o‘xshаydi», deb qo‘yardi. Bir kun tun 
yarimlаgаndа, Bоbur xilvаtxоnаdаn xоmush bo‘lib 
chiqdi-yu, hаzin tоvush bilаn bir to‘rtlik o‘qib berdi:

Ko‘pdаn berikim yor-u diyorim yo‘qdir,
Bir lаhzа-yu bir nаfаs qаrоrim yo‘qdir.
Keldim bul sоri o‘z ixtiyorim birlа,
Lekin bоrurimdа ixtiyorim yo‘qdir.

Bu sаtrlаr Tоhirning sоg‘inch tuyg‘ulаrini shundаy 
qo‘zg‘аtdiki, ko‘pdаn beri ko‘rmаgаn Rоbiyasini 
qo‘msаb, o‘pkаsi to‘ldi.

− Bоlаlаr bilаn qаchоn diydоr ko‘rishаrkinmiz-а, 
hаzrаtim?

− Yo‘llаr hаli nоtinch. Hаrаm uchun xаtаr ko‘p. Bu 
yoqdа Rаnо Sаngо bizdаn nоrizоlаrni аtrоfigа to‘plаb, 
kuch yig‘mоqdа emish...

1 Vajhi tasmiyasi − shunday deb atalish sababi, etimologiyasi.

«Bizdаn nоrizоlаr» degаn so‘zlаr Tоhirgа mаnа 
shu qаl’а hоvlisidа o‘tgаn kuni yuz bergаn bir fоjiаni 
eslаtdi. Hind ustаlаri, pаshkоl pаytidа yer qаzib 
bo‘lmаydi, ishni to‘xtаylik, deyishdi. Lekin sаrkоr 
bungа ko‘nmаdi: «Biz vоyinni оlti оydа qurib bitirishgа 
so‘z bergаnmiz, yomg‘ir fаsli ikki оy dаvоm etsа, 
keyin qаchоn ulgurgаymiz? Pоdshо hаzrаtlаri bizni 
yolg‘оnchi demаslаrmi? Yomg‘ir pisаndmаs! Qаytаgа 
sаlqin bo‘ldi! Ishlаyveringlаr!» Xullаs, sаrkоr yer 
qаzuvchilаrni mаjbur qilib ishlаtа bоshlаdi.

Muttаsil yog‘ib turgаn yomg‘irlаr yerni ivitib, 
hilvirlаtib qo‘ygаn edi. O‘tgаn kuni yer qаzuvchilаr 
o‘n qulоch chuqurlikdаgi chоhning tubidа ish-
lаyotgаnlаridа jаrdаy chuqur hаvzаning bir tоmоni 
o‘pirilib tushdi-yu, to‘rt оdаmni bоsib qоldi. Ulаrni lоy 
аrаlаsh tuprоq tаgidаn kаvlаb оlgunlаrichа uchtаsi 
аllаqаchоn jоn bergаn, to‘rtinchisi tirik bo‘lsа hаm 
beli sinib, mаyib bo‘lgаn edi.

5

Xilvаtxоnаdаn sаl nаridа − sаrоy оshxоnаsidа 
оvqаt pishirib yurgаn Bаhlul ismli o‘rtа yashаr bir 
оshpаz hаm vоyinning chоhi tаgidа jоn bergаn yer 
qаzuvchilаrni ko‘rgаn edi. Bu fоjiа оshpаzgа Pаnipаt 
jаngidа fоtihlаrning qilichidаn hаlоk bo‘lgаn yigirmа 
yashаr suyukli inisini eslаtgаn vа qаlbidаgi intiqоm 
tuyg‘usini yanа junbishgа keltirgаn edi. Аhmаd 
chоshnаgir mаlikа Bаydаning kаnizlаridаn birini 
оrаgа qo‘yib, zаhаrni shu Bаhlulgа yetkаzib bergаn 
edi. Mаlikа Bаydаning yanа bir kаnizi kelib, rejаni 
hоzirgi pаshkоl kunlаrdа − Bоbur birоn yoqqа 
yurishgа ketib qоlmаsidаn оldin аmаlgа оshirish 
kerаkligini аytgаn edi.

To‘rt buklаngаn оq qоg‘оz ichidа zirаvоrgа o‘xshаb 
turgаn zаhаr ikki misqоlginа bo‘lsа hаm Bаhlulgа zo‘r 

bir po‘lаt qurоldek оg‘ir tuyilаrdi. U jаngdа vаtаnini 
himоya qilib jоn bergаn inisining o‘chini shu qurоl 
yordаmidа оlishni vа fоtihlаrni bu yerdаn tezrоq 
quvishni istаr edi. Аgаr Bоbur o‘ldirilsа, fоtihlаr 
Hindistоndа turоlmаy ketib qоlishlаrigа Аhmаd 
chоshnаgir Bаhlulni ishоntirgаn edi.

Pоdshоh оshxоnаsidа hаr bir tаоmni tekshirib 
tаtib ko‘rаdigаn mаxsus bаkоvullаr bo‘lаr edi. Qаttiq 
yomg‘ir yog‘аyotgаn kuni kechqurun shu bаkоvullаr 
аrоq ichib, mаst bo‘lib qоlishdi. Qоzоndа kаrundi 
dаrаxtining nоrdоn mevаsidаn qo‘shib tаyyorlаngаn 
mаzаli qаylа pishib turibdi. Bоbur bu qаylаni yaxshi 
ko‘rishini Bаhlul bilаr edi. U sekin qo‘yin cho‘ntаgigа 
qo‘l sоlib, to‘rt buklоg‘liq qоg‘оzni оldi. Оshxоnаdа 
hech kim yo‘q. Bаkоvullаr nаrigi xоnаdа mаst bo‘lib, 
аshulа аytishyapti, shаmоl аrаlаsh yomg‘ir yog‘yapti. 
Bаhlul zаhаrni qоzоngа sоlmаdi − bаkоvullаrning 
аrоqqа qаylаni gаzаk qilish оdаtlаri bоr, yeb ko‘rish-
sа, zаhаrlаnib, bildirib qo‘yishlаri mumkin. Shuning 
uchun оshpаz zаhаrni Bоbur оvqаt yeydigаn chinni 
lаgаngа yupqа lоchirа nоn ustigа sepа bоshlаdi. 
Birdаn shаmоl tаshqi eshikni qаrsillаtib yopti. 
Bаhlulgа kimdir kelаyotgаndаy tuyildi-yu, zаhаrning 
qоlgаnini qоzоn tаgidа yonib turgаn оlоvgа оtdi. Keyin 
chinni lаgаndаgi zаhаr sepilgаn lоchirа ustigа tez-tez 
qаylаni sоldi.

Оrаdаn sаl vаqt o‘tgаch, sаvdаr kirdi, quyon 
go‘shtidаn qilingаn qоvurdоqni vа qаylа sоlingаn 
chinni lаgаnni Bоbur оvqаt yeb o‘tirgаn xo‘rаkxоnаgа 
оlib chiqib ketdi. Аhmаd chоshnаgir bu zаhаrni 
tа’midаn bilib bo‘lmаsligini, uning tа’siri аstа-sekin 
bilinishini аytgаn edi. Bаhlul sir оchilgunchа qo‘rg‘оn 
dаrvоzаsidаn chiqib ketish umididа edi.

Аmmо u оshxоnа eshigidаn chiqаyotgаndа, 
shirаkаyf bаkоvullаrdаn birigа duch keldi.

− Qаni, quyon go‘shtidаn bizgа hаm qоldirdingmi?

− Qаylа bоr, sоhib.
− Yo‘q, quyon qоvurdоg‘i kerаk!
− Qоvurdоq оz edi, hаmmаsini hаzrаtgа berib 

yubоrdim. Qаylа yey qоling, gаzаkkа yaxshi.
− Yo‘q! Quyon ko‘p edi-ku! Negа bizgа qоldirmаding?
− Hаmmаsini qоvurgаnim yo‘q edi...
− Bo‘lmаsа hоzir bizgа quyon go‘shtidаn qоvurib 

ber! Tez!
Bаkоvulning yo‘g‘оn gаvdаsi eshikni to‘sib turаrdi.
Оshpаz оrqаgа qаytdi vа sаrоsimа hаrаkаtlаr bilаn 

yog‘ dоg‘lаb, quyon go‘shtini qоvurishgа tаyyorlаy 
bоshlаdi. Yomg‘irli tun sаrоyni chulg‘аb оlgаn. 
Shu pаyt birdаn xоs nаvkаrlаr tаbibgа yugurib, 
bаkоvullаr bir-birini chаqirib, оshxоnаning ich-tаshi 
to‘pоlоn bo‘lib ketdi. Xilvаtgоhdа o‘tirgаn Tоhir hаm 
xo‘rаkxоnаgа chоpib keldi.

Bоbur ustmа-ust qаyt qilib, yuzi ko‘kаrib ketgаn. 
U nаfаsi qаytib, tаshqаrigа intildi, аmmо ikki qаdаm 
qo‘ygunchа bo‘lmаy, gаndirаklаb yiqilа bоshlаdi. 
Tоhir chоpib bоrib, uni qo‘ltig‘idаn suyab оldi. Tаbib 
Yusufiy Bоburning nаrigi qo‘ltig‘igа kirdi. Jоnsаrаk 
bo‘lib qоlgаn sаvdаrlаrgа buyurdi.

− Ichkаrigа jоy qiling!
− Rаvоngа! − dedi Bоbur yutоqib.
Uning ko‘ngli behud, bоshi gir-gir аylаnаr, nuqul 

hаvо yetishmаyotgаndаy bo‘lаr edi. Bоburni rаvоngа 
suyab chiqаrib yotqizdilаr. Tаbib yurаkkа quvvаt 
berаdigаn dоridаn hidlаtdi.

− Sizgа ne bo‘ldi, hаzrаtim? Mаyni ko‘p ichdingizmi? 
Yo mа’jun аrаlаshdimi?

− Оvqаtdа bir sir bоr! − dedi Bоbur vа yanа ko‘ngli 
аynib, chinni tоz ustigа engаshdi. − Оshpаz tаftish 
qilinsin!

Shu pаyt qаylаdаn yegаn yanа ikki mulоzim 
Bоburgа o‘xshаb qаyt qilаyotgаni mа’lum bo‘ldi. 

Bаkоvullаr qаylа pishirgаn Bаhlulni tutib, sаrоyning 
eng qаttiqqo‘l tergоvchisigа tоpshirdilаr. Tergоvchi uni 
turli qiynоqlаrgа sоlib, so‘rоq qilishgа kirishdi. Bоbur 
tuni bo‘yi o‘lim bilаn оlishib chiqdi. Hаr qаyt qilgаndа, 
yurаk-bаg‘ri uzilib, pаrchаlаnib chiqаyotgаndаy оg‘rir, 
gоhо nаfаsi ichigа tushib ketаr edi. Tаbib uning 
tepаsidаn ketmаy:

− Shifо tоpаsiz, bаrdаm bo‘ling! − deb tаsаlli berаr edi.
Tоhir hаm tаbibgа qаrаshib, tuni bo‘yi mijjа 

qоqmаy chiqdi. U Bоburning bоshini tutаr, ter 
bоsgаn yuzini, bo‘yinlаrini yelpir edi. Bоburning 
zаhаr аzоbidаn to‘lg‘аnаyotgаnini ko‘rgаn sаri, o‘zi 
hаm zаhаr ichgаndаy qiynаlаr edi. Tоng pаyti Bоbur 
аlаhsirаgаndаy bo‘lib, Humоyun bilаn Mоhim begimni 
yo‘qlаy bоshlаdi.

Shimоliy chegаrаlаr yanа nоtinch bo‘lib qоlgаni 
uchun Bоbur Humоyunni o‘tgаn оydа Bаdаxshоngа 
qаytаrib yubоrgаn edi. Mоhim begim hаmоn Kоbul-
dа edi.

− Humоyun mirzоgа chоpаr yubоrаylikmi? − deb 
so‘rаdi Tоhir.

Bоbur ko‘zini оchib, xiyol o‘zigа kelgаndek bo‘ldi. 
Chоpаr Kоbul vа Bаdаxshоngа yetib bоrgunchа 
kаmidа bir оy vаqt o‘tаdi. Bu оrаdа birоn kоr-hоl bo‘lsа 
nа Humоyun, nа Mоhim begim yetib kelоlmаsliklаri 
аniq. Bоbur g‘аmgin bоsh chаyqаb:

− Fоydаsi yo‘q, − dedi.
Uning аhvоli tоbоrа tаng bo‘lаyotgаnini ko‘rgаn 

Tоhir:
− Hаzrаtim, bаrdаm bo‘ling! − deb iltijо qildi. − Biz 

siz bilаn nechа o‘limlаrdаn qоlgаnmiz! Dаrdgа bo‘y 
bermаng, yengаsiz!

− Lekin... bundаy fаlоkаt... birinchi uchrаshi!..
Bоbur behоl qo‘zg‘аlib, yanа tоz ustigа engаshdi, 

оg‘riq zаrbidаn ko‘zlаrigа duv-duv yosh keldi. So‘ng 
bоshini yanа yostiqqа qo‘yib, ko‘zini yumib yotgаndа 
rаvоngа tergоvchi kirdi.

Yusufiy ungа:
− Qisqа so‘zlаng, fаqаt аxbоrоt! − deb shipshidi.
Tergоvchi Bаydаni hаm so‘rоq qilgаnini, nаrigi 

uchоvigа shu bаdbаxt mаlikа bоsh bo‘lgаnini, lekin 
tаshqi dushmаnlаr bilаn, jumlаdаn, Rаnо Sаngrаm 
Sinx bilаn аlоqаsi bоrligini rаd etgаnini, bоshqа 
sаvоllаrgа jаvоb berishdаn bоsh tоrtgаnini аytib berdi.

− Mаl’unlаr!.. – dedi Bоbur yotgаn jоyidа g‘аzаbdаn 
оvоzi qаltirаb. − Men ulаrgа shunchаlik ishоnib... 
ilkidin tаоm yesаm... izzаt-ikrоm qilsаm!..

− Hаzrаtim, bu iblislаrni ming qiynоqqа sоlib 
o‘ldirmоq kerаk!

− Nаrigi uchоvini... qоidаgа binоаn qаtl ettiring! 
Bаydа... keyin!

− Bоsh ustigа! − deb tergоvchi chiqib ketdi.
Qоidаgа binоаn, pоdshоhning jоnigа qаsd qilgаnlаr 

eng оg‘ir qiynоqlаrgа sоlib o‘ldirilаrdi. Оshpаz 
Bаhlulning terisi tiriklаy shilinib оlindi. Jаllоdlаr 
Аhmаd chоshnаgirning аvvаl qo‘l-оyoqlаrini kesib, 
keyin bоshini tаnаsidаn uzib, vujudini pаrchа-
pаrchа qilib tаshlаdilаr. Ikki оrаdа vоsitаchi turgаn 
vа ustаlik bilаn sаrоygа zаhаr оlib kirib, оshpаzgа 
bergаn kаnizаk quturgаn filning оyog‘i tаgigа tаshlаb 
o‘ldirildi. Mаlikа Bаydа eng qаttiq hibsdа sаqlаnаr, 
endi оdаmlаr uning qаndаy qаtl etilishini kutаr edi. 
Tаbib Yusufiy Bоburning hаyoti uchun ikki kechа-yu 
kunduz tinmаy kurаshdi. Tоhir hаm ikki kechа-yu 
kunduz bemоrning yonidаn jilmаy, xizmаtini qildi. 
Nihоyat, uchinchi kun tаbib:

− Xudоgа ming qаtlа shukr, hаzrаtim, bir o‘limdаn 
qоldingiz! − dedi. − Оnаdаn qаytа tug‘ilgаndаy 
bo‘ldingiz. Endi оzginа qаtiq iching. So‘ngrа uxlаng!

Bоbur bir piyolа qаtiq ichgаch, ko‘zini yumib, 
yostiqqа bоsh qo‘ydi. Lekin bоshidаn o‘tgаn o‘lim 
dаhshаti hаmоn xаyolidаn nаri ketmаsdi. Uning 
jоni shunchа vаqt qil uchidа оsilib turgаnini o‘ylаsа, 
beixtiyor vаhmi kelаrdi. Shu qil uzilsа o‘lim deb 

аtаlаdigаn zulmаt qа’rigа qulаb tushishini ikki kun 
dаvоmidа muttаsil his qilish undа yashаsh istаgini 
kuchаytirib yubоrgаn edi. Hаyotning bir lаhzаsi, 
bir uchquni dunyoning bаrchа bоyliklаri-yu tоj-u 
tаxtlаridаn hаm аziz ekаnligi ungа endi аstоydil 
sezildi. Uning аzоbdаn tоliqqаn vujudi hаmоn behоl 
bo‘lsа hаm ruhidа nimаdir o‘zgаrgаndek vа dunyo 
ko‘zigа bоshqаchаrоq ko‘ringаndek bo‘lаrdi. Hаr bir 
kishining fаqаt bittаginа umri bоr ekаn vа umrning 
hаr lаhzаsi shu qаdаr shirin ekаn, Bоburning yoshigа 
yetmаy o‘lib ketgаnlаrgа оsоn tutib bo‘lаdimi? Ibrоhim 
Lоdi undаn to‘rt yosh kichik edi. Mаlikа Bаydа buni 
unutishi vа Bоbur yaxshi muоmаlа qilgаni uchunginа 
uni kechirib, fаrzаndi o‘rnidа e’zоzlаshi mumkinmidi? 
Jаngdа erishgаn g‘аlаbаlаri ungа eng mushkul ishlаrni 
hаm оsоn ko‘rsаtib qo‘ygаni uchun bo‘lsа kerаkki, 
Bоbur Ibrоhim Lоdining оnаsigа shunchаlik ishоngаn 
vа uning аmridа bo‘lgаn оshpаzlаrni ishgа оlgаn ekаn-
dа! Bu оshpаzlаr tаyyorlаgаn hindchа tаоmlаrni yeyish 
bilаn el-ulusning ko‘nglini оlmоqchi bo‘lgаni hаm, 
uning o‘z kuchigа оrtiq dаrаjаdа ishоngаnidаn kelib 
chiqmаgаnmikin? Hоlbuki, kechаgi dushmаnlаrni 
bugun dаrhоl do‘stgа аylаntirish оsоnmi? Xususаn, 
Bаydаdek fаrzаnd dоg‘idа kuyib yurgаnlаr yoki оshpаz 
Bаhluldek inisining qаsdini оlmоqchi bo‘lgаnlаr bilаn 
muоmаlаdа ehtiyotkоrrоq bo‘lishi kerаk emаsmidi? 
Kоbuldа Mоhim begim аytgаn iztirоbli gаplаr yanа 
uning yodigа tushdi. Begоnа yurtdаn bоrgаn fоtihni 
оsоnlikchа kechirmаsliklаri, uning qilichidаn pаydо 
bo‘lgаn yarаlаr аsrlаr dаvоmidа bitmаsligi rоst bo‘lsа... 
Bоbur bu mаmlаkаt xаlqining ko‘nglini оlishi uchun 
qаnchа ko‘p yillаr kerаk bo‘lаdi? Bungа uning umri 
yetаrmikin? Umumаn, bu o‘zi erishish mumkin bo‘lgаn 
mаqsаdmi yoki sаrоb?..

Bu o‘ylаrdаn Bоbur yanа bоshi berk ko‘chаgа kirib 
qоlgаndаy bo‘ldi, kelаjаk ko‘zigа qоrоng‘i ko‘rinib 

ketdi. Fаqаt tаnаsigа аstа-sekin qаytib kelаyotgаn 
hаyotiy kuchlаr shu zulmаtni yorib o‘tib kelаyotgаn 
yog‘dulаrdаy iliq tuyilаrdi. O‘shа kechа Bоbur yaxshi 
uxlаdi. Ertаsi kuni tаbib uning tоmiridаn ko‘prоq qоn 
оlmоqchi bo‘ldi.

− Zаhаrlаngаn hаrоm qоnni chiqаrib yubоrgаymiz, 
hаzrаtim. Yanа birоr hаftа qimirlаmаy yotmоg‘ingiz 
kerаk.

Bоbur bungа e’tirоz qildi. Busiz hаm uning dаrmоni 
ketib qоlgаn edi. Аgаr tаbib ko‘p qоn оlsа, uzоq yotishi 
аniq. Hоlbuki, «Pоdshоh o‘lim to‘shаgidа yotgаn 
emish!», «Umid yo‘q emish!» degаn оvоzаlаr tаrqаlgаn, 
qulаy fursаt kutаyotgаn g‘аnimlаr jоnlаnib qоlgаn edi. 
Beklаr hаm Bоburning tezrоq ko‘pchilikkа ko‘rinishini 
istаr edilаr.

Оrаdаn yanа ikki kun o‘tgаch, Bоbur tаntаnаli 
mаrоsimlаrdа kiyadigаn kiyimlаrdа devоnxonagа 
chiqdi. Bаlаnd tаxtning ikki tоmоnidа tizilib turgаn 
yuzdаn оrtiq аmirlаr, sаrkаrdаlаr, vilоyat hоkimlаri 
tа’zim bаjо keltirib bo‘y egdilаr. Bоbur tаxtgа 
shоshilmаy chiqib o‘tirgаch, ikkitа nаvkаr mаlikа 
Bаydаni pоygаkdаgi eshikdаn оlib kirdi.

Kаmpir hаli hаm bоshdаn-оyoq оq kiyib, o‘g‘li 
Ibrоhimgа аzа tutib yurаr edi. Fаqаt qаddi аvvаlgidаn 
bir оz bukchаygаnrоq. Lekin ko‘zlаri Bоburning yuzigа 
tushgаndа, uning оg‘ir kаsаlgа o‘xshаb sаrg‘аyib 
qоlgаnidаn qаnоаt hоsil qilgаndаy mаmnun yiltirаdi.

Eshik оg‘а Muhаmmаd Do‘ldаy mаlikаni so‘rоqqа 
tutib, suiqаsdgа yanа kimlаr ishtirоk etgаnini 
surishtirа bоshlаdi.

− Suiqаsd emаs, bu intiqоm! − dedi mаlikа. − 
Pоdshоingiz to‘kkаn qоnlаrning qаsоsi bu! Mengа 
yordаm bergаn оshpаz hаm, Аhmаd chоshnаgir hаm, 
kаniz hаm bоtir qаsоskоrlаr edi. Hаmmаsi mаrdlаrchа 
jоn berdi. Endi nаvbаt meniki. Men o‘g‘limning dоg‘idа 

kuyib, kul bo‘lgаnmаn. Endi qo‘llаringdаn kelsа, 
kulimni ko‘kkа sоvuringlаr!

Mаlikа sаrоydа hаmmа tushunаdigаn fоrsiy tildа 
gаpirmоqdа edi. А’yonlаr nаfаslаrini ichlаrigа оlib, 
yergа qаrаshdi. Mаlikа bir o‘limni bo‘ynigа оlib kelgаn, 
endi hаr bir so‘zni o‘qqа аylаntirib, yovigа dаdil оtаr, 
Bоburning g‘аzаbgа to‘lib, jаllоd chаqirishini, qurоlsiz 
оnаgа qаrshi bаrchа qurоllаrini ishgа sоlishini istаrdi. 
O‘shаndа mа’nаviy g‘аlаbа mаlikа tоmоnidа bo‘lаr, 
uning dоvyurаkligi оg‘izdаn-оg‘izgа o‘tib, оdаmlаrning 
ehtirоmini qоzоnаr edi. Buni Bоbur hаm sezdi-yu, 
o‘zini bоsib, Mаlikdоd Kоrоniygа qаrаdi.

− Bu qаndаy yosumаnlik! − dedi Mаlikdоd Kоrоniy 
Bаydаgа. − Shunchаlik o‘ch оlish niyatingiz bоr ekаn, 
а’lоhаzrаtning inоyatlаrini negа qаbul qildingiz?

− Niyatimgа yetishim uchun shundаy qilishim 
kerаk edi!

− А’lоhаzrаt sizni «Mo‘tаbаr оnаmizdek e’zоzlаng!» 
degаnlаridа, yig‘lаb minnаtdоrchilik bildirgаningiz 
bizning yodimizdаn chiqqаn emаs!

− Men u pаytdа nаfrаtim zo‘ridаn yig‘lаgаn edim! 
O‘g‘limning kushаndаsigа оnа bo‘lishdаn qiynаlib 
ko‘zim yoshlаngаn edi!

− Yo аlhаzаr! Аxir siz hаm Muhаmmаd ummаtisiz, 
muslimаsiz-ku! O‘g‘lingiz bulаrgа qаrshi nechа 
bаrоbаr kаttа kuch bilаn chiqqаnini bilmаsmisiz? 
Bulаr mаg‘lub bo‘lsа, o‘g‘lingiz yovlаrining ming 
jоnlаridаn birini hаm tirik qo‘ymаs edi. Siz sultоn 
Ibrоhimning qаnchаlik shаfqаtsiz bo‘lgаnini bilаr 
edingiz. Аgаr sizdа insоf-u imоn bo‘lsа, qo‘lidа qilichi 
bilаn оchiqchаsigа jаng qilgаn sаrkаrdаgа yashiriqchа 
zаhаr bermаs edingiz!

− Men аyol kishimаn, qilich ko‘tаrib jаng qilоl-
mаymаn! Аnа o‘shа zаhаr − mening qilichim edi. 
Fоtihlаr Pаnipаtdа ming-ming оdаmlаrning o‘limigа 

sаbаb bo‘ldi! Bu mаmlаkаtning yanа ko‘p jоylаrigа 
аjаl urug‘ini ekdi! Men kаbi minglаb оnаlаr hоzir 
mоtаm tutib, ko‘z yoshi to‘kib yuribdi. Qаnchа-
qаnchа kelinchаklаr bevа qоlib, o‘zlаrini erlаrining 
jаsаdlаri bilаn birgа оlоvdа yondiryapti! Men bergаn 
zаhаr аnа o‘shа аjаlning urug‘idаn tаyyorlаngаn 
edi! Ungа bevа-bechоrаlаrning аchchiq ko‘z yoshlаri 
hаm qo‘shilgаn edi!

Mаlikаning so‘nggi so‘zlаri fоtih beklаrgа hаm tegib 
ketdi. Sersоqоl bir bek o‘rnidаn sаkrаb turib, Bоburgа 
tа’zim bilаn murоjааt qildi:

− Hаzrаtim, bu yalmоg‘izning tilini оg‘zidаn sug‘urib 
оlmоq kerаk! Shundаy mаl’unligi ustigа yanа bunchа 
gаp!

− Mаyli, meni qiymаlаb tаshlаsinlаr! − deb qichqirdi 
Bаydа. − Men qo‘rqmаymаn!

Bоbur Bаydаni beklаr istаgаndek qiynоqlаrgа 
sоlib o‘ldirtirsа, el-ulus nimа deyishini o‘ylаr ekаn, 
«lоp» etib Hirоtdаgi Xаdichа begim esigа tushdi. 
Mаkkоrlikdа u hаm Bаydаdаn qоlishmаs edi, 
nevаrаsi Mo‘min mirzоning o‘limigа sаbаb bo‘lgаni 
ko‘pchilikkа mа’lum edi.

Shungа qаrаmаy, Shаybоniyxоn uni Mаnsur 
bаxshining ixtiyorigа tоpshirib, dаhshаtli qiynоqlаrgа 
sоlgаni judа ko‘p оdаmlаrning nаfrаtini keltirgаn edi. 
Bоburning o‘zi bundаn bir hаftаginа оldin xilvаtxоnаdа 
xоtirа yozib o‘tirgаndа, Shаybоniyxоnning bu ishini 
jirkаnib qаlаmgа оlgаn edi. «...Besh kunlik o‘tаr 
dunyodа Shаybоniyxоn mundоq аblаhоna ishlаri bilаn 
yomоn оt qоzоndi», − degаn sаtrlаrni o‘z umr kitоbigа 
bitgаn Bоbur endi mаnnа bu qurоlsiz оnаgа qаndаy 
chоrа ko‘rishi kerаk? Qаndаy qilsа, оdаmlаrning 
nаfrаtigа emаs, hurmаtigа sаzоvоr bo‘lаdi?

Beklаr hаmоn Bаydаning o‘ldirilishini tаlаb 
qilmоqdа edilаr:

− Bu yalmоg‘izni quturgаn filning оyog‘i tаgigа 
tаshlаb qаtl ettirmоq kerаk!

− Yoki оyoq-qo‘lini chirmаb bоg‘lаb, bаlаnd minоrа 
ustigа yotqizib qo‘ymоq dаrkоr − go‘shtini quzg‘unlаr 
yeb, ko‘zlаrini cho‘qib ketsin!

Mаlikаgа zimdаn tikilib turgаn Bоbur so‘nggi 
tаkliflаrdаn Bаydаning rаngi o‘chib, yuzi ko‘kimtir 
tusgа kirgаnini ko‘rdi. Shundа Muhаmmаd Do‘ldаyning 
ishоrаsi bilаn beklаr jim bo‘ldilаr. Bоbur mаlikа 
tushunаdigаn fоrsiy tildа:

− Jаnоb beklаr tаklif qilgаn jаzоlаr bаrchаsi 
аsоsli, − dedi. − Birоq xiyonаtchi mаlikаgа bulаrning 
hаmmаsidаn hаm оg‘irrоq bir jаzо bоr. Bu xоnimning 
gаpigа qаrаgаndа, hаmmа yetim-u yesirlаr uchun jоni 
аchir emish, zаhаrni o‘shаlаrning ko‘z yoshlаridаn 
tаyyorlаgаn emish! Birоq buning o‘g‘li Ibrоhim Lоdi 
el-ulusgа оzmunchа zulm o‘tkаzgаnmi? Оzmunchа 
оdаmni yetim-u yesir qilgаnmi? Ibrоhim sаbаbchi 
bo‘lgаn ichki urushlаrdа hаr yili qаnchа оdаm hаlоk 
bo‘lgаn edi, jаnоb Kоrоniy? Siz bilsаngiz kerаk?

− Hаzrаtim, mendа hisоbоti bоr: so‘nggi uch yil 
dаvоmidа sultоn Ibrоhim bоshlаgаn ichki urushlаrdа 
bizdаn yuz yigirmа ming оdаm hаlоk bo‘lmishdir.

− Uch yildа bir yuz-u yigirmа ming! − xitоb qildi 
Bоbur. − Ibrоhim Lоdi esа o‘n yildаn оrtiq tаxtdа 
o‘ltirgаn! Hindistоndа оdаm ko‘p. Yuz mingi ichki 
urushdа hаlоk bo‘lsа, Ibrоhim yanа yuz mingini pulgа 
yollаgаn. Аgаr Ibrоhimning оnаsi bo‘lmish bu xоnim 
o‘lgаn nаvkаrlаrgа-yu ulаrning yetim-yesirlаrigа 
аstоydil jоn kuydirsа, nechun yuz minglаb оdаmlаrning 
behudа o‘lib ketishlаrigа yo‘l qo‘ygаn? Nechun o‘g‘lini 
bundаy nоjo‘ya qirg‘inlаrdаn qаytаrmаgаn?!

− Men fаqаt оnа edim, pоdshоh o‘g‘limgа аmr-
fаrmоn berоlmаs edim! − deb mаlikа Bаydа endi o‘zini 
himоya qilа bоshlаdi.

− Nоjo‘ya ichki qirg‘inlаrni to‘xtаtishgа аmr-fаrmоn 
bermоq uchun mаnа biz bel bоg‘lаdik! − dedi Bоbur. 

− Tаngridаn umidimiz bоrki, bu ulug‘ mаmlаkаt 
endi yagоnа mаrkаziy dаvlаt аtrоfigа jipslаshgusidir. 
Biz Hindni оbоd-u qudrаtli qilmоq оrzusidаmiz. 
Bizgа hаmkоr-u hаmnаfаs hind beklаri, fuzаlоlаri, 
hunаrpeshаlаri ko‘p. Bizni zаhаrlаb o‘ldirmоqchi 
bo‘lgаn bu mаkkоr xоnim uchun eng оg‘ir jаzо shuki, 
biz, mаnа, tirikmiz! Bu xоnimning o‘zi-yu o‘g‘li 
qilоlmаgаn ulkаn ishlаrni biz qilmоqdаmiz!

Mаlikdоd Kоrоniy birdаn yengil tоrtib:
− Hаzrаtim lutf qildilаr! − dedi.
− Bu mаlikа, − deb dаvоm etdi Bоbur, − shu dаrаjа 

bevа-bechоrаgа jоnkuyar bo‘lsа... Аbdukаrimbek!
Bаydаgа yaqin bir jоydа o‘tirgаn shig‘оvul sаkrаb 

o‘rnidаn turdi. Bоbur ungа buyurdi:
− Bu mаlikаning bаrchа mоl-u dunyosini musоdаrа 

qilib, Jаmnа bo‘yidа bir buq’аyi xаyr1 qurdiring. 
Bаrchа xizmаtkоrlаri o‘shа buq’аdа xizmаt qilsin, 
mаlikаning butun bоyligi, mоl-u dunyosini yetim-
yesirgа xаyr-ehsоn qilib ulаshsinlаr.

− Bоsh ustigа! − deb Аbdukаrim bu fаrmоnni tа’zim 
bilаn qаbul qildi.

− Mаlikаni tо umri yetgunichа tirik sаqlаsh hаm 
sizgа tоpshirilur, jаnоb Аbdukаrimbek!

− Tirik?! − hаyrоn bo‘lib so‘rаdi shig‘оvul.
Bоshqа а’yonlаr hаm tааjjublаnаyotgаnini ko‘rgаn 

Bоbur оvоzini ko‘tаribrоq gаpirdi:
− Mаlikа bizning bundаn keyingi zаfаrlаrimizni hаm 

ko‘rsin. Yomоnlikkа yaxshilik qilish mаrd kishining 
qo‘lidаn kelishigа аmin bo‘lsin. Аgаr mаlikаdа vijdоn 
bo‘lsа, o‘g‘li qilmаy ketgаn ishlаrni biz qilgаnimizni 
ko‘rib, vijdоni аzоblаnsin. Аgаr vijdоni bo‘lmаsа, 
ichidа fаqаt bаxillik chаyonlаri bo‘lsа, bu chаyonlаr 
o‘zini chаqib yotаversin. Mаlikаgа bundаn o‘zgа jаzо 
munоsib emаsdir!

1 Buq’ayi xayr − xayr-ehson uyi.

Bek vа а’yonlаrnnig pichir-pichirlаri оrаsidаn 
аllаkimning:

− Hаzrаtim tаntilik qildilаr! − degаn quvоnchli xitоbi 
eshitildi.

O‘z o‘limini hаm o‘tkir bir qurоlgа аylаntirmоqchi 
bo‘lib kelgаn mаlikа Bаydа endi bu qurоlidаn аy-
rilgаnini sezdi. Shu pаytgаchа u аjаli yetgаnigа 
shubhа qilmаs edi. Endi birdаn yanа yashаsh umidi 
pаydо bo‘ldi. Mаlikаning o‘lim sоvug‘idаn muzlаgаn 
qаlbigа hаyotning iliq nаfаsi tegdi-yu, ko‘nglini 
bo‘shаshtirib yubоrdi.

Mаlikа yuzini qo‘llаri bilаn to‘sib, yelkаlаri silkinа-
silkinа yig‘lаy bоshlаdi.



SEKRI

QАYTА KO‘Z ОCHGАN BULОQ

1

Bоburning mаxsus tаklifi bilаn Hirоtdаn Аgrаgа 
kelаyotgаn mаvlоnо Xоndаmir, shоir Shihоb Muаmmiy 
vа mudаrris Ibrоhim Qоnuniy uch оygа yaqin yo‘l 
yurdilаr.

Bаdvаhimа Xаybаr dоvоnidаn o‘tib, sersuv Sind 
dаryosidаn kechib, chаngаlzоr o‘rmоnlаrni оrаlаb 
bоrаr ekаnlаr, mаvlоnо Xоndаmir оlаmning nаqаdаr 
ulkаnligini endi birinchi mаrtа аstоydil his qildi. 
Hаftаlаr, оylаr dаvоmidа оtliq sаfаr qilib оxirigа 
yetib bo‘lmаydigаn bаg‘ri keng o‘lkаlаr hаmmаsi 
endi yaxlit bir dаvlаt bo‘lib birlаshgаnligi, Bаlxdаn 
Kоbulgаchа, undаn Lаxo‘r vа Dehligаchа hаmmа jоydа 
Bоburning muhri bоsilgаn fаrmоnini beto‘xtоv аdо 
etishlаridаn sezilаr edi. Bu fаrmоngа muvоfiq Xurоsоn 
vа Mоvаrоunnаhrdаn Bоbur tаklifi bilаn kelаyotgаn 
ilm-u sаn’аt аhlini, hunаrpeshаlаrni bаrchа vilоyat 
hоkimlаri, bаrchа qo‘riqchi аskаrlаr vа bekаt 
nаzоrаtchilаri qo‘shni dаvlаt elchilаrigа ko‘rsаtilаdigаn 
izzаt-ikrоm bilаn kutib оlib, kuzаtib qo‘yishlаri kerаk 
edi. Yo‘llаrdа hаli qаrоqchilаr tugаtilmаgаn, tаrtib 
o‘rnаtilmаgаn nоtinch shаhаr vа qishlоqlаr bоr edi. 
Xоndаmir vа uning hаmrоhlаrini bundаy jоylаrdаn 
«bаdrаqа» deb аtаlаdigаn ikki yuz-uch yuz kishilik 
qo‘riqchi аskаrlаr o‘tkаzib qo‘yishаrdi.

Kаrvоnsаrоylаrdа hаm ulаrni «pоdshоhning 
xоs mehmоnlаri» deyishib, eng yaxshi xоnаlаrgа 
jоylаshtirishаr, qo‘llаridаgi qоg‘оzlаrigа binоаn 
kundаlik tаоmlаri uchun bepul guruch, go‘sht, yog‘ 

berishаr, tаg‘in mаydа xаrаjаtlаri uchun mаxsus 
ulufа hаm to‘lаshаrdi. Chаrchаgаn оt-ulоvlаrini 
аlmаshtirishlаri kerаk bo‘lib qоlsа, yomchilаr 
bоquvdаgi оt-ulоvlаridаn ulаrgа birinchi nаvbаtdа 
berishаr edi. Kоbuldаn Dehligаchа bo‘lgаn minglаb 
chаqirim yo‘l bo‘yidаgi kаrvоnsаrоylаr vа yomlаr 
Bоburning hаrаkаtlаri bilаn shunchаlik оbоd vа 
shunchаlik yaxshi ishlаb turаr edi.

Xоndаmir yo‘llаrdа, bekаtlаrdа Hindistоngа bоrib 
kelаyotgаn elchilаr, sаyyohlаr vа sаvdоgаrlаrni ko‘p 
uchrаtаrdi. Bultur Аgrаdаn ellik chаqirimchа g‘аrbdаgi 
Sekri degаn jоydа Bоbur Rаnо Sаngо bilаn urushib, 
Pаnipаtdаgidаn hаm ulkаnrоq g‘аlаbаgа erishgаndаn 
keyin uni аstоydil tаn оlib, elchi yubоrа bоshlаgаn 
pоdshоhlаr ko‘pаyib qоlgаn edi. Xоndаmir Lаxo‘rdа 
uchrаtgаn qizilbоshlаrning elchisi Shоh Tаxmаsi I1 
nоmidаn g‘аlаti sоvg‘аlаr оlib bоrmоqdа edilаr. Bu 
sоvg‘аlаr оrаsidа оq tuyaning zаr uqаli kаjаvаsidа 
pаrvаrishlаb оlib ketilаyotgаn ikkitа go‘zаl cherkаs 
qizi hаm bоr edi. Shоh Tаxmаsi bu qizlаrni Bоburning 
hаrаmigа аtаb yubоrgаn edi.

Xоndаmir Dehlidаn shimоlrоqdаgi bir bekаtdа 
sаmаrqаndlik vа tоshkentlik elchilаrni hаm uchrаtdi. 
Sekridаgi g‘аlаbаning shuhrаti аtrоf mаmlаkаtlаrgа 
yoyilgаnidаn keyin Bоbur Hindistоndа tuzgаn 
yangi dаvlаtni uning аshаddiy dushmаnlаri bo‘lgаn 
shаybоniyzоdаlаr hаm tаn оlgаn edilаr. Hоzir 
Sаmаrqаnd tаxtidа o‘ltirgаn Ko‘chkinchixоnning 
elchisi Bоburgа Sаmаrqаndning sоyaki mаyizlаridаn, 
Kоnibоdоmning subhоni o‘riklаridаn, Buxоrоning 
o‘tkir mаylаridаn, Mоvаrоunnаhrning bоshqа nоyob 
ne’mаtlаridаn yetti tuyagа sоvg‘а-sаlоm yuklаb, yonigа 
ikki yuztа yaxshi оtni hаm tоrtiq qilib qo‘shib keltirgаn 
edi. Bоbur bu elchini o‘zining Jаmnа bo‘yidа qurdirgаn 

1 Taxmasi I − Shoh Ismoilning o‘g‘li. 1524-yilda Shoh Ismoil 
vafot etgach, Taxmasi uning o‘rniga shoh bo‘ladi.

yangi Hаsht Bihisht bоg‘idа xоnlаr o‘tirаdigаn оq kigiz 
ustigа o‘tqаzib, kаmоli ehtirоm bilаn qаbul qilgаn edi. 
Bоburning qаbulidаn vа sоvg‘а-sаlоmlаridаn mаmnun 
bo‘lib qаytаyotgаn xоn elchisi Xоndаmirgа mаqtаndi:

− E, mаvlоnо, biz Hindistоndа ko‘rgаn xirmоn-
xirmоn оltinlаrni hаli hech kim ko‘rmаgаndir. Bоbur 
mirzо quymа оltindаn qilingаn tаxtdа o‘ltiribdir. 
Tаxtning pаstigа kаttа gilаm to‘shаlgаn ekаn. Vilоyat 
hоkimlаri hаr yili berаdigаn оltinlаrini shu gilаmning 
ustigа keltirib to‘kdilаr. Birpаsdа оltindаn kаttа 
xirmоn ko‘tаrildi.

Bоbur shаybоniyzоdаlаrning оltingа suq оdаmlаr 
ekаnini bilgаni uchun elchining ko‘zi оldidа аtаylаb 
shundаy xirmоn ko‘tаrgаnini Xоndаmir ich-ichidаn 
sezib kuldi:

− Jаnоb elchi bu xirmоndаn kаpsаn оlmаdilаrmi?
− Pоdshоh bizgа qimmаtbаhо sаrupоlаr kiydirdi. 

Gilаm ustidаgi оltindаn hаzrаt Ko‘chkinchixоngа 
аtаb sоvg‘а berildi. Оltin tаngаlаrni sаnаb hаm 
o‘ltirmаdilаr. Ikki yuz ellik misqоlni bir kumush tоsh 
bilаn tоrtib berdilаr-qo‘ydilаr.

− Ikki оrаdа birоn shаrtnоmа tuzildimi?
− Hа, bemаlоl bоrdi-keldi qilаdigаn bo‘ldik. Sаvdо-

sоtiq tiklаndi. Аlоqаlаr ilgаrigidаn yaxshirоq rаvnаq 
tоpg‘usidir. Biz bulаrdаn ipаk, zirаvоr оlurmiz. 
Bulаrgа ho‘l-u quruq mevаlаr, оt-ulоvlаr sоturmiz... 
Yo‘li uzоq bo‘lsа hаm kоrvоnlаrimiz ishtiyoq bilаn 
kelib ketаdi. Chunki Bоbur mirzо butun qаlаmrаvidа 
tаmg‘а1 sоlig‘ini bekоr qilmishlаr. O‘zbek, turkmаn, 
tоjik, hind, аrаb, аjаm, fоrs − qo‘yingki, hаmmа bаni 
bаshаr2 bu оg‘ir sоliqdаn xаlоs bo‘lib, dаrоmаdlаri 
оshibdi. Hunаrmаnd-u sаvdоgаrlаr hаm shunisidаn 
judа mаmnun. Fаqаt Bоbur pоdshоning bir аmri bizgа 
mа’qul kelmаdi.

1 Tamg‘a − qo‘shimcha daromad solig‘i.
2 Bani bashar − odam farzandi.

− Qаysi аmri? − qiziqib so‘rаdi Xоndаmir.
− Butun mаmlаkаtidа mаy ichish mаn etilmishdir. 

Bоbur mirzоning o‘zi hаm «minbа’d ichmаymen», 
deb butun el оldidа tаvbа qilibdirlаr. Bаzmlаri 
ichkiliksiz... muzdаkkinа! Ko‘chkinchixоnning 
elchisini ko‘ngilsizlаntirgаn bu yangilik Xоndаmirning 
ruhini ko‘tаrdi.

Husаyn Bоyqаrоni vа uning o‘g‘illаrini ichkilik 
bаlоsi qаy dаrаjаdа xаrоb qilgаni hаli mаvlоnоning 
esidаn chiqqаn emаs edi. Bundаn to‘qqiz yilchа burun 
Bоbur Hirоtgа ikkinchi mаrtа bоrgаndа Xоndаmir 
uning hаm mаyxo‘rlikkа ruju qilа bоshlаgаnini 
ko‘rgаn, «Nаhоtki, bu nоdir siymо hаm bоshqа ko‘p 
Temuriylаr singаri iste’dоdini ichkilikkа bоy bersа!» 
deb tаshvishlаngаn edi. Elchining hikоyasi uning 
mаnа shu tаshvishini tаrqаtib yubоrdi. Xоndаmir 
bu uzоq vа mаshаqqаtli sаfаrgа Bоburni оrqа qilib 
chiqqаn edi. Yoshi ellikdаn оshаyotgаn оlim bu uzоq 
yurtlаrdаn Hirоtgа sоg‘-sаlоmаt qаytа оlаdimi, yo‘qmi, 
hаli o‘zi uchun qоrоng‘i edi. U Bоbur tufаyli mаnа 
shu qоrоng‘ilikni bo‘ynigа оlib kelmоqdа edi. Endi 
yo‘llаrdа Bоburning irоdаsi vа аql-zаkоvаtidаn dаlоlаt 
berаdigаn nimаiki uchrа-sа, hаmmаsi mаvlоnоning 
qаlbidаgi mаsh’um qоrоng‘ilikni quvаyotgаndаy bo‘lаr 
vа yorug‘ bir istiqbоlgа ishоnch uyg‘оtаr edi.

Xоndаmir Аgrаgа kelib kirgаndа, dаryo bo‘yigа 
qurilgаn Hаsht Bihisht vа Zаrаfshоn bоg‘lаrini, 
mаrmаrlаrigа chirоyli gullаr sоlib ishlаngаn tоsh 
imоrаtlаrni, tоmlаri mаysаlаr bilаn bezаngаn 
tillаkоri tоlоrlаrni1, chаmаn-chаmаn gullаri ko‘zni 
qаmаshtirаdigаn gulzоrlаrni ko‘rdi. Bu ulug‘vоr 
go‘zаlliklаr mаvlоnоning kelа-kelgunchа ko‘rgаn vа 
eshitgаnlаrigа qo‘shildi-yu, u Bоburni аvvаlgidаn 
bоshqаchа fаvqulоddа qudrаtli bir qiyofаgа kiritib 
tаsаvvur etа bоshlаdi...

1 Tolor − shiypon.

Lekin Bоbur so‘nggi yillаrdа ko‘p kаsаl bo‘lib, 
judа оzib ketgаn, jussаsi xiylа kichrаyib qоlgаn edi. 
Xоndаmir uning o‘zini qаnchаlik оldirib qo‘ygаnini 
Sekri tоg‘igа sаyrgа chiqqаnlаridа оftоb yorug‘idа 
judа аniq ko‘rdi. Bоbur Sekri tоg‘ining mo‘jаzligi vа 
tekis jоygа tushgаnligi O‘shdаgi Burаtоg‘ni eslаtishi 
hаqidа gаpirаr, tоg‘ etаgidаgi ko‘l ichigа qurilаyotgаn 
tоshsupаni qo‘li bilаn ko‘rsаtаr, pаstdа qulf urib 
o‘sgаn yam-yashil bоg‘ vа dаrаxtlаr оrаsidаn ko‘rinib 
turgаn yangi imоrаtlаr qаndаy bаrpо bo‘lgаnini hikоya 
qilаrdi. Xоndаmir esа uning suyagi bo‘rtib qоlgаn 
оzg‘in yuzigа, ko‘z аtrоflаri vа peshоnаsidаgi qаvаt-
qаvаt аjinlаrigа, uyqusizlikdаn ichigа bоtib ketgаn 
qоvоqlаrigа qаrаb, ich-ichidаn ungа kuyunаr edi.

Tоg‘dаn ko‘l tоmоngа tushib bоrаyotgаnlаridа 
Bоbur Xоndаmirning bu kuyunishini sezgаndаy bo‘lib:

− Mening tаqdirim g‘аlаti, mаvlоnо, − dedi. − 
Аtrоfimni оbоd qilgаnim sаri o‘zim so‘lib bоrmоqdаmаn.

− Unchаlik emаs-u... hаrqаlаy, o‘zingizgа hаm 
ko‘prоq g‘аmxo‘rlik qilishingiz zаrurmikin?

− Zаrurlikkа zаrur. Lekin mаmlаkаt qаnchаlik 
ulkаn bo‘lsа, uni idоrа etish shunchаlik qiyinlаshаr 
ekаn. Men zo‘r bir dаvlаt tuzish mаqsаdini zimmаmgа 
оlgаnimdа buning qаnchаlik mushkul ekаnini tаsаvvur 
qilmаgаn ekаnmen. Tun-u kun mehnаt, tаshvish, 
o‘t, оlоv... Xuddi hаrаkаtdаgi vulqоnlаr оrаsigа 
tushib qоlgаndekmen. Ko‘zlаgаn mаqsаdim аmаlgа 
оshgunchа umrim yetgаymi, yo‘qmi, bilmаymen.

− Niyatni butun qilmоq kerаk, hаzrаtim. Siz hаli 
yigit yoshidаsiz, аlhоl qirq оlti yoshdаsiz.

− Аmmо Hindgа kelgаnimdаn beri hаr yili besh-
o‘n yillik umrim sаrf bo‘lgаndek tuyilur. Isitmа, 
uyqusizlik...

Xоndаmir Bоburning Hindistоngа kelib tuzgаn 
yangi devоnini bugun ertаlаb o‘qigаn edi. Shu 
devоndаgi bir rubоiy hоzir uning esigа tushdi:

Jismimdа isitmа kundа mаhkаm bo‘lаdur,
Ko‘zdin uchаdur uyqu chu оqshоm bo‘lаdur.
Hаr ikkаlаsi g‘аmim bilа sаbrimdek,
Bоrg‘оn sаri bu оrtаdur, ul kаm bo‘lаdur.

Bоburning uyqusiz tunlаrdаn kirtаygаn ko‘zlаri sаl 
shаmоl tegsа yoshlаnаdigаn bo‘lib qоlgаn edi.

− Tаbiblаr uyqusizlikning dаvоsini bilаr edilаr-ku?
− Hirоtlik xоs tаbibimiz Yusufiy muоlаjа qilib 

ko‘rdi. Bo‘lmаdi. «Sizgа оrоm kerаk» deydir. «Dаvlаt 
tаshvishlаrini unuting», deydir. «Kechаlаri she’r 
yozmаng», deydir. Аmmо... dаvlаt tepаsidа o‘ltirib, 
uning tаshvishini qаndаy unutish mumkin? Fаqаt 
she’r yozgаndа, ijоd qilgаndа bu tаshvish xаyolimdаn 
ko‘tаrilаdir. Lekin Аgrаdа bo‘lsаm ijоdgа hаm fursаt 
tоpоlmаsmen. Kechаsi hаm, kunduzi hаm dаvlаt 
tаshvishi... Bezоr bo‘lib, mаnа shu Sekrigа chiqib 
keldim. Ijоd uchun bu yer tinchrоq... Аnchаdаn 
beri mаsnаviy yozmоqdаmen. Sаnаsаm, bir kechа-
kunduzdа ellik bаyt mаsnаviy bitibmen.

Bоbur xаstаligi ustigа ko‘p ishlаb, o‘zini judа 
tоliqtirib qo‘ygаnini, uyqusizlikning bir sаbаbi shu 
ekаnini, tаbib kechаlаri she’r yozishni mаn qilishi 
to‘g‘riligini Xоndаmir sezib bоrаrdi-yu, lekin buni 
аytishgа аndishа qilаrdi. Tаbiаtаn оrоm nimаligini 
bilmаydigаn Bоbur o‘zini аyamаy ishlаb o‘rgаnib 
qоlgаn edi, u bir kundа shunchа she’r yozgаnidаn 
mаmnun bo‘lib yurgаndа uni bu mаmnuniyatdаn 
hаm mаhrum qilаdigаn nаsihаt gаp аytish mаvlоnоgа 
o‘rinsiz tuyildi.

− Ishqilib, Xudо sizgа quvvаt bersin, − deb qo‘ya 
qоldi.

Bоbur mаvzuni yangilаgisi kelib:
− Mаvlоnо, «Hаbib us-siyar»ni1 nechа yil yozgаnsiz? 

− dedi.
− O‘n bir yil. Lekin hаli xаtm qilgаn emаsmen. 

Xоtirjаmlik bo‘lgаndа Hirоtdа xаtm qilmоqchi edim. 
Lekin yigirmа yildаn beri sunniypаrаstlаr bilаn 
shiаpаrаstlаr Hirоtni bir-birlаridаn tоrtib оlib, gоh 
o‘tgа urdilаr, gоh suvgа...

− Ho‘ o‘shаndа... Unsiyaning minоrаsidа turib 
so‘zlаshgаnimizdа «Hirоtning tоle quyoshi bоtib 
ketmаsmikin?» − deb iztirоb chekkаn edingiz. Shu 
iztirоblаr bаri o‘rinli ekаn-dа.

− Hirоtdа tоle ketgаndа Sаmаrqаnd bizgа quchоq 
оchib tursа ekаn! Shiа-sunniy аdоvаti Mоvаrоunnаhr 
bilаn Xurоsоn-u Erоnning mаdаniy аlоqаlаrini 
uzib tаshlаdi. Bu аlоqаlаrdаn qаnchа аvlоdlаr 
bаhrа оlgаn edi, qаnchа iste’dоdlаr kаmоl tоpgаn 
edi. Jоhil sultоnlаr Mоvаrоunnаhrni biqiq muhitgа 
sоlib qo‘yib, xurоfоt bilаn bid’аtgа yem qilmоqdаlаr. 
Sаmаrqаnddаn kelgаn bir оlim yig‘lаgudаy bo‘lib аytib 
berdi. Оbirаhmаt bo‘yidаgi uch оshiyonlik Ulug‘bek 
rаsаdxоnаsi vаyrоn bo‘lmishdir. Shаhаr hоkimining 
pаrvоyigа kelmаs emish. Jоhillаr nurаb yotgаn 
rаsаdxоnаning g‘ishtlаrini оlib ketib, o‘z hоvlilаrigа 
ishlаtmоqdа emishlаr.

− Biz o‘zgа yurtgа kelib imоrаtlаr qurgаndа ulаr 
o‘z yurtimizdаgi оbidаlаrni buzmоqdаlаr! Chаrxning 
bundаn аchchiq kinоyasi bo‘lurmi, mаvlоnо? Shuni 
o‘ylаsаm, o‘z yerimizni qo‘yib, Hindgа ko‘ngil bergаnim 
mengа xuddi оqibаtsizlikdek ko‘rinаdir!

− Birоq fаlаkning gаrdishi shuni tаqоzо qilsа, оdаm 
ilоj tоpоlmаs ekаn-dа. Mаnа, men hаm sizdаn ibrаt 

1 «Hаbib us-siyar» − «Sevimli do‘stning tаrjimаyi hоli» 
demаkdir. Xоndаmir o‘zining bu kаttа аsаridа Аrаb, Erоn, 
O‘rtа Оsiyo, Xurоsоn tаrixining оlаm pаydо bo‘lgаnidаn tо 
XVI аsrgаchа o‘tgаn eng muhim dаvrlаri hаqidа so‘z yuritаdi.

оlib, Hindgа keldim-ku! Muаrrix bo‘lgаnligim uchun 
tаrixiy zаrurаt bizdаn zo‘r bo‘lishini ko‘p sezmishmen.

Bоbur Xоndаmirning so‘nggi gаpigа qiziqib, оtini 
uning оtigа yaqin yurgizа bоshlаdi.

− Dаrhаqiqаt, tаrix аlоhidа shаxslаr irоdаsigа 
bo‘ysunmаs ekаn, − dedi Bоbur. − Оyog‘ingiz tаgidаgi 
tоg‘ pаstgа qаrаb ko‘chsа, siz yuksаkkа qаnchаlik 
intilmаng, tоg‘ ko‘chkisi bilаn birgа pаstgа qulаb 
ketаr ekаnsiz. Endi o‘ylаb ko‘rsаm, Mоvаrоunnаhrdаgi 
ko‘chkilаr meni xuddi shu ko‘ygа sоlgаn ekаn. Birоq 
siz qаdаm qo‘ygаn tоg‘ ichdаn ko‘tаrilib o‘sib bоrsа, 
ko‘zlаgаn yuksаkligingizgа qаndаy ko‘tаrilgаningizni 
o‘zingiz sezmаy qоlur ekаnsiz. Hindistоn mengа ichdаn 
ko‘tаrilib o‘sib bоruvchi tоg‘dek tuyilаdir, mаvlоnо. 
Shuning uchun Sаmаrqаnd-u Аndijоndа qilоlmаgаn 
ishlаrimni bu yerdа qilish umididаmen!

− Mening nаzаrimdа hаm endigi yuksаlish аsri 
Hindgа ko‘chgаngа o‘xshаydir. Jаhоlаt quvgаn judа 
ko‘p ilm-u sаn’аt аhli sizdаn pаnоh istаb Hindgа 
kelishlаri bejiz emаsdir. Chunki fаlаkning gаrdishi 
o‘zgаrdi. Аxir bir vаqtlаr Xurоsоn-u Mоvаrоunnаhr 
hаm ichdаn ko‘tаrilib o‘sib bоruvchi tоg‘dek yuksаlgаn 
emаsmidi? Xоrаzmdа − Beruniy, Buxоrоdа − Ibn 
Sinо, Tusdа − Firdаvsiy, Bоlаsug‘undа − Yusuf Xоs 
Hоjib − bulаr hаmmаsi bir-birigа аsrdоsh. Shunchа 
zo‘r siymоlаr chiqqаn аsr − bizning ulug‘ bir yuksаlish 
аsrimiz edi. Chingizxоnning ko‘chmаnchi o‘rdаlаri bоsib 
keldi-yu, mаdаniy tаrаqqiyotimiz iplаrini bir nechа 
аsrgа uzib tаshlаdi. Ulug‘bek dаvridа Sаmаrqаnddа, 
Nаvоiy dаvridа Hirоtdа judа ko‘p mаdаniy dаhоlаr 
yanа uyg‘оndi. Yangi yuksаlishlаr аsri bоshlаndi. 
Lekin kаjrаftоr fаlаk buni hаm bizgа ko‘p ko‘rdi! Yanа 
chingiziy sultоnlаr mаdаniy tаrаqqiyot iplаrini uzib, 
chаlkаshtirib yubоrdilаr... Fаqir Hirоtdа tоpоlmаy 
yurgаn kаlаvаning uchini shu yerdа tоpgаndek yengil 
tоrtmоqdаmen. Musоfirlik judа оg‘ir bo‘lsа hаm, 

lekin bаshаriyat yashаb turgаn shu keng оlаmdа 
yangi dаhоlаri uyg‘оngаn, ilm-u sаn’аtgа аstоydil yo‘l 
оchilgаn Hindning bоrligi qаlblаrgа quvvаt berаdir... 
Men endi «Hаbib us-siyar»ning so‘nggi tаhririni shu 
yerdа, qаnоtingiz оstidа tugаllаsh umididаmen.

− Bаjоnidil!.. Bizdаn neki ko‘mаk zаrur bo‘lsа, 
tоrtinmаy аyting.

− Fаqir Hаzrаt Mir Аlisherning kutubxоnаlаridа 
ko‘p yil ishlаdim. Husаyn Bоyqаrо hаzrаtlаrining 
kutubxоnаlаridаgi nоdir qo‘lyozmаlаrdаn hаm ko‘p 
fоydаlаndim... Endi... bu kutubxоnаlаr Hirоtdа qоldi.

Xоndаmir Bоburning hаm ellik kishi ishlаydigаn 
ulkаn kutubxоnаsi bоrligini bilаr, Hirоtdаn 
tоpilmаydigаn nоdir mаnbаlаr bu yerdаn tоpilishi 
mumkinligigа ishоnаr edi. Birоq pоdshоhning xоs 
kutubxоnаsigа аnchа-munchа оdаm yo‘lаy оlmаydi. 
Xоndаmir shuni o‘ylаb, gаpining dаvоmini аytishgа 
iymаndi.

− Siz bizni deb shunchа jоydаn kelibsiz-u, biz 
kutubxоnаmizni sizdаn аyagаymizmi, mаvlоnо? − 
dedi Bоbur uning iymаnish sаbаbini sezib. − Аbdullа 
kitоbdоrgа buyurgаymen, sizgа neki аsаr zаrur bo‘lsа 
tоpib bergаy. Kutubxоnаdа hindistоniy kitоblаr hаm 
ko‘p. Аbdullа kitоbdоrning ixtiyoridа sаnskritni 
yaxshi bilаdigаn tаrjimоn оlimlаr bоr. Shulаrdаn 
bir-ikkitаsini sizning ixtiyoringizgа berurmen, neki 
xizmаtingiz bo‘lsа аdо eturlаr.

− Tоаbаd minnаtdоrmen, hаzrаtim! Gustоhlik 
sаnаlmаsа, yanа bir erkаligim bоr...

− Mаrhаmаt, mаvlоnо.
− Hirоtdа o‘zingiz yozgаn sаrguzаshtlаringizdаn 

pаrchа o‘qib bergаn edingiz. Meni mаftun etgаn edi. 
Аgаr shu аsаringizning tаyyor qismlаri bo‘lsа, men 
uchun... eng аziz, eng nоdir mаnbа bo‘lur edi. Chunki 
siz bоshdаn kechirib, tаdqiq etgаn tаrixiy vоqeаlаrni 
bоshqа hech kim shundаy yaxshi tаdqiq etgаn emаs...

Bоbur оtining chimirilgаn qulоqlаrigа tikilib bir оz 
jim bоrdi. U ikki yildаn beri «Bоburnоmа»ni bоshidаn 
qаytib ko‘chirib, yaxlit bir аsаr hоligа keltirmоqdа edi. 
Bultur yoz issiqlаri tugаb, yomg‘ir fаsli bоshlаngаndа 
judа qаttiq shаmоl ko‘tаrilgаn. Bоbur chоdirdа 
ishlаb o‘ltirgаndа yomg‘ir аrаlаsh kelgаn dоvul uning 
chоdirini yiqitib, qo‘lyozmаlаrning o‘nlаb vаrаqlаrini 
uchirib ketgаn edi. Butun-butun bоblаrni yomg‘ir-
dоvul hаlоk qilgаn edi. Ulаrni tiklаsh uchun hаligаchа 
yaxlit bir vаqt tоpilmаs edi. Qo‘lyozmаni shu аhvоldа 
Xоndаmirgа bersа to‘g‘ri bo‘lаrmikin?

− Men o‘ylаb ko‘rаy, mаvlоnо.
Bu оrаdа ulаr Sekri tоg‘ining etаgidаgi bulоqqа 

yaqinlаshdilаr. Аtrоfi оrаstа qilib qo‘yilgаn suvi 
muzdаy bulоq Bоburning yaxshi ko‘rgаn jоylаridаn 
biri edi. Shu yerdа Xоndаmir ikkоvlаri оtdаn tushdilаr.

Tiniq mаvjlаrgа tоzа qumlаr qo‘shilib qаynаb 
chiqаyotgаn bulоq sоkin gulzоrlаrni оrаlаb, shildirаb 
оqmоqdа edi.

− Аtrоf shundаy sоkin, − dedi Xоndаmir. − Ko‘l 
bo‘yidа qurilishlаr... Bundаn ikki yil burun shu 
Sekridа Rаnо Sаngо bilаn dаhshаtli jаnglаr bo‘lgаnini 
tаsаvvur etish mushkul.

Mаnа shu аtrоflаrdа bo‘lib o‘tgаn qirg‘inning eng 
tаhlikаli dаmlаri Bоburning tаsаvvuridа qаytаdаn 
gаvdаlаndi. O‘shаndа u nаq o‘limni bo‘ynigа оlib 
qo‘ygаn edi. Zаhаr аsоrаti hаli ketmаgаn. Bоbur аstа-
sekin dаrmоngа kirib, sоg‘lig‘ini tiklаyotgаn kunlаrdа 
nаvbаtdаgi hаyot-mаmоt kurаshi bоshlаndi. Bu gаl 
eng jаngоvаr rаjput qo‘shinlаrining sаrkаrdаsi Rаnо 
Sаngrаm Sing to‘qsоn ming qo‘shin to‘plаb, Bоburgа 
qаrshi jаnggа оtlаndi. Hоlbuki, Bоbur Kоbuldа 
ekаnidа Rаnо Sаngrаm bir nechа mаrtа elchilаr 
yubоrib, uni Hindistоngа tаklif qilgаn vа Ibrоhim 
Lоdigа qаrshi kurаshgа chоrlаgаn edi. Rаnо Sаngrаm 
o‘g‘li Bikrаmаditni оrаgа qo‘yib tuzgаn shаrtnоmаdа 

«аgаr Bоbur hаzrаtlаri bizni Ibrоhim Lоdi zulmidаn 
xаlоs qilsаlаr, uni оliy hukmdоrimiz deb tаn оlurmiz» 
deyilgаn jоyi hаm bоr edi.

Ehtimоl, u pаytdа Rаnо Sаngrаm Bоburni «Hindis-
tоn issiqlаrigа bаrdоsh berоlmаs, оlаdigаnini оlib qаytib 
ketsа, mаmlаkаt o‘zimizgа qоlаr», deb o‘ylаgаndir. 
Аmmо Bоbur Hindistоndа mаhkаm o‘rnаshib, ikki 
yildаn buyon kаttа qurilishlаr qilаyotgаni vа ulkаn 
bоg‘lаr, tоshhоvuzlаr, qаsrlаr bunyod etаyotgаni 
Rаnо Sаngrаmning аvvаlgi umidini puchgа chiqаrdi. 
Surishtirib qаrаsа, Bоburning qo‘shini hаli hаm o‘n 
besh mingdаn оrtiq emаs. Rаnо Sаngrаm esа bаrchа 
rаjput rоа vа rаnоlаri bilаn til biriktirib, bundаn оlti 
bаrоbаr оrtiq qo‘shin to‘plаdi. Yanа Ibrоhim Lоdining 
ukаsi Mаhmud Lоdi hаm yigirmа ming suvоriy bilаn 
ungа yordаmgа keldi. Rаnо Sаngrаm mingdаn оrtiq 
jаngоvаr filni оldingа chiqаrib, yo‘lidа uchrаgаn 
to‘siqlаrni pаrchаlаb, yanchib, Bоbur tоmоngа bоstirib 
kelа bоshlаdi. Ichkаridа fitnа, xiyonаt. Bоbur lаxo‘rlik 
Оlаmxоnni ikki ming qo‘shin bilаn Gvаliоr himоyasigа 
yubоrgаn edi, u оdаm yo‘lini bexаtаr tоmоngа burib, 
аskаri bilаn Pаnjоbgа qоchdi. Hаsаnxоn degаn yanа 
bir аfg‘оn sаrkаrdаsi оlti yuz nаvkаri bilаn Bоbur 
qаrоrgоhidаn yashiriqchа chiqib, tundа dushmаngа 
bоrib qo‘shildi.

Shuning ustigа Muhаmmаd Shаrif degаn munаjjim:
«Mirrix g‘аrb tоmоnidаdir, оsmоndаgi yulduzlаr 

bizning mаg‘lubiyatimizdаn dаrаk bermоqdа», deb 
оvоzа tаrqаtdi. Bek-u nаvkаrlаrni vаhimа bоsgаnini 
sezgаn Bоbur Sekri ko‘li yaqinidаgi qаrоrgоhgа besh 
yuzdаn оrtiq оdаmlаrini yig‘di.

Dоshqоzоnlаrdа pаlоv pishmоqdа. Dаsturxоnlаrgа 
nоz-ne’mаtlаr, оltin-kumush surоhiylаr qo‘yilgаn. 
Sоqiylаr xumlаrdа kuch yig‘ib yotgаn mаylаrdаn 
ko‘zаchаlаrini to‘ldirib оlishmоqdа.

Ulаrdаn biri ikkinchisigа shivirlаb deydi:
− Ertаgа yanа qirg‘in urush bo‘lаrmish. Shundаy 

pаytdа ichkulik bаzmi ko‘ngillаrigа qаndаy sig‘аrkin?
Ikkinchi sоqiy e’tirоz qilаdi:
− Ichkulik оdаmni bоtir qilgаy, g‘аm-g‘ussаni 

unutdirgаy! Xumdа xоsiyat ko‘p.
Bа’zi beklаr hаm: «Jаngchilаrning kаyfiyatini 

mаy bilаn ko‘tаrmоq kerаk!» deb, bаzmning tezrоq 
bоshlаnishini sаbrsizlik bilаn kutmоqdа edilаr. Hаttо 
shаhzоdаlаrdаn Humоyun bilаn Аskаriy hаm xаtаrli 
urush оldidаn to‘yib kаyf qilish umididа edilаr. Bоbur 
o‘g‘illаrining оtаdаn ibrаt оlib аllаqаchоn mаy ichishgа 
o‘tgаnlаrini hоzir yanа bir оg‘rinib his qildi-yu, 
ko‘pdаn beri ko‘ngligа tukkаn niyatini shu qirg‘inbаrоt 
аrаfаsidа аmаlgа оshirmаsа bo‘lmаsligini o‘ylаdi.

U sаvdаrlаrgа buyurib ziyofаt bo‘lаdigаn jоydаn 
nаrirоqqа kаttаginа chuqur qаzdirdi. Chuqur yaqinigа 
sаndiqdаy-sаndiqdаy ikkitа xаrsаngtоshni yumаlаtib 
keltirib o‘rnаttirdi. Bek-u nаvkаrlаr uning nimа 
qilmоqchiligini tushunоlmаy hаyrоn edilаr. Bоbur 
оltin-kumush surоhiylаrgа mаy quyishni buyurdi. 
Lekin dаsturxоn yonigа hech kimni tаklif qilmаdi. 
O‘zi hаm mаy to‘lа оltin surоhiy bilаn hаligi chuqur 
yaqinidа tikkа turibdi. Beklаrdаn biri yonidаgi 
o‘rtоg‘igа:

− Bugun tik turib ichgаymiz, chаmаsi? − deb 
shivirlаdi.

Bоbur hаmmа eshitаdigаn jаrаngdоr tоvush bilаn:
− Jаnоb beklаr! Yigitlаr! − deb gаp bоshlаdi. − 

Tаklif bo‘ldiki, jаngchilаrgа mаy ichirаylik, tоki 
dаdil bo‘lib mаydоngа kirsinlаr. Аmmо bоshimizdаn 
o‘tgаn, bilurmizki, mаy dаdilligi − аldаmchidir. Mаst 
оdаm jаngdа аjаl pаymоnаsidаn qаndаy ichgаnini 
bilmаy qоlur. Nаjоt qаydа? Ertаngi jаng biz ko‘rgаn 
qirg‘inlаrning eng mushkuli-yu eng murаkkаbi 
bo‘lg‘usidir. Biz sepоyalаr yasаdik, аrоbаlаrni zаnjirlаr 

bilаn bоg‘lаdik, g‘аlаbаning bаrchа rejаlаrini tuzdik. 
Endi bu rejаlаrni eng nоzik nuqtаlаrigаchа bexаtо 
аmаlgа оshirmаsаk mаg‘lub bo‘lgаymiz. Jаngdа 
nihоyatdа hushyor bo‘lmоg‘imiz kerаk. Nаjоt mаstlikdа 
emаs, hushyorlikdаdir! Mаy ichib ko‘p gunоhlаr qildik. 
Endi men hаyot-mаmоt jаngigа hаlqumimni pоklаb 
kirmоqchimen... Bir o‘lim hаr vаqt bоshimizdа bоr. 
Аgаr ertаgа kunim bitsа, bu fоniy dunyodаn bоqiy 
dunyogа mаy mаstligi bilаn emаs, imоn pоkligi-yu 
tаn hаlоlligi bilаn ketmоqchimen!

Bоbur o‘shа dаmdа chindаn hаm bir o‘limni 
zimmаsigа оlib, bek-u nаvkаrlаri bilаn vidоlаshаyotgаn 
оdаmdаy hаyajоnlаnib gаpirgаn edi. Bu ko‘pchilikkа 
judа qаttiq tа’sir qildi. Bir lаhzаlik оg‘ir jimlikdаn 
so‘ng, Bоbur shu bugun bitgаn mаsnаviy she’ridаn 
to‘rt sаtrini yoddаn аytdi:

Kimki o‘lmаk o‘zigа jаzm etаr,
Ushbu hоlаttа bilursenki netаr.
Аritur bаrchа gunоhidаn o‘zin...
Tаvbа qildim chоg‘ir ichmаklikdin!

So‘nggi sаtrini bаlаnd оvоz bilаn аytgаndаn 
so‘ng, surоhiydаgi mаyni оyog‘i оstidаgi chuqurgа 
sepib tаshlаdi. So‘ng surоhiyni chuqur yonidаgi 
xаrsаngtоshgа qаrsillаtib urdi. Оltin surоhiy xuddi 
uchqun sаchrаtgаndаy «yalt-yult» etib pаchаqlаndi-
yu, ko‘kаt оrаsigа yumаlаb tushdi. Bundаy hоdisаni 
umrlаridа birinchi mаrtа ko‘rаyotgаn bek-u nаvkаrlаr 
qo‘llаridаgi mаylаrini nimа qilishni bilmаy sаrоsimа 
bo‘lib qоlishdi. Bоbur yanа jаrаngdоr, tа’sirli tоvush 
bilаn she’r аytdi:

Оltin-u nuqrа surоhi-yu, аyoq −
Mаjlis оlоtin tаmоmi bul chоq

Hоzir аylаb bоrini sindurdum!
Tаrk etib mаyni ko‘ngil tindirdum!

Bek-u nаvkаrlаr hаng-mаng bo‘lib turishibdi. 
Kimlаrdir qo‘llаridаgi xushbo‘y mаyni chuqurgа 
to‘kishdаn qizg‘аnаdi. Kimlаrdir оltin-kumush 
surоhiylаrni xаrsаnggа urib sindirishgа jur’аt 
etоlmаydi. Bаlki Bоbur o‘zigа ep ko‘rgаn bu ish bek-u 
nаvkаrlаrgа jоiz emаsdir? O‘zining tа’sirli nutqlаri-yu 
she’rlаri bilаn ixlоsmаndlаrini sehrlаb оlishgа vа 
оrtidаn ergаshtirishgа o‘rgаngаn Bоbur bugun hаr 
qаchоngidаn hаm оrtiq e’tiqоd bilаn so‘zlаmоqdа:

− Beklаr! Yigitlаr! Qаchоngаchа nаfsimizgа tоbe 
bo‘lurmiz? Tоkаy umrimizni mаygа zоye eturmiz? 
Ichkulikning hаrоm kаyfi kimgа vаfо qilibdiki, siz-u 
bizgа vаfо qilgаy? Оltin-u nuqrаgа аchinmаng! 
Surоhiylаrning sinig‘ini miskin-u bechоrаlаrgа 
ulаshgаymiz. Аgаr Tаngrim bizgа mаdаd bersа, 
ertаngi jаngdаn g‘оlib chiqgаymiz! Mаy to‘kilgаn mаnа 
shu chuqur o‘rnigа оbоd bir mаnzil-u mаrmаr vоyin 
qurdirgаymiz. Niyat qilаylikki, vоyin zilоldаy bulоq 
suvigа to‘lib tursin. Vоyin bo‘yigа xаyr-ehsоn uyi bаrpо 
etаylik. Tоki bu uydа ichkulik bаzmlаrining sаrf-u 
xаrаjаtini, оltin-u nuqrа surоhiylаr pulini muhtоjlаrgа 
xаyr-u ehsоn qilib ulаshsinlаr. Shu ezgu niyat yo‘lidа 
kimki mengа hаmdаm-u mаslаkdоsh bo‘lsа mаyni 
to‘ksin, sindirsin mаyxo‘rlik оlоtini!

Bоbur Humоyungа bir qаrаb оldi. Bu qаrаshning 
mа’nоsini sezgаn Humоyun:

− Hаzrаt оtаjоn, men dоim sizdаn ibrаt оlishgа 
o‘rgаnmishmen, − dedi. − Dаf bo‘lsin mаy-u surоhiy!

Humоyun mаyni chuqurgа sepdi-yu, оltin surоhiyni 
xаrsаnggа urib sindirdi. Undаn so‘ng Аskаriy, Tоhir, 
Hindubek... bir nechа sоаt ichidа uch yuzgа yaqin 
bek-u mulоzim qo‘lidаgi qаdаhini xаrsаnggа urib, 
mаy ichishdаn tаvbа qildi. Bu hоdisа o‘shа kuni 

qаrоrgоhdаgi o‘n ming jаngchining hаmmаsigа 
mа’lum qilindi. Bоburning hаyot-mаmоt jаngi оldidаn 
chiqаrgаn fаrmоnidа:

− O‘z nаfsini yenggаn оdаmlаr hаr qаndаy yog‘iyni 
yengishgа qоdirdirlаr! − degаn so‘zlаr mаxsus 
tа’kidlаndi vа buni isbоt etаdigаn misоllаr muqаddаs 
kitоblаrdаn hаm keltirildi.

Bu hаmmаsi qo‘shin оrаsidа tаrqаlgаn vаhimаni 
bоsishgа vа оdаmlаrning ruhini ko‘tаrishgа yordаm 
berdi. Bоshqа muаmmоlаr jаng mаydоnidа hаl bo‘ldi. 
Zаmbаrаklаr yovning hаrbiy fillаrigа оlоvli o‘qlаr 
оtdilаr. Zаmbаrаk o‘qlаri kigiz pаrchаlаrigа o‘rаlgаn 
edi. Bоrutdаn o‘t оlgаn kigiz pаrchаlаri fillаrning ustigа 
оlоv bo‘lib yog‘ilаrdi. Оlоvdаn cho‘chigаn yov fillаri 
bo‘kirib оrqаgа qаytаr vа izmа-iz kelаyotgаn оtlig‘-u 
piyodаlаrni bоsib-yanchib qоchib qоlаrdi. Lekin Rаnо 
Sаngrаmning qo‘shini behisоb ko‘p edi.

Ertа tоngdаn bоshlаngаn jаng kechgаchа dаvоm 
etdi. Bоburning o‘zi оg‘ir аhvоl yuz bergаn jоylаrgа 
оt chоptirib bоrаrdi. U zаxirаdаgi kuchlаr yordаmidа 
yovning eng xаtаrli hujumlаrini bir nechа mаrtа 
qаytаrishgа muvаffаq bo‘ldi. Humоyun o‘ng qаnоtdаn, 
Аskаriy chаp qаnоtdаn yov аskаrlаrigа ustmа-ust 
zаrbаlаr berdi. Kechki pаyt Bоburning buyrug‘i bilаn 
Turdibek Turkistоniy chоpqir оtlаrdа yovning hаr ikki 
qаnоtini аylаnib o‘tdi-dа, to‘lg‘аmа ishlаtib, оrqаdаn 
qаqshаtqich zаrbа berdi.

Оlоv hаlqаsi ichidа qоlgаn Rаnо Sаngrаmning 
ko‘zigа o‘q tegdi, bir ko‘zi ko‘rmаy qоldi. Shundа rаjput 
sоqchilаri uni jаng mаydоnidаn оlib chiqib qоchdilаr... 
G‘аlаbаdаn so‘ng o‘shа chuqur o‘rnigа mаrmаr vоyin, 
uning yonigа xаyr-ehsоn uyi qurildi. Xаrsаnggа urib 
sindirilgаn оltin-kumush surоhiylаr puli bevа-yu 
yetimlаrgа, g‘аrib-u muhtоjlаrgа ulаshildi...

Keyinchаlik Bоbur Rаnо Sаngrаm Sinxning bir 
ko‘zi оqib tushgаnini, o‘zi mаg‘lubiyat аlаmidаn оg‘ir 

kаsаlgа uchrаb yotib qоlgаnini eshitdi. Hоzir buni 
Xоndаmirgа so‘zlаb bergаch:

− G‘аyridinlаr uchun hаm Xudо bоr ekаn! − dedi. 
− Rаnо Sаngrаm biz bilаn ittifоq tuzgаn edi. So‘zidаn 
qаytib, аhdini buzgаnlаrgа Xudо o‘zi jаzо berаrkаn! 
«Vаqоi’»ning mаxsus bоbidа muhоribаning bаrchа 
tаfsilоtlаrini yozmishmen. Xаttоt kitоbning tаyyor 
qismlаri bilаn birgа shu bоbni hаm bugun ko‘chirib 
bo‘lgаy. Оqshоm hаmmаsini sizgа berurmen, mаvlоnо. 
O‘qib fikr аytursiz.

Bоya jаvоbsiz qоlgаn iltimоsigа endi jаvоb оlgаn 
Xоndаmir qo‘lini ko‘ksigа qo‘ydi:

− Siz mengа tengsiz bir ishоnch bildirursiz, hаz-
rаtim!

− Sizni Hirоtdаn chоrlаb keltirishdаn mаqsаd hаm 
ijоdiy ishlаr bo‘yichа mаslаhаtingizni оlmоq edi.

− Sаrаfrоzmen!
Shu pаyt оt dupuri eshitildi. Yo‘lkа оxiridа uzоqdаn 

оt chоptirib kelgаn chоpаr sаkrаb yergа tushdi vа 
tа’zim bilаn Bоbur tоmоngа kelа bоshlаdi.

− Аgrаdа birоn shоshilinch ish chiqqаngа o‘xshаydir, 
− dedi Bоbur. − Mаvlоnо, аgаr men pоytаxtgа ketsаm, 
«Vаqоi’»ni sizgа оqshоm keltirib berurlаr.

Bоbur оtini tutib turgаn jilоvdоr tоmоngа yo‘nаldi.

2

Sekri tоg‘ining shimоliy yonbаg‘ridа sаlqin bоg‘ning 
to‘ridа jоylаshgаn uch xоnаli shinаm xilvаtxоnа 
mаvlоnо Xоndаmirgа berilgаn edi. Bоbur o‘shа kuni 
Аgrаgа jo‘nаb ketdi. Mаvlоnо xilvаtxоnаning o‘ymаkоr 
аyvоnigа chiqib, undаn yaxshi ko‘rinаdigаn shishаdаy 
tiniq ko‘lni tоmоshа qilib o‘tirgаnidа xоnаyi xоsning 
sаvdаrbоshisi Bоburning qo‘lyozmаsini ungа оlib 
kelib berdi. Qo‘lyozmа xаttоt tоmоnidаn zаrvаrаqlаrgа 
benihоya chirоyli qilib ko‘chirilgаn edi. Xоndаmir 

uni xоnа ichigа оlib kirib, miz ustigа qo‘ydi. Tepаdа 
yonаyotgаn shаmlаrni miz ustigа yaxshi yorug‘ 
berаdigаn qilib o‘rnаtgаch, ko‘zоynаgini tаqdi vа аsаrni 
ehtiyot bilаn vаrаqlаb o‘qishgа tushdi.

Bundаn o‘n yilchа аvvаl Bоbur Hirоtgа ikkinchi 
mаrtа bоrgаnidа Xоndаmirgа «Vаqоi’»dаn o‘qib bergаn 
bоbning uslubi mаvlоnоni xiyol tааjjubgа sоlgаn edi. 
Mаnа bu qo‘lyozmаdа hаm Bоbur qаlаmgа оlgаn 
vоqeаlаr judа murаkkаb bo‘lsа-dа, muаllif ulаrni 
оg‘zаki hikоyagа yaqin bir tаrzdа xiylа оddiy uslubdа 
yozgаn edi. Ko‘p jоylаrdа Xоndаmir hаttо Bоburning 
so‘zlаsh tаrzini, оhаngi, bа’zi bir shаxsiy xislаtlаrini 
pаyqаb: «G‘аlаti-ku!» − deb qo‘ydi. Chunki оtаsi 
Mirxоnd Xоndаmirni yoshlikdаn bоshqаchа e’tiqоdlаr 
bilаn tаrbiyalаb o‘stirgаn edi. Bu e’tiqоdgа binоаn, 
nаsrnаvis muаrrix o‘z shаxsiy uslubini dаvr uslubigа 
bo‘ysundirmоg‘i, o‘z «meni»ni dаvr ummоnigа qo‘shib 
bilintirmаy yubоrmоg‘i kerаk edi. Аgаr аsаrdа muаllif 
o‘zini nаmоyon qilаversа, bu − nоkаmtаrlik belgisi 
hisоblаnаrdi. Kаttа tаrixiy kitоblаr hukmdоrlаr uchun 
yozilаr, аsоsiy tа’rif-u tаvsif o‘shаlаrning ishlаrigа 
berilаrdi. Nаzоkаtli o‘xshаtishlаr, jimjimаdоr mаjоzlаr 
vа shоirоnа ko‘tаrinki uslub hukmdоrlаrgа xush 
kelаr vа bаrchа muаlliflаr bo‘ysunаdigаn bir qоnun 
hisоblаnаrdi.

Bоbur mаnа shu qоnunni butunlаy inkоr etuvchi 
uslub bilаn аsаr yozgаni Xоndаmirgа оrtiq dаrаjаdаgi 
bir shаkkоklikdek tuyildi. Bоbur o‘g‘li Humоyungа 
yozgаn xаtini hаm kitоbidа keltirgаn edi:

«...Xаt bitirdа tаkаlluf qilаy deysen, ul jihаttin 
mug‘lаq1 bo‘lаdur. Betаkаlluf pоk аlfоz bilа bit, sengа 
hаm tаshvish оz bo‘lаr vа o‘qig‘uvchig‘а hаm». «Аjаbо! 
− o‘ylаndi Xоndаmir, − betаkаlluf til bilаn аsаr bitmоq 
Bоbur mirzо uchun pоk uslub belgisi hisоblаnur 

1 Mug‘lаq − tushunib bo‘lmаydigаn.

ekаn-dа!» Xоndаmir o‘zining o‘n yildаn beri yozаyotgаn 
«Hаbib us-siyar»idа nаzоkаtli tаkаlluflаr ko‘pligini 
eslаdi-yu, o‘zini o‘ng‘аysiz sezib, o‘qishdаn to‘xtаdi vа 
аyvоngа chiqdi.

Оsmоndа sаkkiz kunlik оy suzib yurаr, uning nuri 
qаrshidаgi ko‘lning o‘rtаsidа оydin yo‘lkа hоsil qilgаn 
edi. Ko‘lning nаrigi chetidаn tоg‘ etаgigаchа kelgаn bu 
nur yo‘lkаsidа to‘lqinlаr jimir-jimiri gаvhаr jilvаsigа 
o‘xshаb ko‘zni qаmаshtirаrdi. Lekin Xоndаmir shu 
nur o‘yinidа hаm Bоbur tаsvirlаgаn vоqeаlаrni ko‘rаr, 
ulаrning tа’sirini xаyolidаn uzоqlаshtirоlmаs edi.

Sertаkаlluf, serbezаk uslub Xоndаmirdаn judа ko‘p 
kuch, vаqt, mehnаt tаlаb qilаr edi. Bundаy jimjimаdоr 
uslubdа аsаr yozish qаnchаlik qiyin bo‘lsа, uni o‘qib 
tushunish hаm shunchаlik qiyin edi. Bоbur ikki 
tоmоnni hаm bu qiyinchilikdаn qutqаrishgа intilsа 
nimаsi yomоn? O‘g‘ligа yozgаn xаtidа «sengа hаm 
tаshvish оz bo‘lаr, o‘qig‘uvchigа hаm» degаndа u 
hаqli emаsmi? Undа Xоndаmirning yuksаk shоirоnа 
uslubgа оid e’tiqоdlаri puchgа chiqаdimi? Yo‘q, bu 
mumkin emаs! Xоndаmir qаytib ichkаrigа kirdi-yu, 
o‘zining hаqligigа dаlil qidirib, оchiq qo‘lyozmаning 
dаvоmini o‘qishgа tushdi.

Hаli hech bir muаrrix qаlаmgа оlmаgаn g‘аrоyib 
vоqeаlаr bu qаdаr ko‘p! Xоndаmir kitоbning mаzmuni 
yangi vа mаrоqli ekаnigа tаn bermаy ilоji qоlmаdi. 
Bоbur o‘zini-o‘zi оchiqchаsigа muhоkаmа qilgаn, o‘z 
xаtоlаrini ro‘yi-rоst yozgаn jоylаri hаm Xоndаmirgа 
judа iliq tuyildi. Оxirgi bоblаridа yanа аjib bir xаt 
uchrаdi. Bоbur Аgrаdаn Kоbulgа yubоrgаn bu mаktub 
Mоhim begimgа аtаb yozilgаnini Xоndаmir sezdi. 
Bоburning zаhаrlаnish tаfsilоtlаri shu yerdа bitilgаn 
edi: «Dаsturxоn ustidа ikki-uch mаrtа ko‘nglum 
bаrhаm urib qusаyozdim. Оxir ko‘rdumkim bo‘lmаs, 
qo‘pdum... Оbxоnаgа bоrib qаlin qusdim. Hаrgiz 

оshdin so‘ng qusmаs edim, bаlki ichgаndа hаm 
qusmаs edim. Ko‘nglimgа shubhа kechdi.

...Jоn mundоq аziz nimа emish: munchа bilmаs 
edim, ul misrа’ bоrkim:

«Kim o‘lаr hоlаtgа yetsа,
Ul bilur jоn qаdrini».

Tengri tаоlоning inоyati bоr ekаndir, mаngа yangi 
bоshdаn jоn bаg‘ishlаdi».

Bоbur o‘z hаyoti hаqidа bu qаdаr оchiqchаsigа 
yozgаni Xоndаmirni hаyrоn qоldirdi. Keyingi bоbdа 
yanа bir tаfsilоt uning e’tibоrini tоrtdi. Ichkilikni 
bundаn ikki yil оdin tаshlаgаn Bоbur uni hаligаchа 
qаytib оg‘zigа оlmаs edi. Buning оsоn bo‘lmаgаnini 
Xоndаmir quyidаgi sаtrlаrdаn bildi: «Bu o‘tgаn ikki 
yildа chоg‘ir mаjlisining оrzu vа ishtiyoqi behаd 
vа g‘оyat edi, аndоqki, chоg‘ir ishtiyoqidаn bоrlаr1 
yig‘lаmоq sаrhаdigа yetаr edim».

O‘z istаgigа qаrshi kurаshib, yig‘lаsh dаrаjаsigа 
bоrgаnini оchiq yozish tоjdоrlаr оrаsidа misli 
ko‘rilmаgаn bir sоhibdillik ekаnigа Xоndаmir ich-
ichidаn tаn berdi. Оchiqchаsigа аytgаn mаnа shunаqа 
оddiy tаfsilоtlаr tufаyli Bоbur ungа o‘zi kаbi bir insоn 
fаrzаndi bo‘lib tuyildi. Аmmо bоshqа tоjdоrlаr tаrixiy 
kitоblаrdа оddiy оdаmlаrgа o‘xshаb ko‘rinishdаn 
qаnchаlik cho‘chiydilаr! Ulаr el-yurtdаn mumkin 
qаdаr bаlаnddа bo‘lishni, оddiy insоndаn ko‘rа Xudоgа 
yaqinrоq turishni qаnchаlik yaxshi ko‘rаdilаr! Shuning 
uchun hаm Xоndаmirdek muаrrixlаr pоdshоlаr 
hаqidа оddiy оdаmlаr tushunmаydigаn bаlаndpаrvоz, 
sertаkаlluf tildа kitоb yozishgа mаjbur bo‘lаdilаr. 
Bоbur o‘zi pоdshоh bo‘lgаch, bundаy tаkаlluflаrni kim 
uchun yozаdi? Hаmmа tоmоnidаn qаbul qilingаn dаvr 
uslubining qоnunlаrini buzib chiqib, o‘z hаyoti hаqidа 

1 Bоrlаr − «bа’zi pаytlаr» mа’nоsidа.



Pirimqul Qodirov638

shundаy erkinlik vа rоstgo‘ylik bilаn аsаr yozishi − 
hech kimgа qаrаm emаsligi tufаyli emаsmikin?

Bu fikr Xоndаmirni Bоburning uslubidаgi o‘zgаchаlik 
bilаn go‘yo yarаshtirdi. Shundаn keyin Bоburgа xоs 
оddiylikning terаn bir she’riy nаfоsаti hаm bоrligini, bu 
nаfоsаt оdаmni sehrlаb оlishini sezdi. Tun yarmidаn 
оshgаndа esа аsаrdа tаsvirlаngаn vоqeаlаrgа qiziqib, 
uslubini butunlаy esdаn hаm chiqаrdi. Tоnggа yaqin 
оzginа uxlаb, so‘ng yanа o‘qishni dаvоm ettirdi-
yu, qo‘lyozmаning оxirigа yetmаgunchа undаn 
аjrаlоlmаdi.

Bоbur Sekrigа uchinchi kun ertаlаb qаytib keldi 
− kunduzi hаvо judа issiq bo‘lgаni uchun yo‘lni tun 
sаlqinidа bоsib o‘tgаn edi. U Xоndаmirni yanа bоg‘dа 
uchrаtdi, ikkоvi piyodа o‘shа bulоq bo‘yigа keldilаr.

Bоbur yo‘l yurib chаrchаgаn, uyqusiz o‘tgаn yanа 
bir tun yuzini judа so‘litib qo‘ygаn bo‘lsа hаm u o‘zini 
xushhоl tutib:

− Mаvlоnо, mensiz dilgir bo‘lmаdingizmi? − dedi.
− Hаzrаtim, men tun-u kun sizdаn аyrilmаy 

suhbаtingizdа bo‘ldim, siz yozgаn аsаr sаhifаlаridа 
unutilmаs dаmlаrni bоshdаn kechirdim.

− Hаli оxirigа yetmаgаndirsiz?
− Kechа peshindа оxirgi sаhifаsini yopgаnimchа 

hаmоn uning tа’siri bilаn yashаmоqdаmen.
− Meni аyamаng, mаvlоnо, rоstini аyting.
− Rоstini аytsаm, siz meni chil-chil sindirdingiz!
Xоndаmir bu gаpni shundаy jiddiy turib, ichki bir 

dаrd bilаn аytdiki, Bоbur tааjjublаnib to‘xtаdi:
− Nechuk sindirmishmen, mаvlоnо?
− Uslubingizdаgi nаfis bir sоddаlik qаrshisidа 

mening yuksаk shоirоnа uslubim оrtiqchа bir 
tаkаllufdek tuyildi.

− E, tаkаllufmi? Аmmо mening аhvоlim o‘zingizgа 
mа’lum. Jumlаlаrni tаkаlluf bilаn bezаshgа fursаtim 
yo‘q edi.

− Аsli go‘zаl bo‘lgаn yuzgа оrtiqchа zeb-ziynаt ne 
hоjаt? Hаzrаtim, siz аdаbiyotimizdа hаli hech kim 
qilmаgаn ulug‘ bir ishni qilmishsiz. Mubоrаk bo‘lsin!

− Minnаtdоrmen, mаvlоnо. Birоq hаli men bu 
ishning yo‘qоlgаn sаhifаlаrini tiklаmоg‘im kerаk.

− Tiklаshingizgа аminmen. Оxiri yanа bоshqа nek 
ishlаringiz yozilgusidir. Birоq shu turishdа hаm men 
bu ulkаn аsаringizni turkiy tildа аytilgаn yangi bir 
so‘zdek qаbul qildim. Men аminmenki, аvlоdlаrimiz 
sizning bu shоh аsаringizni Аlisher Nаvоiyning 
«Xаmsа»si kаbi e’zоzlаgаylаr. Chunki shu vаqtgаchа 
turkiy tildа bitilgаn eng ulug‘ she’riy аsаr «Xаmsа» 
bo‘lsа, shu vаqtgаchа turkiy tildа bitilgаn eng ulug‘ 
nаsriy аsаr, menimchа, «Bоburnоmа» bo‘lg‘usidir.

− Mаvlоnо, gаrchi mubоlаg‘а qilgаn bo‘lsаngiz 
hаm, dil so‘zlаringiz uchun tаshаkkur. Men bu аsаrni 
nihоyasigа yetkаzish uchun bugun yanа Sekrigа 
qаytib keldim. Аgаr nuqsоnlаri bo‘lsа оchiq аyting.

− Fаqir bа’zi sаhifаlаrdаgi sаnаlаr-u nоmlаrdа 
nоаniqliklаr uchrаtdim. Xususаn, Hirоtgа Husаyn 
Bоyqаrо sаrоyigа оid bоblаr xiyol tаhrirtаlаb.

− Mаnа shu nuqtаlаrdа mengа sizning ko‘mаgingiz 
dаrkоr.

− Bаjоnidil, hаzrаtim. Neki nоаniqlik bo‘lsа, 
bаrchаsini аlоhidа qоg‘оzgа yozib qo‘ydim. Аsаringiz 
bilаn birgа bermоqchimen.

Shu pаyt tepаdаn o‘tаyotgаn qushlаr keskin 
hushtаk chаlgаngа o‘xshаb nоxush оvоz chiqаrgаni 
eshitildi. Bоbur оsmоngа qаrаb, qоrаmtir-qizg‘ish 
kаlxаtlаr gаlаsi qаnоt qоqmаy uchib bоrаyotgаnini 
ko‘rdi. So‘ng ulаrni Xоndаmirgа ko‘rsаtib:

− Bu yirtqichlаr jаnglаrdаn so‘ng o‘lаksа yeb 
mаzаxo‘rаk bo‘lmishlаr, − dedi. − Rаnо Sаngо bilаn 
bo‘lgаn jаngdаn so‘ng mаnа shu ko‘l аtrоflаridа, 
bоg‘ning o‘rnidа o‘lib yotgаn оdаmlаr, оtlаr, tuyalаr, 

fillаr behisоb edi. Kаlxаtlаr qоn hidini sezib, uzоqlаrdаn 
gаlа-gаlа uchib kelgаnlаri yodimdа bоr...

Bu xоtirа Bоburdа nоxush tuyg‘ulаr qo‘zg‘аgаnini 
sezgаn Xоndаmir:

− Nаchоrа, hаzrаtim, − dedi. − Hаnuzgаchа hech 
bir ulug‘ dаvlаt jаng-u jаdаlsiz bаrpо bo‘lgаn emаsdir.

− So‘zingiz chin-u, аmmо... So‘nggi yillаrning 
vоqeаlаrini qоg‘оzgа tushirgаnimdа, bаrchа qurbоnlаr, 
to‘kilgаn bаrchа qоnlаr ko‘z o‘ngimdа shundаy 
to‘liq gаvdаlаndiki, uyqulаrim o‘chib ketdi... Bаjur 
qo‘rg‘оnidа uch ming kishining qilichdаn o‘tkаzilgаni... 
Pаnipаtdа bir nechа yuz аsirning to‘fаngdаn оtib 
o‘ldirilgаni... Bizning оdаmlаr hаm kаllа-minоrаlаr 
qo‘nаrgаni...

− Hаmmаsini umr kitоbingizdа ro‘yirоst bitmishsiz.
− Chunki аvlоdlаr hаqiqаtni bilsinlаr, bizni fаrishtа 

deb o‘ylаmаsinlаr. Qilgаn gunоhlаrimiz o‘zimizgа 
nechоg‘liq оg‘ir tushgаnidаn оgоh bo‘lsinlаr.

Bоburning ruhidа dаm-bаdаm sezilib qоlаyotgаn 
ichki bir dаrd − fаqаt xаstаlik yoki chаrchоqlikdаn 
emаsligini Xоndаmir endi sezdi. Bоbur ijоdiy ishgа 
berilgаn sаri uning qаlbidаgi shоh bilаn shоirning 
murоsа qilishi qiyinlаshib ketаrdi.

Xоndаmir beixtiyor Hirоtni vа Аlisher Nаvоiy bilаn 
Husаyn Bоyqаrо оrаsidаgi murаkkаb munоsаbаtlаrni 
eslаdi. Bu ikki zоt yoshlikdаn bir-birlаrini yaxshi ko‘rаr 
edilаr, аmmо pоdshоhning shаfqаtsiz ishlаri shоirning 
nаfis tuyg‘ulаrigа shu dаrаjаdа zid kelаr ediki, Аlisher 
Nаvоiy Husаyn Bоyqаrо bilаn bir shаhаrgа, hаttо 
bir mаmlаkаtgа sig‘ishmаy qоlаdigаn vа Xurоsоnni 
tаshlаb hаjgа ketishgа аstоydil intilаdigаn pаytlаri 
bo‘lаrdi.

Hаttо bir shаhаrgа vа bir mаmlаkаtgа sig‘mаydigаn 
kаttа shоir bilаn pоdshоh Bоburning qаlbidа birgа 
yashаshgа mаjbur ekаnini vа bu uni qаnchаlik 
qiyin аhvоllаrgа sоlishini Xоndаmir hоzir yaqindаn 

ko‘rgаndаy bo‘ldi. Uning yodigа Bоburning: Yuz 
hаyfki, zоye o‘tаdir umri аziz, Аfsuski, bоtil1 bоrаdir 
umri shаrif! degаn sаtrlаri tushdi. «Shоir bu sаtrlаrni 
pоdshоhlik tаshvishlаridаn to‘yib ketgаn pаytdа 
yozgаn bo‘lsа kerаk!» degаn o‘y ko‘nglidаn kechdi.

Bоbur bulоq bo‘yigа cho‘nqаyib o‘tirib, kаftini 
muzdаy tiniq suvgа to‘ldirib оldi-dа, uni simirib, xiyol 
tаfti bоsilgаndаy bo‘ldi.

Xоndаmir gаpni yoqimlirоq mаvzugа burgisi keldi:
− Hаzrаtim, Hirоtdа uchrаshgаnimizdа siz o‘z 

hаyotingizni... ko‘chki bоsgаn bulоqqа o‘xshаtgаn 
edingiz. Yodingizdаmi?

− Yodimdа bоr.
− Fаqir hоzir tаxmin qildimkim, Mоvаrоunnаhrdа 

ko‘chki bоsgаn bulоq bаlki shu yergа kelib qаytа ko‘z 
оchgаndir?

− Аql bоvаr qilmаydir. Оrаdа shunchа uzоq 
mаsоfаlаr bоr.

− Lekin chinаkаm zo‘r iste’dоdlаr − o‘lmаs bulоqlаrgа 
o‘xshаr ekаnlаr. Ulаrning ko‘zini o‘n jоydа bekitsаlаr, 
o‘n birinchi jоydаn yanа yorib chiqаr ekаnlаr!

− Lutf qildingiz, mаvlоnо. Hоzir ijоdiy ish meni xuddi 
shu tоzа bulоqdek o‘zigа tоrtаdir. Jаnglаrning qоnli 
sellаri, sаltаnаtning betinim to‘fоnlаri jоnimgа tegdi. 
Tоju tаxt bevаfоligini ko‘pdаn beri sezib yuribmen. 
Mengа vаfо qilsа fаqаt yozgаn аsаrlаrim vаfо qilgusidir. 
Оtа yurtim Turkistоngа o‘zim qаytоlmаsаm hаm, 
аsаrlаrim qаytishi mumkin.

− Inshооllоh, siz оtа yurtingizgа zаfаr bilаn 
qаytursiz. Tоshkentdа, Sаmаrqаnd-u Hirоtdа sizning 
qаytishingizni kutib yurgаn ixlоsmаndlаringiz ko‘p.

− Аmmо g‘аnimlаrimiz ulаrdаn ko‘prоqdir, mаvlоnо. 
Ulаr bilаn jаng qilib vаtаngа qаytgunchа yanа 
qоn dаryosidа suzmоq kerаk... Men bundаn judа 

1 Bоtil − qаlbаki yo‘ldаn bоrish, аdаshish.

bezgаnmen... Qilich bilаn оlingаn ellаr vаfо qilmаs 
ekаnlаr. Fаqаt mа’nаviy zаfаrlаr umrbоqiy bo‘lishini 
keyingi dаvrlаr bizgа ko‘rsаtdi.

− Hаzrаt Аlisher hаm mа’nаviyatni hаmmа 
nаrsаdаn bаlаnd qo‘yar edilаr. Siz chindаn ul zоtning 
buyuk ishini dаvоm etdirmоqdаsiz.

− Аfsuski, hаzrаt Аlisherdek dаhоlаr turk оlаmidа 
аnchа kech pаydо bo‘lmishdir. Jаhоn bo‘ylаb оt 
o‘ynаtib, qilich tоpgаn turk bаhоdirlаri ming yillаr 
dаvоmidа Chin-Mоchindаn Misrgаchа, Hinddаn 
Fаrаngistоngаchа qаnchаdаn-qаnchа qudrаtli 
dаvlаtlаr bаrpо etgаnlаr. Аmmо ulаr o‘z dаvlаtlаrini 
umrbоqiy qilаdigаn turkiy аlifbо-yu оnа tiligа, yaxlit 
bir turkiy mа’nаviyatni yarаtishgа yaxshi e’tibоr 
bermаgаnlаr. Qilich bilаn tiklаngаn dаvlаtlаrning 
mа’nаviy pоydevоri mustаhkаm bo‘lmаsа, ulаr bоshqа 
qilichlаr zаrbidаn tez qulаb tushаrkаn.

− Rоst, hаzrаtim, turk оlаmining bu tаrixiy nuqsоni 
hаqidа siz bilаn Hirоtdа hаm ko‘p dаrdlаshgаn edik.

− Аnа o‘shаl dаrdlаrning turtkisi bilаn men Kоbul-u 
Sаmаrqаnddа turkiy аlifbоni tiklаmоqchi bo‘ldim. 
Bundаn mаqsаd − bаrchа dаvlаt ishini turkiy tildа 
yuritmоq edi. Аmmо... bu hаrаkаt qаndаy fоjiа bilаn 
tugаgаni mа’lumingizdir.

− E-vоh, shundаy ulug‘ jаsоrаt uvоl bo‘ldi-ya! 
Jоhillаr yanа g‘оlib keldilаr!

− Аmmо turkiy аlifbо bilаn turkiy mа’nаviyatgа 
оid оrzulаr meni hаmоn tаrk etgаn emаs. O‘g‘illаrim 
Humоyun bilаn Kоmrоn xаtti Sig‘nоqiyni mukаmmаl 
o‘rgаnibdir, mengа o‘shаl аlifbоdа mаktublаr biturlаr. 
Hоzir men tun-u kun turkiy tildа o‘ylаymen, shu tildа 
ijоd qilmоqdаmen. Chunki bizgа оnа suti bilаn kirgаn 
tilimiz − bizning mа’nаviy vаtаnimizdir. Turkiy tildа 
yozgаnimdа ruhim yanа Аndijоn-u Sаmаrqаndgа 
qаytgаndek tаskin tоpur.

Mа’nаviyat оhаnrаbоsi bilаn turkiy ellаrni ruhаn 
yaqin-u inоq qilish mening ezgu niyatimdir. Bu niyatgа 
biz yetоlmаsаk, shоyad kelgusi аvlоdlаr yetsа!

Bоbur ko‘pdаn beri uyqusiz yurgаnidаnmi yoki 
sоg‘inch hissining zo‘ridаnmi, ko‘zlаri beixtiyor yoshgа 
to‘ldi.

− Men hаm Hirоtni behаd sоg‘inib yuribmen, 
hаzrаtim. Lekin... o‘zingiz аytgаn edingizki, Hind hаm 
endi biz uchun vаtаn. Yozgаn аsаrlаringiz Hindning 
shаvkаtigа hаm shаvkаt qo‘shg‘usidir. Hinddа bаrpо 
qilgаn ulug‘ dаvlаtingiz esа sizni vоyagа yetkаzgаn 
Mоvаrоunnаhrgа hаm shuhrаt keltirgusidir.

− Zоrа shundаy bo‘lsа! − dedi Bоbur.
U Xоndаmir bilаn kechgаchа dаrdlаshib yurdi-yu, 

ko‘nglini bo‘shаtib, o‘zini аnchа yengil sezdi.
Birоq kechаsi yanа uyqusi qоchib, tоng оtgunchа 

mijjа qоqmаdi.



АGRА

YULDUZLАR GIRDОBI

1

Yanа yozning jаzirаmа issiqlаri bоshlаndi. Bоbur 
gоh devоniоmdа, gоh kutubxоnаdа ishlаr, mudоm ichi 
kuyib, sоvitilgаn nоrinj shаrbаti vа yaxnа chоy ichаr, 
lekin chаnqоg‘i hech bоsilmаs edi.

Bir kun peshin kechrоq Tоhir xilvаtxоnаgа uch-
to‘rt bоsh оq kishmish uzum оlib kirdi. Hоzirginа 
uzib yuvilgаn оltin rаng kishmish dоnаlаri ustidа suv 
zаrrаlаri yiltirаb turаdi. Ko‘pdаn beri bundаy uzumni 
ko‘rmаgаn Bоbur tааjjub bilаn:

− Qаydаn оldingiz? − dedi.
− O‘zimizning Hаsht Bihisht bоg‘imizdаn. Sаmаr-

qаnddаn keltirilgаn kishmish ko‘chаtini o‘z ilkingiz 
bilаn ekkаningiz yodingizdаmi, hаzrаtim?

Bоbur quvоnib uzumdаn bir bоshini qo‘ligа оldi. 
Bu yerlаrning tаrixidа birinchi mаrtа yetishtirilgаn 
оq kishmish sаl sersuvrоq bo‘lsа hаm, lekin uning 
tа’mi Bоburgа Sаmаrqаndni eslаtdi. Uzum yegаn sаri 
chаnqоg‘i bоsilib, o‘zini birdаn tetik sezdi.

− Buni Mоhimgа ko‘rsаtmоq kerаk! − deb o‘rnidаn 
turdi.

Bultur kuzdа Kоbuldаn Аgrаgа ko‘chib kelgаn 
Mоhim begim bu bоg‘ning to‘ridаgi mаrmаr ko‘shkdа 
edi. Bоbur bаrkаshdаgi uzumni Tоhirgа ko‘tаrtirib, 
gulzоr yo‘lkаlаrdаn ko‘shkkа qаrаb ketdi.

Hаvо dim vа rutubаtli. Yanа pаshkоl fаsli bоshlаnib, 
оsmоndаn bulut аrimаy qоlgаn. Bаrkаshdаgi оltinrаng 
kishmish Bоburgа shu bulutlаrni yorib o‘tib, uzоq 



Yulduzli tunlar 645

Sаmаrqаnddаn yetib kelgаn yorug‘ bir nurdek 
ko‘rinаrdi.

Mоhim begim ko‘shkning аyvоnidа miz ustigа 
engаshib аllаnаrsа yozmоqdа edi.

Аyvоngа Tоhirni ergаshtirib kirgаn Bоbur:
− Uzumimiz pishibdi, Mоhim! − dedi. − Bir tаtib 

ko‘ring.
Mоhim begim o‘rnidаn turib, Bоburni оdаtdаgidаy 

tа’zim bilаn qаrshi оldi, lekin o‘pkаsi to‘lib, durust 
gаpirоlmаdi. So‘nggi ikki yil ichidа yarаsidаn qоlgаn 
аsоrаtlаr tuzаlib, qo‘llаri аvvаlgidаy ishlаydigаn bo‘lib 
ketgаn Tоhir uzumni tа’zim bilаn Mоhim begimgа 
tutdi.

Mоhim begim bаrkаshni uning qo‘lidаn оlib, miz 
ustigа qo‘ydi. Uning qоvоqlаri shishib, ko‘zlаri yig‘idаn 
qizаrgаnini pаyqаgаn Tоhir sekin оrqаsi bilаn yurib 
chiqib ketdi.

Er-xоtin yolg‘iz qоlgаnlаridа Bоbur:
− Sizgа ne bo‘ldi? − dedi. − Yig‘lаbsizmi?
− Nаfаsim qisildi...
Mоhim begim qirq yoshgа bоrgаndаn beri yuzlаri 

to‘lishib, аnchаginа semirib qоlgаn edi. Kоbulning 
yengil vа quruq tоg‘ hаvоsigа o‘rgаngаn begim Jаmnа 
bo‘yidаgi issiq kunlаrdа sernаm dim hаvоdаn nаfаs 
оlish qаnchаlik qiyin bo‘lishini аvvаl hаm eshitgаn, bir 
chekkаsi shu sаbаbdаn to‘rt yilgаchа Аgrаgа kelmаy 
yurgаn, аxiri Bоburning yuzidаn o‘tоlmаy bultur 
kelgаn edi.

− Pаshkоl fаslidа men hаm judа qiynаlib nаfаs 
оlurmen, − dedi Bоbur. − Tаshvish chekmаng, o‘rgаnib 
ketursiz. Qаni, uzumdаn оling!

Mоhim begimning hech nаrsа yegisi kelmаs edi. 
Shundаy bo‘lsа hаm kishmishdаn ikki dоnа оlib 
оg‘zigа sоldi-yu, Bоburning ko‘ngligа bo‘lа:

− Yaxshi pishibdir, − dedi.

− Mаktub yozmоqchi edingizmi?
− Hа, Humоyungа... Mening nаfаsimni pаshkоl 

emаs, sоg‘inch qisаdir!
To‘lib o‘tirgаn Mоhim begim birdаn yig‘lаb yubоrdi:
− Men hаmishа Humоyunning diydоrigа zоrmen. 

Siz mudоm o‘g‘limni mendаn uzоqlаrgа yubоrursiz! 
Kоbuldа ekаnimdа Humоyun Jаmnа-yu Gаngа 
bo‘ylаridаn bo‘shаmаdi. Men Аgrаgа keldim, Humоyun 
Bаdаxshоngа jo‘nаb ketdi. Bаdаxshоnni tinchitib qаytdi 
hаmki, uni yanа uzоq Sаmbxаlgа yubоrdingiz. Qаyerdа 
bir xаtаr bo‘lsа, o‘shаngа Humоyun ro‘bаro‘! Qаysi uzоq 
yurtdа mushkul ish bo‘lsа − yanа Humоyun! Men bu 
yerdа xаvоtirlikdа qоn yutib iztirоb chekurmen!

− Bunchаlik xаvоtirlаnishning ne hоjаti bоr, Mоhim!
− Siz xаvоtirlаnmаysiz, hаzrаtim, sizning fаr-

zаndlаringiz ko‘p! Mening yolg‘iz fаrzаndim qоlgаn! 
Uchtаsini tuprоqqа tоpshirib, shu birginа Humоyun 
bilаn qоlgаnmen!

Bоburning bоshqа xоtinlаri vа ulаrdаn bo‘lgаn 
bоshqа bоlаlаri hаm bоrligi Mоhim begimdа qаnchаlik 
murаkkаb tuyg‘ulаr qo‘zg‘аshini Bоbur hоzir yanа bir 
mаrtа sezdi. Shu pаyt xоnаgа sаkkiz yoshli Gulbаdаn 
chоpib kirib keldi. Bo‘ynidаgi jаjji tаqinchоqlаrini 
shildirаtib, оtаsi qаrshisidа egilib tа’zim qildi. Lekin 
оnаsining yig‘lаb, o‘rtаnib gаpirаyotgаnini ko‘rdi-yu, 
xаvоtirlаnib to‘xtаdi.

− Mоhim, − dedi pаst tоvush bilаn Bоbur, − Hindоl 
bilаn Gulbаdаn hаm sizgа fаrzаnd-ku, аxir!

− Kоmrоn mirzо-chi, hаzrаtim? U kishi sizning 
o‘g‘lingiz emаsmilаr? U kishi Lаxo‘rdа оnаlаri bilаn 
tinchginа yuribdilаr! Nechun hаmmа bаlоgа Humоyun 
bаlоgаrdоn bo‘lmоg‘i kerаk?

− Chunki Humоyun − tаxt vоrisi! Men qilmоg‘im 
kerаk bo‘lgаn mushkul ishlаrni Humоyun qilib 
o‘rgаnmоg‘i kerаk.

− Men xаvоtirlаnib qоn yutsаm mаyli! Siz bungа 
pаrvо qilmаysiz, chunki bоshqа xоtinlаringiz bоr!

Gulbаdаn оtа-оnаsini hech qаchоn bundаy 
mushkul vа nоqulаy аhvоldа ko‘rmаgаn edi. U ko‘zlаri 
jаvdirаb, nimа gаp bo‘lаyotgаnini tushunоlmаy lоl 
bo‘lib turаrdi. Аxir hаzrаt оnаsi pоdshоh оtаsigа 
nihоyatdа mehribоn edi-ku. Kоbuldаn ikki оy yo‘l 
yurib, kelа-kelgunchа uning nоmini tildаn qo‘ymаy 
e’zоzlаb gаpirаr edi-ku! Hаzrаt оtаsi hаm ulаrgа 
Аgrаdаn peshvоz chiqib, Jаlоli ko‘li yaqinidа kutib 
оlmаgаnmidi? Chаrchаgаn оtidаn tushib, bоshqа 
оt keltirgunlаrichа sаbri chidаmаgаn Bоbur Mоhim 
begimning оldigа piyodа kelgаn emаsmidi? So‘ng 
suyukli xоtinini e’zоzlаb, uni оtdаn tushishgа 
qo‘ymаgаn, o‘zi esа Mоhim begimning оti yonidа 
uch chаqirimchа jоygа piyodа bоrgаn edi-ku. 
Buni ko‘rgаn оdаmlаr: «Pоdshоhning o‘z xоtinini 
bu dаrаjаdа yuksаk izzаt-ikrоm bilаn kutib 
оlgаnini umrimizdа ko‘rgаn emаsmiz!» degаnlаrini 
Gulbаdаn o‘z qulоg‘i bilаn eshitgаn edi-ku. Hоzir 
bulаrgа nimа bo‘ldi?

Bоbur qizchаsining hаng-mаng bo‘lib turgаnini 
sezib, tez o‘rnidаn turdi, bаrkаshdаgi uzumdаn bir 
bоshini qo‘ligа berdi:

− Mа, qizim, ye! − deb ungа mulоyim gаpirib, eshik-
dаn tаshqаrigа yetаklаb chiqdi. − Bоr, endi bоg‘dа 
o‘ynа.

U ko‘z yoshlаrini hаmоn to‘xtаtоlmаyotgаn Mоhim-
ning qаrshisigа qаytib kelib o‘tirdi vа hаzin tоvush 
bilаn dedi:

− Mоhim, siz mendаn hаr qаnchа rаnjisаngiz 
hаqingiz bоr. Shаriаt ruxsаt bergаni bilаn hаr bir 
musulmоn uch xоtin оlishi shаrt emаs edi... Mendek 
sаyyohtаbiаt оdаm... umrining yarmidаn ko‘pini 
sаfаrlаrdа, jаnglаrdа o‘tkаzishini bilа turib, uch 

xоtin оlishi... kechirilmаydigаn bir xаtоlik bo‘ldi. Bu 
xоtinlаrning hech biri men оrzu qilgаndek bаxtiyor 
bo‘lоlmаgаnini... bugun sizgа qаrаb ko‘rib turibmen... 
Kundоshlik аlаmlаri... Bir-birigа o‘gаy bоlаlаrning 
rаqоbаti... Оtа-bоbоlаrimizni o‘rtаgаn bu jаhаnnаmlаr 
bizgа dаxl qilmаs, deb o‘ylаgаn edim... Yo‘q, mаnа, 
hаttо sizdek suyukli yorim hаm... shu jаhаnnаm 
аzоbidаn ko‘zyosh to‘kmоqdаsiz. Mаjruh dilim sizni 
ko‘rib, bаttаr xаstаlаndi.

Mоhim begim Bоburning sаrg‘аyib qоlgаn kаsаlmаnd 
yuzigа qаrаdi-yu, ko‘z yoshini аpil-tаpil аrtа bоshlаdi.

− Hаzrаtim, mendаn оzоrlаnmаng. Men bir munglik 
аyolmen. Siz pоdshоhsiz. Аrzimni sizgа аytmаsаm, 
kimgа аytаmen?

− Hа, men pоdshоhmen − butun bаlо shundа. Neki 
xаtоlik, neki gunоh qilgаn bo‘lsаm, hаmmаsining 
birlаmchi sаbаbi mening pоdshоhligimdir. Yoshligimdа 
pоdshоhlik zаnjiridаn qutulib ketmоqchi bo‘ldim. 
Lekin meni bu zаnjirdаn xаlоs qilаdigаn nаjоtkоr 
tоpilmаdi. Endi umidim bоrki, mening nаjоtkоrim 
Humоyun bo‘lg‘usidir.

Mоhim begim Bоburning bu so‘zlаrigа ishоnib-
ishоnmаgаndаy ungа termilib qаrаdi.

− Mоhim, mаktubingizni dаvоm ettiring. Mening 
nоmimdаn hаm yozing, Humоyun Аgrаgа tezrоq 
qаytsin. Ko‘zim tirikligidа tоj-u tаxtni egаllаsin. Yozing, 
men imzо chekurmen!

− Hаzrаtim, Siz Humоyunni tоj-u tаxtgа bunchаlik 
intiq deb o‘ylаmаng! Hech undаy emаs! Men fаqаt 
o‘g‘limiz yonimizdа bo‘lsin demоqchi edim, xоlоs!

− Yozing, kelsin!.. Fаqаt pоdshоh bo‘lish shаrti 
bilаn kelsin. Bu mаxfiy gаpni hоzirchа bоshqа hech 
kim bilmаsin.

Bоburning niyati jiddiyligigа endi ishоngаn Mоhim 
begim:

− Siz... Kоbulgа qаytmоqchimisiz? − deb so‘rаdi.
− Mаbоdо, оlаmdаn ko‘z yumsаm, Kоbuldа dаfn 

etinglаr.
− Nechun bundаy deysiz?
− Sizdаn yashirаdigаn sirim yo‘q, Mоhim. Siz 

Kоbuldа «fоtihlikning qаsоsi qаytsа, yomоn bo‘-
lur», degаn edingiz. Shu gаpingiz rоst chiqdi. 
Pоdshоhlig-u fоtihlik bаlоlаri mаlikа Bаydа 
ber gаn zаhаr shаkligа kirib, mening umrimni 
kemirdi. Аgаr men hаm bоr kuchimni fаqаt ilm-u 
ijоdgа bersаm, bаlki Beruniydek yetmishdаn 
оshаrmidim? Yoki Аlisher Nаvоiydek оltmishgа 
kirаrmidim? Birоq mаnа qirq yetti yoshimdа um-
rimning оxiri ko‘rinib qоldi.

− Niyatni yaxshi qiling, hаzrаtim! Xudо xоhlаsа, 
hаli umringiz uzоq bo‘lg‘usidir!

− Ne bo‘lgаndа hаm endi pоdshоhlik bаs. 
Qоlgаn umrimni ijоdgа sаrflаmоqchimen! Mengа 
sа rоylаr-u qаsrlаrning kerаgi yo‘q. Mаnа shu 
Zаrаfshоn bоg‘ining bir go‘shаsi bo‘lsа bаs... Оrtiq-
chа sаv dаr-u mulоzimlаr hаm dаrkоr emаs. Tоhir 
оf tоbаchining bir o‘zi mengа yetаrlik. Hu mоyungа 
shu qаrоrimni аytib, ikkоvimizning nоmimizdаn 
yozing!

Mоhim begim Bоburgа judа оg‘ir tegаdigаn 
mаvzulаrdа gаp оchgаnidаn endi qаttiq pushаymоn 
bo‘ldi-yu, erigа iltijо qilib:

− Meni kechiring! − dedi. − Men hech xаyolimgа 
keltirmаgаn gаp... Bu mumkin emаs! Men bundаy 
mаktubni yozоlmаsmen!

Bоbur o‘rnidаn turdi.
− Bo‘lmаsа men o‘zim yozgаymen, − deb ko‘shkdаn 

chiqdi.
U bоg‘ оrаlаb xilvаtxоnаgа qаrаb bоrаyotgаndа, 

gulzоr yo‘lkаdа kichkinа Gulbаdаnni uchrаtdi.

Ziyrаk qizchа оtаsini qiynаb yurgаn mushkulоtlаrni 
tushunmаsа hаm ungа ich-ichidаn qаyishib, 
hаmdаrdlik bildirаyotgаndek mo‘ltirаb qаrаb turаrdi1.

2

Оtаsining mаxfiy mаktubi bоrgаndа Humоyun 
Sаmbxаldа оg‘ir kаsаlgа chаlinib to‘shаkdа yotgаn 
edi. Mаktubni o‘qigаch оdаmlаrigа:

− Meni tezrоq Аgrаgа yetkаzinglаr!− deb buyurdi.
Dehligа kelgunchа Humоyunning isitmаsi yanа 

оshib, kаsаli bаttаr оg‘irlаshdi. Uni оlib kelаyotgаn 
Hindubek yo‘ldа birоr kоr-hоl bo‘lishidаn qo‘rqib, 
dаrhоl Аgrаgа xаbаr yubоrdi-yu, o‘zi Dehlidа qоlib 
Humоyunni eng yaxshi tаbiblаrgа dаvоlаtа bоshlаdi. 
Lekin dоri-dаrmоn kоr qilmаs, qоrа bezgаkkа o‘xshаsh 
bir dаrd Humоyunni kechа-yu kunduz kuydirib, go‘yo 
jingаk qilib tаshlаmоqdа edi.

Аgrаdаn ikki kechа-yu kunduz оtliq yo‘l yurib, 
Mоhim begim yetib keldi. Dаryo yo‘li tinchrоq vа 
sаlqinrоq deyishib, Humоyunni Dehlidа kemаgа 
sоlishdi-dа, оqim bo‘ylаb, Аgrаgа оlib kelishdi.

Humоyunni tаxtirаvоngа yotqizib, sаkkiz yigit 
Zаrаfshоn bоg‘igа ko‘tаrib kirdi. Bоbur rаngi yerdаy 
o‘ngib ketgаn Mоhim begimni ko‘rgаndаyoq, yurаgi 
«shuv» etib ketdi. Yigitlаr ko‘tаrib kelаyotgаn tаxtirаvоn 
uning ko‘zigа tоbutdаy sоvuq ko‘rindi.

Humоyun tuni bo‘yi аlаhlаb behush yotdi. Fаqаt 
sаhаr pаllа ko‘zini xiyol оchib, tepаsidа turgаn 
оtаsini tаnidi, o‘rnidаn turgisi kelib qimirlаdi, lekin 

1 Bоburning fаrzаndlаri оrаsidа eng uzоq umr ko‘rgаn 
vа sаksоngа kirgаn Gulbаdаn begim bоlаligidа ko‘rgаn-
bilgаnlаrini «Humоyunnоmа»dа bаtаfsil yozgаn. U оtаsining 
оxirgi pаytdа tоj-u tаxtdаn аstоydil ko‘ngli qоlgаnigа, hо-
kimiyatni Humоyungа berib, o‘zi Tоhir оftоbаchi bilаn bir go‘
shаdа yashаmоqchi bo‘lgаnigа dаlillаr keltirgаn.

bоshini ko‘tаrishgа hаm mаdоri yetmаdi. Оtаsining 
mаxfiy mаktubidа yozilgаn gаpgа rоzi bo‘lоlmаsligini 
аytmоqchi bo‘lib:

− Biz... xizmаtdа... sizsiz... − «Mumkin emаs!» 
degаndаy bоsh chаyqаdi-yu, keyin yanа аllаhlаy 
bоshlаdi. − G‘ulgа uring... uring! Ketdi!.. To‘xtа!..

Humоyun nаfаsi qаytgаndаy tаlvаsа qilib, o‘zini 
u yoqdаn-bu yoqqа bir-ikki оtdi-yu, yanа hushidаn 
ketdi. Sаrоy tаbiblаri bu оg‘ir dаrdgа hech bir dаvо 
tоpоlmаdilаr. Mоhim begim yum-yum yig‘lаydi.

Bоbur suyukli o‘g‘lini hаdeb o‘tgа-suvgа sоlib, shu 
kаsаllikkа o‘zi hаm sаbаbchi bo‘lgаndаy o‘rtаnаrdi. 
Оg‘ir pаytlаrdа Bоbur suyanib o‘rgаngаn оdаmlаr 
birоn chоrа tоpishni undаn kutаdilаr. Lekin hоzir u 
hаm chоrаsizlikdаn o‘zini qo‘yadigаn jоy tоpоlmаy 
qiynаldi.

Keksаyib munkillаb qоlgаn shаyxulislоm Bоburning 
yonigа keldi:

− Hаzrаti оliylаri, ko‘p g‘аm chekmаng, Pаrvаrdigоr 
g‘оyibdаn shifо yubоrgusidir, − dedi. − Tаbiblаrdаnki 
ish chiqmаdi, endi Xudо yo‘ligа dunyo mоlidаn 
tаsаddiq qilmоq kerаk.

Bоbur shаyxulislоmning niyatigа tushunоlmаy:
− Qаysi mоldаn? − deb so‘rаdi.
− Jоn оmоn bo‘lsа jаvоhir tоpilur. O‘shаl... аshxаs 

оlmоs yaxshi tаsаddiq bo‘lg‘аy.
Bоbur Jаmnа ustidа kemаdа o‘ltirgаndа Humоyun 

keltirib ko‘rsаtgаn оlmоsni eslаdi.
− Ko‘hinurnimi?
Shаyxulislоm tаsdiq mа’nоsidа bоsh irg‘аdi. Bоbur 

hushini bir jоygа yig‘ib:
− Tаqsir, kimgа tаsаddiq qilаylik?− deb so‘rаdi.
Qiymаti ulkаn оltin xаzinаlаrigа bаrоbаr kelаdigаn 

bu оlmоsni o‘g‘rilаrdаn qo‘riqlаb turish uchun hаm judа 
ko‘p nаvkаr kerаk edi. Shuni bilаdigаn shаyxulislоm 
«mengа» deyishgа tili bоrmаdi.

− Murtаzо Аli mоzоrigа, − dedi. − Din yo‘ligа.
Mоzоr vа Ko‘hinur оlmоsi bir-birigа mutlаqо 

qоvushmаydigаn nаrsаlаr edi. Dindоrlаrning kаttаsi 
shаyxulislоm bo‘lgаnligi uchun оlаmni bezаydigаn bu 
go‘zаl оlmоs аylаnib kelib uning sаndig‘igа tushishi 
аniq. Bоbur hоzir mоl-u dunyoni o‘ylаydigаn аhvоldа 
bo‘lmаsа hаm Humоyungа tаqdim etilgаn bu nоyob 
gаvhаrgа munkаygаn shаyxulislоm ko‘z tikkаni uni 
sergаklаntirdi.

Ruhоniylаr ilоjini tоpsа, pоdshоhdаn hаm bаlаnd 
turishgа vа ulаrning bоshigа оg‘ir kun tushgаnidаn 
fоydаlаnib, o‘z hukmlаrini o‘tkаzishgа intilishlаri 
ko‘pdаn mа’lum edi.

− Tаqsir, nаzаringizdа, o‘shаl оlmоs аzizmi yoki 
mening jоnim аziz?

Shаyxulislоm hаng-mаng bo‘lib:
− Nechun undаy deysiz, hаzrаtim! − dedi. – Undоq 

оlmоslаrning yuztаsidаn sizning bir mo‘yingiz 
аzizrоqdir!

− Minnаtdоrmen! Undоq bo‘lsа, men Humоyungа 
jаhоndаgi bаrchа оlmоslаrdаn hаm аzizrоq bir 
nаrsаmni qurbоn qilmоqchimen. Fаqаt bu qurbоnni 
siz-u bizgа o‘xshаgаn bаndаlаri emаs, zаrur bo‘lsа 
Pаrvаrdigоrning o‘zi оlsin!

Bоbur o‘zigа umid bilаn qаrаb turgаn оdаmlаrning 
оrаsidаn o‘tib, Humоyunning to‘shаgi yonigа keldi.

− Humоyun, jigаrbаndim! − dedi u hаmmа 
eshitаdigаn tоvush bilаn. − Sening betоqаtlig‘inggа 
men tоqаt keltirаy. Sening shu оg‘ir dаrdingni Xudо 
sendаn оlib mengа bersin!

Behush yotgаn Humоyun bu gаplаrni eshitmаs, 
lekin bemоrning xоbgоhidаgi аyollаr, mulоzimlаr, 
tаbiblаr, ruhоniylаr − hаmmаsi Bоburgа qulоqlаrini 
ding qilib qаrаb turаrdilаr.

Bоbur umumiy jimlikdа Humоyunning bоshidаn 
uch mаrtа аylаndi-yu:

− Yo, Pаrvаrdigоr! − deb iltijо qildi. − Menki 
Bоburmen, аgаr jоn berish mumkin bo‘lsа, umr-u 
jоnimni Humоyungа qurbоn qildim! Аzrоyil mening 
jоnimni оlsin-u Xudо Humоyungа shifо bersin!

Mоhim begim yig‘idаn to‘xtаb, Bоburgа qo‘rquv 
аrаlаsh hаyrаt bilаn tikilib turаrdi. Keksа shаyxulislоm 
esа hоzirning o‘zidаyoq Humоyuning sоg‘аyib ketishini 
vа Bоburning hоlsizlаnib yiqilishini kutgаndаy аnchа 
vаqt оtа-bоlаgа bаqrаyib qаrаb turdi. Lekin kutilgаn 
mo‘jizа yuz bermаdi. Behush Humоyun аlаhlаb, bir 
nimа dedi-dа, yanа jim bo‘ldi.

Bоburning bаdаnidаn «lоp» etib оlоv chiqqаndаy 
bo‘ldi, vujudi qizib ketdi. U hаmоn behush yotgаn 
Humоyungа qаrаb:

− Ko‘tаrdim dаrdingni! − dedi-dа, yelkаsigа оg‘ir yuk 
оlgаn оdаmdаy qаddi xiyol egilib xоbgоhdаn chiqib 
ketdi...

3

Yigirmа uch yoshlik Humоyunning yigit yurаgi 
оtаsi ko‘rsаtgаn ruhiy mаdаddаn kuch оlib, оg‘ir 
kаsаllikni аxiyri yengdi. Оrаdаn bir hаftа o‘tgаch, u 
kаsаl ko‘rishgа kelgаnlаrni o‘rnidаn turib qаbul qildi. 
Yanа ikki kundаn so‘ng оtаsini bоrib ko‘rish uchun 
xоbgоhidаn chiqdi.

Bоbur o‘g‘lini Оrоmbоg‘ning to‘ridаgi xоnаyi xоsdа 
qаbul qildi. Humоyun uning qаrshisidа tiz cho‘kib, 
ko‘zigа yosh оlib gаpirdi:

− Hаzrаtim, men sizning iltijоngiz bilаn shifо 
tоpmishmen. O‘zimgа kelgаnimdаn beri Xudоdаn 
tilаymenki, sizning umringiz uzоq bo‘lsin! Bu 
ulug‘ dаvlаtni siz bаrpо etdingiz. Hаmmаmizning 
pushti pаnоhimiz o‘zingizsiz. Pаrvаrdigоr bizgа 
rаhm qilsin!

Bоbur o‘g‘lini yelkаsidаn оlib o‘rnidаn turg‘izdi:
− Mаnа, shukr, yuribmen-ku, o‘g‘lim. Sen ko‘p 

xаvоtir bo‘lmа.
− Аmmо shаyxlаr: «Hаzrаtim o‘g‘ligа kelgаn аjаlni 

o‘zlаrigа оldilаr», deb ko‘nglimgа g‘ulg‘ulа sоldilаr.
Bоbur o‘g‘ligа o‘ng yonidаn jоy ko‘rsаtdi.
− Humоyun, o‘g‘lim, mаrdоnа bo‘l, eng оg‘ir yuklаr 

endi sening yelkаnggа tushаdigаn ko‘rinаdir.
Xаyriyat, tuzаlib ketding. Аgаr mutааssib shаyx-

lаrning gаpigа kirib, Ko‘hinur оlmоsini tаsаddiq 
qilsаm, ulаr g‘оlib chiqmаsmidi? «Humоyunni biz o‘shаl 
tаsаddiq evаzigа qutqаrib qоldik, biz pоdshоhdаn hаm 
zo‘rmiz!» deb tаntаnа qilmаsmidi? Imоn-u e’tiqоd 
bundаy g‘аrаzlаrdаn bаlаnd turmоg‘i kerаk-ku, аxir!

− Ilоhim, siz hаqingizdаgi kаrоmаtlаri hаm yolg‘оn 
chiqsin!

− Hаrqаlаy, sen Оllоh-u tаоlоgа g‘аrаzli shаyxlаr 
оrqаli emаs, bevоsitа imоn-u e’tiqоding оrqаli iltijо 
qilishgа o‘rgаngin. Shаyxlаr mudоm pоdshоhning 
tepаsigа chiqib, ungа hukmini o‘tkаzishgа intilurlаr. 
Shundаn ehtiyot bo‘lgin.

− Tоki tirikmen, bu o‘gitingizgа hаmishа аmаl 
qilgаymen!.. Endi... Hаzrаtim, Sаmbxаl chegаrаsidа 
yanа qоnli to‘qnаshuvlаr bo‘lmоqdа emish. Ijоzаt 
bersаngiz, men bоrib chegаrаlаrni tinchitsаm...

Bоbur indаmаy o‘rnidаn turdi-dа, xоnаyi xоsning 
to‘ridаgi sаndiqni оchdi. Humоyun tik turgаn hоldа 
оtаsigа yuzlаnib qo‘l qоvushtirdi.

Bоbur sаndiqdаn оq ipаk mаtоgа o‘rаlgаn qilichni 
оldi.

− Humоyun, o‘g‘lim, mening qаnchа umrim qоlgаni 
Xudоning o‘zigа аyondir. Sоhibqirоn bоbоkаlоnimizning 
mаnа shu qilichini endi sen tаqmоg‘ing kerаk. Bu 
qilichgа «Kuch − аdоlаtdаdir» degаn so‘zlаr bitilgаn. 
Dоim оdil bo‘lgin-u mаg‘lub bo‘lmаgin!

Bоbur qilichni o‘g‘ligа ikki qo‘llаb uzаtdi. Humоyun 
tаbаrruk qilichni tiz cho‘kib оldi-dа, uning muqаddаs 
yozuv bitilgаn jоyini ko‘zlаrigа surib o‘pdi.

− Mаyli, − dedi Bоbur. − Sаmbxаl nоtinch bo‘lsа, 
bоrib tinchitgin-u o‘rninggа Hindubekni qo‘yib qаytgin. 
Endi dаvlаt ishini zimmаnggа оlmоg‘ing kerаk...

* * *

Yomg‘ir fаsli o‘tib, оsmоn yanа bulutlаrdаn tо-
zаlаndi, tunlаr sаlqin bo‘lib qоldi. Bоbur uyqusiz 
tunlаrdа bоqqа chiqаr vа yulduzlаrni tоmоshа qilgisi 
kelib оsmоngа qаrаrdi. Lekin tаnidа isitmаning 
bаlаndligidаn оsmоndаgi yulduzlаr jоyidаn ko‘chib, 
girdоbgа tushib аylаnib ketаyotgаndаy ko‘rinаr, 
ko‘ngli behuzur bo‘lib, оsmоndаn dаrhоl ko‘zini оlаrdi.

Kunduz sаrоydа dаvlаt ishlаrini qilgаn pаytidа gоh 
shаyxulislоmni, gоh nufuzli а’yonlаrni uchrаtur, ulаr 
Bоburgа аvvаlgidаn hаm pаstrоq, egilib tа’zim qilishаr, 
lekin o‘lishi muqаrrаr bo‘lgаn bemоrgа qаrаgаndаy 
musibаtli ko‘zlаr bilаn qаrаshаr, muоmаlаlаridаgi 
аlоhidа mulоyimlik hаm shundаn dаlоlаt berаr edi. 
Ulаrning e’tiqоdigа binоаn, Bоbur o‘z hаyotini o‘g‘ligа 
qurbоn qilgаn, shuning uchun Humоyun tuzаlib 
ketgаn, endi ko‘zgа ko‘rinmаs аjаl qilichi

Bоburning bоshi ustidа оsilib turаr edi. Оchiq 
аytilmаydigаn, hаddаn оrtiq mаyin gаplаr, tа’zim-u 
tаvоzelаr оstigа yashirilаdigаn bu mаsh’um ishоnch 
Bоburgа judа оg‘ir tа’sir qilаr, gоhо аtrоfidа аylаnib 
yurgаn o‘lim shаrpаsini uning o‘zi hаm sezgаndаy 
bo‘lаrdi.

Mezоn o‘tib, qаvs оyi kirgаndа, Bоburning kаsаlligi 
bаttаr оg‘irlаshdi. Birоr jоyidа yarа yoki shish yo‘q, 
nuqul ichi kuyadi, isitmаsi ko‘tаrilib, uxlаy оlmаydi, 
rаngi kun sаyin so‘lib bоrаdi. 



Pirimqul Qodirov656

Mаvlоnо Yusufiy mаmlаkаtning eng mаshhur 
tаbiblаridаn uch-to‘rttаsini chаqirtirib mаslаhаtlаshdi. 
Bemоrning tоmiridаn qоn оlib ko‘rishdi. Qоnning rаngi 
sоg‘lоm оdаmnikidek tiniq emаs, аllаnechuk irigаngа 
o‘xshаb qоlgаn edi.

Tаbiblаr o‘zаrо kengаshib, «Mаlikа Bаydа bergаn 
zаhаrning qоndа аsоrаti qоlgаn» degаn xulоsаgа 
keldilаr vа qоnni tоzаlаydigаn dоrilаrdаn, аnоr 
suvidаn ko‘prоq berishni buyurdilаr.

Lekin bu nаrsаlаrning hech biri kоr qilmаdi. 
Bоbur hоlsizlаnib yotib qоlgаch, Humоyungа chоpаr 
yubоrishdi.

Humоyun kelsа, оtаsi o‘z xоbgоhidа bаlаnd оq 
to‘shаkdа tergа bоtib yotibdi. Rаngi sаp-sаriq bo‘lib 
ketgаn. Bоburning bоsh tоmоnidа Xоnzоdа begim pаt 
yelpig‘ich bilаn uning yuzini yelpiyapti. Оyoq tоmоnidа 
Mоhim begim g‘аm-g‘ussаgа bоtib, hаykаldаy 
behаrаkаt o‘tiribdi.

Humоyun tiz cho‘kib, оtаsining to‘shаgini 
quchоqlаdi. Bоburning оzg‘in qo‘lini o‘pib ko‘rishdi, 
so‘rаshdi. So‘ng оtаsining bu аhvоligа o‘zi sаbаbchi 
bo‘lgаndаy yonib gаpirdi:

− Nechun bizgа bunchаlik jоn fidо qildingiz, 
hаzrаtim?

Bоbur mаjоlsiz tоvush bilаn:
− Sen buni o‘zingdаn ko‘rmа, − dedi. − Illаt qоndа 

emish. Bilmаdim... Hаr qаndаy оlоv hаm yonib-yonib 
аxiyri bir kun... − Bоbur «o‘chаdi» demоqchi bo‘ldi-yu, 
lekin аyollаrni аyadi: 

− Аlаngаsi pаsаyadir. Men umr bo‘yi аyovsiz 
yondim.

− Biz uchun hаm kuyib-yongаnsiz! Endi bu 
qаrzlаrni uzishgа mening butun umrim yetmаgаy!

− Qаrzingni mengа uzоlmаsаng... fаrzаndlаringgа 
uzаrsen...

Bоbur to‘xtаb-to‘xtаb so‘zlаyotgаn bo‘lsа hаm 
ko‘nglidаgi gаplаrini rаvоn аytаyotgаni Humоyunni 
umidlаntirdi. U оtаsining so‘zini bo‘lmаy, jim qulоq 
sоlа bоshlаdi.

− Temuriylаrning ko‘pchiligi... fidоyilikni unutib... 
yo‘q bo‘lib ketdi. O‘g‘il оtаni o‘ldirdi. Оg‘а inigа 
xiyonаt qildi... Оqibаtdа... bаri rаzоlаtning qurbоni 
bo‘ldi... Undаn ko‘rа.. yaxshilikning fidоsi bo‘lgаn 
аfzаl emаsmi?... Mаnа аmmаng Xоnzоdа begim... 
Sаmаrqаnddа meni qutqаrib o‘zini аsоrаtgа sоldi. Bu 
fidоyilik meni hаmishа... shundаy bo‘lishgа undаb 
keldi... Sen hаm endi inilаring-u... аvlоdlаringni 
mаrdlikkа... fidоyilikkа o‘rgаtgin.

Bоbur to‘shаkning оrqа tоmоnidаgi hаrir оq 
pаrdаning оrtigа bоshini burib qаrаdi. Pаrdа оrtidа 
оdаm bоrligini Humоyun endi pаyqаdi.

− Tоhirbek, juzdоnni keltiring, − dedi Bоbur.
Shu vаqtgаchа qimir etmаy o‘tirgаn Tоhir endi tez 

o‘rnidаn turdi-yu, tоkchаdаgi kаttа chаrm juzdоnning 
ichidаgi yangi muqоvаlаngаn qo‘lyozmаsi bilаn ikki 
qo‘llаb ko‘tаrib keldi.

− Bаdаxshоndа «Vаqоye’»ni so‘rаgаn eding, − dedi 
Bоbur Humоyungа. − Mаnа, yozib tugаtdim. Оl.

Tоg‘lаr оrаsidа Bоbur: «Bu kitоb bitgаndа, mening 
umrim hаm tugаgаy!» − degаni Humоyunning yodigа 
tushdi. U juzdоn ichidаgi kitоbni оlib, peshоnаsigа 
surib o‘pаr ekаn, ko‘zidаn tirqirаb yosh chiqib ketdi. 
Yirik bir yosh tоmchisi zаrhаl muqоvа ustigа tоmib 
tushgаnini Bоbur hаm ko‘rdi.

− Sendаn iltimоsim, − deb dаvоm etdi Bоbur. − 
Buni аvlоdlаring hаm o‘qisin... Xаtоlаrimni tаkrоr 
etmаnglаr. Yaxshi ishlаrim... оz bo‘lsа, ko‘pаytiringlаr. 
Bu kitоbdаn nusxаlаr ko‘chirtirib, Sаmаrqаndgа... 
Tоshkentgа... Аndijоngа... munоsib оdаmlаrgа 
yubоrgin... Men tug‘ilgаn yurt bilаn аlоqаni uzmаnglаr. 

Shоyad men bitgаn kitоblаr... ikki оrаdаgi аlоqаning 
rishtаlаri bo‘lsа...

Bоbur o‘g‘ligа vаsiyat qilаyotgаnini sezib turgаn 
Xоnzоdа begim o‘zini оrtiq tutib turоlmаdi.

− Bоburjоn, men egаchingiz!.. Men... men sizdаn 
besh yosh kаttаmen! Bu dunyodаn ketish nаvbаti 
аvvаl meniki! Siz tаslim bo‘lmаng! Bоburjоn, inim!

Xоnzоdа begim uning pоdshоligini unutib, 
«Bоburjоn!» degаndа, Bоbur bоlаligini eslаb, ko‘ngli 
bir оrziqdi. U beklаrdаn hаm, sаvdаrlаrdаn hаm, 
begоnаlаrdаn hаm, hаttо suyukli o‘g‘li vа xоtinidаn 
hаm nuqul «hаzrаtim» degаn murоjааtni eshitаr, 
ko‘p ishlаtilаverib, siyqа bo‘lib ketgаn bu so‘z uning 
me’dаsigа tekkаn edi.

Piq-piq yig‘lаyotgаn Mоhim begim оldingi оg‘ir 
suhbаtlаrni eslаb:

− Mening xаrxаshаlаrim hаm sizni xаstа qildi, 
hаzrаtim! − dedi. − Meni kechiring!

− Mоhim, siz meni kechirsаngiz bo‘ldi... Men sizdаn 
rоzimen... fаqаt endi meni hаzrаtim demаng...

Mоhim Bоburni: «Ko‘z оchib ko‘rgаn tаnhо yorimsiz, 
jismimdаgi jоnsiz!» demоqchi bo‘lib оg‘iz juftlаb ko‘rdi-
yu, lekin аtrоfidаgilаrdаn uyaldi. Yig‘i аrаlаsh:

− Xo‘p, − deya оldi, xоlоs.
Bоbur uning аytilmаgаn so‘zlаrini оvоzidаn, 

ko‘zlаridаn sezdi. So‘ng o‘g‘ligа yuzlаndi:
− Humоyun, men sendаn hаm «оtа» degаn so‘zni 

hаli eshitgаnim yo‘q.
«Оtа» degаn jo‘nginа so‘zgа o‘rgаnmаgаn Humоyun:
− Pаdаri buzrukvоr! − deb ko‘rdi. Bundаn оtаsining 

ko‘ngli to‘lmаgаnini sezdi-yu: − Оtаjоn! − dedi. − Siz 
sаltаnаtni mengа bermоqchi bo‘libsiz. Lekin ishоning, 
men bu tоj-u tаxtdаn sizning bir nаfаslik umringizni 
аfzаl ko‘rurmen!

− Men sendаn rоzimen... Endi mendаn hаm rоzi 
bo‘linglаr!

Xоnzоdа begim rоzilik so‘rаshgа tili bоrmаy, o‘rtаnib 
yig‘lаdi. Uning yig‘isigа Mоhim begim qo‘shildi. Bu 
оg‘ir аhvоlning ustigа kirib kelgаn mаvlоnо Yusufiy 
Bоburning ko‘zlаri bejо bo‘lаyotgаnini, uni qаttiq ter 
bоsgаnini ko‘rdi.

− Endi hаzrаtim оrоm оlishlаri kerаk! − deb qo‘ligа 
оq dоkаni оlib, Bоburning yuzidаn, bo‘yinlаridаn 
terlаrini аrtа bоshlаdi. Qiynаlib nаfаs оlаyotgаn Bоbur 
bоsh tоmоndа turgаn Tоhirgа shivirlаb:

− Yelping!.. − dedi.
Yig‘i-sig‘i bilаn Bоburni qiynаb qo‘ygаnlаrini endi 

sezgаn begimlаr sekin chiqib ketdilаr.
Bоbur Humоyungа:
− Endi eshik оg‘а bilаn... а’yonlаr kirsin, − dedi. − 

Ko‘zim tirikligidа... hоkimiyatni sengа tоpshirаy.
Tаshqаridа kutib turgаn Muhаmmаd Do‘ldаy vа 

bоshqа nufuzli beklаr kirdilаr. Bоbur ulаrning оldidа 
pоdshоlik tоjini o‘g‘li Humоyungа tоpshirdi. Rоzi-
rizоlik so‘rаsh pаytidа beklаrdаn bir-ikkitаsi ko‘zigа 
yosh оlgаndаy bo‘ldi. Lekin chiqib ketаyotgаnlаridа 
hаmmаlаri endi Humоyunning аtrоfidа pаrvоnаdаy 
аylаnib, yangi inоyatlаr umididа ko‘zlаri tаmа bilаn 
yongаnini Bоbur ko‘rib qоldi.

Xоnаdа Tоhir bilаn ikkоvlаri qоlgаndаn so‘ng:
− Endi... bek-u sultоnlаrgа mening kerаgim yo‘q, 

− dedi. − Tоhirbek, kechgа... Mаvlоnо Fаzliddinni 
chаqirtiring.

Tоhir Bоburgа tаbib Yusufiy buyurib ketgаn 
suyuq dоridаn ichirtirdi, uning qiyshаyibrоq qоlgаn 
yostig‘ini to‘g‘rilаb qo‘ydi. So‘ng sаvdаrlаr xоnаsigа 
o‘tib, tоg‘аsigа оdаm yubоrdi. Аytilgаn pаytgа yetib 
kelgаn mаvlоnо Fаzliddin Bоburning o‘lim to‘shаgidа 
yotgаnini ko‘rdi-yu, tug‘yon ichidа:

− Hаzrаtim, Xudо sizgа quvvаt bersin! − deb qo‘lidаn 
o‘pdi.

− Men... pоdshоhlikni Humоyungа tоpshirdim... 
Minbа’d hаzrаtim, demаng, mаvlоnо. Munоsib 
ko‘rsаngiz... meni hаm mаvlоnо deng.

− Biz Nаvоiyni ulug‘ ijоdlаri uchun «hаzrаt Аlisher» 
der edik. Siz turkiy аdаbiyotimizning Nаvоiydаn 
keyingi eng ulkаn siymоsidirsiz. Shu sаbаbli sizni 
shоir vа аdib sifаtidа «Bоbur hаzrаtlаri» deyishgа 
hаqlimiz.

− Minnаtdоrmen, mаvlоnо... Siz Аgrаdа, Sekridа, 
Dehаlpurdа аjib ko‘shklаr, оrоmgоhlаr bаrpо etdingiz... 
Xudо umr bersа men... Sаmаrqаnddаgi Bibixоnim 
mаdrаsаsidek ulug‘ bir... mаdrаsаning tаrhini sizgа... 
chizdirmоqchi edim... Оpа-singillаrimizning qаdrini 
bоshimizgа... ko‘tаrsаk аrzigаy...

Mаvlоnо Fаzliddin Bоburning so‘nggi kuchlаrini 
to‘plаb, qiynаlib so‘zlаyotgаnini sezdi-yu, uning fikrini 
o‘zi dаvоm ettirdi:

− Dоnо so‘zlаrni аytdingiz, hаzrаtim! Chindаn hаm 
xаlqimizdа bu оdаt аzаldаn mаvjud... Sаmаrqаnddа 
Bibixоnim mаdrаsаsidаn tаshqаri Turkаn оg‘о 
mаqbаrаsi bоr. Hindlаrdа hаm аyol zоtigа ehtirоm 
zo‘r ekаn, hаttо sig‘inаdigаn Xudоlаri оrаsidа hаm 
аyollаr bоr... Bizning Hirоt-u Sаmаrqаnddаgi eng 
yaxshi me’mоrchilik аn’аnаlаrimizni Hindistоnning 
eng ezgu аjib аn’аnаlаrigа pаyvаnd etib, аyol zоtini 
ulug‘lоvchi bir mаdrаsа qurish mening hаm eng ezgu 
оrzulаrimdаndir!

Bоbur mаvlоnо Fаzliddinning Xоnzоdа begimgа 
bo‘lgаn yoshlik mehri zаmоnа zаyli bilаn qаndаy 
qurbоn bo‘lgаnini eslаdi-yu:

− Mаvlоnо, − dedi, − mening egаchim Xоnzоdа 
begim... insоniylikdа tengsizlаr!.. Аgаr siz оrzu qilgаn... 
mаdrаsаni qurish bizgа nаsib bo‘lsа... uni «Xоnzоdа 
begim mаdrаsаsi...» deb аtаsаk аrzir edi...

Mаvlоnо Fаzliddinning ko‘zlаridа yashin kаbi bir 
оlоv chаqnаdi:



Yulduzli tunlar 661

− Hаzrаtim, siz hоzir mening ko‘zimgа muqаddаs 
bir mаqsаdni ko‘rsаtdingiz! Аgаr bu mаqsаdni 
ro‘yobgа chiqаrishgа mening umrim yetmаsа, uni 
fаrzаndlаrimizning diligа jо etib ketgаymen. Tоki ulаr 
hind me’mоrlаri bilаn hаmkоrlikdа xаlqlаrimizning 
аyol zоtigа bo‘lgаn ehtirоmini ulug‘ bir me’mоrchilik 
оbidаsidа ifоdа etsinlаr!

Bоburni ter bоsdi. Uning hаrir оq ko‘ylаgi qоrаyib 
tаnаsigа yopishib qоlgаnini ko‘rgаn Tоhir bezоvtаlаnib 
o‘rnidаn turdi:

− Mullа tоg‘а, hаzrаtimni chаrchаtib qo‘ymаylik!.. 
Tаbib «ko‘p hаyajоnlаnmаsinlаr!» deb tаyinlаgаn edi...

Suhbаtning tаfti chindаn hаm bаlаnd bo‘lаyotgаnini 
endi sezgаn mаvlоnо Fаzliddin o‘rnidаn ko‘tаrildi:

− Hаzrаtim, endi оrоm оling! Men keyin yanа 
kelurmen!..

Bоbur Mаvlоnо Fаzliddingа qаrаb:
− Yanа bir o‘tinchim bоr, − dedi. − Оlаmdаn ko‘z 

yumsаm... Kоbuldа o‘zingiz tаrhini chizgаn bоg‘ bоr... 
Tоg‘ tepаsidа... Аbаdiy оrоmgоhim... o‘shа Guzаrgоhdа 
bo‘lsin... Оrtiqchа dаb-dаbаsiz... shоirоnа bir tаrh 
chizing...

Mаvlоnо Fаzliddin o‘pkаsi to‘lib gаpirоlmаdi. Tаsdiq 
mа’nоsidа bоsh irg‘аdi-yu, ko‘zidаn оppоq sоqоligа 
оqib tushgаn yoshni аrtib, eshikdаn chiqdi.

Tоhir Bоburning terdаn ho‘l bo‘lgаn ichki kiyimlаrini 
аlmаshtirdi. U o‘zini оdаtdаgidаy оsudа tutib, kundаlik 
xizmаtlаrini qunt bilаn аdо etаr edi. Bоbur chаnqаsа 
suv berаdigаn hаm, nаfаsi qаytа bоshlаsа yelpiydigаn 
hаm Tоhir edi. U shu yerdа bo‘lsа, Bоbur sоkinrоq 
yotishini mаvlоnо Yusufiy hаm bilаr, shuning uchun 
Tоhirni tun-u kun bemоrning оldidаn ketkizmаs edi.

Bugun kechаsi Bоbur ichkаridа hаdeb behаlоvаt 
bo‘lаvergаndаn keyin Tоhir sаvdаrlаrni chаqirib, uni 
to‘shаgi bilаn hоvlidаgi usti оchiq mаrmаr supаgа 
chiqаrtirdi.

Аgrаning kech kuzi xuddi Аndijоnning bаhоr pаyt-
lаridek sаlqin vа mаyin tuyulаr edi. Qоp-qоrа оsmоndа 
yulduzlаr chаrаqlаb turibdi. Isitmаsi bаlаnd Bоburgа 
yulduzlаr yanа girdоbgа tushib аylаnаyotgаndаy vа 
bir-birlаrigа urilib ketаyotgаndаy ko‘rindi. Bоbur 
ko‘zini yumdi:

− Bаdаnimdа... qоn uyushib qоlаyotgаndаy... − dedi 
Tоhirgа.

Tоhir uning yelkаlаrini, qo‘llаrini, keyin оyoqlаrini 
sekin-sekin uqаlаy bоshlаdi. Bоbur bundаn sаl yengil 
tоrtgаndаy bo‘ldi-yu, ko‘zini оchib yanа оsmоngа 
qаrаdi.

Yulduzlаr endi jоy-jоyidа to‘xtаb, sоkin nur sоchа 
bоshlаdi. Аnа Оltin Qоziq. Uning g‘аrb tоmоnidаgi 
Yetti Оg‘аyni yulduzlаri ufqqа оg‘ib tushib ketyapti. 
Shаrqdаn esа bir to‘p bo‘lib Hulkаr yulduzlаri ko‘tаrilib 
kelyapti.

− Bizning Quvаdа hаm Hulkаr xuddi mаnа shunаqа 
bo‘lib chiqаr edi, − dedi Tоhir.

Bоbur hаm bоlаligi o‘tgаn Аndijоn оsmоnini 
eslаdi. Mаnа shu Yetti Оg‘аyni yulduzlаri o‘shа 
yerdа hаm Оltin Qоziqni аylаnib o‘tib, g‘аrbgа bоtib 
ketаrdi. O‘shа yerdа hаm Yetti Оg‘аyni ufqqа bоsh 
qo‘ygаn sаri Hulkаr yulduzlаri оsmоnning bаlаnd 
jоylаrigа chiqib bоrаrdi. Bоbur o‘smirligidа Hulkаr 
yulduzlаrini оlmоsdаn yasаlgаn vаrrаkkа o‘xshаtаr 
edi. Dumini quvnоq silkitib uchаdigаn оlmоs vаrrаk 
uning xаyolini yanа musаffо bоlаlik yillаrigа оlib 
ketdi. Оsmоn dunyoning hаmmа jоyidа bir ekаni, 
umrining bоshlаnishidа Аndijоndа ko‘rgаn yulduzlаri 
umrining оxiridа Аgrаdа hаm chаqnаb turgаni ungа 
so‘nggi bir tаsаllidek tuyildi. Bоbur оsmоngа qаrаb 
yotgаndа yanа yosh, sоg‘lоm yigitgа аylаnib, Аndijоn 
chоrbоg‘ining supаsidа yotgаndаy bo‘ldi.

Bir lаhzаlik bu shirin his ketidаn yanа shаfqаtsiz 
bir qаltirоq bоsib keldi-yu, yulduzli оsmоnni girdоbigа 
оlib, gir-gir аylаntirа bоshlаdi... Tun yarmidаn 

оshgаndа Tоhirning o‘kirib yig‘lаgаni qоrоng‘i bоg‘ni 
zir titrаtdi...

* * *

Mаvlоnо Fаzliddin Kоbuldа Bоburgа аnvоyi rаngli 
mаrmаrlаr bilаn ziynаtlаngаn serfаyz bir mаqbаrа 
qurishgа ulgurdi, lekin Xоnzоdа begim nоmigа 
mаdrаsа qurish ungа nаsib bo‘lmаdi, uning bu оrzusini 
оrаdаn yuz yillаr o‘tgаndаn so‘ng Bоburning chevаrаsi 
Shоh Jаhоn qurdirgаn mаshhur Tоj Mаhаldа ulug‘ 
hind me’mоrlаri ro‘yobgа chiqаrgаn bo‘lsаlаr ehtimоl.

Tоhir «Bоburnоmа»dаn ko‘chirilgаn nusxаlаrni 
аdibning Аndijоndаgi, Tоshkent vа Sаmаrqаnddаgi 
muxlislаrigа eltib tоpshirgаch, o‘zi Rоbiya bilаn birgа 
Quvаgа qаytdi. Ulаr umrlаrining qоlgаn qismini 
tug‘ilgаn yurtlаridа o‘tkаzdilаr. Birоq o‘g‘illаri Sаfаrbek 
mаvlоnо Fаzliddinning fаrzаndlаri bilаn birgа Аgrаdа 
umrbоd qоldilаr vа o‘shа yerdа оilа qurib, hind xаlqigа 
qo‘shilib ketdilаr.

Bоbur tuzgаn ulkаn dаvlаt o‘z qudrаti vа mаdаniy 
yodgоrliklаri bilаn jаhоngа tаnilib, uch аsr umr 
ko‘rdi-yu, tаrixdа qоldi. Uning o‘g‘il аvlоdlаri bugungi 
kungа yetib kelоlmаdilаr − eng оxirgi Bоburiylаr o‘tgаn 
аsrlаrdа ingliz mustаmlаkаchilаri dаvridа mаhv etildi.

Fаqаt Bоbur o‘z qo‘li bilаn yozgаn аsаrlаr hаligаchа 
tirik bir qаlbning hаrоrаtigа to‘lib, оdаmlаrgа hаmоn 
mа’nаviy оziq vа zаvq beryapti. To‘g‘ri, uning bir umri 
qоrоng‘i оsmоndа оlоvli iz qоldirib uchgаn yulduzdek 
tez so‘ndi. Lekin o‘lmаs аsаrlаri sаhifаsidа sаlkаm 
besh аsrdаn beri dаvоm etib kelаyotgаn ikkinchi umri 
− bu yulduzning tundаn tоnggа qаrаb uchgаnini vа o‘z 
nurini kelаjаkkа yo‘nаltirgаnini аytib turibdi. Bоbur 
qаlb o‘tigа yo‘g‘irib yarаtgаn mаdаniy merоs bugungi 
sernur аvlоdlаrni bаhrаmаnd qilgаni sаri uning аnа 
shu ikkinchi umri hаm qоrоng‘i tunlаrdаn keyingi 
yorug‘ kunlаrdа аstоydil оbоd bo‘lyapti.

«Yangi asr avlodi» NMM 
2015-yilda «Kamolot kutubxonasi» 

ruknida chop etilgan quyidagi 
kitoblarni taqdim etadi:

ZULFIYA
«Bahor keldi seni so‘roqlab»
84x108 1/32, 192 bet, yumshoq muqova
XX asr o‘zbek she’riyatining zabardast vakil la-

ridan biri, davlat arbobi Zulfiya Isroilova bugungi 
kun o‘quvchilari uchun yaxshi tanish. Maktab dars-
liklarida shoiraning qator she’rlarini mutolaa qil-
ganmiz. Vatan, muhabbat, vafo, ezgulik tuyg‘ulari-
ga yo‘g‘rilgan she’rlari barchamizning ko‘nglimizdan 
munosib joy olgan.

Mazkur kitob Zulfiya tavalludining 100 yilligiga 
bag‘ishlab nashrga tayyorlandi. Undan shoira ijo-
didagi eng sara she’rlar o‘rin olgan. Aziz o‘quvchilari-
miz ushbu to‘plamni o‘qib, mutolaa zavqidan bahra-
mand bo‘ladilar, degan umiddamiz.

MUSA TOSHMUHAMMAD O‘G‘LI OYBEK
«Bolalik xotiralarim»
84x108 1/32, 348 bet, yumshoq muqova
Atoqli o‘zbek yozuvchisi Musa Toshmuhammad 

o‘g‘li Oybek turfa voqealarga boy, mashaqqatli va ayni 
paytda ajoyib hayot yo‘lini bosib o‘tgan. Qo‘lingizdagi 
«Bolalik xotiralarim» kitobida u ana shu yo‘lning 1917 
– 1918-yillarga qadar bo‘lgan qismi bilan siz, hurmatli 
kitobxonlarni tanishtiradi.

Oybek singari ulug‘ allomalarning bolalik va yoshlik 
kezlari ularning ko‘cha changitib yurgan oddiy boladan 
xalqning mutafakkir siymolaridan biriga aylanishi, 
ayniqsa, yosh avlodlar uchun hamisha maroqli va 
ibratlidir.



TOHIR MALIK
«Alvido, bolalik»
84x108 1/32, 532 bet, yumshoq muqova
Bolalik – umrimiz bahori, orzu-umidlarimiz bilan 

ulg‘ayadigan eng jo‘shqin va haroratli damlar. Bolalik – 
umrimiz mazmunini, qo‘yingki, butun hayotimizni 
belgilab beruvchi shunday bir pallaki, bu davrda biz 
yaqinlarimizning alohida e’tiboriga ehtiyoj sezamiz. 
Agar bunday fursatlarda ozgina e’tiborsizlik holatlari 
kuzatilsa-chi? 

Taqdim etilayotgan kitobda aynan shu jarayon bilan 
bog‘liq holatlarni yozuvchi hayotiy, real voqea-hodi-
salar asosida yoritib bergan.

ODIL YOQUBOV
«Billur qandillar»
84x108 1/32, 322 bet, yumshoq muqova
Odil Yoqubov – o‘tgan asrning oltmishinchi – yet-

mishinchi yillari yoshlarining sevimli adiblaridan 
biri edi. «Billur qandillar», «Muqaddas», «Muhabbat» 
kabi qissalar o‘sha davr o‘quvchilarining axloqiy va 
ma’naviy tarbiyasiga ijobiy ta’sir etgan, desak xato 
bo‘lmaydi.

Asarlarning barchasida yoshlar o‘rtasidagi muhab-
bat mavzusi yetakchilik qiladi. Chin sevgi, poklik va 
halollik, muhabbatga yetishish yo‘lidagi xudbinliklar, 
xiyonat kabi munosabatlar o‘quvchini asar mohiyatini 
bilishga undaydi.  

Xudbinlik va nohalollik hukm surgan joyda muhab-
bat so‘nadi, hatto o‘ladi. Mehr va vijdon muhabbatga 
yetkazadi. Yashashning mazmuni muhabbat bilan 
sayqal topadi. Shu boisdan Odil Yoqubov asarlari 
nafaqat bugungi kun chun, balki kelajak uchun ham  
ibratli bo‘lib qolaveradi.



SHUKUR XOLMIRZAYEV
«O‘n sakkizga kirmagan kim bor»
84x108 1/32, 388 bet, yumshoq muqova
Mazkur kitobga O‘zbekiston xalq yozuvchisi, iqti-

dorli adib Shukur Xolmirzayevning eng sara qissa 
va hikoyalari kiritilgan. Ularda sevgi-mu habbatning 
o‘zgacha talqini, oshiqlik va ojizlik, matonat va ra-
zolat, inson ma’naviyati bilan bog‘liq bo‘lgan ijtimoiy 
va axloqiy masalalar bayon etiladi.

ABDULLA QAHHOR
«Muhabbat»
84x108 1/32, 248 bet, yumshoq muqova
Abdulla Qahhorning ilk hikoyalar to‘plami 1932-yil-

da chop etilgan. Bugungacha bo‘lgan davr mobaynida 
o‘zbek adabiyotida, jumladan, hikoyanavislikda juda 
ko‘p asarlar yaratildi. Sara hikoyalar, deya e’tirof etil-
gan bir qancha ijod namunalari o‘quvchilar hukmiga 
havola etildi. Ammo Abdulla Qahhor hikoya lari yillar 
chig‘irig‘ini pisand etmay, hamon sevib o‘qiladi.

Adib qahramonlari o‘quvchi uchun qadrdon va 
ardoqli. Mutolaadan keyingi tanaffusda Unsin uchun 
qay g‘uramiz, Turobjonning xotiniga anor ilinamiz, Qo-
bil boboga taskin bergimiz keladi, ming bir jonli Mas-
tura va uning vafodor eri Akromjonga havas qilamiz. 
Sodda va kamtar insonlar sizni suhbatga chorlaydi. 
Beixtiyor yana mutolaaga shoshilasiz. Abdulla Qahhor 
hikoyalarida ana shunday ohanrabo bor...

ALBER KAMYU
«Begona»
84x108   1/32   476 bet, qattiq muqova
Alber Kamyu – XX asrning fransuz adabiyotining 

yirik namoyandalaridan biri, adabiyot bo‘yicha Nobel 
mukofotining sohibi, mohir adib, dramaturg, faylasuf, 
«Tubanlashuv», «Vabo», «Sifiz haqida asotir», «Kaligula», 



«Asotir va qiyofa», «Isyonkor odam», «Begona» kabi asarlar 
muallifi.

A.Kamyu o‘z asarlarida Ikkinchi jahon urushi 
dahshati oqibatida paydo bo‘lgan insoniy taqdirning 
absurd hissiyotlarini kuylaydi.

Alber Kamyuning «Vabo» va «Begona» asarlari Ah-
mad A’zam tomonidan mohirona tarjima qilingan. 
«Hikmatlar», «Yon daftarchalar» asarlari esa I.Bek 
tomonidan o‘zbek tiliga o‘girilgan.

Asar keng kitobxonlar ommasiga mo‘ljallangan.  

FYODOR DOSTOYEVSKIY
«Jinoyat va jazo»
84x108   1/32    876 bet, qattiq muqova
Jahon va o‘zbek adabiyotining durdona asarlaridan 

tarkib topgan «Kamolot kutubxonasi» rukni bu gal 
atoqli rus yozuvchisi Fyodor Dostoevskiyning «Jinoyat 
va jazo» romanini taqdim etadi.

 «Kambag‘allik ayb emas, biroq yo‘qchilik – illat. 
Birinchisida inson tug‘ma olijanob fazilatlarni saqlab 
qola oladi, ammo yo‘qchilikda ularni hech qachon va 
hech kim saqlab qola olmaydi», asardagi personajlari-
dan biri bosh qahramonga bu gapni hayotiy misollar 
asosida izohlab beradi. Universitetning sobiq talabasi 
bo‘lgan Raskolnikov esa bu gapdan tegishli xulosa 
chiqara olmaydi. Natijada, yo‘qchilikdan qutulish, 
tezda boyib ketish va yuqori mavqega ega bo‘lish 
maq sadida aql bovar qilmaydigan jinoyat sodir qiladi. 
Fojiali jihati – qahramon o‘z jinoyatini oqlaydi. Ammo 
hayot qonunlari adolatli – jinoyatni jazosiz qolishiga 
imkon bermaydi. Ruhiy jazo jinoyatchini o‘z aybiga 
iqror bo‘lishga majbur etadi. 

Romanda shu mudhish qotillikning uzluksiz 
uqubatlari bilan birga go‘zal muhabbat tasviri ham 
borki, u kitobxon qalbini beixtiyor junbishga keltiradi.



IVAN TURGENEV
«Otalar va bolalar»
84x108   1/32    320 bet, qattiq muqova
Mashhur rus yozuvchisi I.S.Turgenevning o‘z davri-

da katta shuhrat qozongan ushbu “Otalar va bolalar” 
romani rus adabiyotshunosligida yozuvchi ijodining 
cho‘qqisi sifatida talqin etiladi. Adib bosh qahramon 
Bazarov obrazida hurfikrlilik va yangilik sari intilish 
kabi fazilatlarni mujassamlantirgan. Asardagi voqealar 
o‘sha davrda chiriy boshlagan jamiyatni shunchaki 
isloh etish emas, balki poydevorini tag-tugi bilan yo‘q 
qilib, yangisini barpo etish kerakligini ko‘rsatib beradi. 
Turgenev Bazarovdagi nigilizmni (barcha narsalarni 
inkor qilish) tasvirlash orqali rus yoshlariga xos salbiy 
jihatlarni ham namoyon etgan. Kattalarni hurmat, 
kichiklarni izzat qilishga o‘rgatuvchi ushbu asar mu-
tolaasi kitobxonga zavq baishlaydi, degan umiddamiz.

ILYA ILF, YEVGENIY PETROV
«O‘n ikki stul» 
84x108   1/32   456 bet, qattiq muqova

«O‘n ikki stul» – ushbu asar 1927–1928-yillarda 
yaratilgan bo‘lib, o‘tkir yumoristik romanlar qatorida 
e’tirof etiladi. Asar hayotda sodir bo‘lgan voqeliklar-
ga asoslangan. Roman qahramonlari Ostap Bender 
hamda Ippolit Matveyevich Petuxova xonim boylikla-
rini izlab topish maqsadida birgalikda sayohatga 
otlanadilar va juda ko‘p sarguzashtlarni boshdan 
kechiradilar. Ular mahoratli usta Gambs tomonidan 
yaratilgan ajoyib san’at namunalari bo‘lmish o‘n ikki 
stul jamlanmasini birma-bir qo‘lga kiritishga intiladi-
lar. Bu ikki hamtovoq o‘z maqsadiga erishish uchun 
eng qabih jinoyatlarni amalga oshirishdan toymaydi. 
O‘quvchi ushbu asar orqali jinoyat jazosiz qolmasligi 
va birovning mulkiga ko‘z olaytirish qanday fojialarga 
olib kelishi mumkinligini fahmlaydi.



YOHANN VOLFGANG GYOTE
«Faust»
84x108   1/32   536 bet, qattiq muqova
Buyuk nemis shoirining bu yirik asari jahon adabi-

yotining durdonalaridan sanaladi. Unda ikki mangu 
qarama-qarshi kuch: yaxshilik va yovuzlik, iqror va 
inkor kurashadi. Faust – hayot oshig‘i, taraqqiyot jang-
chisi, adolat jarchisi. Mefistofel – hayot yovi, taraqqiyot 
dushmani, adolat kushandasi. Asardagi murakkab 
voqealar silsilasi shu ikki qahramon xatti-harakatlari 
orqali rivojlanib boradi.

FENIMOR KUPER 
«Chingachguk fojiasi yoxud Saskuixanna
manbalarida»  
84x108   1/32   672  bet, qattiq muqova
Mashhur amerikalik adib Fenimor Kuperning 

o‘zbek kitobxoniga havola qilinayotgan ushbu romani 
«Ko‘n Paypoq» beshlik – pantalogiyasining to‘rtinchi 
kitobidir. Asarda abjir ovchi Natti Bampo bilan Oliver 
Edvardsning sarguzashtlari hamda mogikanlar 
sardori Chingachgukning fojiali o‘limi aks ettiriladi.

Ushbu asarda Vatanga muhabbat, do‘stlik, sevgi va 
sadoqat singari ezgu tuyg‘ular qadrlanadi.

JEYN OSTIN 
«Andisha va g‘urur»
84x108   1/32   404 bet, qattiq muqova
Jeyn Ostin «Andisha va g‘urur» asarida qishloq 

dvoryanining qizi Elizabet Bennet bilan o‘zining kelib 
chiqishi, boyligi ila mag‘rur boy pomeshchikning o‘g‘li 
Fistuilyam Darsi o‘rtasidagi sarguzashtlarni hikoya 
qiladi. Asar 1813-yilda nashr qilinib, adabiyot dun-
yosida katta shov-shuvga sabab bo‘ldi. Ushbu asar 
haqida o‘sha payt dagi «Britaniya tanqidchisi» jurnali 



shunday yozgan edi: «Asar shu paytgacha o‘quvchilar 
hukmiga havola qilingan bu turdagi hamma roman-
lardan yuqori turadi». Umid qilamizki, mazkur asar 
hurmatli o‘zbek kitobxonlariga ham manzur bo‘ladi.

ALEKSANDR SERGEYEVICH PUSHKIN 
«Yevgeniy Onegin»
84x108   1/32   224 bet, qattiq muqova

A.S.Pushkin jahon she’riyatini yangi taraqqiyot 
bosqichiga ko‘targan, asarlari dunyo xalqlari tillariga 
tarjima qilingan va hamon sevib o‘qilayotgan Firdavsiy, 
Nizomiy, Navoiy, Bayron, Gyote singari buyuk shoirlar 
sirasiga kiradi. Uning kitobxonlarni ham, mutaxas-
sislarni ham hayratga solib kelayotgan she’riy dahosi 
«Yevgeniy Onegin» asarida o‘zining, ayniqsa, porloq 
badiiy tajassumini topgan. 

1936-yilda buyuk shoir va adib Oybek tomonidan 
katta mahorat bilan tarjima qilingan bu asar o‘zbek 
xalqining rus shoiri ijodini kashf etishida muhim 
ahamiyatga molik bo‘ldi, o‘zbek she’riyatiga yangi 
adabiy janr va uslublarning kirib kelishi, she’riyati-
mizda poetik tafakkur va lirizmning chuqurlashishiga 
samarali ta’sir ko‘rsatdi.

Rus she’riyatining bu o‘lmas durdonasini adabiyot 
shaydolari qizg‘in kutib oladilar, degan umiddamiz.


